
Thumapui 

 17th Zou Presbyterian Church Synod Session  Resolution 
No. 24 (Khawmpi Bu Page-41) leh 18th Session Sunday 
School Report Annexure-8 No. 5 phasahpina toh kum 2023 a 
Piching Sunday School zil ding Khantanhoi Mak sung ahia, 
a Hilchien bu bawl ding a Rev. G. Mangmuanthang guot ahi 
bang in a hun tah a, a hing zaw tah zieh in tam tan hing puitu 
Mangpa Pasian thupina pie in tha leh zung tamtah seng a hing 
bawlpa tung ah lungdam thu i puong uhi.   

 Tam Laibu Mangpa Pasian in guolzawl in simtu zousie 
leh a zil dingte tung ah Ama thuguh theisiemna leh Hagau lam 
pichinna hing pe chietta hen. 

  Mangpan simtute zousie theisiem ding in hing mapui in 
hing guolzawl chietta hen.  

  
 (REV. DR. HANGPI MANLUN) 
 Executive Secretary 
 i/c Sunday School

[1]Khantanhoi Mak Hilchetna 

Simmun  - 1
KHANTAN HOI MAK PULAH  NA

(II Tim. 3:16- ah,  “Laisiengthou zousie Pasian huhakhum ahia, 
thutah kihilna diing mawng ahi. Dihloute phawh in, khielte sudih 
in, hindan ahoi theina diing in thu apie hi” chi imu uhi.

Thumapui
1. Laibu bawltu leh alaibu sung hina: 
Khantan Hoi Mak khu Canonical laibu li-te laha ani-na ahia, Jesu 
thugente kibang tangpi deu a lahtomna (the Synoptic Gospel), 
tuakhu Mathiu, Mak, Luk laibute laha ani-na ma, Laisiengthou bu 
sawmli leh khat-na  ahia, Bung 16 leh Taang 678 aum hi. Mak-in 
Jesu tanchin bukim agiel siha; asimtute thei dingin Jesu hinkhuo mai 
agielzaw hi.

2. Laibu gielpa min umzie leh ahinkhuo:
Tam laibu gielpa khu Kristian-te’n Johan Mak achiua,  Juda leh 
Rome min kikopin Mak leh Johan achi uhi. King James Bible-in vang 
‘Marcus’ achi hi. Amin umzie khu, Bible ham (Biblical names) in 
‘Um dan kilawm’ (polite) or ‘Tanvaah’ (shining) china ahi. A nu khu 
Mari ahia; apa vang thei ahisih hi (Nas.12:12). Mak-te’n Jerusalem-
ah inn lienpi anei ua, Hattuom masate’n kikhop khawmna’n a inn 
uh amang zel uhi. Mak leh anu khu Hattuom masate’n azat ma ma 
uhi. Khantan Hoi laibu te lahah Mak khu atom pen leh thugen dan 
kichien pen laibu ahia, athu atom vangin, athutun (content) khu 
ahuoplien mama  hi. Mak in Alekzandria-ah hattuom ana phutkhie 
hi. Tam Khantan Hoi khu Jentel Kristiante (Rome mite) dinga ana 
gel ahi. Ama’n Jesu khu hundampa ahia, asilbawl lamdang tampi 
ziehin Pasian Tapa  tahtah ahidan agen hi. 

Tam Johan Mak-in  ahun masa laiin Paul leh Barnabas  ana zui masa 
a; bang ahiei jiehin Perga khuo apat kilehei in, Kupra tuilaisie lamah 
Barnaba nuazuiin anua pei sana, amasa lamin natuom pet tama 
nanleh,.ahun nukhia lamah vang Paul naseppi phattuom tah ahi kia 
ta veve hi (Kol.4:10; 2Tim.4:11; Philm.24; Nas.12:25;25:37.39). 
Tuabanah, Mak-in Rome-a Peter Khantan Hoi nasepna ana kithuopi 
hoi mamaa, Mak-in Jesu tanchin agelnaah zong Peter-in Jesu amu 
dante jong agenlang deu dieha, tuajiehin Peter-in jong ‘Ka tapa’ ana 
chi hiel hi (1Pet.5:13)

1. Agieltu, ahun leh amun:
1) Agieltu : Johan Mak
2) Agel hun : R.McL Wilson leh misiem dang khenkhatten, 

Robinson hypothesises-in Peter leh Mak-te khu ‘Rome-ah adam 
sungun hun sawt tah’ namang ahi jiehun AD.45-60 kikala gel hi 
va chia agen laiin khenkhat ngaidan kia-ah AD.68 chi ahi. Bang 
hi leh  Zou Holy Bible, BSI (Re-ed) Version, 2019 dungzuiin 
AD.55-65 kikal sunga gel hi a pom mai khu ahoi ding hi.

3) Athupi : Krista, Pasian suohpa
4) Agelna mun :  Scholar tam tahte ngaidanin Asia minor, Ephesa 

a gel ahi.  

2. Bible  Pasian huhakhum ahi. 
I Bible khu Pasian huhakhum ahidan tam anuai a Bible tangte a 
kipatin i muthei uhi.  II Tim. 3:16- ah,  “Laisiengthou zousie Pasian 
huhakhum ahia, thutah kihilna diing mawng ahi. Dihloute phawh 
in, khielte sudih in, hindan ahoi theina diing in thu apie hi” chi imu 
uhi. Tam thu panpitu hoitah khat khu Job 32:8 -ah “Hinanlezong 
bangkim bawlthei Pasian Hagau khu mite tung ah hing tung in pilna 
apie a” chi imu uhi. Tamte banah, Bible khu Pasian huhakhum ahi chi 
ngaidan hing kipatna bul ahileh Genesis 2:7 ah, “Mangpa Pasian in 
hinna hu anahkuo ah ahakhum a, tuachi in mipa in hinna ahing neita 
hi” chi ahi. Tuabangma in, ‘Pasian khu Bible ah mihingte hinna petu 
ahithu ang hil hi’ chi imu uhi. Tualeh, II Peter 1:21 ah “Ajiehpen, 
Jawlneite thugen khu mihing ngaidan a hing kipan mai ahisih a, mite 
khu Hagau Siengthou in athunun a, tuachi in Pasian a hing kipan 
thute khu agen za uhi” chi zong imu uhi.  Bible Pasian huhakhum 

ahi chi umzie khu Bible gieltute’n Pasian Hagau puina toh agiel uhi 
china ahi pen a, tualeh Pasian huhakhum chi pen “Pasian in a Hagau 
in zong asuhing” china zong ahi.

Dohna:
1) Synoptic Gospel laibute bang teng e?
2) Mak khu bang jong akichi ei?
3) Khantan Hoi Mak laibu khu koi te ding kigiel e?
4) Mak khu koi naseppi hoitah a kichi ei?
5) Mak thu puoh pi pen bang thu e?
6) Bible Pasian huhakhum ahidan gen in.

~~~~~~~~

Simmun -  2
(Bung: 1: 1-20)

“BAPTISPA JOHAN LEH ATHUPUOH” 

(Thuchin: 1:15 “ahun atung ta a, “Tualeh Pasian gam anai ta hi, 
kisia unlen, Khantan Hoi gingta un),” achi hi.

Laisiengthou
1. Pasian Tapa Jesu Krist, Khantan Hoi kipatna,
2. Guolnei Isai laibu ah: “Ngai vawi, kasawltah na masangah ka 

sawla, ama’  na lampi asiel ding hi.
3. Gamdaia mi kikou awin, “Mangpa lamlien siel unlen, alampite 

sutang un,” achi chia kigiel bangin.
4. Johan-in gamdaiah a baptisa, khelnate ngaidamna dingin kisiana 

baptis thugenin ahing pei hi.
5. Tualeh Judia gama mi zousie leh Jerusalem a umte zousie 

apawtua, akungah ava pei ua, akhelnateuh thupha tawiin Jordan 
luiah baptisma atang chiet uhi.

6. Johan khu Sangawngsau mul puon silin, akawng savun 
kawnggahin agaha, tualeh a ann khu khaukhup leh  gam khuoizu 
ahi.

7. Tualeh ka nuaah, kei sanga thupizaw ahing peia, kei pen kuna 
akedap khau sut taah zong ka hi sih hi.

8. Kei penin tuiin kahing baptisa, hinanleh Ama’n Hagau 
Siengthouin ahing baptis ding hi, chi’n a gen hi.

Jesu Baptisma tanna:
9. Tua hun laiin, Galili gama Nazareth khuo a kipatin Jesu ahing 

peia, Jordan luiah, Johan-in baptisma atangsah ta hi. 
10. Tualeh tui a kipat ahing pawtdoh tahin, vante kihongin, Hagau 

Vakhu banga atunga hing kumsuh amu hi. 
11. Tuachi’n, “Nang ka Tapa ittah nahi a, Na tungah ka lung dam 

ma ma hi, chi’n van a patin aw khat ahing pawt hi”.

Jesu sola aumna:
12. Tualeh Hagau-in Jesu gamdaiah asawldoh pai hi.
13. Ama gamdaiah ni sawmli  Setan solin auma, tualeh gamsate 

tawh aum khawma, Vansawltahte’n ana asep pieh uhi.

Jesu’n nasep apatna:
14. Johan amat ua sungkula akhum nuaun, Jesu Pasian Khantan 

Hoi genin Galili gamah ahing pei hi.
15. A hun atungtaa, “Tualeh Pasian gam anai ta hi, kisia unlen,  

Khantan Hoi gingta un,” achi hi.

Jesu’n nuazui masate ahatna:
16. Tualeh Galili tuipi geia avah laiin, Simon leh asanggampa 

Andru tuipi a lensep amua, ama uh ngaman mi mawng ahi uhi.
17. Tuachi’n Jesu’n akung uah, “Hing zuiun, mihing man dingin 

kahing bawl ding hi,” achi hi.
18. Tualeh amaun alente uh nuasie-in azui pai ta uhi.
19. Khuna pata them khat apei gamlat deu leh Zebedi tapate Jakob 

leh asanggapa Johan amua, ama ute alenuh phaw a kuong sunga 
um ahi uhi.

20. Tuachi’n Ama’n amauh ahan paia, tuachi’n amaun apa uh 
Zebedi leh suoh athalahte utawh kuongah anuasie ua, Ama azui 
ta uhi.

Hilchetna:
1:1. Jesu Krist Pasian Tapa Khantan Hoi hing kipatna : Mak-
in Jesu hing pei khu ‘Pasian Gam hing tung ta’ chi’n thu apan hi. 
Jesu’n  sun sawmli-le-zan sawmli (40)- Ann angawl nua in, ama sol 
dingpa Diabol hing peiin, Pasian Tapa ahi dan pansanin Suongte 
tanghou suoh sah dingin asola, tuakhu Jesu Krist Pasian Tapa ahidan 

ang sukip na ahi a, tualeh Mathiu.4:3 leh 14:33-a Long a tuongte’n  
chibai abuh u’khu zong Pasian Tapa tahtah ahidan suhkipna ahi zel 
hi.  2. Guolnei Isai laibu : Johan nasep leh thupuohte zousie bul 
khu  Guolnei Isai thugenkhol tangtunna ahia, (Is.10:3; cf.Mat.3:3). 
Tatna nasem dinga hing pei, Jesu Krist khu Baptispa Johan in alampi 
ana hon pieh ding thu zawlnei Malaki in ana gen khol sa ahi hi 
(Mal.3:1).

3. a) Gamdai: Tam thumal khu gen dan nam ni aum thei hi. Sap 
hamin ‘desert’ chi khu Senel gam, tui umlouna, gamgaw mun genna 
ahia, tam mun lah khu sangawngsau (Camel) lou tawh khuolzin 
zawna guol hilou, gamdai gamgaw  genna ahi a,    b) Gammang 
(Wilderness)’ chi  khu ‘gammaang’ koima ten khah louna leh 
lampi bangma um louna mun-le-gamsa hon mai umna mun genna 
ahi. Tualeh, tam Juda gamdai khu Geographical-taha genin,   Beth 
Arabah, Middin, Sekakah, Nibshan, (chi khopi china) leh En-Gedi, 
khopi guh leh khoneu honte umna biel genna zong ahi (Jos.15:61) 
a;  Arad sim lama um Juda gamdai chi ahi kia a (Vaihawmte 1:16), 
‘Wilderness’ gammaang chi zawh ding dan ahi hi.  Bang hileh, 
tam  Johan tangkouna mun pen khu Judia gamdai (desert of Judea 
hilouin, wilderness of Judea) chi ahi (Mat.3:1).

 Khantan Hoi Mak khu khil (segment) sagi (7)- vela khen thei 
ahi. Amasa penin 1:1-13-in Pasianin a zawlnei nukhia Johan khu 
bang chibanga aguonggal pi ahiei chi thu tam thulom ah ahilchien 
hi. Baptis pa Johanin Jesu Krist hundamna Khantan Hoi thuchiem 
Messiah hing tun ding thu kipatna  Gen.3:15-na khu tu’n ang tung ta 
hi chi’n apuongkhie hi. ‘Pasian Tapa (Mat.4:3)

Jesu khu: Krist leh Pasian Tapa hikhawm Habrai hama ‘Mashiyach’ 
Grik hama ‘Christos’ tua khu sathau nu china ahia, aumzie khu 
bang ahieikhat hi dinga guot leh namdet china ahi. Tualeh tam 
‘sathau nu’ chi kammalin akawh deu pen  khu ‘Tatna nasem dinga 
Pasian mihing hing suoh’ (Incarnation) ahi. Jesu’n tam namdetna 
tungtawnin hundamna na ang sep ziehin eite’n Pasian tawh kilem 
theina leh khielte ngaidamna itang thei ta uhi.

1:2-3. Na lampi siemtup ding:  “Ngaiin, ka thangkoupa na maiah 
kasawl hi. Tam thubul khu Exodus.23:20 leh Malachi 3:1-te apata 
lahsawn ahi a, Mak in Thuhun Lui zawlneite leh adinmun uh hoi 
taha atahlat nua in Isai zawlnei thu (40:3) tungtawna ang genkhieh 
pan ahi zaw hi (1:3)           

Kumzabi tam tah sunga Pasianin ami Israelte khelna bawl lou dinga 
zawlnei tam tah kama ana tangkou sah khu ‘Nampi khelna’ chi 
thakhelin ‘mimal’ khelna’ lam ngatin Baptistpa Johan (1st person) in 
ana genlut hi. Azieh pen kum za tam tah sunga zawlneite kam tawh 
Messiah pen mimal hundampa hi dingin ana tangkoupi tazaw ahi 
(Mat.3:1-11; Lk.3:2-16; Mal.3:1; Mat.11:10; Lk.7:27).

1:4 Vaah theipitu: Johan 1:5-8 in Baptispa Johan khu ‘Vaah 
theiputu’ tamkhu. Jesu Krista hi chi eihil hi. Anu Elizabeth khu 
achiing (barren) ahia, thuchiem tungtawna siempu nam hina neia 
hing pieng ahi a (Luk.1:5-25), tuachin Johan-in mite khu akhelnate 
uh kisia dingin ana han hi. Amabou, Johan baptisma bawl pen atahtah 
ahi siha, kisia dinga kal khat suonna, Hebrai hamin ‘Misdrash’ chi 
ahia, Temple lut theina dinga namdetna or kiteng dinga kisil siengna 
leh numei nausuoh nua (Lev.12:1-5), numei nin nei nua (Lev.15:19-
30)-chite ahia, tam teng khu Judate ngaidana kalbi aban bana suon 
touna khu ahi hi. Judate’n tu tahin lut na ding Temple nei sih nan 
u’lehzong, alametuh tul theilou khu hun hing tung dingah Temple 
um ding banga ngaidan aneiuh ahia, tamte banah Jesu hunah Judate 
zong Jesu Krist ginnaah pienthana aum veve hi. Tuaziehin Mak (2nd 
person) in baptistu Johan khu gamdaiah khiel kisiana baptistma 
thugenin ang kilang hi chi maimai danin ana genlang ahi.

1:5  Judea gam teng leh Jerusalema mipite zousie:  Tam kammal 
khu Mak-in agamkaia mite’n akhelna te uh thupha tawia akunga ang 
pei ziehun baptisma ana tansahte apulahna mai ahi. Tam khu Judate 
pienthana masa ahi siha, vaihawmte hunin Pasianin Philistinete 
khutthah hauna’n Israelte ana phala, vaihawmte 10:10-ah akhelnauh 
kisia a, Pasian ahat ziehun Pasianin Jephthah guotin amaute ana 
hundam hi (Vaih.11:32-33). 1Samuel 7:1-14 ah zong Samuelin 
Israelte khu akhelnauh heisan dingin thu pie in ana hundam hi. 

Khantan Hoi lampi dihtah khu Thuhun Lui khu Thuhun Tha lim 
ahia, Thuhun Tha in zong Thuhun Lui ma pansanin thu agen zela, 
nupa kop tobang ahi uhi.

Baptispa Johan hun laiin Juda mite’n Rome gam ana toupha ziehun 
mipite’n Messiah hing pei ding khu ana galdot uhi. Khuchi hunin 
Johanin kisia dinga ana tangkou pen pomin kisia pina atunga, tua 
khu Rome-te apat maia hunkhe ding hilouin Pasian tawh kikhenna 
sunggil lam khelnate tawpsan ahi thu apuong khie hi.

Johan baptisma-in atup pen khu mite’n Jerusalem maia kithoina 
abawl bawl sangua poimaw zaw khu achielna poma kisia a, 
khelngaidamna atan thei nading u’khu ahi hi. Alah uah khum khel 
ngaidamna neipa aum tah ziehin.

1:6  Sangawngsau mul puon sil: Baptispa Johan khu zawlnei 
Elijah tawh gente ahi (2Leng.1:8; Mal.4:5). Tualeh gammaang laha 
um ahiziehin aumna mun tawh kituoh kivonna  ahi. Sangawngsau 
mul a kigan puonte khu aman atama, Johanin kholum leh khovot leh 
guotuite dalna ding mai apoimaw hi. Puon sil ham-le-khaute khu 
Siempi te kivonna ahia, tualeh puonmalngat chite khu Rome gam 
vaihawmtu leh mithupite kivonna ana hi zel hi (Mat. 11:8). Khuchi 
ahi laiin Baptispa Johanin tuate lim keng louin Pasian zawlneite 
lim akeng zawa, adiehin zawlnei Elijah kivon dan akop ahi zaw hi 
(2Leng.1:8).

Neh leh dawn thuah : Juda mite vantang hinkhuo Bible-a imu 
te ah: Ngasa Ann a nei chi khu mi zawng leh neilate etsah ahia, 
(Mak.6:38), Buvui ne chite zong Ann kizen umlouna mun genna 
zong ahi zel hi (Mak.2:23). Gam khuoizu leh khaukhup khu aumna 
muna gil vasah nadinga gammaang mun gasuo (product) umsun leh 
Pasian guot pieh Ann ahi hi. Johanin gammaang lahah Lou ahou 
siha, Belam khawiin ngakul anei siha, akunga umteng tawh akhosa 
mai dan ahi. Tua khu  Pharisai leh dan theimite mitmu-a  dawipai 
hina lim ahia, Jesu hun laiin milepchie leh danthei mite mitmu ah 
mikhielte toh ne in adawnkhawma, tua khu Pharisaite’n dawi lawm 
nei ahizieh ahi chin ana tangkou uhi (Mat.11:7-19).

Baptispa Johan kivonna-te leh aneh adawnte’n Johan Pasian tunga 
anichin tahsapte lungkham loua akingah zaw dan aetsahna ahia, tua 
khu adihna ahi hi (Mat.6:25-33). 

1:7-8   Kei penin tuiin kahing baptisa, hinanleh ama’n hagau 
Siengthouin ahing baptis ding hi, achi hi. Johanin akhelnauh 
kisiaa, ahun peisa a a khelnate uh ngaidama um-te baptis na bawl 
tamaleh, tuabang baptisma-in  mite hinkhuo-a  sienthouna tah tah 
atun thei siha, tua khu ama nuaa hing pei ding, ama sanga thupizaw 
Jesu Krist baptisma hing um dinga kisingsahna tobang mai ahi dan 
agen hi.

1:9-13  Khantan Hoi Mak sunga Jesu baptisma tanna khu Grik 
hamin thuteng 53 auma, tuate lahah taang khat sung maia suhlat 
ahi (Mak.1:9), baptisma atan zouin Baptispa Johanin Thuhun Lui 
thupuon-te ana subuchinga, tua sungah Mak-in Jesu background, 
apienna leh naupang hinkhuo anei dante ana sulang sih hi. (cf.
Mak.3:31-35; 6:3). Baptisma atanna tungtawna Pasian Gam kot 
kihon dan suhlatna sil poimaw thum tungte khu (Mak.1:9-11)-na 
khu ahia, tua khu Trinity Pasian-te hing kipuonna zong ichi thei 
hi. Tapa khu tatna nasem dingin namdetna baptisma tangin, Hagau 
Siengthou khu Vakhu lim bangin atungah ang tuonga, Pa Pasian khu 
Pa hina nei-in Awging tawh ang theipi hi (cf.Mak.1:15)

1) Vantung kehin akihong hi. 
2) Hagau Siengthou hing kumin, Jesu lutungah ang tuong hi.
3) Awging tawh Van Pasian aw ang ging hi.

Tuatein Jesu khu vanlam guonggalna tawh ‘Sathaunu’ mithupi leh 
‘Pasian Tapa’ hina nei leh thugenkholte banga ‘Bawlsietna thuoh 
suohpa ahi thu ang namdet hi. Mak sung pumpia  sil um bangin 
tuachin  Hagau Siengthouin  Hagaulam galdouna dawkan kidaw, 
Jesu khu Setan sola um dingin gamdaiah asawl doh pai hi (Mk.1:12-
13; Mat.4:1,11;  Lk.4:1-13). Tam thute tungtang Mak-in asuidan 
aneia banga chiemte ahi.

i). Solna  - Gamdai munah (Mak.1:13 v/s Gethsemani Huon sungah 
(cf.Mak.14:32-42 esp. Ma.14:38),  ii). Baptisma  - Tui sungah 



[10] Khantanhoi Mak Hilchetna

(Mak.1:9-11; Joh.1:32; Mat.3:13,17;), leh (v/s) Singlamte tungah 
(Mak.10:38; Mak.15:22-41; cf.Luk.12:50).   iii). Pasian silbawltheina 
in athuom  - Tui sunga pata ang pawtdohin (Mak.1:10-11) leh (v/s) 
Han sunga pata athawkia zou in (Mak.16:6-7; Lat.2:7).

1:14-15   Johan amat ua suongkula akhum nua-un : Tam taang 
khu  atomkima genin, Baptispa Johan tangkou hun beiin,  Jesu tatna 
nasep kipat hun  atun tah dan suhlatna ahi ding hi.

1:16-20   Jesu’n nuazui masate ahatna :  Tualeh Galili tuipi geia 
avah laiin :  Galili gam lailung khu Galili tuipi/dillien adung mel 
13, availam mel 8 ahi. Tualeh tam Tuipi pangah kholien ma ma 
tampi aum hi. Tuachin tam Dil  khu  mi tam tahte  nehsuina mun 
zong ahi hi.

Khuchia Galili  tuipi panga thu agen kawi laiin Peter leh asanggampa 
Andru Lensep amu hi. Amautegel khu ngamana kiva mawng ahiua, 
Jesu’n amautegel khu anuazui dia ahatin alente uh nuasiein azui 
ngal uhi. Jesu’n Peter leh Andru puia apei pai zinzen u’leh Zebedai 
tate Jakob leh Johan-te kuong tunga alenuh khu amu kiaa, Jesu’n 
ahat leh apauh nuasie in azui ngal zel uhi.

Tam nuazui masate’n  hing khuchi tadi vang chi leh suonlam bangma 
um se loua, aw azah zahua 

azui pai zinzen naun,  sil tampi eizil sah hi. “Tuinia a aw nazah u’leh, 
suh nuaa aum lai bangun nalungtang uh khausah sihun” “Tuni” chi  
khu Jesu genna ahi (Heb.3:7,8,15; Lat.95:7,8,9,10).

Dohna:         
1.  Johan nasep leh thupuohte zousie bul khu  koi Guolnei thugenkhol 

tangtunna e?
2.  Krist leh Pasian Tapa hikhawm Habrai hama ‘Mashiyach’ Grik 

hama ‘Christos’ tua khu bang china e, tualeh a umzie bang e?
3.  Baptispa Johan khu Zawlnei koi tawh gente e?
4.  Johan in (Kei)- penin tuiin kahing baptisa, hinanleh ama’n 

Hagau Siengthouin ahing baptis ding koi a genna e?
~~~~~~~

Simmun - 3
(Bung 1:21-45)

KAPERNAUMA DAWIMAT JESU’N ASUHDAMNA

(Thuchin: 1: 25. “Hinanleh Jesu’n ama aphawha, “Sip inlen 
asunga patin hing pawt in,” achi hi).

Laisiengthou
21.  Tuachi’n amaute Kapernaum khuoah alut ua, tualeh khawl niin 

kikhopna inn-ah alut paia, thu ahil ta hi. 
22.  A thuhil khu lamdang asa ma ma ua, Ama’n laigiel mite bang 

loua, thunei tah banga thu ahil ziehin. 
23.  Tualeh akikhopna inn uah hagau bua nei mi khat auma, ama’n, 
24.  Kouma tangin hing umsah in, “Nazareth Jesu nang leh koute’n 

bang ahiei kizopna inei? Koute sumang dinga hing pei na hiei 
mah? Nang koi na hiei chi ka hing thei uhi, Pasian Misiengthoupa 
nahi, chi’n akikoukhie hi,”

25. Hinanleh Jesu’n ama aphawha, “Sip inlen asunga patin hing 
pawt in,” achi hi. 

26.  Tualeh dawibuo-in tua mipa abawl gentheia, ngaitaha kikouin 
asung apatin ahing pawtdoh ta hi. 27.Tualeh aunpiun lamdang 
asa ma ma ua, tuachin tam bang avalong ele? Bang thuhilna tha 
khat ata ele? Aman thuneitahin dawibuate nangawn thu apiea, 
athu amang uhi, chin akidongtuo uhi.’ 

28.  Tualeh Judia gam kimvel zousieah gam chintengah aminthang 
pai ta hi.

Jesu’n Peter sungnu leh midang tampi asuhdamna
29.  Tualeh kikhopna inn akipat apawtdoh tahun, Simon leh Andru 

Inn-ah Jakob leh Johan tawh alut pai uhi.
30. Tuanah Simon sungnu chithuoa damlouin ana luma, tualeh 

amanu tanchin ana hil paiua,
31. Tuachi’n Ama ahing peia, amanu khuta vatuin aphonga; tuachi’n 

achithuoin anuasie paia, tualeh amanu’n ana-uh asep pieh ta hi. 
32.  Tualeh nitah lam nitum zouin, damlou zousie leh dawi matte 

akungah ahing zawpiua,  
33.  Khopi sunga mi zousie kotphungah ahing kikhawm uhi.  
34.  Tuachi’n ma’n mi tampi natna chi tuom tuoma nate ana sudama; 

dawi tampi anotdoha, tualeh dawite’n Ama athei ziehun aham 
ding uh aphal sih hi.

Jesu thu ngen dinga akuonna leh Kapernaum anuasiena
35. Zingmawng khovah masangin athoua, apawtdoha mun sip 

khatah apeia, thungetna ava nei hi.
36.  Tualeh Simon leh akunga umte’n Ama asui ta uhi. 
37.  Tuachi’n amu tahun, akungah mi zousie’n “Nang ahing suiuh,” 

achi uhi. 
38.  Ama’n akunguah, “A bana khuote-ah zong pei vai khuna thu 

kagenthei nadingin, tuami ding mawnga hing pei kahi ziehin.” 
39.  Tualeh Ama’n Galili gam pumpia akikhopna innte uah thute 

genin, dawite anotdoh zel hi.

Miphah damsahna
40.  Tuachi’n miphah khat akungah ahing peia, amasang ah 

akhupdina, “Na ut leh na hing siengsah thei hi chiin angen 
vangua hi.” 

41.  Tualeh Jesu’n ahepi mamaa, akhutin azama, akhoia, “Ka ut hi, 
siengthou ta in,” achi hi.  

42.  Agen zou tahin, aphahnain anuasie paia, ahing siengthou ta hi. 
43.  Tualeh Jesu’n ama khautahin akhama, asawl khe pai ta hi.  
44.  Tualeh akungah, “Koima kunga bangma genlou dingin 

pilvangin, hinanleh pei inlen siempu kungah va kilah inlen, 
nakisiensuona dingin Mosi thupieh silte va laanin, nadam sieng 
ta chi a theina dingun,” achi hi. 

45.  Hinanleh ama apawta; tua thu nasa taha tangkoupiin apuongzah 
pan taa, tuachi’n Jesu alangtangin khopi sungah alut thei tasiha, 
gamdai munte-ah aum zaw ta hi, tualeh mun china kipatin 
akungah mite ahing pei uhi.

Hilchetna:
1:21-28 Kapernaum : Hebrai laia kigel danin ‘Kfar Nahum’ ahia, 
tualeh Rom laiteng leh Arabic hamte ah zong tua bangma in akigiela, 
tua khu ‘Nahum khuo/Ngamatna khuo’ china ahi. Hinanleh zawlnei 
neu Nahum tawh mehbet ding ahi sih hi. Aumna mun khu Galili 
Dilpi mal lam piaua um ahia, asungah mihing 1500 ateng uhi.

Tam Kapernaum kimuna  Khantan Hoi lite sung (Mat.4:13; 6:5; 
11:23;17:24; Mak.1:21; 2:1; 9:33; 

Luk.4:31; 7:1; 10:15; Joh.2:12; 4:46; 6:17,24,59)-te-ah mu ahi. Tam 
khuo khu Siedong pa nuazui Mathiu, (Alphai tapa Levi),  Simon 
Peter, Andru, Jakob leh Johan-te tenna khuo (Home town) ahi uhi. 
Tuabanah, Mak 2:1-in Jesu’n Kapernaum khuo ah ama mimal 
(private)- Inn khat zong anei hidanin eihil a; hinanleh,  anuazuite koi 
ahiei khat Inn, ama lannaia akibul bawl hi dingin zong gintat ahuoi 
hi. Azieh pen tam Inn sung pansanin hun amang zela, suhdam-na 
Nna te zong asem hi. Sabbath ni’n Synagoge-ah thu hilin, khunah, 
‘Hagau bua’ vei sudamin (Luk.4:31-36; Mak.1:21-28). Tuazouin, 
Peter sungnu sudamin (Luk. 4:36-39); Luk 7:1-10 leh Mat.8:5-a imu 
bangin Galkap bu pa suohpa apu ngetna banga asuhdamna mun zong 
ahi zel hi. Tuateng banah Kapernaum khu mi zeng, Inkhumvuma ang 
khiehsuhuh suhdamna mun zong ahi zel hi (Mak.2:1-12; Luk.5:17-
26).

Nazareth Jesu nang leh koute’n bang ahiei kizopna inei? 24. 
Isai 9:1-a zawlnei thugenkhol, Nazareth leh Kapernaum biel 
Galili apatin Messiah hing pei ding ahi chi thu khu Dawite’n 
athei chien mama ua, Dawite chi pen Pasian Vantunga angel pua 
paikhieha naum-te ahi ziehun, Vanlam tanchin atheichien ma ma 
ua, tuaziehin ‘Nang khu Pasian Hing Tapa nahi chi kathei uhi’. Jesu 
khu Pasian Tapa ahi chi atheichien un, ginhuoi (fearful) ahi ngei hi 
chi atheichien uhi (2Kor.6:16;Exo.29:45-46;Lev.26:12). Azieh pen 

Jesu khu Pasian misiengthou pa (Luk.4:34; Joh.6:69‘ Ahun tung 
nailoua (Mat.8:29) koute sumangthang dinga hing pei nama? 
Bible ah Dawite suhmangthai nading theichet hisih nanleh,  Grik 
thumala ‘apollumi’ khu kumtawn gentheina mun ‘hell’ a pailut thei, 
bangkim tunga thuneina neitu ahi dan zong atheichien ma ma uhi.  
(1Joh.2:20; Kih.3:7; 16:5; Mak.10:47; Luk.4:34).

 1:29-31 : Jesu’n Peter sungnu leh midang tampi asuhdamna:
Jesu khu Sabbath niin Synagoge-ah suhdamna nasep leh thuhil-a 
buoi den ahiziehin tawldam 

anuom taa, tuachin Simon Peter leh Andru Inn-ah Sabbath sun Ann 
ne dingin apei ta hi.

Simon Peter leh Andru Inn : Tam khu amaute ni inn khat kitaang 
ahiuh genna ahi. 

 Peter sungnu: 1:30. (Mat. 8:14-15; Lk.4:38-39). Peter sungnu khu 
khawsih/chithuo (fever)- a lupna tunga lum ahi thu ang hil masa uhi. 
Jesu khu sudam thei leh bangkim bawlthei ahi chi mizousie’n athei 
chiet uhi. 

Tam Peter sungnu: chi ahi ziehin Peter-in zi anei hi chi thu (1Korinth 
9:5)-ah imu a, Lokyer’s All Women of the Bible chi laibu gielpa’n 
Peter-in Jesu nua azui masangin zi ana nei ta a, hinanleh ashi san hi. 
Tua zouin, zi anei kiaa; tua khu azin kawikawi nah atahsap awng hu 
dingin azawpi kawikawi hi a chi hi.  Paulin agena, tua khu azi ni-na 
ahia, tuanu nu khu Peter sungnu kichi pen ahia, amanu khu meithai 
ahiziehin, Peter-te nupa tawh teng khawm ahi tuoh uhi.

 Hinanleh, Roman Catholicte’n, Jesu nuazui Peter khu 
zi nei ahiziehin, asuhneu nadingin Peter khu Pope masa pen ahi 
chi’n agenua, ‘tam suongpi tungah ka hattuom katungding ding hi’ 
(Mat.16:18f) chi apansan uh ahia, ‘Suongpi’ chi pen Jesu’n  ama-
lama akigenna ahi zaw hi. Jesu tunga Peter kitungding china ahi 
zawa, Peter tungtawnin hattuom phu ahia, khum hattuom-te khu 
ginna detdou tah ahi ziehun gimthuohna leh bawlsietnate’n asumang 
zou sih hi.

Peter sungnu damlou chi thu ang hil masa pen uhi:
Tam taangin ei sinsah khu Pasian silbawltheina tang dingin Pasianin 
direct-in mi azuon siha, mihing lamah kipiehkhiehna ahiei, Khantan 
Hoi nasepna a gingtu khat leh khat kipanpituoa, mite kunga Khantan 
Hoi puonzahna khu ‘thangkou/Palai leh adangdangte. genna ahi dan 
ei zilsah hi. ‘Na lah uah damlou aum ei? Upate’n sui uhen, hilouin 
‘Upate han unlen’, chi thu imu hi (Jak.4:14-15). Ei kipiehkhiehna 
leh ngaituona pang louin Pasianin direct-in mi asui ngai sih hi.

1:32 : Nitah lam ni tum zouin : Nitum zou chi khu Judate Sabbath 
ni sim dan khu Ziltawpni nitah dah 6 apat Kiginni nitah dah 6 khu 
Sabbath ni ahi ziehin Sabbath bei nading hun Kiginni nitah dah guh 
angahuh china ahi. 

1:33-34  : “Khopi sunga mi zousie kotphungah ahing kikhawm 
uhi:  Simon Inn-a Jesu um ni khu Sabbath nit-a anit nahlai ziehun 
Sabbath botse lou dingin nitum zou angah uh china ahi.

1:35-39 - Jesu thungen dinga akuonna leh Kapernaum anuasiena: 
Zingmawng khova masang : Tam thumal khu Grik hamin 
‘eremos’ ahia, aumzie khu ‘munsip, koima umlouna mun dai’ china 
ahia,  Mangpa Jesu’n ni masa laiin Kapernaum khuo kikhopna Inn 
(Synagogue) ah thu hilin,  ama hing subuoi, dawibua veimi asuhdam 
banah, Peter sungnu sudamin,  imut hun ding zong nei theilou khopin 
mipite’n asuhbuoi ziehin mun sip zuon dingin zingpi ma tahin apawt 
hi china ahi. Tam Zingmawng khova masang chi khu Khawlni 
beizaw, hapta sunga ni masa pen ahia, tua khu ‘Sunday’ ni ahi.  
Jesu khu Pasian Gam Khantan Hoi gen banah mipite naseppiehna, 
suhdamna nasep leh adang dangte sema hun azah zel ziehin,  ang 
gim zela, tuachieng leh mun sip leh thumna mun dinga deihuoi 
munte delin ana khosa zel a; tuachi’n zingmawng matah khu Pasian 
leh avansawltahte dinga deihuoi hun siengthou ahi zieh zong ahi hi.

1:40-43- Mi phah khat hing peiin, amasanga khupdinin ‘Na nop 
leh nei sudam thei  hi,’chi’n angen vangut leh Jesu’n zong hepi ma 
ma ahi ziehin, akhutin azama, ‘ka nuom hi,  siengthou ta’n’ a chi hi. 
Tam natna khu ‘Phahnatna’ (leprosy) chi ahia, Bible-in tam bang 
namte khu ‘Hansens disease’ thu genna (Lev.13:2)-a ‘mihing vun 

tunga pat ahiei, chikang (mildew) ahiei umte bang ahia, (Lev.13:47), 
tua khu BC.600 laiin India gamah tuabang natna nei mi ana um 
ngaia, tua bang natna neite’n  nervous ahiei, piengsuol piendan 
dinmun anei uhi. 

1:44-45 : Khau tahin ‘Koima kungah bangma gen lou dingin 
pilvangin chi’n asawl pai ta hi’ Lainat um tah khat khu Miphah 
pa’n Jesu kungah ‘ei sudamin’ chi louin, ‘Na nop leh, nei damsah 
thei hi’ achithaw penin Jesu lungsim akhoi mama hi. Tuaziehin, 
ahepi mamaa, ka nuom hi, siengthou ta’n chi’n thu ana pengal  
hi. Tam thulomin ei sinsah khu kithoina athauthau leh ahoi hoi, 
mihing mit-a etlawmte sangin lungsim tahpi leh kihawmthaw taha 
kingaingiemna lungsim khu Mangpa’n bangchihtanin aen zing ahi 
chi khu ahi. Pasian pom tah kithoina khu (Lat.51:17; Isai.57:15). 

Nadam taa, nadam tah thu theipina Mosi danin aphut silte valaan 
in. Mosi dan: Lev.13:1ff. Mi koizong phah natna veia ang dam kia 
chiengleh, adamna thu theipi dingin Siempuin enchienin anatna khu 
savun tunga atawn sih leh apuonte sawpsiengin ama khu asiengthou 
ta’ chia puon ahi ding hi. Hagau lam sila aetsah khu Mi koizong 
tahsa phah natna khel louzong, hagaua phahna ahia, tuabanga Phah 
natna vei-te khu mi te tawh dan leh dun neia zawhkhawm theilouin, 
kei thu ahisihleh chite bang khu ahia, Mosi huna Phah natna veite 
khu mihon te lahah um phal ahi siha, Camp pulamah koi ana hi 
zel bangin mihon laha tatheilou, tuom len, ngaidan tuom hau, 
midangte bangma a simloute bang ahi zel hi. Tuate khu Khantan 
Hoia ang pientha chiengun midangte tawh hing zawhkhawm theiin, 
kivaihawmna dan leh dunte hing zain midangte tawh kithuguolin 
ang um thei pan ding uhi. Tahsa felna tel loua, hagau mi chi khu 
alangbai ahia, mi piengtha khu leitung mite mitmua zong pomtah 
leh ngaisang huoi bang ahi ding hi chi ei zilsah hi.

Hinanleh ama Phah natna veia asuhdampa’n athupieh mang 
louin: Gam chin tengah atangkou paia, michintengin athuguh athei 
tah ziehun Jesu khu khopi sunga langtang tahin alut thei nawn siha, 
hinanleh munchin apatin sudam theipa umna mun koima’n ahai 
vawt sih hi. Tuabangin Khantan Hoi khu aneitu leh atangtu kama 
phuolsel thei guol ahi lou dan zong ei zilsah ahi.

Dohna:         
1.  ‘Nang khu Pasian Hing Tapa nahi chi kathei uhi koite chi e?.
2.  Kapernaum Synagoge-a thu ahila, dawimat asuhdamni khu 

bang ni e?
3.  Bang zieha mite’n nitah lam nitumzou angah zel uh e?
4.  Zingmawng khova ma khu Jesu dinga bang hun e?
5).  Jesu’n Phah asuhdampa kungah koima kungah bangma gen sin 

chi napia, bang dia gamtenga atangkou ahi diei?
~~~~~~~~

Simmun - 4
(Bung: 2: 1-28)

(ZENGSUHDAMNA, LEVI HATNA, KHAWLNI TAN THU A 
DOHNA)

(Thuchin 2:9 “Mi zengpa kungah na khelna ngaidam ahita chi 
leh Thou inlen, na lupna la inlen, kengin peita in chi koizawh 
agen nuom zaw ei)?

Laisiengthou
Jesun mi zeng a suhdamna

1. Tualeh ni bangza ahiei nuain Kapernaum khuoah ahing lut kiaa, 
inn ah aum chi thu akithang ta hi.

2. Insung leh kotkhah kim nangawnah umna ding umlou khopin 
mi tampi ahing kikhawm pai ua, tualeh Ama’n akung uah thu 
agen hi.

3. Tuachi’n mi li in mi zeng khat ahing zawng ua akungah ahing 
pui uhi.

4. Mipi atam seng zieha, akung naia ahing pei theilou tahun, 
aumna inn tung aphetvang ua, aphevang zouun, mi zeng khu 
alupna tawh akhaikhesuh uhi.

5. Jesu’n aginnauh amu tahin mi zengpa kungah, “Tapa, na 
khelnate ngaidam ahi ta,” achi hi.

6. Hinanleh laigiel mite pawlkhat khum munah atouua, alungsim 
un, 

7. “Bang dinga tam mipa’n Pasian gensiea, tambang thu agen 
ahiei? Pasian chi loungal koi ahiei khelnate ngaidam thei?” 
chiin angaituo uhi.

8. Tualeh Jesu’n alungtangun tam bangin angaituo uh chi 
alungsimin ana thei paia akung uah, “Bang dinga tam thute 
nalungtang a ngaituo nahi uoi?

9. Mi zengpa kunga na khelnate ngaidam ahi ta chi leh Thou inlen, 
na lupna la inlen, kengin peitan chi koizawh agen nuom zaw ei?

10. Hinanleh Mihing Tapa in leitungah khelnate ngaidam theina 
anei hi, chi nathei nadingun,” mi zengpa kungah,

11. “Thou inlen, na upna la inlen, na innlamah pei in, ka hing chi 
ahi,” achi hi.

12. Tualeh ama khu ahing tou pai, amaute zousie mitmuah alupna 
ala a, apei ta hi, tuachi’n aunpiun lamdang asa ma ma uhi. 
“Tambang, sil mawng mawng imu ngai sih uhi,” chi’n Pasian 
aphat uhi.

13. Tuachi’n apawt doha, tuipi geiah apei kia ta hi, tualeh mipite 
akungah ava peiua, tualeh Ama’n thu ana hil hi.

14. Tualeh apei kawmin Alphai tapa Levi, sie donna muna tou 
amua, akungah, “Hing zuiin,” achi hi. Tualeh adingdoha Ama 
azui ta hi.

15. Tualeh Jesu’n Levi inn-a annkuong aim laiin, siedong mite leh 
mikhiel tampiin Jesu leh anuazuite aumpiua, mi tampiin, anua 
azui uhi.

16. Tualeh laigiel mite’n mikhielte tawh ann nekhawm amu tahun 
anuazuite kungah, bangchidan ahiei? “Sie dongte leh mikhielte 
tawh aneha adawn?” achi uhi.

17. Jesu’n tua khu azah tahin, akung uah, “Mi chidamte’n Daktorpa 
atulmaw sihua, mi damloute’n atulmaw zaw uhi, midihtatte han 
dinga hing pei ka hi siha, mikhielte han dinga hing pei ka hi zaw 
hi” achi hi.

Ann ngawl thua dohna
18. Tualeh Johan nuazuite leh Pharisaite’n ann angawl zel uhi. 

Tualeh mite ahing peiua akungah, “Bang dinga Johan nuazuite 
leh Pharisate nuazuite’n ann angawl ua, Nang nuazuite’n 
angawllou uh ahiei?” achi uhi.

19. Jesu’n akung uah, “Moupuite kunga mouneipa aum laisie 
moupuite’n ann angawl thei ngai uh ama” Mouneipa akungua 
aum laisie ann angawl thei sih ding uhi.

20. Hinanleh mouneipa akungua  kipata puimang nite ahing tung 
dinga, tua ni chiengin ann angawl ding uhi.

21. Koima’n puonlui puon tha themin aphaw ngai sih hi, phaw ta 
uleh, aphawna penin alui pen aluoikeh dinga, asuse zawsem 
ding hi.

22. Tualeh koima’n uoin tha, savun thawl luiah athun ngaisih hi; 
thun ta uleh uoin thain savun thawl aphukeh dinga, uoin akibo 
dinga, tualeh savun thawl zong ase ta ding hi, uoin tha khu savun 
thawl tha a thun ding ahi zaw hi, a chi hi.

Khawlni thua dohna
23. Tualeh khawlni-in bu lei lai kantanin apeiua, tualeh anuazuite’n 

apei kawmun vuvuite azut pan ta uhi.
24. Tuachi’n Phairisaite’n akungah, “Envawi, bang dinga amaun 

khawlni a bawl sienglou abawluh ahiei?” achi uhi.
25. Tuachi’n Aman akunguah, “David leh alawmte atahsap ua, 

agilkiel laiun, asilbawluh na sim khat ngai sih uh amah?
26. Abiathar siempu lienpen ahi laia, Pasian inn a aluta, siempute 

loungalin aneh sienglou tanghou siengthou kikoi aneha, alawmte 
zong apieh thu,” achi hi.

27. Tualeh Aman “Khawlni khu mihing a dinga bawl ahia, mihing 
khu khawlni adinga bawl ahi sih hi.

28. Tuaziehin Mihing Tapa khu khawlni Mangpa zong ahi,” achi hi.

Hilchetna:
2:1 - Miphah pa asuh dam zouin Lui akan a (Mat.9:1-8), Mak-in 
Kapernaum min mai atalang a, Mathiu in ‘Ama Inn’ chi agenlanga, 
khum Inn pen achila Peter Inn hi ding dan ahi  (Mak.1:29). Hun tom 
khat zou nuain Kapernauma aInn-ah: chi khu mun tuom tuomah 
hun bangtan ahiei ava mang tadi chi aensah hi. Pulamah mipite 
ziehin thawm aging tama, tuaziehin ana um zelna, Kapernauma 
atenna Innah chi ahi.

2:2-5 - Aginna uh thupi asa a : 
Grik ham bula ‘pistis’ umzie khu bang ahiei khat atah tah hi dinga 
ginna leh kingah ngamna ginna aum thu genna ahi. Jesu thuneina 
khu khielte ngaidamna leh suhdamna zawh khawm ahi hi. Tam 

kingah ngamna ginna ziehin Inn tung phetvangin damlou pen Jesu 
maitang zawnah ang luikhieua, tuachi’n Jesu’n akhelna ngaidam ahi 
ta’ ana chi hiau hi. Ginna khu nasep pang sih leh ashi hi’ (Jak.2:17). 
Tam munah tahsa natna leh khelna’n bang kizopna anei e? chi 
thudoh nam khat asuoh thei hi. Ama’n i natna te apuoa, i gitlounate 
ziehin vuoh sidupin auma, akivuohna huoltaite ah suhdamin i um 
uhi’ (Isai.53:5). Jesu khu khelna zieha, natna leh shina doua hing 
pei ahi ziehin Kros a khetbeha aum chienga namchin hundamna 
tung ding pen tung nailou, tahsa hing dama natnain akante phelnain 
khelngaidamna khu Grik thubul ‘ngaidamna’ chi khu ‘aphiemi’ 
chi ahia, tua khu ‘peikhie hen’, ‘hentangin um da hen’ china ahia, 
Pasianin na khelna tawlmang ta hen chi thu (Lat.103:12) ah imu hi.

Mak-in ‘Jesu’n aginna uh amu tahin’ chia ana gen pen mizengpa lam 
ngata agen ahia, theisiem dinga hoi khu, khum mipa khu alawmte 
ginna zieha angaidam ahi sih hi. Tualeh Jesu’n alawmte teng khelna 
bang dinga ngaidamna thu agen lou ahi diei chi vang itheichien siha, 
tam damloupa khu ama Pasian lam silbawltheina suhlatna ding atup 
pen ahi maithei hi. Tuamabangin eite zong midang ginna dampi thei 
ihi sihua, tahsa suhdamna leh hagau lam khel ngaidamna khu ei ma 
chiet apat ahi ngei ding ahi chi khu ei zilsah nuom pen ahi hi.

2:6-12 - Zeng damsahna :
Tam damsahna khu Mat.9:1-8; Luk.5:17-26 ah zong imu hi. Tam 
tanchin sungah Juda lamkai hon, Jerusalem, Galili leh Judea gam 
apat hing peikhawmin Jesu ang doudeh thu uh imu hi (Luk.5:17). 
Tam mizengpa lawmte honin Jesu’n anatna sudam thei ngei ding ahi 
chi theiin bangma nielbuoi se louin akhaikhe suh uhi. Amapa khu 
tam leitung khelna chintengah ana kitulut leh thuohgim tahin ana 
um ta hi. Tua khu Judate’n, mite’n natna avei chiengun khelna zieha 
damlou ahi, ana chi mawng uh. Jesu’n tuate zousie thei ahi ziehin 
‘Na khelna ngaidam ahi ta hi’ ana chi hi. Khum munah Juda lamkai 
hon zong alah uah aumua, tuachi’n Pasian loubuong khelna ngaidam 
thei mi aum ama? ki Pasian sah taha mite khelna angaidam! chi’n 
ana phunnawi ua, Pasian gensie hi zong achi nalai uhi. (Luk.5:18-
21; Isai.43:25)

Jesu’n khuchia aphunnawi uh athei hiaua, ahamzah ‘Na khelna 
ngaidam ahi ta’ chi khu Kumtawn tawh kizawitawn zaw leh ‘Mihing 
Tapa’n mite khelna angaidam thei hi’ chi asuhlat nuom zieh zong 
ahi hi. (2:10). ‘Na dam taa, na lupna la inlen, pei ta’n’ chi penin 
mizengpa khelna ahuom khah lou ziehin  akhelna ngaidam ahi thu 
ziehin anatna zong adam ngala, tua khu amute mitmuah sil lamdang 
leh Ama kigen banga Jesu’n bangkim tunga thu anei dan aensah 
(Luk.5:22-26) a, tuabang sillamdang bawl theina pe pa Pasian 
pahtawiin, Jesu  zong khum gam pumpiah amin athang ta hi.

Mathiu ahatna. 
2:13-17 : Tuateng zouin pawtdohin Tuipi geiah avah kiaa, Khuchi 
laiin Sie dongpa ‘Levi chi khu Alphai tapa ahia, Mathiu chi sangin 
Levi chi khu adih zaw thei ding hi. Mathiu umzie khu ‘Yahweh 
silpieh” china ahia, Jesu nuazuite min list dungzuiin akuona pa ahi. 
Tam Mathiu tanchin  khu Bible-ah gen ding aum khol siha, theia 
naum sun khu Siedong ahi. Mathiu khu Sie dong mi ahi ziehin leh 
nuazuite laha laisiem umsun ahi tuoh hi. Grik, Aramaik leh Latin 
hamte zong siem mi ahi. A sie donna khu Rome kumpi nei ahia, 
Kapernaumah atenga, Kapernaum khu Herod Antipas vaihawmna 
huom sung ahi ziehin Rome neia siedong hilouin Herod neia siedong 
ahi zaw hi. 

A siedon dan khu:  i) Government sie (Inn khasana) ichi tobangte 
leh Inma suoh ga leh te-te sawmakhat asum ahiei, avan ahieia apieh 
te-uh ahi a,  ii) Income Tax (pulam apata hinglut sumte,  (iii) Poll 
tax (Mihing sie) i.e. pasal kum 12-65 ten kum china makhai apieh 
zel ding uh leh adangadangte, hichibang mihing ahia, anasep khawh 
tah siedonna dawkana toulai Jesu’n hing zuiin chia ahat leh i aw, 
aa aw umlouin azui pai zinzen (Mat.9:10; Luk.5:28) a, Levi inna 
ann ne-a atou laiun, Siedong dangte leh mikhiel tampi tawh Ann 
nein atoukhawm valuoi uhi. Khuchia Pharisai leh laigiel mite’n 
nuazuite kungah mikhielte leh siedong mite tawh bang zieha Ann 
anehkhawm uh ahiei chia adohna uh azah tahin “Mi chidamten 
Doctor apoimaw sihua, adam loute’n apoimaw zaw hi” chi bangin 
“Midihte han dinga hing pei kahi siha; mikhielte han dinga hing pei 
kahi zaw hi” (2:17) achi hi. Jesu’n mikhiel achi-te koite ahi ding 

uoi? Jesu gen dana mikhiel kichite khu  ama’n ahat eite ihi uhi, 
aginna eite tungah angah hi. Azieh pen, eite tawh ateng khawma, ei 
tobang mikhielte anuasie nuom sih hi. Khelnain kumtawn gawtna 
mun ei tut ding athei ziehin amaa um thutah ithei lou ding adei siha, 
tuaziehin mikhiel  atel tuom se se hi.

2:18-22  : Anngawl thu dohna : 
Anngawl khu Juda sakhuo tawndan leh silphutte laha khat ahi ziehin 
Pharisaite leh Johan leh anuazuite’n zong dan phutte dungzuiin 
ana bawl zelua, hapta khat sungah a ni ni nileh ani li-ni’n Johan 
nuazuite’n kisiana ann ana ngawl zel uhi. Khuchi laiin, Jesu leh 
anuazuite’n angawl lou ziehun mite hing peiin Jesu kungah dohna 
ang siem uhi.

2:19 : Tam dohna khu Mangpa Jesu’n gente thu thum tawh ana 
dawng hi.  i) Mou neipa leh mounu  ii) Puon lui khu puon Tha 
themkhat toh phaw thu leh  iii) Uoin lui, uoin tha thawla thun thute 
ahi. i) Ama Mangpa Jesu khu Moupa ahia, nuazuite khu Mounute 
ahi sah hi. Tualeh Anngawl khu thuohna leh lusuunna ahia, ama tam 
leitungah atahsain aleng nalaia, Van akatou dinga, aminin Hagau 
Siengthou pieh chiem khu ang tung dinga, khum Hagau Siengthoua 
chiemtea um hattuomte la dingin leitung tuon loua ang pei kia ding 
thu genlawh pehin, tua tawh akhumsin ahi.  Puonlui puonsethem 
tha tawh phaw:  Puon lui khu Judate sakhuo genna ahia, Puon tha 
Khantan Hoi hundamna thu genna ahi. Judaism kunga Hundamna 
khantan Hoi gen ahi chiengleh Puohlui Judaism ase ding hi.  Savun 
thawl lui leh thawl tha:   Savun thawl lui khu  Juda sakhuo leh 
lamkaite genna ahia, Savun thawl tha khu Jesu nuazuite genna ahi 
kia hi. Uoin (Zu) khu Khantan Hoi) hiin; tam khantan Hoi ziehin 
dan lui leh dan tha tungtawnin buoina apien ding thu genna ahi.
Danthupieh sangin Itna athupi zawa, Lei Kanaan sangin Vangam 
athupi zaw hi (Heb.12:18-24; Aluiin Juda namte mai ahuoia, Atha 
in Vanneia mizousie ahuoi sieng hi (Isai.49:6).

2:23-28 :Khawlni thua dohna : Mat.12:1-8; Lk. 6:1-5. Sungah 
zong imu hi. Tam Thulom sungah Jesu leh Pharisaite Sabbath nit 
tungtanga akiniel laiun nuazuite’n lou laia buvui ashitan u’khu 
Pharisaite’n Sabbath nia nasem bang leh, Mosi dan botsie ahiuh chi 



[24] Khantanhoi Mak Hilchetna

nahpi  tahin ngohna leh awimawna lien tah apieua, hinanleh Jesu’n 
Pharisaite thuhun lui kam ni tawh ana dawng/deh hi:
1) Danbawsiet tungtangah Davidin danthupieh ana theia, tua khu 

Deuteronomy 23:25 “Na invengte uh bu leia navah chiengun 
buvui nadeiza za na khutin nazut thei dingua, hinanleh bu vui 
dinglaite kawitea na-at lou dinguh ahi” achi thu thei lou nahi uh 
ama? achi a;

2) Siempute neh dinga kikoi Anpheng siengthou khu ama leh 
tangval ngate’n aneh thu tawh ana dawng/deh hi (1Sam.21:1-
9).  Tuaziehin “Sabbath khu mihing a dinga siem ahia, mihing 
khu Sabbath a dinga siem ahilou dan akawhmuh hi. Tuaziehin 
Mihing Tapa khu Khawlni Mangpa ahi, achi hi. 

2:27-28 :  Thuhun Lui leh Thuhun Tha etkahna :Tualeh ama’n 
khawlni mihing a dinga siem ahia, mihing khu khawlni a dinga 
siem ahi sih hi. Tuaziehin “Mihing Tapa khu khawlni Mangpa ahi 
hi” (Mak.2:28; Luk.6:5; Mat.12:8). Thuhun Luia Khawlni kichi 
khu Sabbath ahia, Sabbath kipatna bul khu  Genesis 2:2 ‘Tualeh 
Pasianin a ni sagi niin anasep azou taa, tuachi’n a ni sagi niin anasep 
zousie apat akhawl ta hi. Tualeh Pasianin ani sagi ni khu guol azawla, 
asiensuo ta hi, aziehpen tua niin Pasianin asep abawl zousie apat 
akhawl tah ziehin. Sabbath khu nit siengthou dingin thu apieh 
hi (Exo.20:8-11; Deut.5:12-15). Sabbath bang etsah ahia, koite 
kunga pieh e? Egypt apata hutkhiehna thupi tah tawh apawtkhieh uh 
theizing na leh Zion muol leh Oliv muol tun theina ahi (Deut.5:15) 
Abraham leh asuonte, Tep tante’n anit ding ua pieh ahia, tua khu  
Mangpa kipana, guolzawlna, Jakob gouluo nading, muolsangte 
a kai thei nading (Isai.58:13-15). Thuhun Luia Sabbath nit hoi loute 
khu Babulon lui pieua Zion la sa theilou leh Zion ngaia kihahsielte 
ahiua, Zion muol chi pen Jerusalem umna muol khu ahia, Oliv muol 
khu Jesu van ka touna leh Kum 1000 Manggam vaihawm dinga 
ang tot kia na ding khu ahi hi. Sabbath khu Dispensational truth 
sui mite gendanin AD. Kumzabi 21 in Thuhun Lui sil zousie beiin 
Thuhun Tha lim Jesu Krist tahsain Leitungah ang lena baptisma 
atan zouin hangsan tahin Sabbath thakhelin Sunday ang mang 
pan ta uhi. Tua khu ‘Mangpa Ni’ (Kih.1:10) chi ahi hi. Nuazuite’n 
Sunday khu ‘Khawlni chi louin, ‘Mangpa Ni’ or ‘Pasian ni’ achi 

vateh uhi. Ellen G (our) White-1 laibuah  Sabbath v/s Sunday chi 
thuguh tulai Protestant hattuom-te theichet dia deihuoi thu phamaw 
aum ziehin nounel deua genchet ahoi ding hi.  Judate Sabbath sim 
danah Ziltawpni nitah dah 6 apata Kiginni nitah dah guh tan khu 
Sabbath ni ahi (Genesis 2:1-3; Exodus 20:8-11; Isai. 58:13-14; 56:1-
8; Nasepte 17:2; Nasepte 18:4, 11; Luk 4:16; Mak 2:27-28; Matthiu 
12:10-12; Hebru  4:1-11; Genesis 1:5, 13-14; Nehemia 13:19). Tua 
khu ‘Khawlni’ chia minvaw ahi. Pasian taang siengthoua pui ahi 
ding uhi (Isai.56:7).

  Sabbath nit hoi loute khu saltangin Babulon luipieuah Zion 
la sa theiloua, Zion ngaia kihahsielte  ana hi uhi. Tuaziehin Israelte 
dingin Zion Taang leh Oliv Taang leh gamchiem Kanaan gam tun 
thei ding khu thalaw tah mama ahi banah, Abraham suon, Teptante 
zah dinga Pasianin apieh ahi boua, anuom nuomin anit thei ding ahi 
siha, Vangam tunna ding thuchiem aum kha siha, Israel mite adingin 
Pasian tang siengthou tun theina mai ahi bou hi. Khuchi ahi ziehin, 
Jesu’n Sabbath ni anit sih china ahi. Azieh bulpi khu ‘Mihing Tapa 
khu Khawlni Mangpa chi ahi bangin Sunday khu ‘Mangpa Ni’ chi 
ahia, tua khu Jesu’n leitunga tahsa a ang len tah ziehin Sabbath 
khu Sunday in ang heng ta hi (Kih.1:10).  Sabbath ni asuhsiet zing 
ziehin dohna tampi zong ana tuoh banah Kros-a  khetbeh ahi dinga 
ahehnate lah uah zong Sabbath abotsie hi chi zong apang nalai hi. 

Bang zieha  Sunday khu Mangpa Ni hi thei e? Apien ni Sunday, 
Tep kitanni Sunday, Kum 12 achina Jerusalem Temple-ava pei ni 
Sunday, Kana khuoa Tui Uoin asuosah ni Sunday, Lazar akaithaw ni 
Sunday, Baptisma atan ni Sunday, athawkia ni (Mat.28:1) Sunday, 
athawkia zou leia ni swmli (40)- atam sunga nuazuite kunga akilah 
zel ni khu Sunday ni zel ahia, Patmos tuilaisie-a  Johan kunga ava 
kilah ni zong midang hiloua, Mangpa ngei ahi chi Johanin athei thei 
na dingin Sunday ni ma in ava kilah se se hi. Penticost nia Hagau 
siengthou hing tun ni zong Sunday ahi chite leh adangdang tei.

Sabath khu AD. Kumzabi 21-apata suhbei ahi tah dan:
AD.312 masang lai pehin Hattuom masate’n Sunday ni ngen ana 
mang ta uhi. Tam bangin:

1. AD.107-in Ignatius laibuah Sabbath nit  talouin, I hinna dinga 
thoukia ‘Mangpa Ni’ (Sunday) nit zaw ta un’ chi thu laibuaah 
atuong hi.

2. Justinemartira Apology bu, AD.155, Sunday ni’n Kristiante 
akikhawmua, Sawltah leh zawlnei thugelte simkhiein, thugennain 
azuia, thumguolnate anei uhi chi zong ana giel khawm hi.

3. AD.111-113 in Bithunia Governor Piliny-in Rome Lengpa 
(Emperor) Trajan lai ahah naah ‘Ama dinga ni thupi pen Mangpa 
Ni in kikhopna anei zel uhi, chi thu ana giel hi.

4. AD.144-222 in Lion Bishop Ireneaeus, ‘Mangpa Ni’ (Sunday) 
loungalah Mangpa thawkia kipapina kikhop alem thei vawt sih 
hi zong ana chi ahi.

Tam teng banah AD.321 ma laiin Rome Lenggam sungah Sunday 
khu nasepna ni dang khata na um pen Constantine-1 khu Leng ang hi 
bepin Sunday ni khu Thukhenna munpite, khutsiem silbawlna lamte 
leh gam sung mipi pumpiin Sunday ni pumlum khu tawldamna ni 
a nit tah ding thusuo (Civil degree)  ana puong ta hi. Tam khu Jesu 
hing puoh Thuhun Tha khang, Sabbath suhtawpna leh Sunday hun 
hing kipatna bulpi ahi hi. 

Jesu leia atahsaa ang len tah nuaah Sabbath hi nawnlouin Mangpa 
Ni/Pasian ni chi khu nuazuite hamzah tangpi leh azahdanuh ana 
hi ta hi. Tuateng hinanleh Jesu Leiah tahsaa leng zel kawmin Juda 
mipite’n ama Jesu khu Sabbath neipa ahi lam theilou leh, ki Pasian 
sah  chiin aniel zing uhi. 
Dohna:
1. Grik ham bula ‘pistis’ umzie khu bang genna e?
2. Mizengpa lawmte in Jesu’n anatna sudam thei ngei ding in bang 

a bawl uoi?
3.    Mathiu min umzie khu bang e?
4.    Anngawl khu Juda sakhuo ading a bang e?
5.    Pharisaite’n hapta khat sung ah nibangzat  ann angawl uoi?
6.   Savun thawl lui leh tha khu  koite gen na e?  
7.    Sabbath khu koite a dinga kisiem e?
8.    Mangpa Ni kichi khu bang ni e?

~~~~~~~

Simmun - 5
(Bung: 3:1-18)

(KHUTZAW SUHDAMNA LEH SAWMLEHNITE TELNA)

 (Part-1)
Thuchin:  3:13 “Ama muol tungah apei toua, adeituomte akungah 
ahana, tualeh amaute akungah a hing pei uhi”.

Laisiengthou

Mi khutzaw suhdamna
1. Tualeh Jesu kikhopna innah alut kiaa; tuanah mi khutzaw khat 

ana um hi.
2. Tuachi’n ama amawsiet theina dingun, khawlnia asuhdam leh 

asuh damlou adap et uhi.
3. Tuachi’n Ama’n khuzawpa kungah amailamah “Hing pei 

vawi,” achi hi.
4. Tualeh Ama’n akunguah, “Khawlni-in silhoi bawl ahiei sieng, 

ahisihleh silhoilou bawl?” Hundam ahiei sieng ahisihleh 
thalup, achi hi. Hinanleh amaute asip dide uhi.

5. Tuachi’n alungtanguh khau zieha lunggim mama leh lungthah 
puma, amaute aet kawi nuain, Ama’n tua mipa kungah, “Na 
khut zahdoh vawi,” achi hi.Tualeh ama’n  azahdoha, alang 
khat bangin adam ta hi.

         Pharisaite’n Jesu thalup dan ding akikum uh
6. Tuachi’n Pharisaite apawt khieua, ama athalup theina dan 

dinguh ngaituoin Herod pawla mite tawh akithukum pai uhi

7. Hinanleh Jesu khu anuazuite tawh tuipi langah apei ta ua, 
tualeh Galili gam akipat mi tampiin ama azui ta uhi.

8. Tualeh asilbawl thupi dante azahun, Judai gama kipat, 
Jerusalem akipat, Idumea akipan, Jordan gala kipat leh; Tai-ar 
leh Sidon khokim akipatin, mipi tampi akungah ahing pei uhi.

9. Tualeh mipite ziehin, Ama dinga kuong meng khat mansaa na 
koi dingin anuazuite ahila, tuachilouin ama atuonchil kha ding 
uhi.

10. Aziehpen mi tampi asudam taa, tuachi’n natna nei poumain 
Ama akhoikhah theina dingun abaw valuoi uhi.

11. Tuachi’n dawibuate’n Ama amu tah chiengun amasangah 
akhupbohua, “Nang Pasian Tapa na hi” chi’n akikou uhi.

12. Tualeh Ama’n atanchin gendoh vawtlou dingin khautahin thu 
apie hi.

Jesu’n sawmlehni te atel na
13. Ama muol tungah apeitoua, adeituomte akungah ahana, tualeh 

amaute akungah ahing pei uhi.
14. Tuachi’n A kunga um ding leh thugena asawlkhieh theina 

dingin sawmlehni te aguota,
15. Damloute suhdam theina leh dawite deldoh theina thu nei ding,
16. Ama’n Peter chia amin aphuopiehpa Simon,
17. Zebedi tapa Jakob leh Jakob sanggampa Johan; amaute min 

Boanerges aphuoa, tua khu Van ging tapate china ahi,
18. Andru, Philip, Batholomai….

Hilchetna
Mi khutzaw suhdamna 

3:1-5 - Jesu kikhopna Inna alut kia leh Khutzaw ana um hi:  
Mak 3:1 sungah Pharisaite bang dang gel louin Jesu mawmat nading 
mai ngaituoin asul zuiua, mun tuom tuom tuon kawi kawiin atawpah 
Synagoge-ah alut kia leh Mi khutzaw khat ana uma, bang ang bawl 
ei chia akaihiet laiun Jesu’n khutzaw kungah ‘Hing pei in’, achia 
nakhut hing dom touin achi tahin khutzawpa’n akhut ang domtou 
leh adam suoh taa, angaituona teuh athei ziehin, Jesu’n Khawlnia 
silhoi bawl leh sil hoilou bawl koi ahi zaw diei chi’n adong leh aham 
puoh aum sih uhi. (Mathiu 12:9-14; Lk.6:7;19:1;20:20).

3:3:6 - Tam Taang khu Khantan Hoi Mak laibu-a Herodian-te 
genkhah ahina masa pen ahia,  tam Herod-te khu Rome-a kipata 
Judea leh Galili gama vaihawm dinga thuneina kipete ahiua, Herod 
lienin Jesu apien khieh khieha tha dinga ana bawl ahi tabou a 
(Mat.2:1-12). Tuachi’n agam khu hop li in akikhenkeh taa, atapa 
Herod Antipas-in Galili leh tam tanchin kigen laia akung nai gam 
bielte tungah thu anei hi.

Herodian-te khu Pharisaite tawh akizop hoi ma mate ahiua, 
Pharisaite’n Mosi Dan khu Messiah hing tunga Rome opbetna 
neia pata hing hunkhe dingin angaituo uhi. Tamte ziehin Jesu khu 
nawngkai leh huothuoi mama in  angaituo uhi. Herodian-te’n vang 
Temple leh sakhuotna tawh bangma kizopna anei siha, amaute 
ngaituo thupi pen khu Lengpa Israelte tunga vaihawmna mai mai 
ahi bou hi.

Lam tuom dangah, Pharisaiten Herod-in thulien khat tunga (legal 
authority)- nei ahi lam tah atheiua, hinanleh Pharisaite’n vang anei 
lou ziehun, tam Herodiante tawh Jesu mawmat-a tha tei tei ding 
deina lungsim alien ma maa, tuaziehin Herod-te khu ana kikuppi uh 
ahi hi. Aziehpen  Rome kumpi khu Judate helbawlna thua nasa taha 
lungkim lou ahiua, tua khu AD-.6 laia Makabi leh apawlte helna bul 
khu Jesu hiin zong ngohna abawl uhi.

3:7-8 - Pharisaite dingin Sabbath nia, vahle dei ahuoi lou ziehin 
Jesu leh anuazuite Sabbath ni’n  Tuipi lamah apeiua, khuna asilbawl 
lamdang te ziehin mi tampi te’n akung ang zuon chiet uhi. 

3:9-10 - Jesu’n mi tampi asuhdam ziehin mipi leh damlou 
chintengte’n ama akhoikhah thei na dingin ahon baw valuoi ziehun,  
nuazuite’n ama tuon nading Kuong neu khat na guonggal dingin 
ahil hi.

3:11-12 - Dawibua te’n ama amu tahun : 
Dawi bua te khu Vana pata kipaikhie, Van lam sil leh Pasian hina 
theichien te ahiua, leitung miela aum chiengun Pasian Tapa ahina 
atheichien ziehun leh ama khu Kum 1000 vaihawm hun tung loua 
amaute tunga vaihawm ta ding banga angai ziehun thupha atawi 
zel uhi. Tualeh Jesu khu Khantan Hoi genin, sakhuo lamkaite tawh 
kinielin, dam loute suhdamna nate sem tamaleh, ahun kizoma zapi 
maia kilah anop lou ziehin atanchin gen puoh lou dingin akham zel 
hi.

3:13-21 Jesu’n sawmlehnite atel na:
3:13-14 Ama muoltungah apei toua, adeituomte akungah ahana, 
tualeh amaute akungah ahing pei uhi.
Nuazui chi kammal Grik hamin ‘apostolo’ aumzie khu ‘sawla um 
pa’ china ahi.

 Jesu’n Nuazui 12 atelin  etsah ana nei se hi. Alompia genin 
azieh nam ni-in igen thei hi:
1. Nuazuite khu akunga uma, Khantan Hoi sila asawl zapzang 

ding, damloute sudam ding, dawite tunga thuneina pieh ding leh 
adandang-.te ahi.

2. Israel nam sawmlehnite etsah leh Jerusalem kulbang foundation 
sawmlehni te etsahna zong ahi.

Nuazui 12-te leh anasep te uh:
Nuazui 12-te min kiguol dan akibang siha, Khantanhoi bu masa 
thum (Synoptic Gospel)-te lahah min list kiguol danah Mathiu leh 
Luk guoldan akibang deu pena, Mak pen atuom pien deu hi. Bang 
hileh min kiguoldan sangin Jesu nuazui ahina uh (Identity) khu 
apoimaw zaw chi mangngil sih vai.      

Khantan Hoi Mak khu i Text bu ahiziehin Mak geldan (record)- dan 
ipansan leh athei nop ding hisapna-in Chart-tungtawnin i-en ding hi:

NUAZUI SAWMLEHNI-TE MIN KIGUOL DAN
MATHIU 10:2-4 MAK 3:16-19 LUK 6:12-16
Simon Peter Simon Peter Simon Peter
Andru Zebedai tapa  Jakob Andru
Zebedai tapa Jakob Jakob sanggampa Johan Zebedai tapa Jakob
Jakop sanggampa  Johan Andru Jakob sanggampa  Johan
Philip Philip Philip
Bartholomai Bartholomai Bartholomai
Thomas Mathiu Mathiu
Mathiu Thomas/Dydimus Thomas/Dydimus
Alphai tapa Jakob Alphai tapa Jakob Alphai tapa Jakob
Lebai amin tah Thaddeus Lebai amin tah Thaddeus Zealot kichipa  Simon
Kanan mi Simon Kanan mi Simon Jakob tapa Juda
Amansahpa Juda Iskariot Amansahpa Juda Iskariot Amansahpa Juda Iskariot

Jesu’n sawmlehni-te atelna (Lk.6:12-16)
3:13-21: “Ama muol tungah apeitoua, adeituomte akungah 
ahana, tualeh amaute akungah ahing pei uhi” Nuazui 
sawmlehnite min aneia bang leh atom thei bangin ien ding uhi:

1. PETER 
1)  Rome gamsung, Syria, Gaulanitis, Bethsaida ah c.AD.1 in  apieng 
hi.  2)  Peter min puohdan gen dan tuomtuom auma; tuate lahah 
‘Peter’ khu Grik ham ahia, aumzie  ‘Suongpi’, china ahi. Amin masa 
khu Hebrai hamin ‘Symeon’ chi ahia, Grik hamin ‘Simon’ ahia, 
aumzie khu ‘Za a zui mi’ china ahi. Jerusalem Biehinah ‘Symeon’ 
khu akitheidan tangpi ahi hi. (Nas.15:14; 2 Pet.1:1; Joh.1:42). 
Peter chi khu Grik ham ‘petros’ chi apata lah ahia, tua khu Jesu’n 
nuazui dinga ahat nuaa amin tha dinga aphuo pieh ahi (Mak.3:16; 
Luk.6:14). Tualeh Khantan Hoi Johan laibuin ‘Johan tapa Simon na 
hi, ‘Kepha’ (Aramaik ham)- nang chi tava uh” achia, tua khu ‘Peter’ 
genna ahia ‘Suongpi’ china ma ahi hi (Joh.1:42). Asanggamte khu 
Andru, Jakob, Johante ahi uhi. Gen dan tangpiin Peter min khu 
‘Simon Peter’ chi’n akigen zel hi (Mat.16:16; Luk.5:8).

A inten khosah dan:
Peter khu zi nei mi ahia, Kapernaum khuoah ateng uhi (Mak.1:30; 
1Kor.9:5). Tualeh tam inkuon-te khu Ngaman-a neh suite ahiua, 
Galili mun khu angamat nasepna munpi uh ahi ziehin khum munah 
Inn lien leh nuom tah zong anei uhi. Khantan Hoi Johan-ah Peter-in 
Jordan gala Bethani khuoa Baptispa Johan nasepnaah Mangpa Jesu 
azui pan hi (Joh.1:28,40-42). 

Peter mizie leh ahinkhuo
Peter khu ahinkhuo ah mi nawthom, hi lomlom mi ahi  ithei uhi. 
Apienken mawngin (naturally) mi kilan leh ngap thaw mi ahi. A 
silbawl tam aneia bangin ien ding hi:

a) Peter min khu nuazuite min guol kigelna photah amasa pen penin 
apang zing hi.  b) Mipi sang nga (Sang nga)- ava zoua Jesu’n 
Hinna tanghou tungtang agen laiin mitam tahin thu hasa hia  ngaia 
apeisan sawm laiun (Joh.6:66), Peter-in “Mangpa, koi kungah kapei 
diei? Kumtawn hinna thu nanei asiei ma?” ana chi hi (Joh.6:67b).  
c) Kaisaria Philipiah zong “Krista, Pasian Tapa khu nahi” chi’n Jesu 
hina tah ana gen thei hi (Mat.16:16; Mak.8:29; Luk.9:20).   d) Mel 
lamdanna taanga Jesu mel suhlamdanga ang um laiin ama’n Jesu 
kungah khum muna um den dingin thuphut (proposal) ana bawl hi 
(Mat.17:1-7; Mak.9:2-9; Luk.9:28-36).  e) Jesu’n nuazuite keng 
asil pieh sawm laiin ama’n ana niela, hinanleh Jesu’n ahilchien 
zouin akeng mai hilouin, akhut leh alutang zong sil khawm dingin 
ana ngen tazawsop hi (Joh.13:6-9).  f) Jesu amat laiun zong Siempu 
Mang suohpa ‘Malka’ bil namsauin avat tan pieh hi (Joh.18:16).   g) 
Peter khu Jakob leh Johante tawh nuazuite laha zong athulah dieh 
pawlte ahi uhi (Mak.5:37;9:2;14:33).  h) Peter hinkhuo ahoilouna 
muthei um sun khu Jesu thumvei vingveng akilepsanna khu ahi 
(Mat.26:69-75; Mak.14:66-72; Luk.22:50-62; Joh.18:15-18,25-27). 
i) Paul gen danin Jesu athawkia-in Peter kungah akilah masa pen hi 
(1Kor.15:5).  J) Tiberia luipieua nuazuite kunga akilahin Peter tawh 
hun sawt tah akihou ua (Joh.21:1-24), tami’n thoukia Mangpa’n Peter 
khelna angaidama, agingta zoua, Mang nasem dingin asawlkhie hi 
chi asulang hi.  k) Nasepte buah Thuhun Tha hattuomah Peter khu 
Lamkai pipu pen hiin alanga, Juda thakhel ding zong, ama phutna 

ziehiin  atel ahi hi (Nas.1:15-26). l) Pentikos ni’n thugentu pena 
ahia (Nas.2:14-40), Jesu minin sillamdang abawl zel hi (Nas.3:1-
10; 5:15; 9:32-42). L) Jerusalema Juda lamkaite kungah zong Jesu 
tanchin agena (Nas.4:1-13) Sil dihlou bawlte Pasian thuneina mangin 
agawtin ataihil hi (Nas.5:1-11; 8:14-21). m)  Bawlsietna kalah zong 
hangsan taha dingin thongsunga khum (Nas.5:5; 12:1-5) leh vuohna 
(Nas.5:40) athuohin zong Jesu mina athuoh ziehin akipah zaw hi 
(Nas.5:41). Tuateng lou zong Peter manphatna gen ding tampi umte 
lahah tam tanah i nga ding uhi.

A hun nukhia leh ashina : 
Peter ashi masanga asilbawl (performance)- gen ding tam tahte 
lahah apoimaw dieh point thum igen ding hi.

1) AD.33-40 kikal velah, Antioch khuoah Hattuom atung dinga, 
khum munah, Hattuom lamkai lien, Bishop in kum sagi sung 
asem hi. Tuate khu Kristian masa kichite ahi uhi (Nas.11:26). 2) 
Antioch khuo aum zouin Asia Minor lamah Khantan Hoi gen zelin, 
Ponto gam, Galatia gam, Kappadokia gam, Asia gam leh Bithunia 
gamte-a Israel mi taizah umte kungah Peter 1&2 ana hah hi.  3) 
Tuami zouin AD.61 velin Rome-ah apeia, tuanah Simon Magus 
kichi dawithusiem auma, tuapa’n miphiel dawi bawl leh mite solin 
mishite kaithouin sillamdang tampi abawl hi. Tam dawithusiempa 
khu Samari gamah zong Peter-te na subuoi ngai mi ana hi tabou 
hi. Tami tungin Simon Magus khu Biehin tungvum apata huikhuoa 
lengmang dingin akigena, tuabang sil zuoute khu mite’n kichien 
taha amu thei na dingun Peter athum taa, tuabepin Simon Magus 
khu lenkhieh ang sawm laiin ang kesuh a ashi ta hi. Atom lama 
genin Peter khu ang minthang ta mama hi.

A thugen ziehin khum muna Leng Agrippa zi li-te tuate,  .i) Doris  
ii) Miriamme iii) Hasmonian leh  iv) Mirriam II, Simon Siempu 
tungnung tanu-nu. tuateng li (4)- khu Kristian ang suoh ban uah, 
Lengpa Albina zi Kanthip zong Kristian ang suo tahziehin Leng 
Agrippa leh Albina te lungthahin Peter thalia ding vai ahawm 
ziehun Kristian mi pawlte’n Manggam nasep alawh zawh nading 
ngaituonain Peter khu taipawta kibu mang dinga asawl ziehun, 

Peter zong ataimang taa, khumi’n khopi kotpi geiah Mangpa Jesu 
tawh kituohin Jesu’n Peter heia pei ding ne? achia, Peterin ‘Mangpa 
nang la?’ achi leh ‘Kros a kikhenbeh kia dinga hing pei ka hi’ achia, 
Peterin Mangpa na ki khetbeh kia angai ama? achi leh Jesu’n angai 
hi’ achia, tuabepin Peter zong nuakia kia pai in vaihawmte kungah 
kipekhiein aman ta uhi.

Kros-a khetbeh dinga Peter akikai laiin azi Lauren Silverman kungah 
‘Lawm, i Mangpa thuohna mangngil sin aw’ chi’n ahamuona, 
ama khu A Mangpa banga atung lama khetbeh taaha akingai lou 
ziehin abungbu lama khetbeh ding angena, tua mabangin abungbu 
in akikhenbeh ta hi. Peter luong khu Marcellinus (Presbyter)- pa’n 
lakhiein Judate dan bangin Vatican City, Triumphal Way kichi mun 
ningah avui ta uhi. Tua khu AD.64-68 kikal ahi hi.

2.  ZEBEDAI TAPA JAKOB : (Grik iakobos, mi satan ding 
lahpieh) china ahi.
Jakob, asanggampa Johan tawh Vanpi ging tate (Bonaergia)- chia 
kiminvawte ahiua, anu khu Salom ahi. AD 3-in Rome gamsung, 
Bethsaida ah apienga, Bethsaida, Kapernaum leh Jerusalema teng 
ahi uhi. 

Jakob tanchin kithei masah na pen khu AD.28 nipi kipat chil laia 
anaupa Johan tawh Galili dila len ase ua, alen sete ana siem hoi 
laiua Jesu’n ava mu thu apat ahi. Tuana patin asanggampa tawh 
Jesu’n ahatkhieha, i aw, aa aw/gen leh sah  um louin azui ngal uh ahi 
(Mat.4:21-22; Mak.1:19-20).  Jesu’n mi ahata bailam taha azui ngal 
u’khu lamdang sah huoi khat abang naa, hinanleh, alamdan lou dan 
khu hichi’n igen ding hi: “Tuachin asilbawl thupi dan khu atheiun 
Juda gam apat, Jerusalem khuo apat, Idumai apatte, Jordan gal apat 
te, Tura leh Sidon khuo vela pat tein, mipi nasa tah akungah ang pei 
ua ….. mi tam tah asudam ta ngal a….” (Mak.3:7-12). Hichibang 
ahi ziehin Jesu khu mi tam tahin zui a ut ua, anuazui hi zong a ut uhi. 
Tuaziehin, Jesu’n zuitu tam tah aneia, anuazuitute laha patin pilvang 
tahin, zan khuoa athum nuain nuazui sawmlehnite khu atel giap hi 
(Luk.6:12-16). Mi khat vang vangin ‘Mangpa, nanua hing zui vang’ 
ana chi leh Jesu’n, ‘Si-al te’n kuo aneiua, tungleng vate’n bu anei 

uh, Mihing Tapa’n vang lungahna ding anei sih hi’ (Luk.9:58) achi 
san giap hi. Khuchi khopa Jesu nuazui ding hasa ahi hi.

Jakob min khu Johan min sangin, nuazui sawmlehnite min kigelnaah 
Nasepte bu chi louah

(Nas.1:13), gel masah ahi zel chi imua, azieh hi ding dana lang 
khu  Jakob khu Johan sanga tah/upa zaw ahi zieh hi penin alang 
hi (Mat.10:2; Mak.3:17; Luk.6:14). Tualeh, Jakob min khu nuazui 
sawmlehnite min gelnaah zong amasa lam apata sima thumnaa 
gel ahi zela; tam khu Jakob-in nuazui sawmlehnite lahah zong 
poimawna tah, Peter leh Johan mabangin anei ngei ahi chi ei mu sah 
hi. Amavang, Jakob khu ama ithei  bang hu-a ngaituo-in ama mimal 
tanchin gen ding vang atawm ma ma zel hi. 

Tam Jakob khu Zebedai tapa Jakob khu Alphai tapa Jakob tawh ahiei, 
i Mangpa Jesu sanggampa Jakob tawh ahiei gen kop ding ahisih hi. 
Jakob khu Jerusalem Biehin-ah zong Hattuom lamkai lutang hina, 
hun bangtan ahiei tan tu ahia, tuachi’n ama zong AD.60 leh 70 kikal 
velah Leng Herod-in Namsauin athat ta hi. (Nas.12:2). Tua khu Jesu 
thawkia zou kum 68 achin kum ahi.  Tu a Jakob laihah inei u’zong 
khu tam Jakob, i Mangpa Jesu sanggampa thot hi ngeia ngai ahi hi.

3. JOHAN (JAKOB SANGGAMPA) “Mangpa khu Itna ahi” china 
ahi. AD.6 in Galili gam Bethsaida ah apienga; Zebedai leh Salom 
(Jesu nu Mari) te tapa ahia, asanggampa Jakob lien tawh Vanpi 
ging tate (Boanergia) achi te uh ahi. Ama khu ‘It Johan’ kichipa ahi. 
Atunga igen bangin amaute zong Ngaman mi ma ahiua, Bethsaida 
(Ngamatna Inn)- china, Kapernaum leh Jerusalema teng ahi uhi. Tu 
a igen Johan khu Baptispa Johan tawh ngaibet ding ahi sih hi. Tam 
Johan khu Jesu nuazui ahi masangin Baptispa Johan nuazui ahi hi.

‘It Johan’ na kichina zieh:
Johan min khu Khantan Hoi bu masa thumte’n agiel chietua, 
amavang Khantan Hoi bu lina-ah amin chet khu gellat ahisih a, tualeh 
i mu thei sunah, “Nuazuite laha mi khat, Jesu’n ait pa khu,” chia 
gel ahi a (Joh.13:23), tam nuazui Jesu’n aitpa khu malai Hattuom 
masa lamah, tam Johan, Jakob unau, Zebedai tapa ngei khu hia ngai 

ahi hi. (Irenaeus. Against Heretesies 3:1; Eusebius, Ecclesiastical 
History 6:25). 

Johan tanchin ngainophuoite:
Johan tanchin suitute’n agen danun, Johanin Jerusalemah zong in 
aneia, zanlaia Nikodem Jesu kunga ava peina zong khu Johan in 
hi dinga gintat ahi (Joh.3:1-13). St.Augustine gen danin Johanin 
Parthian-te lahah zong Khantan Hoi agen hi. Tam mite umna khu 
tu-a Russia leh Iran gam kigitna vel khu hi dinga ngai ahi.

Tam hunin Jesu’n ashi kuona Johan kunga anu Mari khu naenkol 
dinga athuta bangin ginum tahin ana enkola, Mari shi zouin Rome 
gam lamah Khantan Hoi gen dingin apei ta hi. Hichi hunin Rome 
Leng Domitian -in Kristian huoise taha abawlsiet hun ahia, Johan 
zong amana, Poison adawn sahua, ashi siha, leikohawm sungah 
malta khu ahut khumua, bangma achi lou bepin Sathau sou sungah 
dahkal 18- sung ahuon ua, pen ta dinga gingtain bel sin honga aet 
uleh tuiluma kibuol bang giapin ana um hi. Tuabepin azau ta uhi.  
Khuchi huna koima aten khah louna Aegean tuipi, adung mel 10, 
avai mel 6 in akuolkhum, sq.mel 13 a lien, gamsa gilou leh sasiel ne 
gulngan, Humpinelkai leh adangdang.te umna mun Patmos ah long 
neua puoin gamsate neh dingin ava thahlut ta uhi. (Eusebius: The 
Ecclesiastical History 3:18,25; Jerome: On Illustratious Men 9).

Patmos apata ang suotatna leh ahun nukhia:
Tualeh, Leng Domitian khu AD.96 in ashi a, athakhel  Leng Nerva 
Pertinax (AD.96-98) khu ang

lal ta hi. Leng Nerva in tam banga Kristian kibawlsie talawm lawm 
chi’n bawlsietna  ang sutawpa, Johan zong Patmos apatin alakhiea, 
tuachin Johan zong Ephesa khuo ah akile kia ta hi. Leng Nerva 
Pertinax thakhel ding, Leng Trajan hing lal hun tawh kikal sungteng  
Mangnasep abanzom kiaa; tuachi’n Asia gam mun tuom tuomteah 
Hattuomte bang aphut ta ahi (Jerome: The Nicene and Post Nicene 
Fathers p.364-365).



[37]Khantanhoi Mak Hilchetna 

Alaibu gel te:
Thuhun Tha laibu, bu 5 tuate khu  Khantan Hoi Johan, Johan laihah 
1,2,3 leh Kihilna bu-te khu Johan gel ahi thu misiemte’n agen uhi. 
Irenius leh Jerome-te’n  Johan khu kum 95- mi hiin, Leng Trajan in 
gam ang uh pat lai vel, AD.98-in Ephesa khuo-ah damkum chingin 
ashi ta hi achi uhi.

4. ANDRU KHU Grik ham ahia, “Hat mel puo” china ahi. Galili 
gam Bethsaida-ah AD.5-10 in apieng a, Apa Jona ahia, akallahah 
Johan chite in akigiel zela, Bethsaida-ah ateng uhi. Adru min kigelna 
mun tamzaw te ah ‘Peter sanggam Andru’ chi ahi zel hi. Tualeh, 
Adru khu anaupangzaw ahia, ama khu Baptispa Johan nuazuite laha 
khat ahi. Aunaute tawh Galili  Dila len ase laiun Jesu’n nuazui dinga 
ahatkhiehte laha khat ahi (Mak.1:16; Mat.4:18-20). A u Peter tawh 
Kapernaumah aum khawm zel uh hia ngai ahi. Mi 5000 gamdaia va 
ahi lain, Tanghou tawn nga leh nga tawn ni tanah aum hi chia hing 
report pa zong ahi.

A Mangnasep khenkhatte: Andrew in Khantan Hoi khu  gam 
tuom tuomah tuate Cappadocia, Bithunia leh Galtia leh Byzantium 
gamte ah agen dan in a kigen hi. Tuate lahah Russia gam Scythia 
kichi munah Andru tanchin khu sui thei ahi nalai hi (Eusebius: 
Ecclesiastical History 3:1). Tualeh, hichi hun laia Scythian mite khu 
nam mawl tah leh maw, bangma khawhsah him him neilou ahiua, 
Bengal gen danin, tam Scythian mite’n mawl leh mot athuo uhi,’ ana 
chi hiel ahi. Josephus-in zong tam Scythian mite khu, ‘gamsa sanga 
lamdanna khu themnou khat bou ana chi hi.

 Tuabang mite lahah Khantan Hoi ana gen ahi. Andrew khu Akaia 
(Achaia) gama khopi khat Patras kichi munah  auma, khum Patras 
khuo Lengpa Aegeas zi Maximilla khu shi ding khopin achi  ana hi. 
Lengpa Aegeas zi in shisan mai taleh Lengpa khu kisunlia nuom hiela 
umin; temta khat atawi zing tamai ahi. Khuchi hunin Adru vapei-in  
Lengnu ava sudam ta hi. Tuabepin Lengnu Maximilla khu Kristian 
ang suoh ta hi. Khuchi hinanleh, Lengpa Aegeas khu Kristiante 
tunga alungsim gunei khu angai ngai ahia, akhanse ma ma nalai hi. 
Khuchi hunin Lengpa naupa Stratocles suohpa,  Aloman khu nasa 

tahin ang dammaw kiaa, tua zong Andru in asudam kia taa, tuachin 
Stratocles khu kipah sengin Kristian ang suoh kia ta hi.  Tua thute 
Leng Aegeas-in athei bepin alung athah ma maa, Addrew khu mata 
siemlou tansahin aum sah ta hi. Khuchi hunin Lengpa Aegeas-in 
Andru khu Kros-a khatbeh mai zong hilouin, akana kantom thawa, 
gilkiel dangta a ashi tan umsah ding khu aduthusam ahi va ia hi.

Tuabepin Lengpa Aegeas-in Andru kungah nasilbawlte kisia a, bawl 
talou dinga na kichiem ngam 

leh kang hakhe ding hi achi leh, Andru-in ‘Na hagau mangthai ding 
khu akhawh zaw hi’  nang zawh na hi na silbawlte tawpsan ding 
pa achi san ta hi. Tuabepin Lengpa lungthah seng sengin thu apiea, 
tuachin X lim, Kros-a khetbehin ashi ta hi.

5. PHILIP (Greek – Philippos, aumzie  ‘Sakol ngaina’ china ahi. 
Ama khu Peter leh Andru-te lawm hoi ma ma ahia, tualeh Bethsai 
khuo mi ahi (Joh.1:44) a,  Philip khu Jesun baptispa Johan thugenna 
mun Bethany geia Peter leh Andru-te ma banga ‘hing zuiin’ chi 
ngota ahat ahia (Johan 1:43), ama khu Nathanel Jesu kunga puilut 
pa ahia, ahinkhuo mawngah Philip khu midangte’n sil hoi atan ding 
deisah ma ma mi a hi. Tualeh Luk sunga i mu bangin  “Mi khatin” 
Jesu nua azui nuoma, hinanleh, Jesu kungah ka pa hing vuisah phot 
in” chipa khu Philip, laigiel mi khat ahi (Luk.9:59-60; Mat.8:22).

Philip Mang nasep danleh ashina: Acts of Philip bua agen danin, 
Philip khu Athen khuoah azina, tualeh Athen khuo mite khu sakhuo 
ngaisah tah mi ahi uhi (Nas.17:22-23). Tuachin, Athen khuo mite’n 
sil tha akipapi thei ma ma ua, zong thei anuom ma ma zel uhi. 
Tuachin Philip khu Athen khuoah ang zin hi chi thu azah tahun mipil 
zathum guol khu Philip thugen ngaikhe dingin ang pei khawm ta 
uhi. Tuachin, Philipin mipil honte kungah, Jesu thu khu ana hil ta 
ahi. Tuachin, mipil honte’n ni thum sung ngaikhiehna leh ngaituona  
anei zou un sil umdan leh pei dan zousie te khu Jerusalemah Juda 
Siempu Mangpen Annania kunga theisah ding lem asa ta uhi. 
Tuachin Siempu Mangpen, Annaniain tua thu azah tahin, Philip man 
ding leh bawlse dinga aguot,  mi 500 guol  leh siempumang Annania 
zawh khawmin ang pawtkhe ta uhi.

Tuachin Annania leh apawlte Athen khuo ang tun tahun, Philip-in 
khum mite aunpiun amit uh 

ataw sah sienga, tuabanah Annania zong akhup tan lei neia tum 
dingin thu apiea, tuabang khu ang hi ta mai hi. Hinanleh Ananiain, 
“Hichibang khu dawi sil mai mai hilou i,” achi viel hi. Philipin 
Annania khu akawng tanna tum dingin agen kiaa, tuami tan chieng 
in zong Annania  lungsim akhau sem sem a, tuachin angawng tana 
atum nua-in zong Anniania khu akisia nuom nai het siha, tualemahin 
sil lamdang tuom tuom bangtobanga athuohsah vangin bangma 
phattuomna aum thei him him siha, alung akhau ma ma mai hi. 
Tuabepin Philip-in apumpia tummang dingin thu ape ta a, tuachin 
atum mang sieng kei ta hi.

Tuachin, mi 500 guolte’n Jesu ang gingta ua, Athen khuo mite 
tawh baptisma atang sieng ta uhi. Tuachin Philip khu Athen khuoah 
kum ni ataam a, Biehin zong atungdingta hi. Tua zou nuain Philip 
khu Skuthia territory sung, Eusasian kichi mun, nam mawl leh 
anama khansie  ma ma-te lahah ava pei kia taa, khum munah kum 
sawmni (20)- sung Khantah Hoi ahil hi. Tuami zou in Phrygia gama 
Hierapolis khuoah apei kia a, tuachin khum munah, mi tam tahin gul 
pasienin ana bie uhi. Philip thugenna apatin, mi tam tahin Khantan 
Hoi khu ang gingta ua; tuachin vaihawm tute khu alungthah ta 
ma ma ua, tuachin, Philip aman ua, avuo eh  ta mai ua, tuachin, 
akengkalah ling  asiet ua, abungbuin akhai  uhi. Tua bang mai zong 
deikhop louin, angalta apatin avun alip ua, nasa tahin alip ta uhi. 
Philipin khuchibang khopa abawlna uh athuoh zou nawn siha, alung 
ang thah taa, mipite khu leinei a tum mang sieng dingin thu ape 
ta hi. Tuachin, lei khu ang kikeha, thakhat thuin sangsagi vel lei 
kohawmah atum mang sieng ta uhi.

Tuabang dan ang hi bepin Jesu khu ang kilaha, sil gilou khu silgiloua 
athuh ziehin ang phawh ta 

a, tuachin mipite zousie khu sudam sieng dingin thu ape ta hi. Tuachin 
Philip khu  abungbua khaikanga aum sungin asil bawlkhielte Jesu 
kungah ngaidam angen a, tuachin ashi tanphain kanbehin aum ta 
hi. Philipin ashi masangin, ashi chienga aluong khu Mangpa Jesu 

banga puonvam tawh tuom taah hi  a akitheilou ziehin savun tawh 
tuom dingin athuta a, anget bang ngeiin aluong khu alakhie ua, 
Hierapolis khuoah avui ta uhi. Tuabepin Vana patin aw ang ginga, 
Philip Nuomman ding khu guotsain aum ta hi  achi hi.

6. BARTHOLOMAI : (Nathanel) zong kichi. ?
Bartholomai  ‘Greek –bartholomaios’ ‘Talmai tapa” china ahi. 
Bartholomai khuThuhun Tha 

bu sungah amin mai chilou theibe ding bangma aum siha, hinanleh 
Bible-ah idei banga kichien lang sih nanleh, Bible Dictionary lamte 
iet leh Nathanael tawh mi khat, min kitang hia ngai ahi thu aum 
hi.  (The Zondervan Pictorial Bible Dictionary p.98,573;  Peloubet’s 
Bible Dictionary p.74.435). AD.zabi khat-na in Galili gam, Kana 
khuoah apieng hi.

Atunga itahlat bangin, ngaidan um zel khat khu ‘Bartholomai leh 
Nathanael khu mi khat hi lou 

ama?’ chi dohna auma, adawnna khu  Nuazui sawmlehnite min 
gelna taphotah Bartholomai min atuong zel a (Mat.10:3; Mak.3:18; 
Luk.6:14; Nas.1:13) Khuchi ahi laiin Synoptic Gospel (Mathiu 
leh Mak leh Luk)- gelte-ah Nathanael min khu khatvei zong alang 
zel sih hi. Johan-in vang, Khantan Hoi bu gieltu dangte bangin, 
nuazui sawmlehnite min khu alomin mun khatah agiel khawm sih 
hi. Tuachin, Johan gel i-etleh Bartholomai min khu khatvei zong 
atuong kha siha, Nathanael tanchin vang ni vei vel atuong kia hi 
(Joh.1:45-51; 21:2).

Khantan Hoi masa thumte (Synoptic Gospel)- te leh Nasepte 
i-etleh, nuazui sawmlehnite min gelna taphotah, Philip min banah 
Bartholomai min gel ahi zel hi. Tuachin, Johan gel i-et kia leh, 
Philip-in Nathanael khu Jesu kungah ang zawpi hi chi aum kia hi 
(Joh.1:45). Tuaziehin Bartholomai leh Nathanael khu mi khat tuoh 
hisah ding hitalei, nuazuite khu sawm leh ni hilouin, sawmlehthum 
ahi chi lah koima’n gen ngai sam lou a! Tuaziehin: Kumzabi 
kuona-ah Damaska khuoa mikhat, Nestorian te laha Ekia kichipa’n, 
Nathanael leh Bartholomai khu min tuom-in akigiel naa, mi khat 

ahi bou hi chi ana mukhie a, tua khu mi dang tam tahin apompi uhi.

Tuaziehin Bartholomai chi masangah ama mimal min khu Nathanael 
ahi ding hi, achi u’zong khu sil gintat huoi khat hithei awmin alang 
hi. Tualeh Bartholomai khu nuazui sawmlehnite min gelna taphotah 
Philip banah gel ahi zel a (Mat.10:3; Mak.3:18; Luk.6:14; Nas.1:13). 
Amabou, amin mai chilou Thuhun Tha buah atanchin genna bangma 
mu ahi lou ziehin, tuin tangthu leh pi leh pute thugousie lam apata 
Bartholomai tanchin mu thei bang bang khenkhat italang ding hi:

Jerome in, nuazui sawmlehnite lahah Bartholomai mai mai khu Leng 
chisuon apata hing pang umsun hiin agena, tualeh igen tah bangin 
Bartholomai min umzie khu ‘Tolmai tapa’ china ahi hi. Tuachin, 
tamna ‘Tolmai’ chia gel khu 2 Samuel 3:3 a Gesur Leng Tolmai, 
atanu Maak inzong David pasalin aneia, Absalom hinpiehtu khu hi 
ngeiin agingta uhi. Tuachin, tamna pata ngaidan hing um kia thei 
khu Batholomai khu Leng Tolmai suon apata hing pieng hia theina 
aum hi.

Sut/sui dan dang khat khu Bartholomai chi khu ‘Ptolemy’ chi apata 
lahkhieh ahi ding hi, chi ngaidan khu ahi. Tuachin Bartholomai 
min umzie khu ‘Ptolemi tapa’ china hing hiva achi kia uhi. Tamna 
pata sut in Bartholomai khu Egypt Leng suon apat hi va chi khu mi 
khenkhat gindan leh ngaidan khu ang hi kia ta ahi.

Bang hitaleh, tam i tahlatte khu  himawng e chi thei hi sih nanleh, 
nuazui sawmlehnite lahah, mi thupi leh Leng suona mihing khat 
hing pang ngei khu Ngaman mite leh siedong mite kunga lungguol 
taha ang khosah khawm thei khu sil lamdang leh sut kham ching ahi 
hi. Tuaziehin Bartholomai leh Nathanael-te khu mi khat min ni puo 
tobanga pom theiin aum  hi.

Bartholomai Mang nasepna:
Masanglai thugousie Apocripha bu-teah Bartholomai tanchin tampi 
auma; tuate lahah Bartholomai India gamah Khantan Hoi ana gena, 
Judate tanchin gieltu minthang Jerome leh Eusebius-te gen danin 
Bartholomai khantan Hoi genna ziehin Alexandria khuoa Stoic 
mipil minthang tah Pantaenus-in Pasian thu hing awiin Khantan Hoi 

ang gena, India ang tunga; Hebrai hama kigiel Khantan Hoi Mathiu 
laibu  khat piehin ana um hi. Tuabanah Phrygia gamah Khantan 
Hoi ana gena, Acts of Philip bu a imu bangin, Bartholomai-in 
Hierapolis khuoah Khantan Hoi  Philip tawh agen khawmua, khunah 
Bartholomai khu Albana (Albanopolis zong achi uh)- khuoah, tulai 
a Derben kichi munah ahingsana avun lipin, abungbu in Kros ah 
akhenbeh uhi.

Dohna:
1.   Jesun khutzawpa hei mun ah amu ei, tualeh bang bawl ding in a 

hil ei? 
2.  Nuazui chi kammal Grik hamin bang e, tualeh  aumzie bang 

china e?.
3.   Jesu’n Nuazui 12- atelin  etsahna nam ni- kigente bangbang e?
4.   Peter bang china e?
5.  Kros-a khetbeh dinga Peter akikai laiin azi Lauren Silverman 

kungah bang chin a vaihah ei?
6. Tualeh, Jakob khu koi lengpa in a that ei?
7.   Nuazuite laha mi khat, Jesu’n aitdiehp pa khu koi e?
8.   Jerome in, nuazui sawmlehnite lahah koi e Leng chisuon  umsun 

a chipa khu?
~~~~~~~



[43]Khantanhoi Mak Hilchetna 

Simmun - 6
(NUAZUI  SAWMLEHNITE TANCHIN SUTZOPNA)

(Part-2)
(Bung 3: 18-35)

(Thuchin : 3:35  “Koipou Pasian deilam bawl poumate ka 
sanggampate, ka sanggamnute leh ka nute ahi uh,” achi hi).

Laisiengthou
18 ….. Mathiu, Thomas, Alphai tapa Jakob, Thaddai, Kanaan mi 

Simon,  
19. Tualeh amansahpa Juda skariot zong ahi uhi. Tualeh amaute inn 

sungah alut ta uhi. 
20. Tualeh mipi tampi ahing peikhawm kiaua, tuachi’n ann nangawn 

zong ane thei sih uhi. 
21. Hinanleh ama mite ma main tam thu azah tahun, amaw ahi ta, 

chi’n “Ama mat sawmin apawt doh ta uhi”  
22. Ngaidam theilou khelna  22. Tualeh laigiel mite “Jerusalem 

khuoa kipata hing peisuhte’n Belzabub toh kizawl ahi, tualeh 
dawimangpa zieha dawite anawdoh ahi,” achi uhi.  

23. Tuachi’n Ama’n amaute akungah ahana, akung uah, gente thuin 
thu agena, “Bangchin setan in setan anawtdoh thei diei?”   

24. Gam khat kilangkhenin kidou taleh tua gam khu adingdoh thei 
sih hi. 

25. Tualeh innkuon khat kilang khenin kidouta leh tua innkuon zong 
adingdoh thei sih ding hi. 

26. Setan zong ama leh ama kidouin, kilangkhen leh adingdoh zou 
sih dinga, amangthai zaw ding hi.  27.Mi koima’n mihatpa 
kaantom masa louin mihatpa inna lutin aneitahte alahpieh thei 
siha, a  kaantuom nua chiengin aneitahte alahpieh thei ding hi. 

28. Adihtahin ka hing hil ahi, Mihing tate akhelna zousie uleh, Pasian 
agensietna lamua, bangpou agente uh ngaidam ahi ding ua,  

29. Hinanleh Hagau Siengthou gense poumain bang chihtanin 
ngaidamna amu sih dinga, kumtawn mawpaina ah aum zaw 
ding hi.”  

30. Amaun  dawibua nei ahi achi ziehua, “Tam thu agen ahi.”

Ki unauna dih
31. Tuachi’n anu leh asanggamte ahing peiua, inn pulamah ading 

ua, Ama han dingin mi asawl uhi. 32.Tualeh akimah mipi tampi 
atou ua, ama un akungah, “En vawi, inn pulamah na nu leh na 
sanggamte’n ahing sui uhi,” achi uhi.  

33. Hinanleh Ama’n adawnga akung uah, “Ka nu leh kasanggam 
koite ahi uoi?” achi hi.  34. Tuachi’n a kima toute a enkuola, en 
un, ka nu leh ka sanggamte!  

35. Koipou Pasian deilam bawl poumate kasanggampate, ka 
sanggamnute leh kanute ahi uh,” achi hi.

7. MATHIU (SIEDONG PA). 
AMIN LEH NUAZUI  ANG HI DAN:
Mathiu min tah tah khu Levi ahi. Levi chi umzie khu ‘zui’ ahiei, 
‘mehbet’ ahiei, ‘Khuom’ china ahi. Mathiu chi khu Nuazui hi dinga 
hat ahi nuaa Jesu’n amin tha dinga aphuo pieh hiin alang hi. Mathiu 
chi umzie khu Mangpa’n kipamana apieh’ china ahi. Mathiu khu 
Juda mi, apa khu Alphai ahia, AD.zabi 1-velin Israel gam Galili ah 
apienga; Kapernaum khuoah ateng ua, Jakob neu kichipa zong khu 
Mathiu sanggam hia thei ahia, Mathiu khu nuazui dinga hat ahi thu 
(Mak.2:14; Mat.9:9; 10:3; Luk.5:27-28) ah imu hi.

Mathiu Sie don dan 
Kapernaum khuo khu Galili dil kama um, long/tembaw kingahna 
leh khuolzinte khawl zelna mun poimaw tah ahi hi. Tualeh, Galili 
dil kamah, Damaska khuo poimaw tah kantanna lamlien khu, sah 
lam zuonin, Mediterranean Tuipi Long/tembaw khawlna tan tung 
pha ahia, Bethsaida khuo khu atuom zel hi. Tuabanah Kapernaum 
khuo ang tun main, Iturea biel leh Trachonitis biel, Philipa, Herod 
sanggampa gam khu ang  kantan kiaa, Kaperanaum khuo ang 



[45]Khantanhoi Mak Hilchetna 

tun tou leh Herod uhna gambiel ang huompha hi. Mathiu-in tam 
Long/tembaw lama sumdawnga pei viel vielte leh lamlien lama 
sumdawnga khuolzin kiveite kunga sie (tax)-na lah zel khu anasep 
pen ahi hi.

Hichi hun laiin Palestina gam khu gamkai ni bang deua khen ahi 
hi. Samari gam leh Judai gam khu simlam panga um ahi ua, Rome 
solkal opkhumna neiah, enkoltu zong um tuon loua um ahi uhi. 
Tualeh Galili gam khu mal lampanga um ahia, Rome solkalin enkoltu 
asiema, aetkol zong ahi hi. Khuchi hun laia Galili gam vaihawmtu 
khu Herod Antipas ahi hi. Mathiu khu tam mi Herod neia semtute 
laha khat ahi. Tuachin, Mathiu khu Galili gam leh Samari gam 
kigitna lai vela asem zel ahi hi.

Sie pieh dan:
A sie lah dan u’khu lampi ni a khen ahi ua: 
1)  Tam khu solkalin  bituh a sie alah ding za (rate) asiemsa banga 

lah khu ahi. Tam khu mihausa te leh solkal nasem law tam 
diehte tena solkala sie apieh ding (Income Tax) bang te leh miin 
gam sungah sil tam tham tah ang siemkhieh leh van zuana lam 
ahiei Solkalin sie lah dan ding khu (ground tax) a tuh thei zong 
ahi.

2)  Solkalin hichibanga bituh sa, sil umdan leh ahinain azil banga sie 
lahna nam anei kia hi. Tuabang a dingin solkal in zong mawpo 
ding  mi tuom aguot mai zel ahi. Tualeh hichibang nam khu a 
tam seng senga, etsahna’n: lamlien zawtna man (fee)- te, leizui 
galkaina man (fee)- te, Long/tembaw khawlna muna mi hing 
peite, khum muna anglut manuh (fee)- te Dawrpi mun poimaw 
dieh lutna man (fee) te, Khuolzinte dinga khopi ang lutna uh 
man (fee)- te, lui akan ding ua atuon man banuah, lui kaina 
man (fee)- te, khopi kantanna man (fee)- te, khopia thuompuo 
puoh suoh man (fee)- te, Khopi a thuompuo lamdang dieh leh 
poimaw dieh te ang puohlut-teuh man chite bang ahi uhi.

Mathiu tobang officer-te’n akul leh poimaw na banga koi hileh avante 
uh aet pieh thei ua, tua dungzuiin akilawm bang sie-te bang apieh 
sah thei uh ahi. Tuaziehin Judate’n hichibang semtute khu  Mosi 

dan doudal leh dan botsietu lien tah banga ngaina Thuhun Lui hun 
apatin ana nei tabou uhi (Lev.20:5). Tuabanah, Thuhun Tha hunah 
zong, hichibang mite khu Judate’n Jentel mite leh, nawchizuate leh 
migiloute khu tawh kibangin akoi uhi (Mat.18:17,21,31,32;9:10; 
11:19; Mak.2:15,16, Luk.5:30: 7:34; 15:1). Tuachibangin Mathiu 
zong atunga igen tahte  zousiea thanei ahi.

Tuachin, siedong mite khu sakhuotna lam louah zong aminuh ase him 
him mai dan ahi. Tuaziehin Mathiu khu ama leh ama kingaituonaah 
zong kimungiemna lungsim anei hi. Tuateng zousie koima’n atheipi 
sih a, khuchi laiin, Jesu’n mi siengloute leh mikhielte khu Pasianin 
angaidam thei dan thu agen khu Mathiu in azah chiengin, alungsim 
akhoi nasa ma ma maia, Jesu thugente khu ngaikhieh thei kal bang 
angahla mama ahi. Tuachin, Mathiu-in, Jesu thu khotangte khu 
angaituo tuo chiengin alungsim kulsungah Jesu tawh kimutuo thei 
na ding alunggul nasa ma ma hi. Mathiu in Jesu An nein kihan thei 
leh chia alung gul mama ana hi.

Tuabang lung nei kawma-a Office-a  aum laiin  Jesu leh anuazuite 
hing peiin, Mathiu kunga sie apieh ding banguh tawiin ang pieua, 
khumni’n Jesu’n Mathiu kungah ‘Hing zuiin’ achi tamai ahi (Mat.9:9; 
Mak.2:14; Luk.5:27,28). Tuabepin Mathiu kipah tasengin, tuachi’n 
aduthusam bang ngeiin ahun ang lem taa; alawm,  asiedonpi mite 
leh Juda mikhiel hon tampi chiel khawmin, Table aim ziehun Juda 
lamkaite’n siedong mite leh mikhielte tawh an aneh khawm chia 
aphunnawi law u’khu (Mak.2:16; Luk.5:30). Mathiu khu Ankuong 
aimna uah aning ah touin, Jesu vang alaiah atoua, amichiel dang te’n 
dawkan khu a im dim ua, tua khu Judate an ne-a mi chiel dan ngaina 
ahi mawng hi.

Mang na asep dan:
Palestine gam leh pulamah ama chipi Hebraite lahah, Makedonia, 
Syria, Persia, Ethiopia, Parthia, Isidore-ah Khantan Hoi na ana sem 
hi. Mathiu khu Siedong tuakhu Custom Officer ichite bang ahi deu 
pen hi. Tuabang ahiziehin Mathiu khu laisiem hi ngei va chi thei 
ahia, tua mai zong hilouin anasep dante etin Aramaik ham, Grik ham 
leh Latin hamte zong asiem ngei ding hi.

A chipite dinga anasep:
Eusebius in, “Nuazui sawmlehnite lahah, Mathiu leh Johan  maiin 
ama u’te  theizingna ding sil nuasie anei u’khu, Khantan Hoi agel 
u’khu ahi,” achi hi. Tualeh, Mathiu in amasain ama chipi, Hebraite 
lahah Khantan Hoi agen masa a, hinanleh, ama khu mun danga sawl 
khieh a a um ziehin aum lou nuaa azah ding un, ama Hebrai ham 
ngeiin, Khantan Hoi khu agiel pieh ta ahi,” achi hi (Eusebius: The 
Ecclesiastical History 2:24,5 ep; Ireneous: Against Heresies 3:1).

Tuabanah Jerome ma-in agen danin: “Mathiu, Levi kichipa, 
Siedongpa’n Judai gamah, Jesu Krist Khantan Hoi khu Hebrai 
hamin, gingtu  teptan um khawmte dingin gelpiehtu masa pen ahia,  
tuami zou nuain  Grik hamin alet   kia ta hi, chi khu, sil kichien ahi 
ding hi,” chiin zong agen hi (Jerome: Concerning Illustrious Men 3). 
Tualeh Monarchi-in Prologues ah, “Mathiu in Khantan Hoi khu Judai 
gama mite dingin agel pieh ngei ahi,” chiin zong akigiel hi. Tualeh, 
Augustine-in “Mathiu mai mai-in Khantan Hoi khu Hebrai hamin 
agiela, midangte’n Grik ham-in agiel sieng uhi,”achi hi (Augustine: 
Concerning the Agreement of the Gospels 1,2,4, Cyril of Jesusalem: 
Catechesis 14).  Tualeh, Jerome-in “Mathiu gel Khantan Hoi bu 
Kaisaria (Caesarea), laibu koikhawmna inah tu tannin aum nalai hi,” 
chiin zong agen hi.

A hun nukhia lam:
Mathiu tanchin khu, malai thugousie dang apata thei danin 
Jerusalemah AD.70 lai vel tan auma, tualeh, khuna aum laiin Hebrai 
ham-in achipi Judate dingin Khantan Hoi bu agiel pieh ahi. Mathiu-
in kum sawm leh nga sung Palestine gamah Khantan Hoi hila kigen 
ahi hi. Papia, AD.60 apieng, Policarp lawmpa, Johan nuazui, Phrygia 
gam Hierapolis khuoa Bishop gen danin, Mathiu-in Khantan Hoi 
khu Hebrai hamin agiela, (tam khu Aramaik hamin achina hia ngai 
ahi) tuami nuain ham dangin alet kia ta ahi achi hi (WP.Hares. A 
History of the Christian Church p.687). Tualeh, khumi nuain AD.64 
vel laia Nero-in kristian nasa taha abawlsiet nuain, Jerusalem khu 
apawtsana, Ethiopia (hing nete umna) gamah  Khantan Hoi  hilin, 
tua munah Martar-in ashi ta ahi achi uhi.

Mathiu tungtanga zil ding:
Mathiu-in Mangpa Jesu khantan leh athugente tungtawna alamkhieh 
khu: Ama hina kitheia, mite laha zong kilah ngam lou, biehin kai 
zong maizum ta hiela kingaisie-a um mipa’n Khielte ngaidam thei 
Pasian Tapa Jesu Krist khantan tungtawna lunggulna lienpi ana nei 
ziehin Jesu’n tuate athei sienga, khiel ngaidamna mai hiloua ama 
nuazui dinga ava hatdoh bangin, tuni’n kristian hinkhuo-ah eima hi-
na kitheia, hagau kisie - a, hagaua lungzuong mite Mangpa’n theiin 
anai hi chi ei sinsah hi. (Lat.51:1ff).

8. THOMAS
Eusebius gen danin ‘Thomas’ min tah khu Juda ahi a, Antioch-a 
pieng ahi. Tualeh, Thomas chi khu Aramaik hama ‘piengkop’ (twin) 
china ahi. Khantan Hoi Johan gieltuin, mun thum velah Thomas khu 
‘Thomas, Didum achi ukhu,’ chin agiela, tamna ‘Didum’ chi zong 
khu Grik hama ‘piengkop’  china ma ahi hi (Joh.11:16; 20:24; 21:2), 
aziehpen Thomas khu anaunu Lisi (Lysia) tawh pieng kop ahi zieh 
ahi.

Hichi hun laiin Juda-te zousie chi thei deuthaw lahah min ni anei zel 
ua, khat khu Hebrai min ahi a, tuakhu amau, Judate laha azah zawh 
zeluh khu ahi hi. Khat dang kia khu Grik min ahia, tua khu amau 
mi, Judate lah banah, leitung lienzawa azah zel uh ahi hi. Etsahna; 
Atunga igen tah bangin Thomas chi khu Hebrai min ahia,  Didum 
chi khu Grik min ahi kia ahi. A khietna kibang sieng, ‘piengkop’ 
china ahi tuoh hi. Peter chi khu Grik min ahia, Kipha khu Hebrai 
min ahi a, ‘Suongpi’ china  ahi tuoh hi. Tabitha chi khu Hebrai min 
ahia, Dorcas chi khu Grik min ahia, ‘Sazuh la’ china veve ahi hi. 
Tua bangma-in Thomas min hina tah khu ‘Juda Thomas’ ahiei ‘Juda 
piengkop’ china ahiei ahi ding hi.

Thomas Mang nasepna tangpi
India gama hattuom tanchin suitu, Syrian Kristian pawlte sui danin, 
Thomas in Socotra tuilaisie (tamkhu Arabia tuipi mal sah Africa gam 
zuia um ahi) khu ave nuain AD.52-in Cranganore (tu a Cochin kichi 
khu) ang tung hi. Tuamunah Juda taizah khenkhatte aum uhi. Tuate 
lahah leh akimvela mite kungah Thomas-in  Khantan Hoi  ahil  hi. 

Tuachin, mun sagi velah hattuom zong aphut a, tuate khu Maliankara, 
Palayer, Parur, Gokamangalam, Niranam, Chayal leh Quilon-ah te 
ahia, tuachin tamte tuni tanin Syrian hattuomte khu det tahin ading 
nalai uhi. Tualeh,Thomas-in tam hattuom enkol dingin hattuom upa 
li, Brahmin insung li-te lah apatin anemdet ahi.  Tamte ziehin, Syrian 
hattuom pawlten tuni tanin ahattuom khu Thoma’n AD.52 a ang pei 
laiin, aphut hiin  angai det uh hi. Asau seng ding ziehin ashina 
lamah lut talei: Thomas khu mun tuom tuoma Khantan Hoi gena 
hun azahna  Malka tuilaisie-ah peiin China gam tanin Khantan Hoi 
khu ava gen taa, tuami nuain ang kile kia a, Mylapore (tua Madras, 
amin tha Chenai) geiah aum ta hi. Tuachin khum muna Khantan Hoi 
thu agen laiin Hindu kulmut Brahmin pawlte khu alungthah ta ma 
ma ua, mite chilin Thomas that dingin ang pei ua, mipite’n Thomas 
khu Muoltunga athum laiin suongin asep  lia ua, Brahmin mi khatin 
teipi tawh adawtlia ta hi.

9. JAKOB, ALPHAI TAPA 

Amin tungtang:
Tam Jakob pienpi min khu Juda ahia, Grik hama pata English Bible  
lettute’n  Jakob ana hi sah uh ahi hi. Ama khu Alphai or Cleophas leh 
Mari-te tapa ahi. Hinanleh amansahpa Juda Iskariot tawh mehmet 
ding ahi sih hi. Mathiu leh Mak-in tam Jakob neuzaw pen Thaddai 
achi ua, tua khu Aramaik hama ‘Hangsan’ (courageous) china ahia, 
tua kia leh tam Jakob neu (James the less/younger) khu mun tuom 
tuomah Lebai leh Thaddai zong ahi kia a, title li bang nei mi khat 
ahi hi.

Tam Jakob neuin Jesu thawkia main Jesu agingta sih a, amavang Jesu 
thawkia nuaa akunga akilah nuain ang gingta ve ta hi (1Kor.15:7). 
Nasepte-a imu bangin Jerusalemah zong Hattuom lamkai lien 
masa in apang ahi (Nas.15:13-21; 1Kor.15:7; Gal.1:19). Tam Jesu 
sanggam Jakob khu thumna nei taima tah ahia, athum nasat ziehin 
akhup zong sangawngsau khup bang main akol hi achi uhi. “Jentelte 
laha Pasian lam hing ngat aumleh sugenthei sih vaiin, milim biehna 
sil thanghuoi neh-te, kithoina sa-te leh, sa siengthou leh sisan neh te 
tawpsan dingin akung uah lai thot zaw vai ui…” na chipa khu tam 

Jakob ahi hi. Tam Jakob tanchin zong gen ding tampi auma, text bu 
ahi bou ziehin apoimaw diehte bou suhlat isawm ziehin atanchin 
tangpi tam tanah inga ding uhi.

Thugousie khat apata ithei danin, Jakob khu Persia gamah Khantan 
Hoi genin ang peia, (E.A.Willis Budge: Contendings of the Apostles 
II p;.264) gen danin Jakob khu AD.44 –in Herod thupiehin namsau 
tawh satlia ahia, aluong Jerusalem ah avui ta uhi.

10. THADDAI/JUDE/JUDAS/LEBBAI
Thaddai min khu nuazui sawmlehnite min gelna apata imu chilou 
mun dangah mu ahi sih hi. Mathiu leh Mak gelah Thaddai chi’n 
agel ua (Mat.10:3; Mk.3:18). Thaddai khu Jakob neu sanggam ahi. 
Luk gelah Jakob tapa Juda chi ahi kia a (Lk.6:16; Nas.1:13), Sap 
ham Bible, Authorised Version (AV of KJ.V.) ah, Lebbai (Lebbaeus) 
chi’n akigiel kia hi. ‘Lebbai, Thaddai chi  khu’, Lebbai chi zong 
khu khut gel laibu Sinaitic achi uleh Vatican achi-te un azahdan pen 
bangin azang kia sih uhi.

 Thaddai chi leh Lebai chi leh Jakob tapa Juda chi khu mi khat ahi 
diei? chi’n dohna bawl talei. Adawnna in, ahi thei louna zieh dang 
bangma aum sih hi. Aziehpen  mi khat-in min thum nei khu sil 
lamdang ahi siha, etsahnan: Nasepte bu iet leh, Joseph khu Barsaba 
achi ua, amin dang kia khu Joseph Barsaba achi ua, amin dang kia 
khu Justa zong achi kia uhi (Nas.1:23).

Tualeh, Lebbai chi khu Khutgel bu lamah, mun tam taha zah seng 
ahi lou ziehin, tulaia Bible let-tu khenkhatte’n azang nuom ta sih uhi. 
Tuazieh maa  RSV or RV in zong azah lou mawng ahi hi. Thaddai 
in amin dang  ‘Juda’ chi anei khu, Juda Iskariot-in Jesu amatsah 
nua apatin ‘Juda Thaddai’ chi khu min zumpihuoi tah ang suoh ta 
dinga, tuaziehin Thaddai chi khu ang posuoh ta a, tua mabangin  
Jesu thawkia zouin nuazui sawmlehnite min gelnaah zong Thaddai 
min khu ‘Jakob tapa Juda’ chia gel ahi ta hi (Nas.1:13). Thaddai chi 
umzie khu ‘Pasian pahtawi’ china ahi.

Thaddai Mangpa thuchiema aginum dan:
Mi tam tahte’n i tup bang leh ilamet banga sil aum sung leh nuom 
isah sungin, thuman leh zuitu hi khu ingap uhi. Amavang, itup bang 
leh I lamet bang ang hi loua, gentheina leh hasatna te’n ang tuom 
chiengleh I ngap nawn zel sih uhi. Jesu Krista khu I taisan kia zel 
mai dan uhi. Khuchi bang ahi laiin Thaddai (Juda Thaddai)- in Jesu 
khu ataisan siha, Jesu’n “Miin ei it leh ka thupieh azui ding hi,” achi 
khu, Thaddai-in achiemte kiaua hoi tah leh kizen tahin akem zing 
hi. Thaddai khu ‘Pasian itnaa kikem sieng mi’ ahi, Jesu thuchiemah 
Thaddai khu aum zing ding hi (Juda 1:21)

Thaddai in Jesu kungah khatvei chet thu adong hi (Joh.14:22), 
Jesu’n adawnnaah, “Hamuontu, HagauSiengthou” khu achiem 
ahi (Joh.14:22,27). Jesu’n achiem bang leh athugen banga zuitute 
kungah  tahsa hilouin, hagau zawhin, thu mai hi louin silbawltheinain, 
lametna mai hilouin, atah tahin ahinna ngei uah Hagau siengthou 
khu ang tung sah ding hi. Tua khu Thaddai in taimangsan mai louin, 
ginglel mai louin alamen cheta, ‘kumtawna hinna nei sahna khop I 
Mang Jesu Krista khotuona’ khu angah zinga, “Hamuontu Hagau 
Siengthou” ang tun masangsie gin-um tah in ana angah hi. Thaddai-
in sil dang zousie sangin Jesu thupiehte khu khawh sah leh zui 
asawm gige hi (Juda 1:20-21). Tuabangmain lametna ngah hatna 
tawh ahi ding banga Kristian hinkhuo zil dinga poimaw tah dan ei 
sinsah uhi.

Thaddai Mang nasep leh ahun nukhia:
Thugousie-in agen danin Thaddaiin Edessa-ah te, Armenia-ah te leh 
Persia ah te Khanatan Hoi ahil hi. Tualeh, Armenia gamah Thaddai 
nasepna khu alawching ma ma hi. Armenia gam kumpiin agen 
sakhuo a dingin ‘Kristian’ chi khu AD.301 in apuong hia gen ahi. 
Tuachin, Armenia khu leitung pumpiah ‘Kristian gam’ chia puon 
masah pen leh gen thei masah pen ang hi ta hi (William Steuart 
MCBirnie: The Search for the Twelve “Apostles, p.199).

Armenia gamah Thaddai leh Bartholomai in  AD.50 velah Khantan 
Hoi agen uhi. Tuachin, nuazui sawmlehnite’n Nasepte bua, “Tuachin 
Jerusalem khuoah te, Judai leh Samaria gam khuo chinah te, kawl 



[52] Khantanhoi Mak Hilchetna

ning li tanin zong ka thutheipitute na hi ding uhi,” (Nas.1:8), chi thu 
khu asu bukim ta hi.

Atom thei lamin: Thaddaiin malai hattuom masa hun lai apat leh 
tulai tannin zong, Thaddai-in Hattuom dinna masapen te laha khat, 
Edessa kichi munah, Khantan Hoi agen ngei hia thei ahi hi. Tam khu 
Eusebius leh Jerome, Judate History sui zel tute laha mi minthang 
tah maite gendan in: Tamte khu ama ute ngaidan mai zong hilouin, 
mi dang tam tahte’n zong apompi uhi (Eusebius: The Ecclesiastical 
History, 1:13; Jerome: Homily on Mathew 10:4)-teah hichibanga 
gen ahi.

Hichi hun laiin Edessa ah Abgarus khu Leng ahi hi. Lengpa’n 
Jesu kungah lai ahah hi.  Edessa khu Mesopotamia mal lam khopi, 
Euphrates lui kunga um ahi. Leng Abgarus-in Jesu lai ahah na zieh 
khu, Jesu’n sil lamdang tam tah abawl, damlou tam tah asuhdam 
ziehte, Jesu’n tam sil lamdangte Pasian silbawltheina loungalin 
abawl thei sih ding chi agintat dante, agenna ahia, tuachi’n Jesu khu 
ama kunga haw dingin athutaa, tuachi’n Leng Abgarus-in Jesu a 
dingin agam kim khat ape khe ta mai hi.

Hinanleh, Jesu’n adawnna khu : Kei ei mute’n zong hing gingta 
loua, nang kamel muloua, nei gintat ziehin ‘naginna ka thei hi’ 
Hinanleh,  eisawlpa kunga lahtoua um ding ka hi tah ziehin keima 
kang pei thei sih dinga, ka nuazuite khat hing sawl vangin ama’n na 
poimaw chinteng ang bawl pieh na ding hi chiin adawng hi. Khuchi 
laiin Thomas-in Thaddai khu Edessa-ah asawl ziehin Thaddai zong 
va peiin Tobia kichipa inah atung hi. Tuachi’n Thaddai-in Pasian  
silbawltheina kengin khum muna Lengpa leh mi nautang tam tahte 
damlouna zousie asuhdam pieh sieng ta hi. Khuchi laiin Lengpa 
Abgarus-in Jesu mel mu anopna abeithei tuon siha, tuaziehin 
Thaddaiin Jesu lim gel pieh ding phalna ngenin agel uleh, amaitang 
sonteng avah seng ziehin agiel thei sihua, Jesu’n amai khu puon nem 
tawh atuna khuna lim kaite Thaddaiin Lengpa apie a, Jesu mel amu 
thei ta hi.

Thaddai tanchin agen zel na uah, Lengpa Abagarus-in Thaddai 
kipaman tam tah apieh sawma, Thaddaiin  keima neisa  teng zong 

ka nuasie sieng hi taa, bang achia midanga ka lah ding ahiei? chiin 
ala nuom sih hi. The Exposition of the Orthodox Faith 4:16).

Thaddai leh Lengpa Abgarus tanchin atom thei lam pen igen thei 
teng ahia, tamteng zouin Thaddai khu Armenia gamah peiin Khantan 
Hoi agen zing laiin ama doutute’n Ararat tang tungah Teipi tawh 
asun lia ta uhi.

11. KANAAN MI SIMON.
AD.Kumzabi khat in Rome, Judaea gam, Galili-a Kana kichi munah 
apieng hi. Asanggampa khu Jakob ahi.

Ama khu Simon Peter chi tawh kibanglou, mi tuom ahi (Mat.10:4; 
Mk.3:18). Nuazuite min kiguolna (Lk.6:15-ah mu ahia, tualeh 
Nasepte 1:13-in ana sulang kia hi. Ama khu ‘zealot’  ‘kananaios leh  
kananite’ chi ahia, tuakhu Hebrai hama ‘zealous’ chi apata lahsawn 
ahi. Jerome in nagelkhiel nanleh, a thutengin agenchet nuom pen 
khu noun, pronoun leh thuguol genchetna laiteng (epithet) in agen  
‘kanaios’ umzie  khu Kanaan gam mi china ahi hi. Ama khu ‘Anam, 
Mangpa leh siltup’ ngaina mi ahi.

Apocriphal, Acts of Simon and Judas gen danin, Izipt gamah 
Khantan Hoi thu ana gena, tua zouin, Persia gamah Judas (Thaddai) 
ana zuia, Khantan Hoi ziehin khum munah Sing-atna tawh tun ni 
kisuoa shi ahi hi.

12. JUDA ISKARIOT (Amansah pa)
Tam amansahpa khu nuazui sawmlehnite laha amin imu main  
atanchin bangma thei aum sih hi.  Nuazui sawmlehni-te min kigelna-
ah amin khu atawpna pena gel ahi zel hi. Akallah chiengleh ‘Simon 
tapa’ chi zong ahi zela, amavang ‘Juda Iskariot’ chi khu I thei dan 
tangpi ahi zaw hi (Joh.6:71; 13:2,26; Mat.10:4; Mk.3:19; Lk.6:16).

Juda Iskariot khu Jesu’n nuazui hi dinga ahatna mu ahi siha, 
misiemte sui danin  Messiah hing pei ding ana lamet seng zieh ahiei,  
Jesu thugen leh silbawlte tungtawnin ahiei, sil lamdang deu tah bang 
ahiei hing tung thei dingte lametna ana nei ziehte, ama leh ama hing 
kitulut mai dan hia gintatna aum hi.

Tuachin, ama khu nuazui sawmlehnite  Jesu tawh azin khawmna 
lam chinteng uah, Juda khu sum lama phatuom ngai mi tah leh du-
am thei tah mi ahi ziehin apawl sunga asum munateuh kemching 
dinga guot ahi ta hi (Joh.12:6; 13:29)

Amin umzie:
Khatnaah, Jerome gen danin, ‘Iskariot’ chi khu ‘Issakar’ chi apata 
lahkhieh ahia, aumzie khu ‘Metna’ chi ahiei, ‘punna za’ china ahiei 
ahi (Ref.Gen.30:18). Tualeh, Juda Iskariot min khu ase lamin tam 
dan tawh ithei thei ding hi.

Ni-na ah, ‘Iskario’ chi khu Grik ham, ‘Sikarios’ chi apata lahkhieh 
ma ahia, tualeh, Latin ham in ‘Sicarius’ achi ua, aumzie khu ‘mi phil 
chyng mi’ china ahi (Nas.21:38). Tualeh, athu umzie khu Bible lam I 
et lezong, ‘tuoltha chyngte’ chi ahiei, ‘aguha tuolthattute’ chi ahieiin 
azang uhi. Tu laia ‘Gunda’ ichi te tawh akibang thei mai ding hi.

Thumnaah, Siriak (Syriac) hama kigelnaah ‘I’  apang  siha, Juda 
Skariot’ chi ahi hi. Tua khu Latin ham ‘Skortia’ chi apata lahkhieh 
ahia, aumzie khu ‘Savun Puon Ah’ china ahi. Johan Lighfoot- 
ngaidanin, ‘Juda Iskariot in ‘Savun Puon Ah’ kichite’n ipneu ahaua, 
sum koina zong alemtang dieha, tuaziehin, Juda Iskariot zong khu 
nuazui sawmlehnite lahah sum kemtuin aguot uh ahi ding hi,’ achi 
hi. Tualeh, Iskariot chi khu Skortia chi apata lahkhieh ahi tah tah leh, 
Juda Iskariot leh apa khu Savun siemna lama nasema sum sui zel ahi 
ding uhi,’ zong achi hi.

Lina ah, ‘Iskariot’ khu mun min ahia, Hebrai hamin, ‘Ish’ chi umzie 
khu ‘mi’ china ahia, ‘kariot’ chi khu khuo min ahi hi. Tuachin 
Iskariot chi umzie  khu ‘Karioth Khuoa mi’ china ahi ding hi. Tualeh, 
Thuhun Lui bu lamah  ‘Kerioth’ chi khu mun ni-ah alanga, khat khu 
Moab gama um ahia (Amos.2:3), khat dang kia khu Judai gama um 
ahi hi (Jos.15:25).

Juda chi minpuo khu Thuhun Thaah atama, tuate laha alangsal 
dieh nga italang ding hi. 1) Damaska khuoa Juda (Nas.9:11), 2) 
Juda Barsaba (Nas.15:22,27,32). Tam Juda khu zawlnei zong ahi 
hi (Nas.15:32).  3) Juda Isariot 4) Juda (Iskariot lou zaw Juda dang 

khat), Juda Thaddai hiin alanga, (Thaddai tanchin en in) (Joh.14:22). 
5) Juda, Jesu unau (Mat.13:55; Mk.6:3). 

Nuazui sawmlehnite lahah Juda  Iskariot khu sum kemtu ahi 
(Joh.3:29); Tualeh, Johan 12:6-a imu danin vang Juda Iskariot khu 
gutaa kivei hiin alang hi. Juda Iskariot khu aneu lai apata dawibuo 
pai ahia;  Jesu tawh naupang ahi tuoh laiun akimu kha ua, tuachin 
Jesu’n asunga dawi tengte ana deldoh pieh hi. Tam Juda Iskariot 
tanchin gen ding tam tah auma, abackground tobang, nuasie theilou 
hunchieng italang ua, hitanah ingah ta ding hi.

Ngaidam theilou khelna

Hilchetna
3:22- Tam munah Pharisaite’n Jesu khu Vana pata Pasian misawl 
tah tah ahi dan athei zou mawngmawng sih ua, tuaziehin Belzebul  
thahatna loungalin sudam thei him him dingin aging thei sih uhi 
(Mat.12:22-24; Lk.11:17-22). Tualeh Jesu dawnna theinop huoi tah 
khu “Dawiin, dawi adeldoh na dinga asilbawltheina asuo leh ama 
gam sung ngeiah tuolgal bawl asuoh dinga, ama leh ama kisusie 
ahi ding hi. Mi khat khu ama sanga thahat zaw khatin atungah guol 
azou (defeat) thei giapa, Jesu’n dawi adeldoh khu’n setan sangin 
ama athahat zaw chi etsahna zong ahi lam Pharisaite’n athei zou 
sihua, tam Pharisaite khu ganhing theina mai tawh Jesu athei ua, 
tuaziehin ama ute theina tunga Pasian lam theina him him anei lou 
ziehun agensie uhi (2Peter.2:12; Phil.3:19; Juda 10).

Pharisaite’n Jesu khu Messiah tah tah ahi chi thei nadingin chiemtena 
pekia dingin angen ua, hinanleh Jesu’n apenuom sih hi. Aziehpen 
ama thawkiana leh, Sheba lengnu’n Solomon pildan atheia, Jonah 
thugenna ziehin Ninevi-te pienthana vanneiin athei-te chilou Jesu 
mite ngei Judate’n Messiah ahi dan pom lou dinga alunguh akhausah 
ziehun chiemtena dang mawng mawng pieh ahi sih hi. (Mat.12:38-
42; Lk.11:23-28).

Jesu’n damlou asuhdamna, dawite adeldohnate leh sillamdang 
abawlte zousie khu Pasian Hing sawlpa ahi dan lungsim tahpi tawh 
mite’n apomua, ang kipiehlut thei nading ua abawl giap ahi hi. Tua 

tanchienga pom nuomlou nalaite khu kumtawn siemlou tanna tang 
ding ahi dan uh aensaha, tuaziehin Hagau Siengthou gensie banga 
gen ahi hi (Mat.12:43-45; Lk.11:23-28).

Ki unauna dih
3:31-34  Tuachi’n anu leh asanggamte’n ang sui uhi. 31&32 Jesu’n 
adawnnaah Kasanggampate ana chi khu Grik ham-in ‘adelphos’ 
chi ahia, aumzie khu ‘sul sung khata piengkhawm’ china ahia, 
‘adelphys’ khu pieng khawmlou sanggam hi-na nei china lam 
ahi kia hi. Bible-in ‘Mangpa Sanggamte’ ana chi khu  Joseph-in 
Mari akitenpi masanga azi masa, ‘Melcha/Escha ahi.  Apocrypha-a 
Joseph tanchin buin agen danin Joseph, Carpenter-pa’n  ca.Kum  38 
achinin azi masa Melcha/Escha  tawh tapa li leh tanu ni aneiua, tuate 
khu 1) Juda 2) Justus  3) Jakob  4) Simon. Atanute 1) Asia 2) Lydia 
ahi uhi. Tam teng zouin, Joseph-in azi masa Melcha tawh kum 49 
sung adam khawm nuaun, Melcha ashi a, tua zouin Mari, Jesu nu 
tawh akiteng uhi.

Joseph leh Mari tanchin poimaw gen ding atam ziehin atom thei 
penin  tam tanah igen  ding hi. Oxford Dictionary of the Christian 
Church tungtawna  Joseph chisuon dinmun tuom tuoma imute khu 
tam bang ahi.

Mari  ………………………  Joseph        
Clopas  …...........................… Mari dang

Jesu, Jakob, Joses, Simon, Asia, Lydia, Juda

Joseph khangthu genchetna (clarification of Joseph’s geanelogy)
1. Jesu pa Joseph chi ahi laiin, Mari apatin akhangthu uh sut 

alemtang zaw hi. 
1) Mari apa ‘Joachim’, anu Anne ahia, Jesu pi chi ahi. Amanu khu 

thum-vei moutha ahi. Amasa penin Joachim tawh kitengin,  Jesu 
nu Mari ahing hi. Ani-vei naah, Clopas tawh kiteng kiain, tanu 
khat anei a, Clopas Mari ahi sah uhi. Athumvei-naah Solomas 
tawh kitengin tanu khat ma anei ua, tua khu Salom Mari ahi sah 
kia uhi. Tuate lahah  Jesu nu Mari khu a upa pen ahia, Joseph zi 
(Jesu nu) ichi pen ahi.

2) Joseph : ca. BC.100 in apienga; AD.1-in ashi ta a, Jesu simlou, 
tapa li leh tanu ni ahing hi. Atunga Chart-a Clopas  …….  Mari 
dang chi umzie khu, Jesu nu Mari leh Joseph akiten ziehua Mari 
sanggamnu tegel khu Joseph khang sunga suhlata um mai ahi 
bou hi.

3:32-33-a Jesu sanggampa te leh sanggam nute chi umzie: 
Grik hamin ‘adelphys’, sisan kizopna pang lou, nu khat leh pa khat 
sunga unau sanggam banga kihatna ahi. Tua khu Jesu ahi. Joseph 
tapa leh tanu tah tahte khu Jakob, Joses, Simon leh Juda (Mk.6:3; 
Mat.13:55;). Asanggam numeite: Asia leh Lydia-te ahi uhi.

Khantan Hoi Mak-in ‘Koizong Pasian deilam bawl’ achi laiin, 
Mathiu-in  Ka pa deilam bawl chi’n agen hi. Abang hileh Pasian leh 
‘Ka pa’ chi khu gendan leh tupdan kibang ahi ve ve hi.

Koizong ka pa deilam bawl tapou chi kammal khu Mathiu 7:21-
ah imua, aumzie khu asawl Jesu gintat khu Pasian deilam (ama 
kigenna) ahi (Joh.6:40). Jesu gingtaa, athugen ngaikhe teng khu 
asanggpasalte leh, asanggam numeite ahi uhi. Tahsa pien danin ama 
zong Joseph leh Mari tapa khat ahi ziehin sisan kizoppi lou aunau 
teng teng khu hagau dana aunau sanggam numei leh pasal ahi sih uh 
chi agenna ahi.

Dohna:
1 Mathiu min tah tah khu bang e?
2 Sie (tax)- lah dan u’khu lampi ni a khen a tuate bangbang e?
3 Thomas in Manggam na a sepna tangpite gen in? 
4 India gama hattuom tanchin suitu Syrian Kristian pawlte sui 

danin, Nuajuite lah a India gam a missionary hing kuonpa koi e?
5 Thaddai in Jesu kungah khatvei maimai thu adoh lai in  Jesu’n 

adawnnaah, bang a chiem ei?
6 Pu. Jerome gen danin, Juda Iskariot chi bang china e?.
7.   Pharisaiten chiemtena anget laiun bang chiemte-na apiei?
8. Jesus kasanggampate a chi  umzie khu bang china e?

~~~~~~~

Simmun - 7
(BUCHI THEPA GENTE THU)

(Bung  4:1-41)

(Thuchin 4:11 “Tuachi’n ama’n akung uah, “Pasian gam thuguh 
khu noute kunga nathei dingua pieh ahi, hinanleh pulam mite 
adingin pen sil zousie gentena thu a hil ahi).

Laisiengthou

Buchi thepa gente thu:
1. Tualeh tuipi pieuah thu ahil pan kia taa; tualeh mipi hon tampi 

akungah ahing kikhawm ua, tuachi’n  tuipi tunga kuong sungah 
aluta, atou taa, tualeh mipi zousie luipieu ah, tuipi lam ngain 
aum uhi. 

2. Tualeh ama u’te gentena thuin sil tampi ahila, athuhil ah, akung 
uah;

3. “Ngai khie unlen en vawi un, buchithepa khat buchithe dingin 
akuon a, 

4. Tualeh hichi ahing hia, athe laiin, kimkhat lam geiah akie a, 
tualeh tungleng vate ahing pei a,ane khawng ta uhi.

5. Kimkhatte suongsi lei lahah akie a, lei asalou ziehin apou pai 
hi;

6. Hinanleh ni ahing satin emvuoi in auma, hui ahahlou ziehin 
agogawp sieng ta hi. 

7. Tualeh kimkhatte loulingnei lahah akiaa, loulingnei khu ahing 
khanga, adepmang ta a, ga anei ta sih hi.

8. Tualeh kimkhatte leihoiah akie a, apoua, ahing khanglien pai 
a, aga ta a, ale sawmthum bang, ale sawmguh bang, ale zakhat 
bangin ahing pung ta hi, achi hi.

9. Tualeh Ama’n akung uah, “ Koipou zahna ding bil nei in za 
heh,” achi hi.

10. Ama tanga aum laiin akim a sawmlehni te tawh umten gentena 
thu adong ta uhi.

11. Tuachi’n Ama’n  akung uah, “Pasian gam thuguh khu noute 
kunga na thei ding ua pieh ahi, hinanleh pulam mite a dingin 
pen sil zousie gentena thu a hila hi.

       Tuachia, Mu pen amu thei na ua, Atheisiem sih ding uh, Zah 
pen aza ding ua, A theisiem tuom sih ding uh Tuachilou in pen, 
A hing kihei kia ding ua, Akhelnate uh ngaidam ahi kha ding 
hi,” achi hi.

Buchithepa gentena thu hilchienna
12. Tualeh Ama’n akung ua, “Tam gentena thu na theisiem sih uh 

ama? Tuachi ahileh bangchi’n gentena thu dangte zousie na 
theisiem ta ding uoi?

13. Buchithepa in thu athe ahi.
14. Tualeh lam geia thu thenate khu tam bang ahi uh, thu khu azah 

tah un, setan ahing pei a, alungtang ua thu kithe khu alamang 
pai hi.

15. Tam bang main suongsileia kithe khu tam te ahi uh, ama un thu 
azah tahun kipahtahin apom pai ua;

16. Hinanleh ama uah thahui anei sih ua, hun tomnou khat aum ua, 
tuami nua a thu zieha gimthuohna ahiei ahisihleh suhgentheina 
ahing um chiengin apua pai uhi. 

17. Tualeh loulingnei laha kithete khu tamte ahi uh, ama un thu aza 
ua;

18. Leitung hinkhuo ngaituonate, hausat utna  solnate leh sil dang 
dang deigawnate ahinglut  chiengin, thu khu adepa galouin aum 
ta uhi. 

19. Hinanleh leihoia kithete tamte ahi uh, thu aza ua apom ua, ale 
sawmthum bang, ale sawmguh bang, ale zakhat bangin aga uh,” 
achi hi.

Meivah gentena
20. Ama’n akung uah, “Meivah akoinaa koiloua, law nei ahiei, 

ahisihleh lupna nei ahieia koi dingin ahing la ngai uh amah? 
Meivah tunaah akitungzaw hilou amah? achi hi.

21. Aziehpen phuonzah lou dinga im bangma aum siha, langlou 
ding aphuol zong bangma aum sih hi.

22. Koipouin zahna ding bil anei leh za heh,” achi hi.
23. Ama’n akung uah, “Na zah uh bang ahiei pilvangun, na tena ma 

ma uah ahing te pieh ding ua, tualeh nou angaikhete kungah, 
ahing pieh belap ding uhi.

24. Aziehpen koipou anei tapou kungah, piehbe ahi dinga, tualeh 
koipou aneilou khu anei sun zong lahpieh ahi ding,” achi hi.

Haichi gentena
25. Tualeh Ama’n “Pasian gam khu, tam bang ahi, mi’n lei ah 

haichi tu henlen, 
26. Zan chiengin aimu a, sun chiengin athou zela, haichi khu 

ana pouin, ana khanglien a, bangchidan a poua, bangchidana 
khanglien ahiei chi, athei sih hi. 

27. Aziehpen leiin amain ga ahing suong zela, amasa pen in ana, 
tuachi’n avui, tuazou chiengin avuiah atang piching 

28. Hinanleh aga khu ahing min tah chiengin, bu lah ahun tah ziehin 
kawite in a-at pai ta uhi,”

29. Tualeh ama’n “Pasian gam khu bangtawh itekah ta diei? 
Ahisihleh, bang tawh gente a gen ding ita uoi?

30. Tami ankam chi tang khat leia akitu chiengin, haichi zousie 
sangin neupen nanleh,

31. Atu nuaun ahing poua, loupa zousie sangin ahing lienzawa, 
bazam lien tahtah ahing neia, tuachi’n tung leng vate’n alim 
neiah bu abawl uhi, tuabang ahi,” achi hi.

32. Tualeh tam bang gentena thu tampiin, amauuh theisiem theidan 
danin thu agen hi.

33. Hinanleh gentena thu louin akung uah, thu agen ngai sih hi; 
tualeh nuazuite tawh amauh ngena aum chiengun, nuazuite 
kungah sil zousie ahichien zel hi.

34. Jesu’n tuipi asipsah
35. Tuami ni ma main nitah lam ahing  tahin, Ama’n akunguah, 

“gal khatlamah igalkai ding uh, achi hi. 
36. Amaun mipite apeisan nuaun, ama aum ngai bang bangin 

kuongah apeipi paita uhi. Tualeh akungah kuong neute zong 
aum hi.

37. Tuachi’n khopi hui thupitah ahing laang  taa, tualeh tui kihot 
khu akuong sung uah, ahing lut vazung taa, tuachi’n ahing dim 
phiel ta hi.

38. Hinanleh Ama  pen kuong meilamah  taangkhap khapin imuin 
auma, tuachi’n aphong ua, akungah, “Siepa kamanthaiuh 
khawhsa lou nahiei maw?” achi uhi.

39. Tuachi’n Ama ahing thoua, huipi aphawha, tuipi kungah “Sip 
inlen um khinkhian in” achi hi. Tuachi’n hui khu atawp taa, 
ahing sip dide ta hi.

40. Ama’n akung uah, “Bang dinga hichi zau na hi uoi? Ginna 
mawng mawng na neilouuh bang chidan ahiei?” achi hi.

41. Tualeh zau chitahin azau ua, khat leh khat akihouua, “Tam mipa 
koi ahia, huipi leh tuipi nangawnin athu ahi chi man uh,” achi 
uhi.

Hilchienna
Buchi thepa gente thu

4:1-20

Buchi thepa gente thu khu Khantan Hoi lite lahah mun thuma genlat 
ahi. Mat.13:1-23; M ak.4:1-20; Luk.8:1-15. Mihing lungsim khu 
Pasian Thu chi kitu nadinga leihoi tawh kibang ahi. Jesu’n tam 

kibahna khu haichi thepa gente thu genna’n ana zang hi. Khantan 
Hoi za mite dinga leitanga tu haichi 

dinmun li khu Pasian thu tuh dan genna ahi. Lungkhau, lungsim 
thuhlou (shallow), Lungsim awngthawllou leh lungtang gasuo thei-
te khu ahi.

Pasian thu dong thei lungsim nam li-te khu: 
1) Lamgeia tu pawl : Tam bang mihingin Pasian Thu adon vangin 

tahsanna lungsim um vet louin setanin alahmang pieh pai pai ta 
hi.    

2) Lungsim pawlawng (shallow heart) : Tam bangte khu Suongsilei 
ichi zel khu ahia, Khantan Hoi Thu azah chienga kipah pai 
pialpual, ahia, sawt gingtalou ahi. Aziehpen leineiah hui halou 
ahi zieha ni ang sat leh vul pai genna ahi.

3) Lungsim awngthawl (crowded heart) lou, bang ahieia pum 
dim, alungsima bangma thupi kuol lou: Tam bang mihing te’n 
damsung khosah leh leitung hausatnate tawh kidimin Pasian thu 
adinga mun awng lou genna ahi.

4) Atawpnaah Pasian Thu dong dinga gasuo nuom lungsim aum hi: 
Jesu khu mihing lungsim hoi sunga kitu ding haichi bang ahi. 
Etsahna din  a) Ale sawmthum khu thuneina a kipiehkhiehna, 
lamkaina leh thuneina etsah ahi.  b) Ale sawmguh khu panpi na 
dinga lemsiemna, gupna leh  c) Ale zakhat khu Bible-a thuchiem 
koi kung ahiei apata hing pei, Abraham, sil hoi pienna dinga 
shipa hinna nei dinga shi ahisihleh thawkiana chiemtena number 
ahi. Tam bang lungsim hoi sungah Pasian Thu in ga tampi anei 
thu eima chietin bangchibang leitang ihi chi kingaituo chiet 
angai hi. I Pasian thu neh dante, Lou lingnei, suongshilei, leh 
lei hoi ihidan tam number gentena bangin ikietchien thei ahi. 
“Tuaziehin niehna zousie leh gitlouna dimlet  koimang unlen, 
na hinna uh hundam theina sung ua thu kitusate khu  nem tahin 
pom un” ana chi hi (Mak.4:13-20; Jak.1:21).

Meivah gente thu : 4:21-25
Meivah khu atunna (Lamp stand) um ahia, law neia khu khum 
chi khu sil ahi ding banga hilou genna zong akawh theia,  khum 
meivah khu atunna tunga itun leh insung teng atatvah (shine) bangin 
Khantan Hoi dongtu gingtuin Krist vahna itan tungtawna sil hoi bawl 
na zieha mite’n Pasian hoina amu thei na dingin  gingtu hinkhuo gen 
nopna ahi. (Mat.5:15; Luk. 8:16;  Nas.26:18)- “miel apata vaha ang 
kinuahei ua, setan silbawltheina apata Pasian lama ang kinua hei 
thei nadingun amituh honpieh in” I mit ang chim leh itahsa pum 
zong ang damthei china ahia, tuachi’n itahsa pumpi khu vah ang 
suoha, imit asiet leh itahsa pumpi zong asie china ahi (Luk.11:33). 
Tua khu Pasian Thu ahia, ikenga dingin meivah ahia, ilampi adingin 
khovah ahi (Lat.119:105).

Haichi gentena: 4:26-29
Bible-in gente thu achi zel pen, aum lou silte kigenna hilouin, 
mutheilou sil, “Pasian Gam” khu mu theilou thu, atah taha umte 
manga gentena tobanga gen chi nopna ahi ding hi. Etsahna’n haichi 
thepa’n  haichi athe ngeia, lou abawl ngeia, belam hon aching ngeia, 
Meivah zong aum ngei hi. Aumlou thu man ahi ngai siha, atah taha 
um thei, muthei loute manga Pasian Gam tanchin khu gente china 
mai ahi hi.

Tam haichi gentena tanchinin hagaulam haichi etsahna nam ni ei 
sihsah thei hi.  Khatnaah: Pasian Thu haichi khu khatvei tu ahi 
chiengleh,  Khantan Hoi dongtu gingtu tungtawnin Pasian Gam khu 
hing khangkhiein hun tawp tana hing kithezah leh ang khan ding thu 
agenna ahi. Tualeh haichi kithe khu atanga umden dinga the hilouin, 
amuotmanga, hinna tha nei leh ga suong dinga amuotmang ding thu 
zong Bible sinsah dan ahi hi (1Kor.15:51). Ani naah: haichi the pa’n 
haichi athea,  zan chiengin aimu a, sun chiengin athou zela, haichi 
khu ana pouin, ana khangliena, bangchidana poua bangchidana 
khanglien ahi chi athei sih hi. Aziehpen leiin amain ga ang suongkhie 
zela, amasa pen in ana, tuachi’n avui, tuazou chiengleh avuiah atang 
piching ang um bangin Kristian nichin hinkhuoah Pasian Thu idon 
teun kalbi nei taha, khankhieha gingtu hinkhuo piching ang suo ding 
gentena ahi hi.

Tam thu khu Khantan Hoi Mak-in ana gen, haichi khankhieh dan 
gentena thum-na ahi.Ankamtang khu Haichi lah lahah aneu pen 
ahia, ang khankhieh chiengleh, bazam tam tahin ang zamin atang 
tampi ang  Suongkhie hi. Tuamabangin  Jesu’n tam gente thu sungah 
Pasian Gam khantan Hoi khu nuazuite 

tungtawnin neu nou khata hing kipankhie ahi thu agen hi. Tuaziehin 
tam khantan Hoi khu leitung luodim dingin ang kiseh ding thu 
agenna zong ahi hi.

4:34 Gente thu louin thu agen ngai sih hi:
Jesu’n gente thu tawh mitangpi zah dingin Pasian Gam tanchin agen 
zela, hinanleh nuazuite tawh aum khawm chiengun gentethu agente 
umzie nuazuite ahilchien pieh zel hi. Gentethu gennain kakam kakah 

dinga; (Mat.13:35; Lat.78:2; Is.6:9). Aziehpen za napi a, atheilou 
na dingun (Is.43:8; Mat.13:14) Bil nei ngalua bilbing-te (Lk.8:10; 
Joh.12:40; Nas.28:26; Rom.11:8). 

Synoptic Gospel sungah “Gentethu” genna mun 39-ah imu a, tua khu 
Pasianin gentethu mai tawh agam khantan hoi thu agenna zieh pen  
angaikhetute dinga  ‘motna’ ‘theisiemlouna’ (taradidles) lungsim 
guon ding leh akhantan thusimte tungtawna Pasian mizie suhlat ahi 
thei na ding deina leh Pasian khu bangtobang ahia, anasepte khu 
bang ahi chi ama hing zui tute apata alamet bang atun thei nadinga 
gente thu agen ahi hi.

4:35-41 : Jesu’n tuipi asipsahna 
Gente thu-te agen zouin, gal lelam galkai dingin kuongah atuong ta 
uhi. Khuchi laiin khopi hui hat tahin akuonguh mutin tuipi kilehin 
Jesu vang kuong nuoi lamah nuom taha imuin aum hi. Khuchi 
huna huipi hat tah phawha sipsah chi penin Pasian silbawltheina 
etsahna leh ama Jesu khu koi ahi chi kichetna, krist, Messiah ahi dan 
sulangtu hi dingin huipi asipsah hi. Huipi, gielpiten a thu a man uh 
khu aneitu, a siemtu ahina zong a ensah hi. 

Dohna:
1. Bible a gente thu chi khu bang umzie ahiei?
2. Lamgeia tu-te bang dinmunte ahiei?
3. Suongsilei a tu-te khu bang dinmunte ahiei?
4. Lou lingnei in bang aensah ei?
5.   Synoptic Gospel sungah Gente thu genna mun bangza aum ei?
6. Huipi aphawh dai ziehin nuazuite’n bang agen uoi?
 7. Jesu’n gente thu agente koite a dinga agen zel e?

~~~~~~~

Simmun - 8
(Bung 5:1-43)

GADARA DAWIMAT SUHDAMNA

(Thuchin : 5:19 “A hivangin Jesu’n aphal siha, akungah, “Na inn 
ah nalawmte kungah pei inlen, Mangpa’n nang a dinga sil thupi 
ahing bawl pieh dante leh nang ahing hepi dante vahil in,” achi 
zaw ta hi).

Laisiengthou
1. Tuachi’n tuipi gal lang khat Gadara mite gam ahing tung ta uhi.
2. Kuonga kipata ahing pawtdoh tahin, dawi nin pai mi khat han 

akipata hing pawtin Ama ana lamtuo pai hi,
3. Ama pen han lah ngena teng ahia, koima’n sia khainieng 

nangawnin akaan thei sih uhi,
4. Kolbulin sia khainieng bangin ana kan ngaita ua, hinanleh sia 

khainiengte abottana, kolte bang asutana, mi koima’n athunun 
zou sih uhi,

5. Sun leh zanin muol leh tangte leh hante-ah auma, akikoua, 
suong in ama leh ama aki-at zel hi.

6. Hinanleh ama’n gamla tah apat Jesu amu tahin ataia ava be ta 
hi. 

7. Tualeh aw ngai tahin akikoukhiea, Jesu Pasian Tungnung pen 
Tapa, “Nang kei bang hing law sawm nahiei? Hing sugim lou 
dingin Pasian minin kahing ngen uhi,” achi hi.

8. Jesu’n akungah, “Nang dawibuapa tua mipa sunga kipatin hing 
pawt in,” achi ta hi.

9. Tuachi’n Jesu’n “Na min bang ahiei?” chi’n adonga, tualeh 
ama’n “Ka min Ligion ahi, aziehpen tampi kahi uhi,” chi’n 
adawng hi.

10. Tualeh tua gama kipat amauh sawlkhe lou dingin Jesu kungah 
hatang ngetin angen hi.

11. Tualeh khuna muol pangah voh hon tampi aum uhi.
12. Tualeh “Dawibuate zousie-in voh sungah hing sawlin, asungua 

kalut thei nadingun,” chi’n akungah angen uhi. 
13. Tuachi’n Jesu’n phalna ape pai hi. Tuachi’n dawibuate khu 

apawt dohua, voh sungah alutua, voh hon tul ni phiel ahiua, 
kenah tuipi lamah hataiin atai suh taua, tuachi’n tui sungah ashi 
ta uhi.

14. Tuachi’n vohchingte atai ua, khopi sung leh gam sungah tam 
thu ava hilua, tuachi’n tua sil hingtun  khu bang ahiei chi en 
dingin mite ahing pei uhi.

15. Tuachi’n Jesu kung ahing tungua, dawi pai, nuoi matpa khu 
puonsila, lungsim ngaina puoa na tou ahing mu ua, azau ta uhi.

16. Tualeh tua sil umdan namute’n dawi matpa tunga siltundan leh 
vohte umdante ama uh ana hil uhi.

17. Tuachi’n ama khu agam ua kipat pawt khe dingin  angen ta uhi.
18. Tualeh kuonga tuong dinga akisah lai tahin dawimat pa’n Jesu 

kunga um ding angen hi.
19. Ahivangin Jesu’n aphal siha, akungah “Na innah nalawmte 

kungah pei inlen, Mangpa’n nang a dinga sil thupi ahing bawl 
pieh dante leh nang ahing  hepi dante vahilin,” achi zaw ta hi.

20. Tuachi’n apeia, Jesu’n ama dinga sil thupi abawl pieh dante, 
Dekapolis khuoah atangkoupi taa, tualeh mi zousiein lamdang 
asa ma ma uhi.

Jairas in atanu suhdam dinga angetna:
21. Jesu kuonga gal khatlama ahing galkai kia tahin, mipi tampi 

akungah ahing pei khawmua, tualeh ama pen tuipi pieuah aum 
hi. 

22. Tualeh En un, kikhopna ina vaihawmte laha mi khat amin Jairas 
ahing peia, Jesu amu tahin akengbulah abohkhup a,

23. Ka tanu naupang neunou shi dih dihin aluma,  ahing dama, 
ahing hin kia nadingin, hing pei a atunga nakhut koi dingin ka 

hing ngen hi, chi’n hatang ngetin angen hi”
24. Tuachi’n Jesu ama tawh azawha, mipi tampiin azui ua, atuom 

va luoi uhi.
Numei sinei damsahna
25. Tualeh numei khat kum sawmlehni siluonga china auma,
26. Zatou tampi a kipatin sil tampi ana thuohtaa, anei zousie ana 

zang sieng taa, phattuom nahsangin ase zawsem sem hi.
27. Ama nu’n Jesu tanchin azah tahin, anuaah mipi lahah ahing 

peia apuon akhoi a;
28. Aziehpen alungsimin, “Apuon bep khoi leng zong suhdamin 

kaum mai ding hi,” chiin angaituo hi.
29. Tuachi’n asi luong khu akang pai taa, anatna adam ta chi atahsa-

ah akithei ta hi.
30. Tualeh Jesu’n asunga kipatin silbawltheina apawt chi athei 

paia, mipi lahah akihei kawi kawia, “Koi ahiei kapuon khoi?” 
achi hi.

31. Tualeh anuazuite’n akungah, “Mipi in ahing tuom valuoi chi 
namua, koi ahiei ahing khoi?” nachi, achi uhi.

32. Tualeh ama’n tua sil bawlnu mu tumin aen kawi kawi hi.
33. Hinanleh tua numeiin atunga sil kibawl atheia, zau leh chitun 

pumin ahing peia, amasangah abohkhupa, akungah thudih 
zousie ahil ta hi.

34. Tuachi’n Ama’n numeinu kungah, “Tanu naginnain ahing 
damsah ta hi, hamuong tahin pei inlen, nanatna akipatin dam ta 
in” achi hi.

Jaira tanu adam ta hi
35. Aman thu agen laitahin  kikhopna inna vaihawmpa inna kipatin 

mi ahing peiua, “Na tanu ashi ta hi, bang dinga Siepa subuoi 
nalai ding nahiei mah?” ahing chi uhi.

36. Jesu’n thu kigen azah tahin, kikhopna inna vaihawmpa kungah, 
“Zausin gingta mai in,” achi hi.

37. Tualeh Aman Peter leh Jakob tualeh Jakob sanggampa Johan 
chilou mi dang koima’n  ama azui uh aphal sih hi.

38. Tuachi’n kikhopna inna vaihawmpa innah ahing tunga, Jesu’n 
ana buoi vengvung uleh, ngaitaha, kap leh maua naum-te amu 
ta hi.

39. Ava lut tahin, akung uah, “Bang dinga buoi vengvung a kap 
nahi uoi? Naupangnu ashi siha, imu ahi bou hi,” achi hi.

40. Tuachi’n  amaun tahsanglou sengin anuisan uhi. Hinanleh 
Ama’n aunpiun anotdoha, naupangnu nu leh pa leh azawpite 
apuia, naupang nu umnaah alutta uhi.

41. Tuachi’n Ama’n naupangnu khut atua, akungah, “Talitha kumi,” 
achia, tua khu “Naupangnu aw thouin ka hing chi hi” china ahi.

42. Tuachi’n naupangnu khu athoua, apei pai ngal hi; ama nu khu 
kum sawm leh kum ni mi ahi ta hi. Tualeh ama ute lamdang 
sahnain adim uhi.

43. Hinanleh Aman akung uah tam thu koiman thei sih heh, chi’n 
khautahin thu apie hi; tualeh ama nu khu aneh ding bang ahiei 
khat pie un achi hi.

Hilchetna:
5:1 – Gedara:  Tam khu Rome gam sunga Peraea gamkai sung 
khopi lien (capital) ahia, Galili tuipi mal suo, muol dawn apata mel 6 
muna um ahi (Mk.5:1), tualeh, (Lk.8:26-39) in dawi mat suhdamna 
sillamdang bawlna khu eihil hi. Mathiu 8:28-34 in zong dawimat mi 
ni gilou ma ma umte zieha khumi lampia mi pei ngam louna, Gedara 
mite gamah Jesu ana kituopi kia thu zong ei hil hi. Tam khu atangpin 
atah taha sil tuohkhahna mun hi a thei ahi. Tam vohhon khawina mun 
khu Mathiu in ‘aumna mun ua kipat gamla sim khatah’ chi’n agen a, 
Mak 5:11-in muol pang achi hi. Snoptic gospel-in thu kibang tangpi 
taha genin, them khat khat kilamdang hiau hiau ahi mai hi. Khum 
dawipai mihing khu khum munah sun nga leh zan nga vingveng um 
ahi taa, aw ngai taha kikouin suong hiemte tawh atahsa tung at leh 
gitin aum hi.

5:7 – ‘Jesu, Pasian Tungnung pen Tapa, “Nang kei bang hing 
law sawm na hiei? Hing sugim lou dingin Pasian minin ka hing 
ngen ahi,” 
‘Nang, kei bang hing law sawm nahiei? Dawite tunga thukhenna 
khu  huntawp hun, kumtawn meilipi atun nailou ziehin Jesu’n 
bangma law louin amihing pa suhsieng nadingin dawite asunga pata 
pawtkhe dingin asawla, asilbawltheina zangin dawite tungah thu 
anei khu Pasian Tapa ahina etsahna ahi hi.

 ‘Pasian min’ chi umzie khu Grik thubulah ‘harkizo’ ahia, aumzie 
khu ‘ngen ngutngut’ (implore) or ‘khutdaw zena tau’ china ahia, 
‘hing sugim lou dingin’ chi khu Grik hama ‘basanizo’ chi thumal 
apata lahkhieh ahia, tua khu susiengthou china ahia, dawi matpa khu 
dawi tawh kikhen sah khu suhsiengthouna ahi. 

5:9 – ‘Namin bange? achi a, (Lk.8:30) ‘Ligion’ chi pen ‘atama tam’ 
china ahi. Aziehpen mihing sunga umte khu atam ma ma ahi zieh 
ahi. 

10- Tualeh dawi khu aw ngai tahin  akikoua, mun danga sawl 
khe lou dingin angen vangut chi khu       Daniel bung 10 sungah 
Angel Persia lengpa Cyrus lal laiin Persia lengte tawh kidou laiin 
setan khu “Tam leitung vaihawmpa” chia hat ana hia (Joh.12:31), 
tuaziehin dawi khu mihing tenna muna um ding adeilou zieh ahi 
ding hi.

5:11-13  Muolneia vohhon sunga sawllut dingin angena, Jesu’n 
aphalpieh dungzuiin alutua, vohhon khu sangni vel ahi ua, ha taia 
taiin tuisungah akelia sieng ta uhi.

5:14-20 – Tuachi’n voh chingte atai ua, khopi sung leh gam sungah 
tam thu ava hilua, tuachi’n tua sil hing um khu bang ahiei chi en 
dingin mite ahing pei uhi. Khuchi laiin dawimatpa mihing ngaina 
banga siengthou taha Jesu kunga um amu tahun azau ta uhi. Dawi 
matpa’n Jesu kungah ama kunga uma, ana seppieh dingin angena, 
hinanleh, Jesu’n aphal siha, vapeia Mangpa’n atunga asil bawlte va 
tangkou dingin asawl zaw hi. 

Tam thu umzie khu Pasian silbawltheina tanga, suhdama umte’n 
imchip mai loua, Pasian gam khantouna ding tobanga theipina 
(witness)-a pang dingin mite adei hi chi ei sinsah hi (Mat.4:24).

5:21-24 –Jaidras-in atanu suhdam dinga angetna
Mak 5:21-a imu danin kikhopna innah vaihawmpa khat Jairas-in 
‘katanu ashi dih dih’ achi laiin, Mathiu 9:18-in ‘tu ma main ashi ta 
hi’ achia, bang hileh Jesu kungah  sil umdan ang hilua, atungah na 
khut ngah lachin hing mai ding ahi, chia ang genun, Jesu khutah 
suhdamna bangkim aum hi chi atheichienin aging ta zou ma ma uh 

china ahi. Tuachi bangin Jesu’n zong abawl ding khu abawla, ashi 
sa pen ahing kia mai hi.

Hilchetna:
5:25-34 : Bethlehem houlimna bu-a imu bangin tam kum 12-sung 
siluongnu min khu Veronika ahia, damna suiin, anei alam teng azou 
sieng taa, bangma phattuomna him him umlouin, chimaw tahin 
auma, anei alam dang lah um nawnlou, shi ding mai ngaha lametna 
beia um ahi hi. Hinanleh, Nazareth mi Jesu, dawi deldoha, zengte 
sudamin, mittaw leh khelbaite leh natna chi tuom tuom suhdam 
maw neilou tanchin azah tahin alungsim sungah apuonmong mai 
mai khoi theileng dam ta ding chi va-ia-in agingta taa, mihon lah 
tam, tuateng kawmkalah aginna masuonin ava del taa, Juda dana 
numeiin pasal akhoikhah ding phal ahi siha, siluong hi kia nalai piin, 
Jesu puonmong tham dingin dan kalin Jesu adel taa, apuonmong ava 
tham tangei hi.

Jesu’n koi e? ka puonmong tham? Chia adoh laiin, nuazuite’n 
mipi hiza in hing baw luoi luoia ko’n na puonmong atham khah 
da diei? achi laiun Jesu’n ‘Silbawltheina apawt hi’ achi hi. Khum 
silbawltheina pawt chi umzie khu ginna neia ama lamennu leh ama 
hagau kidawngtuo ahi manin silbawltheina apawt hi’ achi mai ahi. 
Tuachi’n ama kihei kawi kawiin numei kungah ‘Tanu, naginnain 
ang dam sah ta hi’ lungmuong tahin pei ta’n achi hi.

Tam numei siluongnu khu amatanga dam hi mailouin, asudampa 
Jesu’n amaituo vateh hi. Chi umzie khu Jesu apata damna mute’n 
asudampa theipi louin adam mai siha, suhdam ahi kichetna’n 
asudamtu’n comfirm abawl vateh khu damna dih tah ahi hi. 
“Hagau ngaiin eima hagau tawh Pasian ta-te ihi chi ahing theipi hi 
(Rom.8:16).  “Pei ta’n len, siempu kungah na damna thu va theisah 
ta’n’ chi ahi bangin, Kristian hinkhuoah damna tang khu sudamtu 
leh suhdama umtu kitheituo khu sil poimaw ahi hi.

Tam numeinu kungah Jesu’n na damna tanchin tangkoupiin achi 
khol sih naa, hinanleh ama mimal kipana zieha aphatuom ngainain, 
Apphia lampi gei lamsuom khatah theizingna muolsuong khat 
abawla, khum muolsuongah mi khat puontuol sila ding leh numei 



[71]Khantanhoi Mak Hilchetna 

khat, akengbula khupding saa um sahin atungah ‘Ama khu ka damna 
Mangpa ahi’ chi’n lai gielin mi zousie mu thei dingin muolsuong 
adaw hi.

Tualeh, tam Veronika khu Pontia Pilat zinu, Procia tawh kingaina 
ma ma ahi ua, tuachi’n Jesu’n anatna asuhdam  tanchin sun leh zanin 
agen gen khawmua, Procia-in zong Jesu mu anuom ma ma maia, 
asun lung, azan lungin agel gel mai hi. Khuchi huna Jesu tungthu 
buoia Pilat zingmawng mataha thoua, avaihawmna dawkana tou 
leh Jesu tungthu khen dinga aum laiin zan amangin Procia-in Jesu 
ziehin mang hoilou tah aneia, apasal pawtdoh nuain Jesu tungthu 
lel ding ahi thu athei ziehin lai gielin ‘tam midih tungah bangma 
sil hoilou hing bawl sin’ chi’n athuta hi (Mat.27:19). Veronika-in 
damna anga theipina sil hoi tam teng ana bawl hi.

5:35-43 Jairas tanu suhdamna
Jairas khu synagogue lamkai ahia, a tanu shisa kaithou dingin angen 
hi. Khuchia Jairas in zuona apei laiun, kum sawmlehni siluongnu 
asudam malam hi. (Mak 5:21-34), Synagogue vaihawmpa chi thumal 
khu Grik ham bulah ‘archisunagogos’ chi ahia, tam synagogue khu 
Kristian hattuomte zah dan tawh akibang sih a, khum synagogue-ah  
guot-a um mite’n Torah simkhiein, aumzie  hilchien ahi zel hi. Jairas 
khu tua bang mawpuohna lama enkaitu (supervisor) ahi a, Juda nam 
tawn dan tawh kituoha Toarah simtute tunga siepi hiin, synagogue 
sunga kibawl zousie adih tahin apei nai chi enkaitu china ahi hi. 
Tuaziehin amapa khu Jesu’n synagogue-a thu agen thei na dinga 
phalna pepa zong ahi hi (Mk.1:21-28) en in. Jairas khu tua banga 
kikhopna Innpi-a siepa ahi vangin Jesu khu thuhilte ziehin azatat 
ma ma mai a; ‘Siepa’ achi zel ukhu Grik thubulah ‘diadaskalos’ chi 
ahia, tua khu Juda sakhuo thuhil siete kipie min (title) ahi hi. Tua 
khu zatatna kammal, lamkai (master) china ahia, Hebrai hamnin 
‘Rabbi’ akichi hi.

Kikhopna Inn-a aum laiun, Jairas-in atanu shi lam athei nailou 
abahna khu Mathiu 9:18-a Jairas tanu shi zou tah thu gen ahi a, 
tua khu siluong asuhdam masang ahi ziehin Jairas in tua bang sil 
tun lam atheiphah lou ahi ding hi. Jairas Inn, naupang shinu pindan 

ang tun ua, Jesu thugen ‘ashi ahi sih a; aimu ahi bou hi’ achi thu 
anuisatna zieh ukhu Jesu ahi lam thei loua, midang koitobang hing 
phei ham dana angaituo ziehuh ahi hi.

5:41. Talitha Kumi:  Tam kammal khu Jesu’n naupangnu akaithaw 
hunin, Aramaik ham azah ahi. Van ham (Heavenly language) chi 
umzie khu, Jesu’n tam hunah hagau kam or hamtheilou azah ahi 
chi’n misiemte’n agen uhi. Aziehpen tam hunah Jesu khu hagaua 
dimin, leitung alen laiin agamkai leh ahunbi zilin ham tuom tuom 
na zang zel nanleh, tam hunah Aramaik ham azah ahia, ‘Nudawng, 
thouin’ (maiden arise) china ahi.

5:43. Hinanleh Ama’n akung uah, tam thu koima’n thei sih heh, chi’n 
khautahin thu apie hi (Mat.8:4). Jesu’n chiemtena leh sillamdang 
abawlna Khantan Hoi li-te sungah 37-vei mu ahia, tuateng khu 
Pasian Tapa, Messiah ahi-na thei na dinga abawl hi-a ngai ahia, 
hinanleh Judate’n Jesu khu Messiah hia apomlou ziehun, Jesu’n 
asillamdang bawlte koima kunga genkhe lou dingin ana thuhil zel 
zieh ahi. 

Jesu khu Pasian Gam hing tun (Messiah) etsahna ahi zing laiin,  
Judate lamet dan tawh akilebul ta a; Messiah ahi-na thu a tangkou 
sangin, asilbawl te tungtawna Khantan Hoi puonzah khu ahoi zaw 
hi china ahi. Bang zieha Judate ngaidan leh Jesu hing peina kilebul 
ahiei ichileh, Judate’n Messiah hing pei chiengleh Rome kumpi 
opkhum leh bawlsietna khut neia pata suotat sahna gal hing bawl 
ding dana angaituo uh ahia, hinanleh, Jesu hing pei dan tuabang 
ahi lou ziehin Judate mitmu-a Messiah ahina khu asillamdang 
bawlte tungtawn chilou, sil dang bangma puonzah khu poimaw ana 
angaituo lou zieh ahi.

5:43. Tuachi’n damlou naupangnu khu ang hin bepin Jesu’n aneh 
ding bang ahiei pe dingin thu ahila, tam khu mi ahin leh an loua hing 
theilou ahi banah, naupangnu khu ni bangza ahiei khat an ne loua 
lum ahi tahziehin ang hin doh doh leh amasa penin an poimaw ahi 
thu Jesu’n a genna ahi hi. Kristian hinkhuoah mi’n hinna anei leh 
Bible thu leh hagaulam an aneh ngei ngei ding ahi chi thute zong ei 
sinsah ahi (1Kor.6:13).

Dohna:

1. Dawibua paipa’n amin bang hi achi ei?
2. Dawite suhmang hun ding khu bang hun achiei?
3. Dawite hei sunga um nuomlou uh e?
4. Jaira pa khu bangtobang mi ahiei?
5. Kum sawmlehni siluongnu min bang e?
6. Judate danin Numeiin pasal akhoikhah phal ahi ei?
7. Talitha kumi bang china ei?

~~~~~~~~~~~~~~~~

Simmun - 9
(Bung . 6:1-31 )

NAZARETH A JESU NUOLNA

(Thuchin : 6:30  “Tuachi’n sawltahte Jesu kungah ahing 
kikhawmua, asilbawlte zousie uleh, athuhilnate uh ahing hil uhi)..

Laisiengthou
1. Tuachi’n khuna kipatin apawta, Ama umna gam lamah ahing 

tung taa, tualeh anuazuite’n Ama azui uhi.
2. Tualeh khawlni ahing hiin kikhopna innah thu ahil pan ta hi. 

Tualeh mi tampi athuhil zaten lamdang asa ma ma ua, “Tam 
mipa’n tam thute heia kipata amu ahiei? A kunga pilna kipie 
bang pilna ahia, akhutin hichi va ia a sillamdang abawl bang chi 
dan ahiei? achi uhi.

3. Ama khu Mari tapa, Jakob, Jose, Judas leh Simon sanggampa, 
sing bawl siempa khu hilou ama? A sanggam numeite zong tana 
ikungua um hilou uh i?” achi uhi. Tuachi’n atungah alungkim 
ta sih uhi.

4. Hinanleh Jesu’n akung uah, “Guolnei khu ama gamsung leh 
ama hienglehsante lah leh ama innkuonte lah chi loungalah 
pahtawi louin aum ngai sih,” achi hi. 

5. Tuachi’n mi damlou tawmnou khatte tunga khut koia asuhdamte 
chi loungal khunah sil thupi mawng mawng abawl thei tasih hi.

6. A gintat lou ziehun lamdang asa ma ma hi. Tuachi’n kho neute-
ah thu hilin avah kuol zel hi.

Sawltah sawmlehnite nasem dinga sawlna
7. Ama’n sawmlehni te akungah ahana, ni niin asawldoha, 

dawlbuate tunga thuneina zong apie hi.

8. Ama’n  akhuolzinna dingun chiengkhut chiloungal bangma, 
thungpi zong, tanghou zong, akawng gahnauh, asum ip ua sum 
zong kenglou dingin ama ute thu apie hi. 

9. Hinanleh kedap pen but unlen, puon-ah ni sil sih un achi hi. 
10. Ama’n akung uah agenbe nalai a, “Heisung mun-ah na tuna inn 

phot uah, khuna kipata na pawtdoh amsang sieun umden un.
11. Tualeh koi hinanleh ahing tunsahlou ua, nathu uzong angai 

nuom sih uleh, khuna kipata na pawtdoh chiengun, ama ute 
theipitu hidingin nakengtaw ua leivui thingkhie un, Chitahzetin 
ka hing hil ahi, vaihawm ni chiengin tua khopi thuoh ding 
sangin Sodom leh Gomorrah thuoh khu adan aum zaw ding hi,” 
achi hi.

12. Tuachi’n akuondoh ua, mite akisia dinguh ahi, chi thu agen ta 
uhi. 

13. Tualeh dawi tampi anotdoh ua, damlou tampi sathau nu in 
asudam zel uhi.

Baptispa Johan shina
14. Tuin Leengpa Herod-in Jesu tanchin ana za taa, (Amin athan 

tah ziehin), “Baptispa Johan mishi laha kipa ahing thou kia ta 
a, tuaziehin tam silbawltheinate’n ama-ah sem ahi ve, “ achi hi. 

15. Midangte’n “Elijah ahi” achi ua, midangte’n “Guolnei ahi, 
ahisihleh guolneite laha khat ahi,” achi uhi.

16. Hinanleh Herod-in, “Alu katan piehpa Johan ngel ahi, mishi 
laha kipat hing thoukia ahi,” achi hi. 

17. Herod-in asanggampa Phillip zi Herodia akitenpi taah ziehin, 
Herodia ziehin  mi asawla, Johan amansah a, kaan in suong 
kulah ana khum ta hi. 

18. Aziehpen Johanin Herod kungah,”Na sanggampa zi nakitenpi 
ngaina dan ahi sih,” ana chi hi.

19. Tuaziehin Herodia-in ama amuda a, thalup aut a, hinanleh athat 
thei sih hi.

20. Aziehpen Herod-in Johan khu midihtat leh siengthou tah ahi 
chi athei ziehin agiinga, ama ana humbit zel hi. Tualeh athugen 
azah chiengin lungdong zel nanleh kipah tahin angaikhe zel hi.

21. Tuachi’n Herod-in apien niin, ami thupite, galkap lamkai 
liente leh Galili gam amiliente adinga annkuong alui laiin, hun 
lemtang ahing um ta hi.

22. Herodia tanu ahing luta, alama, Herod leh akunga toute akipah 
sah taa, tuachi’n Leengpa’n naupang nu kungah, “Na deidei 
ngenin ka hing pe ding hi,” achi hi.

23. Ama nu kungah, “Na nget pouma, ka gam kimkhat nangawn 
zong kahing pe ding,” chiin a kichiem nalai hi.

24. Tuachi’n ama nu apawt doha, anu kungah “Bang kangen diei?” 
Ava chi hi. Tualeh “Anu in Baptispa Johan lutang,” ana chi hi.

25. Tuachi’n ama nu kintahin Leengpa kungah ahing lut paia, 
“Baptispa Johan lutang tu ma ma in kuong khatah hing pe lachin 
kaut hi,” chiin angen hi.

26. Tuachi’n Leengpa alunggim ma ma taa, hinanleh akichiemnate 
leh akunga toute ziehin ana aniel nuom sih hi.

27. Tualeh Leengpa’n ama vengte lah agalkap khat asawl paia, 
Johan lutang hing tawi dingin thu ape ta hi, tualeh ama pa ava 
peia suongkul sungah alutang ava tan ta hi.

28. A lutang khu kuong khatin ahing tawia, naupangnu apiea, tualeh 
naupang nu’n anu kungah ape ta hi.

29. Anuazuite’n azah tahun ahing pei ua, aluong ahing la ua, hanah 
asiel ta uhi.

Sawmlehni te hing kile kiana
30. Tuachi’n sawltahte Jesu kungah ahing kikhawmua, asilbawlte 

zousie uleh, athuhilnate uh ahing hil uhi.
31. Tualeh ama’n akung uah, “Nouma tangin gamsip munah hing 

pei unlen, khawldam tadi un” achi hi. A ziehpen mi tampi ahing 
kuon leh apei lam akiphamat den ua, ann nangawn zong ane 
man sih uhi.

Hilchetna:
6:1-6 – Tualeh khawlni ahing hiin, kikhopna innah thu ahil pan 
ta hi … Khawlni khu Judate Sabbath ni genna ahi. Mak-in Baptispa 
Johan shi thu agen masang in, ama umna gama nuol a aum thu 
(6:14-29) agen masa hi. Mak tanchin gen masahnaah Jesu ama khuo 
Synagoge-a alut thu (Lk.4:16-30) Jesu’n mipi na asep kipatna thu 
ang um hi. Kapernaum vela lawching taha anasepna (e.g.1:21-27) te 
leh Synagoge danga suhdamna nasep ana neite bang khu tam munah 
ahi thei siha, (cf.5:35-43) tuban ate bangin tam munah aban azom 
thei sih hi.

 Athu ngaikhiea lamdang sahna (exeplesonto) leh Jesu pilna 
(Sophia) gente thu ana gente kibahpi ahi maitheia, aziehpen ama’n 
laigiel mite leh Pharisaite bang loua, thuneina nei taha agen zieh 
ahi ding hi (1:22). Tuachi’n tam munah Jesu khu thuneina, pilna 
nei banga thu agen penin, apien amenna itheiua, singbawl siempa 
suon sunga asanggamte I theiua, heia pata lai asima, thupil hiza heia 
pata azil ahi diei? chi lung buoinain apum tuom ziehin asil bawl thei 
Vana pata hing kumsuh ahi lam tah aliemang sieng keii hi. (6:3). 
Juda 10-ah “Hinanleh, tam mite penin, atheiloute uh agensie ua, 
ngaituona neilou gamsate banga pienken theitheinaa, atheite uh bou 
abawlua, ama uleh ama uh akisusie  uhi. Gamsa gilou, ngaituona 
neiloute lungsim bang puo (2Pet.2:12). Ganhing-te’n ngaituona khat 
mai anei ua, mihing kungah Pasianin ngaituona ni apie a, tua khu 
ganhingte tawh ikilamdanna ahi. Pasianin mutheilou hagau deitelna 
ei pieh khu Pasian tawh kizop ahia, tuabang lungsim nei theilou 
mihing khu ganhing tobang asuoh zel hi.

6:7-13 – Jesu ama khuoa nuola aum na in: anasep na ding maban 
sauzaw adal sih hi. Nuazuite nasem dinga asawlkhieh sawm khu 
nuazuite adingin sawlkhieh ahina uh masa pen ahi hi. Tam khu 
Jesu’n nuazui atelna zieh tah ahi hi.

Mak 3:14-ah Jesu’n sawmlehnite ana hatna khu thuo ni a gen thei 
ahi. 1) Akunga um ding leh 2) sawlkhieh ding chite ahi. Asawlna zieh 
tah khu eimate ading hi louin, athu leh ama Jesu thei kha nailoute 
zieha sawlkhieha um ahi uhi.

Atelna ziehte:            
Tam nuazuite Jesu’n atelna zieh 1) Jesu’n nuazuite khu ama nuazui 
dingin ahan phot a, tualeh 2) thanuomte leh thumang taha ama zui 
ding khu ahi pen hi. Tam munah Jesu’n nuazui ahat-te khu amau a 
hitheina leh silbawltheina anei ziehua ahat hilouin, ama khu thanuom 
tah leh thumang taha zui dinga ahat ahi zaw hi. Nuazui dinga hata 
umte’n nuazui dang asiem ding ua zong hat ahi uhi (Mat.28:19)

Jesu’n nuazuite asawlkhieh kuona  athuta poimaw tah khu chiengkhut 
chilou Puon-ah, kedap, sum-ip etc keng lou dinga thupieh zieh khu 
dam sung silte’n asuh nawngkai lou nadinguh adeina zieha ahia, tua 

khu Paul in Timothi kungah ‘gal dou buoi laiin koima tam damsung 
silte-ah akisunawngkai sih uhi” (cf.2Tim.2:4).

 Jesu’n Khantan Hoi zieha anuazuite asawlkhieh laiin sum-
ip, kedap, puonah etc. te athuoa keng lou dingin ana sawl laiin, tu-in 
vang khantan Hoi zieh hiloua ama mat-a um ding ngah ahi ziehin, 
nuazuite khu kiging saa um dingin adei ahi (Lk. 22:35-36)

 Hitamaleh Jesu’n zawlnei thugente suh buchin anuom ta 
a (Lk.53:9-12). en in. Jesu’n nuazuite asawlkhieh khu theipitu hi 
dinga asawl ahia, tam theipitu chi khu Grik hamin ‘marturion’ chi 
ahia, aumzie khu theipitu china ahia, ahisihleh koi ahiei khat ahina 
tah puongzah dinga theipitu hina nei dingin asawl khie hi (Mk.1:44).

 ‘Koi ahieiin ang lamdot sih uleh … na keng ua leivui 
nanuasiete-un ni tawpni chiengleh noute ang simmaw leh ang nuol 
nauh theipitu hidingin aum ding uhi’ china ahi (Mat.10:14). Tuachi’n 
nuazuite akuondoh ua, dawi tam tah notdohin, damlou tampi zong 
sathau nuin asudam ta uhi.

 Herod Antipas-in Jesu leh anuazuite nasep khantan hoi aza 
taa, tuaziehin tam khantan hoi nasepna khu ahoi ma ma a, tuabepin 
Baptispa Johan tawh kibang asah ziehin alung abuoi ta hi. Antipas 
khu Herod lien leh azi Malthace-te tapa ahia, Herod lien khu Edom 
suon ahia, tualeh Malthace khu Samari suon ahi. Tuate’n Jesu khu 
Baptispa Johan hi dingin ana gingta uhi.

Baptispa Johan shina:
6:14  Tuin Lengpa  Herod-in Jesu tanchin ana zah tahin 
‘Baptispa Johan mishi laha kipa hing thou kia ta a, tamziehin tam 
silbawltheinate’n amaah sem ahi ve,’ achi hi. Midangte’n Elijah 
ahi” achi ua, midangten “Guolnei  ahi, ashisihleh guoneite laha 
khat ahi,” achi uhi. Tam Jesu tungtang atheina ukhu mittaw, saipi 
pum zuta, Saipi khu lim tuom tuom leh hilchetdan nam tuom tuoma 
thei leh hilchiente tawh kibang ahi. Tam mite’n Jesu khu Pasian 
apata tatna nasem dinga hing pei ahi lam atheiphah lou ziehuh ahi. 
Tuamabangin Jesu khu tahsa dana theipawl, pilna tawh theipawl leh 
thei dan tuom tuoma theina khu malai nuazuite’n zong ana sin ngai 

ta uhi. Tuateng lahah Peter-in “Pasian Hing tapa, Jesu Krist ngei khu 
na hi” (Mat.16:18; Mk.8:28) ana chi bangin Hagau-a thei ahi ziehin 
leitung mite’n athei phah lou ding ma ahi hi (cf.1Kor.12:3).

6:17-29. Herod Antipas leh Baptispa Johan : Tam munah Herod-
in chi mai agen a; Herod khu Rome Leng-te title min ahia, tam Herod 
khu ‘Antipas’ ‘Herod Antipas’ ahi hi. anua lamah vang, mimal min 
tobanga hing peiin, Herod chi maiin ang kizang tou hi. Tuasungah 
Baptispa  Johan khu Machaerus thonga khuma, angawng tan pieh pa 
khu Herod Antipas ahi. Tam Herod Antipas khu Herod lien (Herod 
the great)-in tapa giet aneite laha aneu pen pa ahi.

 Tam Herod Antipas-in a u li-na pa viz.Philip zi Herodias 
lahpiehin zi-in anei a, Baptispa Johan-in aphawh ziehin Herodias-
in amuda ma ma maia, that nuom  nanleh, Lengpa Herod phalna 
louin ana that thei siha, hun lemtang Lengpa Herod pien champha 
ni a, amiliente tawh birthday abawl laiua atanu, “Salom’ ava lam leh 
kipah senga anget phot pieh ana chiem khu, anu thusawla, Baptispa 
lutang ana nget ziehin Lengpa’n na sakawm tahin angawng tan 
piehin alutang khu atanu kipamanin ana pie hi. Tam Johan shina khu 
Baptispa tangkou hunbi beina leh Jesu tatna nasep hunbi kipat hun 
atun tah thu hunbi kikhelna ang hi ta hi.

6:30-31 - Sawmlehni-te hing kile kiana.
“Nouma tangin gamsip munah hing pei unlen, khawldam tadi 
un” achi a, tua khu Jesu sillamdang bawlte ziehin mipi tam tahte’n 
subuoi nalai ahi ziehin hunlemtang-ah houlim ding achina ahi ding 
hi (Mk.3:20).

Dohna:
1. Antipas zi, Herodias tanu, apa birthday nia va lamnu min bang e?
2. Nuazuite kunga ang na lamdawn loute kotlamah na kengleivuite 

uh thingkhieun achi khu bang ding ahi diei?
3. Herod Antipas khu Herod lien tapa bangzate laha abangza-na 

ahiei?
4. Bangzieha Herod Antipas in Baptispa Johan agiina, ahutdam zel e?
5. Jesu’n nuazuite khu munsipah hing um tadi un achi ahiei? 

                                             ~~~~~~~

Simmun - 10
(Bung: 6:32-56).

MIPI TUL NGA VAHNA  
(Mat.14:13-21; Mk.6:30-44; Lk.9:10-17; Joh.6:1-14)

(Thuchin : 6:40 “Tuachi’n ama uh aguolin zakhat bang, sawmnga 
bangin atou ta uhi).

Laisiengthou.
32. Tuachi’n amaute kuongin mun sipah atuom pei ta uhi.
33. Hinanleh mipi tampi-in apei laiuh amu ua, tualeh mi tampiin 

athei ua, khopi chintenga kipatin kengin ahing taiua, amauh ana 
makhelua, akungah ahing pei khawm ta uhi.

34. Tualeh Jesu ahing pawtdoh tahin mipi tampi tah amu taa, ching 
ding neilou belamte bang ahi ziehun ahepi seng seng taa, thu 
tampi ahil pan ta hi.

35. Tuachi’n ni ahing ngiem seng tah ziehin anuazuite akungah 
ahing pei ua, “Tam gamsip mun ahia, hun lah avaigei taa,

36. Ama un ikim vela loute leh khuote-a ava peiua aneh dinguh 
bang ahiei khatbeh, alei thei na dingun, sawl khiein, neh ding 
bangma anei sih uhi,” achi uhi.

37. Aman adawnga akung uah “Noute’n neh ding bang ahiei pieun,” 
achi hi. Tuachi’n ama-un a kungah “Tanghou makhai zani man 
valeiin neh ding pe ding ka hi uoi?” achi uhi. 

38. Aman akung uah “Tanghou pheng bangza na nei uoi? Hing 
en vawiun,” achi hi. Tuachi’n ama un anei za uh athei tahun, 
“Tanghou pheng nga leh nga ni,” achi uhi.

39. Tuachi’n Aman abawnun loupa hing tungah apawl pawla tou 
sah dingin thu apie hi.

40. Tuachi’n ama uh aguolin zakhat bang, sawmnga bangin atou ta 
uhi.

41. Tualeh Aman tanghou pheng nga leh nga nite ala a, vanlam enin 
aguolzawla, tualeh tanghoute aphalsuoa, amasang ua luipieh 
dingin nuazuite kungah apie a, tualeh  nga nite zong ama ute 
zousie lahah  ahawmsah suoh ta hi.

42. Tualeh abawnun ane ua, agilva chiet uhi. 
43. Tualeh aneh mawh uh tanghou nengte leh nga nengte seu 

sawmleni dimin aluoh uhi. 
44. Tualeh tanghou nete khu pasal ngen tulnga vela hi uhi.
Jesu tuipi tutnga kenga apeina
45. Aman mipite akikhen sah sungin, nuazuite khu gal khat lama 

Bethsaida khuoa na pei masa dingin kuongah atuong sah pai hi.
46. Tualeh mipite akikhen sah nuain, thu ngen dingin muolah apei 

ta hi.
47. Tualeh nitah lam ahing hi tahin, kuong khu tuipi laiah aum taa, 

ama pen  atangin tuolah aum ta hi.
48. Tuachi’n Aman amauh khu huiin alelam lama asem zieha, kuong 

zapa, lungdong leh chimaw ahi uh amu ta hi.Tuachi’n khovah 
kuon lamin tui tunga kenga peiin ama uh lam hing zuonin, ama 
uh peisuoh san atum hi. 

49. Hinanleh ama tui tunga kenga pei amuun, shiha khat hi va chi’n 
akikou khie uhi. 

50. A bawnun Ama amu chietua, abuoi ta uhi. Tuachi’n ama uh 
ahoupi paia, “Hamuong tahin umun, keima kahi bou hi, zau sih 
un,” achi hi.

51. Tuachi’n kuong sungah akung uah atuonga, huipi asip ta hi. 
Tuachi’n ama un genthei guol louin lamdang asa ma ma uhi.

52. Ama un tanghou thute atheisiem nawn sih uhi, alungtanguh ana 
khau taah ziehin.

Genesaret-a damnate
53. Gal; khatlam agalkai tahun, Genesaret gam ahing tungua, 

khunah kuong akhi uhi. 

54. Tualeh kuong akipata ahing pawtdoh tahun, mipiten Ama ana 
thei pai ua,

55. Khum gam kimvela mite ahing taikhawm ua, Ama aum chi 
athei phahna tanua, damloute alupna pumin ahing zawng uhi.

56. Heisung hinanleh, kho neute leh kholiente, tualeh khopam 
lamah zong alutna photah, damloute, van zuana mun lahah 
alum sahua, Apuon mong beeh khoi theina angen vanguoa ua, 
tualeh Ama khoi pouma adam zel uhi.

Hilchetna:
Nuazuite gamsung munte ava hawua, ang kilekiaun Jesu Galili ah 
amuua, ama tawh hunlem zanga houlim asawm laiun (Mk.6:30-
32; Joh.6:1), Jesu zong tawldam anuom a, hinanleh, tua mipite khu 
belamhon  hagaulam puitu ding neilou leh neh ding neiloua, ava 
ding mi umlou banga muin alung siet ta ma ma hi (Mk.6:33-34; 
Joh.6:2-4).

 Nuazuite’n tam mipi tampite khu amau tha leh guonggal 
theina tawh panpi dan ding lampi anei sih ua, bangkim Jesu chilou 
lampi siem thei aum lou thu athei ua, tuaziehin Tanghah tawn nga 
leh Nga tawn ni Jesu kungah luiin, Jesu’n silbawltheina tawh mipite 
sang tamtah ava thu imu hi. Jesu’n khuchia sillamdang abawl 
khu mipi tampite mitmuin  Mosi’n gamdaia mipi tam tahte avaa, 
sillamdangte abawl bangin Jesu zong Mosi banga thuchiem zawlnei 
bangin amu uhi (Joh.6:14; Exodus 16:1-36; Deuternomy 18:15; 
1Kor.10:1-5) zong en in.

6:31-a imu bangin mipi tam seng ziehin ‘Ann nangawn zong a 
ne man sih uhi’ 32 Kuong tawh mun sipah atuom pei ta uhi. 33 
Hinanleh mipi tampiin apei laiuh amuua, tualeh mi tampiin atheiua, 
khopi chinteng akipatin kengin ahing taiua, ama uh ana makhelua, 
akung uah ahing pei khawm ta uhi. Tam taanga imu khu ‘Khantan 
Hoi popa khu heisung ahieiah kilepin, kibutmang sawm nanleh, 
phuolsel guollou ahia, anasepte’n ama phuongkhie ahi ziehin chi, 
meivah chite gentena thu-te  tobang ahi hi (Mat. 4:24,25). Jesu ahing 
pawtdoh tahin mipi tampi tah amu taa, tuachi’n aching ding um 
loute banga ngaiin alungsiet ta ma ma hi (Mat.14:14). Tam mipite 

alungsietna zieh tah khu ‘gilkiela dangta’ chi umzie khu dihtatna leh 
ginna lama tasam mihonte china ahia, tam mipite mapuitu Pharisate 
leh laigiel mite khu mittaw, thutah theina tasam mite ahi ziehun tam 
mipite zong theina tasama shi mai ding ahi thu Jesu’n atheichien 
zieh ahi. 

Tuachi’n thu tampi ahil hi:
Pasian Gam tawh kisai thu, Khantan Hoi hun bi peizie, thugin leh 
tawndante,  hamuonsahna thute, ahinna shitheite tunga kumtawn 
hinna leh Jesu a um kumtawn hinna thuguhte athei nadingun Jesu’n 
thu ahil ahia, atahsa natnate-uh suhdam angainate, Khantan Hoi 
Mathiu-in theisahna mai ahuom a (Mat.14:14), Mak-in ahi leh ginna 
thute mai huomin, Luk-in thugin leh suhdamna sillamdangte agen 
khawm sieng hi (Lk.9:11).

6:35-36 – Tuachi’n Ni ang ngiem taa; nuazuite’n tam mite’n neh 
ding anei lou ziehun khopi sungteah sawl dohin achi uhi.  Philip-
in nitha zani man in zong tam mipite nehkhop kiching lou ding ahi 
achi laiin, Andru-in ‘Tanghou nga leh  Nga ni tanah aum hi’ achi hi. 
(Tanghou nga leh Nga ni na kempa khu Simon Peter naupa Andru) 
hi a ngai ahi. Jesu’n vang nuazuite’n sil umdan athei nadingun ‘Neh 
ding pie un’ achi thu ahia, hinanleh ama’n, ava dan ding zousie athei 
suoh sieng ahi. Phamsa Rev.Saiaithang in hattuom leh akichawmna 
leh hattuom enkoltu Upa mawpuohna (role) lien tah thum ana gente: 
1) Upa khu hattuom chawm ding. 2) Upa khu Sum lam sai ding. 3) 
Upa khu Pastor siem ding chi’n ana gen hi. 

Tuate lahah ‘CHAWM’ chi umzie khu Pasian hattuomte khu Pasian 
Thu, kipuihuoi dan dih, Biehna hing leh siengthou leh dih tah leh 
thutah tawh khanglien sah dinga tahsa leh hagau lam sila chawmtu 
ding chi’n ana gen a, tuami adingin upa-in Pasian belamte khu hagau 
lam gilvana kham ching Pasian thu ahil thei angaia, ama kichawm 
masa lou hattuom lamkaiin bangma pieh ding anei lou ziehin 
hattuom aliengvai thei hi chi thute ei zil sah hi. Nuazuite’n khogei 
leh bazar muntea amau neh ding akisui thei nadingun sawlkhie in 
achi laiun, Jesu’n ‘noute’n pie un’ achi zaw hi. Guolzawlna pen 
Mangpa satan ahia, kichawmna  (administering) vang mihing satan 

ahi lam mangngil sih va ui. Mi sil ipieh ding leh eima’n inei angaia, 
inei sih leh pe nuom leizong pieh ding neilou isuoh mai ahi. Jesu’n 
mipite alungsiet na zieh tah khu tuami ahi hi. Tuaziehin hattuom 
chawmtu dinga Belampu tungnung Jesu nuazui upate’n hattuomte 
bang ipie ei? chite zong ki etchet apoimaw ma ma hi. I pieh dan dan 
khu hattuom dinmun ahi zel maia, tuami tungah Pasian alungkim 
ei, alungkim siei chi vang Pasian lam sil ahi ta hi. Tam thute ziehin 
Mizoram-in thu leh la leh hattuom kivaihawmna dana chitna nei lou 
khu hattuom upa a mawh namdet ngailou ahi uhi.

6:40-41- Tuachi’n tua tanghou nga leh Nga tawn nite khu lain 
vanlam enin guol azawla, anesah ta uhi. Tam khu Jesu’n atahsa leh 
sisan manga kumtawn hinna ahawmzah ding etsah ahi (Mk.14:22). 
Ahawm ding kuonun, mipite khu aguolin zakhat guolte, sawmnga 
guoltein atou uhi. Vanlam guolzawlna tang dingin gingtute’n 
thumanna anei ding dan etsah ahia, Sacrament hawm chienga 
Upate’n tahsa leh sisan ahawm bangin mipi nasem ding khu lamkai 
atuoma guot ahi tobang ahi.

6:42-44 – Tuachi’n mipi (pasal ngen) tul nga te’n deikhopa aneh val 
uh  Seu sawmlehni dim avalte khu’n Israel nam sawmlehni-te leh 
nuazui sawmlehni-te aensah hi.

6:45-52 : Jesu tuipi tunga kenga apeina: Tam khu Khantan Hoi-te 
sunga Jesu sillamdang bawlte laha khat ahi. Tam sil tung khu Khantan 
Hoi thum – Mathiu, Mak, Johan sungah mu ahia, Luk in vang agen 
kha sih hi. Jesu tui tunga apei khun tuipi kin tah ahiei, bailam taha 
akan thei na ding lungtup ahi. Jesu’n bung 4 a banga huipi leh tuipi 
asipsah tobang amasangin ana mu ngai sih ua, tuaziehin alungtanguh 
akhau sienga, tanghou  nga leh Nga ni asuhpung dante zong atheipha 
nawn sih ua, Pharoah masanga sillamdang tampi akibawl vanga 
alung akhau sem sem khu sillamdang dang tampi bawl ahi thei 
nadinga alungtang uh suhkhaua um ana hi hi. Mi pawlkhatte’n Jesu 
nuazui dan khu angaituo ngai sih uhi. Jesu nuazui leh Pasian deilam 
bawlnaah hasatna tawm ding banga ngaituona auma, lungkhamna 
tuihuol  leh mangbatna um lou ding dana ngaituona zong aum hi. 
Hinanleh Pasian mite kungah Pasianin  huipite leh tupmun zuona,  

mang nasepna dingah hasatna tampi in azui hi chi ei zilsah hi. 
Hinanleh, bang chibang hasatna hun leh mangbatna hunte a ium 
chiengin zong Pasian umpina neia tuate tuoh gingtu ihi dan zong ei 
zil sah kia hi.

 Jesu tui tungah: Jesu tui tunga lam azawt khun 
asilbawltheina leh Pasian pienken nei ahi dan etsahna ahia Job 9:8-
ah “Ama bouin vante azahkhiea, tuipi kihawtte tungah apei hi” Tam 
bang sillamdang bawlna in Jesu’n ama khu Pasian tahsa a khosa ahi 
dan aetsahna ahi hi. ‘Amaute peisuoh san asawm hi’ 6:48. Tam 
khu Thuhun Lui lim a etsahna ahisihleh, Thuhun Lui thute asuh 
bukimna khat ahi kia hi. Peisuohsan asawm khu’n, nuazuite kunga 
ama khu thutah tawh ava ve nuom zieh ahi hi. Sinai muolah Pasianin 
Mosi khu apeisuoh san a (Ex.33:22; tualeh 33:19; 34:6). Tualeh 
Horeb muol-ah Pasianin Elijah apeisuoh san hi (1Leng.19:11). 49, 
Hinanleh, tui tunga lam azawt amu tahun patau tahin akikou 
ua, ‘Shiha’ hi dinga angai ziehun, aunpiun azau ta ma ma uhi.  
Huipi ihinkhuoa umte’n Jesu’n huipi lahah zong ei umpi zingna khu 
ei mangngil sahsih hi. 50 Jesu’n, ‘Hamuong tahin um un’ (tharseo) 
chi umzie khu hangsan unlen, lungmuong tahin um un thumvei achi 
hi. ‘Zau sihun, hamuong tahin umun, tanah ka um hi’ Tam khu 
Jesu’n amite khu sil hitheilou ding munah zong kimuonna nei dinga 
athuhilna (cf.Mat.9:2,22; Mk.10:49; Joh.16:33; Nas.23:11). 

Tuaziehin hamuonna leh 
hansanna khu eima hitheina 
muna um ahi siha, ama apat 
boua silbawltheina ahi zaw 
hi.

 Jesu’n ‘KEIMA’ achi 
khu English-ah kichien tahin 
mu ahi siha, Grik (original 
New Testament-ah) Jesu’n 
Pharisaite kunga ‘KEI’ ana 
chi khu ‘Thutah kang hil uhi’, 
Abraham um masangin KEI 

ka pieng zou ta hi (Joh.8:58) ana chi khu Pasian ahi-na genkhiehna 
kamteng dana azah ahi hi.51. ‘Kuongsung akai leh huipi asip ta 
hi’ Huipi’n amuta, tuihuolte’n kuong anawkhuma, tuite khu kuong 
sungah hing zuonlutin, kuong khu kikhaiin auma, tam huipi buoihuoi 
sungah Jesu khu tui tungah lam azawta, kuong lam ang zot laiin, 
nuazuite’n amaute suse dinga hing pei bangin angaituo ua, hinanleh 
kuong sung atunin huipi asip ta hi. Tuachin amaute ahamuon hi. 
‘Tuachi’n aunpiun lamdang asa ma ma uhi’ tua khu Grik hamin 
‘existemi’ aumzie khu nahpi tahin lamdang asa uhi china ahia, sil 
umdan khu alungsimun atheipha ban mawng mawng sihua, tualeh 
Jesu khu theidan tangpiin nathei nanuleh, ahina tah tah theipha 
nailou ahi ziehun Jesu tungtangah lamdang sahnain adim thei 
nalai uhi. Tuaziehin Bible-in Pasian agenna kamteng thum ‘omnis’ 
khu zousie/munteng china ahia, ‘Omniscient’ khu bangkim thei. 
Omnipresent khu munchintenga um. Omnipotent khu silbawltheina 
chinteng genna ahia, lam thuma gen thei ahi.
. Pasian khu bangkim thei
. Pasian khu mun chintenga um
. Pasian khu silbawltheina chinteng ahi.

6:53-56  Genesaret-a damnate 
Khantan Hoi bu-te sungah tam mun leh Mathiu 14:34-ah bou 
genkhah ahia, tam Genesareth khu tulai huna ‘el-Ghuweil’ kichi, 
lei hoi phaijang, alaikim lien, among lam tuoh zum shape (a fertile 
crescent shaped plain) gam khat ahi a, Genesareth dilpi sim tum 
lama um ahia, adung mel 3 leh avai mel 1-a lien ahi hi.Tuisuogiet 
apata ft.500 a ngiem, khomun hoi ma ma ahia, Josephus-in tam mun 
khu ‘Leitung Paradise’ ana chi hiel mun ahi hi.Tam munah singkung 
phatuom nam tuom tuom pouin, adawnsuong hi. (Jos.B.J.III, 10.8).

 Tam mun khu original tahin ‘Chinereth’ ahisihleh ‘Cineroth’ 
chi ahi a (Jos.19:25)-a na kigen khu Mak-in ana lahsawn ahi hi. Tua 
mun ang tun tahin khum gam kimvela mi tampi hing peikhawmin 
ama aum chi atheina tan uah damloute alupna tawh ang zawng 
lutua, apuonmong beh khoi thei na ding angen ua, ama khoi khah 
taphot adam zel uhi. Apuonmong khoi zieh maia dam hilouin, Luk 
bung 8:43-a kum sawm leh ni siluongnu (Veronika) ginna banga 

apuonmong khoi leng dam vang chi khopa ginna leh silbawltheina 
kizopsa mite genna ahi hi.

Dohna:

1. Jesu’n mipite khu bang tobangin amu ei?
2. Upa mawpuohna/sep ding bih (role) bangza aumin, bang teng 

ahiei?
3. Jesu’n ‘kei’ achi khu bang genna a azah e?
4. Bible in Pasian genna a azah kamteng thumte bang bang e?

~~~~~~~

Simmun - 11
(Bung 7:1-37)

PHARISAITE APHAWNA 

(Thuchin 7:15 “Mihing pulama kipata asunga luta ama subua thei 
bangma a um sih hi, hinanleh ama a kipata hing pawtdoh silte, tuate 
ngel khu mihing subua ahi zaw hi).

Laisiengthou.
1. Tuachi’n Pharisaite leh laigiel mite laha khat Jerusalema kipatin 

akungah ahing hawkhawm uhi.
2. Tualeh amaun anuazuite lawikhatin, khut bua puma chi pen 

khut silloua ann aneh uh amu tahun, dih asa sih uhi.
3. Aziehpen Pharisaite leh Judate zousie in upate thugousie azui 

tinten ziehun akhut-uh hoi taha sil louin ann ane ngai sih uhi.
4. Tualeh van zuana muna kipata ahing pei chiengun kisil masa 

louin ann ane ngai sih uhi. Tualeh thugousie dang tampi azui 
uh aum a; tuate khu noute, belte leh taubelte silsieng bang ahi.

5. Tuachi’n Pharisaite leh laigiel miten, “Bang dinga na nuazuite’n 
upate thugousie banga umlou a, khut silloua ann ne ahi uoi?” 
chi’n Ama adong uhi.

6. Tuachi’n Aman adawnga akung uah, “Isai in nou milepchiete 
thu ana genlawh khu a dih ahi: Tam mite’n akamun a hing  
Pahtawi ua, Hinanleh alungtang un kei ahing gamlat uhi.

7. Tualeh kei ahing bieh ukhu amawhna ahi, Mihing thupiehte 
thugin dan ahil ziehun, chia gel bangin,

8. Aziehpen nouten Pasian thupieh napampai ua, mihing thugousie 
natudet tinten uhi; belte leh noute silsieng bang leh sil dang 

tampi tambangin nabawl uhi,” achi hi.
9. Tualeh Amana kung uah, “Na thugousie uh nazui thei nadingun, 

Pasian thupieh tangtahin na pampai uhi.
10. Aziehpen Mosiin, Na nu leh na pa zatatin; koipou anu ahiei apa 

ahiei hamse law khu shi tei tei heh, achi hi.
11. Hinanleh nouten mi khatin anu ahiei, apa ahiei kunga keima 

vanga naphattuomna dinguh ‘Korban’ ahita tua khu Pasian 
kunga (pieh ahita) achi uleh ama pen azalen ding nachi uhi.

12. Tualeh aman anu ahiei, apa ahiei, a dingin bangma abawl pieh 
ding naphal nawn sih ua;

13. Na thugousie uh mi napieh sawn ziehun Pasian thu bangmalou 
na suohsah ta uhi. Tualeh tam bang sil tampi nabawl uhi,” achi 
hi.

14. Tuachi’n Aman mipi zousie akungah ahana, akung uah, 
“Michinin  kathu ngaikhie unlen, theisiem un;

15. Mihing pulama kipata asunga lut-a ama subua thei bangma aum 
sih hi; hinanleh ama a kipata hing pawtdoh silte, tuate ngel khu 
mihing subua ahi zaw hi.”

16. Mi koipou zahna ding bil nei in za hen,” achi hi.
17. Tualeh mipite inn sunga alutsan nuain, anuazuite’n tua gente 

thu adong chien ta uhi.
18. Tuachi’n Aman akung uah, “Noute zong hichi va-ia a theisiemna 

neilou hi uchie izaw? Bang teng pulama kipata mihing sunga lut 
in, ama abuasah thei sih chi theilou nahi uoi mah?

19. Aziehpen lungtang sunga lutloua agil sunga alut zawh ziehin 
leh adailenna pawtkhe mai ahi ziehin” achi hi. (tua khu ann 
chinteng asieng achina ahi).

20. Tualeh Aman “Mihing sunga kipata hing pawt tuami ngel ngelin 
mihing abuasah hi.

21. Aziehpen sunglama mihing lungtanga kipatin, ngaituona giloute, 
angkawmnate, numei leh pasal zi nei nailoute thangtatnate, 
tuolthanate,

22. Guhtatnate, ennate, gitlounate, lepchienate teletnate, 
kimitsipnate, kigensiet nate, kiletsahnate leh mottatnate, bang 
ahing pawtdoh zel hi.



[90] Khantanhoi Mak Hilchetna

23. Tam sil giloute zousie sunga kipat hing pawtin mihingte asubua 
leng hi,” achi hi.

24. Tuachi’n adingdoha, khuna kipatin Tai-ar leh Sidon gam sungah 
apei ta a, inn khatah aluta koima thei ding adei siha, hinanleh 
akiphuol zou sih hi.

25. Tuachi’n numei khat, atanu naupang nou dawibuo nei khatin 
atanchin ana za paia, ahing peia, akengbulah abohkhup ta hi.

26. Numei khu Grik mi ahia, piendan thuah Siro-Phinikia mi ahi, 
ama nu’n atanu sunga dawi nawdoh pieh dingin angen hi.

27. Hinanleh Jesu’n adawnga akungah, “Tate hing gilva phot uheh, 
tate tanghou lahpieha uite kunga pieh akilawm sih hi,” achi hi.

28. Tualeh ama nu’n adawnga, akungah, “Adih hi Mangpa, hinanleh 
dawkan neia uiten zong tate ann neng kie ane zel sam uh hilou 
I,” achi hi.

29. Tuachin Aman akungah, “Na thugen ziehin pei ta ve leh, dawi 
khu natanu sunga kipat apawt ta hi, achi hi.

30. Tualeh amanu apeia, inn ahing tun tahin, atanu dawi-in 
apawtkhiehsan, lupna tunga lum amu ta hi.

Mi bilbing leh hamtheilou suhdamna
31. Tualeh Tai-ar gam akipatin apawt kiaa, Sidon khuo, tawnin 

Dekapolis gam kantan zelin Galili tuipi ahing tung ta hi.
32. Tuachi’n  mi bilbing ham zong ham chien theilou khat, akungah 

ahing zawpi ua, atunga akhut koi dingin angen uhi.
33. Tualeh Ama’n  mipi laha kipatin ama atuomin apeipia, akhutme 

in abil sung akhoi pieha, tualeh a chil asieta, alei akhoi a,
34. Tuachi’n vanlam enin anahkhe huoia, akungah “Ephphatha” 

achi hi, tua khu “kihongin” china ahi.
35. Tuachi’n abilte ahing kihong paia, alei akiham a, chientahin 

aham thei ta hi.
36. Tuachi’n Ama’n koima hillou dingin ama uh thu apiea, hinanleh 

anah kham pouleh agenzah zawsem sem uhi.
37. Tualeh genthei guollouin lamdang asaua, “Ama’n sil zousie 

abawl hoi ta hi, bilbingte khuo azasaha, ham theiloute aham sah 
ta,” achi uhi.

Hilchetna:

7:1-23 thu pien dan.
  Tam tanchin khu Jesu silbawltheina nasep leh mipite’n 
asilbawltheina tungtanga adawnna uh thusim ahi. Tam thu khu 
mipi 5000 va masanga sil umte ahi a, tam zillai bu sungah Jesu’n 
thungaikhie pawl thum, i.e. thudohna siemtu Pharisaite, laigiel mite 
leh mipi akunga umte leh anuazuite kungah thu lom thumin agen hi.

Athulom pei dan khu amizie uh zilin agen a, hinanleh agennuom 
athu poimaw pen vang akibang sieng hi. Tua sunga agen pi pen 
khu eima sunga buasahna leh sienthouna thu ngen ahi hi. Tuami 
umzie khu eima leh eima khu bangchibang lungsim puo ihi ei chi 
kietchetna thu lam kawha agen ahi hi.

Khantan Hoi Mak laibu in thu atomgen thei mama a, hinanleh thu 
lienpi pi huomin ham azang  hi.

7:1. Jerusalema kipatin ang pei khawm ua, 
Jesu nielkal dinga sakhuo lamkai hing peite khu Jerusalema hing 
kipan ahi ua, tuana ang thu puohdoh ukhu Upate thugousie zui 
louin atakhiel uhi chi’n thudoh ang bawl uhi. Upate ngaina dana 
sienthouna hing potute khu Jerusalema hing kipan ahi ua, hinanleh 
Jesu vang Jerusalemah shina thuohin hagau dana sienthouna ang 
tunding ding thu Mak-in athupuoh pen ahi zaw hi.

7:2. Jesu’n athugente ukhu Pharisaite leh Juda mite kungah hilchetna 
thumal dang zanga adawnna Mathiu 15:3-6 “Noute’n lungsim 
lam en loua, tahsa pulam sil mai leh upa thugousie pansana sieng 
leh sienglou nachite ukhu Pasian thu tawh akituoh sih hi. An khu 
suhsiengthou sa ahia (Nas.10:15) sienthoulouna khu lungsim lama 
kipat ahi bou hi. achi san hi.

7:3-4. Pharisaite leh Judate zousie’n upa thugousie azui ua: 
An neh masangin akhutuh asil sieng masa zelin; van zuana muna 
ang kipat chiengun zong kisil masa louin an ane ngai sih ua, tuate 
pansana, nuazuite’n khut sil loua an aneh ziehua phun ahi ua, tua 
bang dante khu Mosi Dan pieh ahi ziehin angaisangua, azui tinten 

ua; hinanleh Jesu nuazuite’n azui lou ziehun Jesu khu Mosi sanga 
kithuneisah chi-a angoh uh ahi hi. Tuateng banah Mosi dan thupieh 
sawm-te banah, Juda kilamkaina dan tuom tuom 613 aum a, tuate 
pansanin tahsa sienthouna auong gen ua, hinanleh, Itna dan hing 
potu, Jesu Messiah atheisiem lou ziehun mittaw asuoh sieng uhi.

7:5-9. Upate thugousie banga na nuazuite umlou: Tam thuah 
Jesu’n Pharisaite khu Isai7:6-7 thu bangin asuosal ta a; “Tam mite’n 
akamun a hing pawtawi ua, hinanleh alungtang un kei a hing gamlat 
uhi. Tualeh kei ahing bieh ukhu amawhna ahi, mihing thupiehte 
thugin dan ahil ziehun chia” chi thu pansanin ‘Nou milepchiete 
Pasian dante nuasiein mihing dante na tukip uhi’ chi’n aphawhil ta 
hi (Mk.7:8).

7:10-13. Mosi dan, ‘Koi zong anu ahiei apa ahiei hamse law khu 
shi tei tei heh’…. Tam thu na zui sih ua (Mat.15:4-5; ex.20:12; 
21:17), Mosi dan 5-te laha ‘Korban’ (corban) kichi, tate’n Pasian 
maitama alatuh sum-te (Korban)  khu Pasian-a ahi tahziehin,  tate’n 
sum dang nei nanuleh, nu leh pa kungah ape thei nawn sih hi, na 
chi ua, tua bang zelin Mosi dan thute na kitheimaw bawl banuah, 
nalehei mang zosop ua, tate leh nu leh pa kizopna na sattan ta ua; 
tuaziehin bawltawm, nathugousie uh napieh sawn ziehun Pasian 
Thu bangmalou nasuo ua; tua bang zelin sil dihlou tampi nabawl 
nalai uhi achi khum giap tobang asuoh hi. (Corban chi khu Latin 
ham, malai Hebraite tawndana Tate’n Pasian kunga alatuh, sumte 
khu Pasian-a ahi ta) china ahi.

7:14-15. Tuachi’n aman mipi zousie akungah ahan a, akung 
uah, “Michinin ka thu ngaikhie unlen, theisiem un (Mat.15:10). 
Jesu’n akunga hing kikhawmte leh damlou ana suhdam tahte kunga 
athugennaah ‘Mihing pulam a kipata asunga luta ama subua thei 
bangma aum sih hi; hinanleh ama akipata hing pawtdoh silte, 
tuate ngel khu mihing subua ahi zaw hi” achi hi. (cf.Mat.15:10-
20). 

7:16. “Mi koipou zah na ding bil neiin za hen …..” Bil nei lou 
mihing um lou ahi laiin, Jesu’n ‘bil neite’n za hen’ achi thu umzie 
khu, tahsa bil genna ahi sih a; Pasian Thu huhakhum thu ahia, 

hagau ahi ziehin, tua thute za thei dinga hagau lam thei theina neite 
ngaikhiehna bil genna ahi (Mat.11:15; Kih.2:29).

 Taang 17-18-te khu Jesu’n thu agen laia akunga umte zah 
dinga agen thute ahi banah,  ama nuazuite ngelin zong kum thum 
sung zen kithuo ta ua, Jesu peizie athei nai va-ia lou thua ataihilna 
kamteng ahi a, eite a dinga poimaw lou thute ahi bou hi. 

Tam bang nielkalna siem Pharisai leh laigiel mite khu Jerusalema 
hing kipan ahi uh chi ahia, Jerusalem akipatin thugousie ang polut 
ua, amavang Jesu thugousie khu ashi-a athawkia ding thu bou ahi 
dan atheisiem lou ziehun kama dan thute paulapa, alungsim ua, 
Pasian ahina atheiphah lou danuh Jesu’n agen latna ahi hi. Tuachi’n 
akunga mipite kunga “Ngaikhie unlen, theisiem un…..” ana chi 
khu ‘mihing pulama pata sung lama lut-in mi buasah louin, mihing 
buasah khu sunglam (gitlou lungsim giloute apata mihing bua ahi 
bou hi achi hi.

7:19. “Kama lut, gil sunga luta, dailenna a pawtkhie ahi ziehin 
…..” An chinteng/kama lut thei chinteng khu asieng hi chi thuah 
kinielna tampi apieng sah a; tua khu Zu genna ahi. Zu khu TOL pang 
leh panglou aum a, Tol pang zu-te khu Luk 13:21; Mat.13:33-ah 
‘Numei khatin ‘Tol’ la in, tangbuong tena thum azel suoh masangsie 
adie hi’ achi te khu Tol pang zu genna ahia, hinanleh, Tol panglou 
khamthei aum kia a, tuate Kristian-te’n adawn thei hi chi ngaidan 
nei tam tah aum hi. Thuhun Lui sungah Tol genna (Ex.12:15; 13:3-
7; 23:18; 34:25)-te ahi hi.

Tol hoilou dan Jesu’n nuazuite kungah ana gen a (Mathiu 13:33), tua 
banah Sawltah Paul in zong Tol leh mihing lui, khansietna nuasie 
dingin thu Korin mite kungah zong ana gen hi (1Kor.5:7). Tol khu 
Jesu’n Pharisaite leh Herod tawh  ana gente hi. Nuazuite’n Kaisaria 
Philipi gam ang tun ua tanghou tawn khat mai mai apuoh ziehua 
tanghou umlou zieha alungkham laiuh thu, Mathiu 16:11; Mk.8:14-
21 sunga Nuazuite athuhilna ‘Pharisaite leh Herod tol lahah kiveng 
un’ ana chi khu, Kaisaria Philipi gam khu Jentel gam ahia, khum 
munah tanghou lei uleh, ginglou mi, tol ne mi  ngen gam ahiziehin, 
tol panglou tanghou amu lou ding ziehua lungkham ahi uhi. 



[94] Khantanhoi Mak Hilchetna

Thuhun Thaah ‘mihing sunga pata hing pawtdoh gitlouna tuom 
tuomte lahah ‘Zu’ apang hi (Gal.5:20).

Kam sunga lut thei Ann, Sa leh adang dangte lahah, asieng lou khat 
khu Thuhun Lui-ah sasienglou neh thu (Lev.11)-ah aum a, hinanleh 
Jesu khangah “Pasianin asusiengthou sieng ta hi” (Nas.10:15).

Zu tawh kisaiin, Noah khanga pat, hattuom masa hun laiin, Grep zu 
ana hi pen a, tulai hunah zong Singtang nupite’n tol saw-a Ngaan 
tawh ahuonuh zuhang/zukha chilou, tol panglou zu, Whishky, Rum, 
leh Sap-te zu chite aum a, mi pawlkhatin tuate khu Kristianate’n 
zong dawn thei bangin angaituo hi. Adih thawkhat na a, hattuom 
masa hun laia ana zah zeluh tol panglou grepzu-te khu Paulin aphal 
sih a, Timothi kungah ‘Nagilpi ziehin Uoin them khat khat dawn 
zelin’ (1Tim.5:23) achi hi. Hinanleh eite kungah achi sih a, tualeh 
azah dan zong isiem sih uhi. Aziehpen Ephesa 5:18 a) Zou,  BSI. 
(Re-ed) Version-in ‘Zu’ achi mai a, (b) Zou New Testament, 1st 
Edition-in Uoin achi hi. Tua lou zong singtangpa leh English Bible 
translation tam tahte’n zong ‘Alchohol’ chi louin, Wine (Uoin) achi 
chiet a, tua khu grep ga apata kisiem-te akawh chiet a, tol panglou 
khamthei tui-te genna ahi ding hi. Mi’n lungnop theina khatphot 
adawna ang lungnop chiengleh : Bible mun tuom tuomah ledan nam 
6-aum a, tuate khu: 

i) Pilvan louna aum hi (recklessness).  
ii) Zu leh numeia kibuolna (debauchery)
iii) Wickedness, corruption, stupidity)
iv) Sil hoilou lam nopsahna aum hi (Dissipation)
v) Hinkhuo susie (ruin your life)
vi) Khama lungapna  (Intoxication)

Lungsim sunuom thei, dawn thei khat phot mi’n adawna ang 
lungnop chiengleh ama hina theipha talou leh lungsim siengthou pai 
thei nawnlouin,  ahau lou zong hausah, apillou zong pil sah, ahatlou 
zong hatsah etc.-te ahi ziehin Kristian hinkhuo hoi tah tawh kilengat 
ahia, tuaziehin Paul in ‘tuate sangin, hagaua dimin umzaw un’ ana 
chi ahi ding hi (Eph.5:18).

7:21-23. “Aziehpen sunglama, mihing lungtanga kipatin …..”  
Mihing subua thei silte: Angkawmna, numei leh pasal zi nei nailoute 
thangtatnate, tuolthanate, gutatnate, ennate, gitlounate, lepchienate, 
teletnate, mimitsipnate, kigensiet nate, kiletsahnate leh mottatnate, 
bang ang pawtdoh zel hi (Gal.5: 19-21; Rom.1:29-31; 2Tim.3:2-
5 etc.).  Tam sil giloute zousie sunga kipata hing pawtin mihingte 
asubua zel hi,” achi hi.

7:24. Tuachi’n ading doha, khuna kipatin Tai-ar leh Sidon gam 
sungah apei taa, inn khatah aluta koima thei ding adei siha, hinanleh 
akiphuol zou sih hi.

Tai-ar leh Sidon background: Tar-ar leh Sidon-te khu Geographical 
danin Beirut banah Lebanon leh Karmel muol kikal Mediterranean 
tuipi geia um ahia,  malai Phoinikia khopi poimaw tah ahi tuoh  ua, 
Jentel gam ahi. Jesu tam mun ang tunin koima thei ding adeisiha, 
hinanleh akiphuol zou sih hi chi khun, ama Jesu silbawltheina leh 
suhdamna tanchin khu gamchinah akithan ziehin aum umna mun 
khu mite’n athei pai pai uhi. Hinanleh ama khu  Juda mite kunga 
sawl ahi ziehin chi dang nam dangte tunga khut hah ding adei sih 
hi. Khuchi laiin 25-28 Grik numei, piendan thu a Siro-Phoinikia mi 
khat tanu sunga dawi notdoh dinga anget laiin Jesu’n tate neh ding 
lahpieha uite kunga pieh akilawm sih hi achi leh, numeiin dawkan 
neia uite’n zong tate ann neng kie ane zel sam uhi achi ziehin 28-29 
atanu sunga dawi nawdoh sain ainn ah ava mu ta hi. Dan thu a siem 
tang dia lawmloute ginna leh lametna ziehin Pasian deisahna itan 
thei dan ei zil sah hi.

31-37 Mi bilbing leh ham theilou suhdamna
Dawi anawdoh zouin Tai-ar gam nuasiein Sidon leh Dekapoli 
gam kantanin Galili tuipi lang ahing tung hi. Tuanah “mi bilbing 
hamtheilou khu atuomah peipiin …..” chi umzie khu bilbing 
hamtheilou penin ama thuin Jesu zuona hing kimupi theina ding 
chitna anei lou zieha mipi honin ang zawpi uh ahi ziehin mipi hon 
apata atuoma azawpi china ahi hi. Tua khu Jesu’n bang ahiei khat 
abawl nuom ziehin chi aensah hi. 

“Van lam enin anahkhe huoia …..”, silbawltheina azah ding 
chiengleh Pa Pasian lam ngain Pasian 

thupina pephotin na asem zel china zong ahi. Ephphatha chi thubul 
khu  Grik leh Aramaik hamin 

‘ethpthah’ chi ahia,  tua khu thupetu banga thulom ang hi bepin 
‘verb’ ‘pthah’ ‘kihong ding’ china 

ahia,  ‘th’ ang um bepin, tum lam aramaik hamin ‘hing kihong in’ 
china ahi. Tam khu Hebru leh  Aramaik ham ahia, Khantan Hoi Mak-
in original thuteng azahna zieh khu Jesu’n ham dang azah loudan 
apulah  nuom zieh ahi maithei hi. Tam tanchin tom nou tawpnaah, 
Jesu’n tam thu koima hil lou dingin thu apie hi. 

Hinanleh Khantan Hoi thu khu ip guol ahi sih hi. Aman hagau 
lama ham theilou leh Jesu thugen zatheiloute khu khuo azah sah 
tah ziehin nasa tahin lamdang asa uhi. Aziehpen ama’n bangkim 
abawl hoia, khozalouin aza sah a, hamtheilou zong aham sah ta hi. 
Guolnei Isaiin kum 700 ma laia pata ana gen ‘mittawte’n khuo amu 
ua, bilbingte’n khuo amu ua, kengbaite sakhi bangin adieng ding uhi 
(Is.35:5-6). Jesu khu hinna pe pa ahia, tuaziehin Jesu kungah I bilte 
honpieha um ding leh aham theilou ileite honpieha um dingin  ama 
izuon ding uhi chi ei zilsah hi.

Dohna:
1. Sienthou louna khu heia hing kipan achi ei?
2.  Pharisaite leh laigiel mite’n thugousie khu heia pata ang puohlut 

e?
3. Mihing subua thei silte khu heia hing kipan e?
4. Jesu kunga suhdamna hing ngen Jentel numeinu khu koi mi 

ahiei?
5. Khum numei nu’n Jesu kungah bang chin thu agen ei?
6. Ephphatha bang china e?

~~~~~~~~~

Simmun - 12
(Bung: 8:1-38)

(MIPI TUL LI VAHNA) 

(Thuchin 8:38 “Mi koipou tulai khangtha angkawm hat leh giloute 
laha keima leh ka thu zumpi khu, Mihing Tapa in zong vansawltate 
tawh a Pa thupina a kivona ahing pei chiengin tua mi khu azumpi 
ding hi)”

Laisiengthou.

Jesu’n mipi tulli avahna
1. Tua hun laiin mipi atam ma ma ua, neh ding bangma anei sih ua, 

Jesu’n  anuazuite akungah ahana, akung uah,
2. Mipite tuin kakungah ni thum neh ding neiloua um ahi tahziehun 

kahepi ma ma hi.
3. Tualeh amaute  ainn lang uah peisah taleng lamkaalah abasam 

kha ding uhi, pawlkhatte gamla taha kipata hing pei ahi ngalua,” 
achi hi.

4. Tuachi’n anuazuiten adawng ua, “Koiin tam gamdaiah mihing 
hizapi tanghouin ava zou diei?” achi uhi.

5. Tuachi’n “Ama’n tanghou pheng bangza nanei uoi?” chiin 
adonga, tualeh amaun, “Sagi” achi uhi.

6. Tuachi’n ama’n mipite tuola tou dingin thu apiea, tanghou beu 
sagi alaa, kipahthu agena, aphalsuo a, tuachi’n amasang ua lui 
dingin anuazuite kungah apiea, tualeh ama un mipite masangah 
alui ta uhi.



[98] Khantanhoi Mak Hilchetna

7. Tualeh nga tawmnou khat zong aneiua, Ama’n tuate aguolzawla, 
tuate zong amasang ua lui dingin thu apie hi. 

8. Tuachi’n aneua, agilva chiet ta uhi; tualeh akham val nengteuh 
akhop uleh seu sagi adim nalai hi.

9. Anete khu mi tul li vel ahiua; tuachi’n Ama’n  amauh apei sah 
ta hi.

10. Tualeh Ama khu anuazuite tawh kuong sungah atuong paia, 
Dalmanutha gam atung ta uhi.

Phairisaite’n chiemtena asui uh:
11. Tualeh Pharisaite ahing peiua, Ama ze-et nadingin  ama akipat 

chiemtena ngenin Ama akinielpi ta uhi.
12. Hinanleh Ama khu alungsimin anah huoia, “Bang dinga tulai 

khangthate’n  chiemtena sui ahi uoi? chitahzetin ka hing hil ahi, 
tualai khangthate kungah chiemtena mawng mawng aki pesih 
ding hi,” achi hi.

13. Tualeh amaute nuasie-in kuongah atuong kiaa, gal khat lamah 
apeisan ta hi.

14. Anuazuite’n tanghou akeng manghilua, tanghou pheng khat 
chilou kuongah tanghou dang mawng mawng anei sih uhi.

15. Tuachi’n Aman akunguah, “Pilvang unlen, Pharisaite leh Herod 
tol lahah kiveng un,” achi hi.

16. Tuachi’n amaun tanghou “I neilou zieh ahi chiin akingaituo 
uhi.”

17. Tualeh Jesu’n athei tahin akunguah, “Bang dinga tanghou 
naneilou ziehua kingaituo nahi uoi? tutana thei nailou leh 
theisiem nailou nahi uoi ma? Nalungtanguh tutana tahsah nalai 
nahi uh maw?

18. Bil nei napia zalou nahi uoi mah? Tualeh thei zing lou nahi uoi 
mah? 

19. Mi tul nga laha tanghou pheng nga kaphalsuo laiin aneng 
seu bangza ahiei naluo dim uh?” achi hi. Amaun akungah, 
“Sawmlehni” achi uhi.

20. Tualeh mi tul li laha tanghou tawn sagi kaphalsuo laiin aneng 
seu bangza ahiei naluo dim uh?” achi hi. Amaun “Sagi” achi 
uhi. 

21. Tuachi’n Aman akunguah, “Tu nangawnin natheisiem nalai sih 
uh maw?” achi hi.

Bethsaida a mittaw asuhdamna
22. Tuachi’n Bethsaidaah ahing tunga, akungah mittaw khat ahing 

zawpi ua, Ama khoi dingin angen uhi.
23. Tuachi’n Aman mittopa khut atu a, kho pulamah apuidoh a, 

tualeh amitah chil asiet a, atunga khut akoi zouin, “Khuo na mu 
thei ei?” chi’n adong hi.

24. Tuachi’n amapa ahing dahkhie a, “Mite sing pei bangin ka mu 
hi,” achi hi.

25. Tuachi’n amitah akhut akoi kia a, amit ahahsah kia a, tuachi’n 
ahing dam ta a, michin teng chientahin amu thei ta hi.

26. Tuachi’n ama’n  khosungah lut sinlen, “Khosunga mi koima 
zong hil sin, chin ainn lamah asawl ta hi.”

Peter-in Jesu, Khrist ahi chia phuonna
27. Jesu leh anuazuite apawt doh ua, Kaisaria Philippi khuote ah 

apei ua, tualeh lampiah anuazuite kungah, “Mite’n kei koi hi 
ahing chi uoi?” chiin adong hi.

28. Tualeh ama un, “Baptispa Johan ahi, ahing chi uhi, hinanleh 
kimkhatte’n, Elijah ahi, ahing chi uh, tualeh midangte’n 
Guolneite laha khat ahi, ahing chi uhi,” chiin adawng uhi.

29. Tuachi’n Ama’n  akung uah, “Ahileh noute’n  kei koi hi nahing 
chi uoi?” achi hi. Tuachi’n Peter-in adawnga, akungah “Krist 
na hi,” achi hi.

Jesu’n ashi ding leh athawkia nading agenlawhna
30. Tuachi’n Ama’n  atanchin koima hil lou dingin amauh akhap 

chinten hi.
31. Tualeh Ama’n  akung uah Mihing Tapa in sil tampi athuoh 

dingte upate, siempu liente leh laigiel mite, deiloua aum ding 
bang leh tha a aum ding bang, tualeh ni thum nia athawkia 
dingte ama uh ahil pan ta hi.

32. Aman tam thute kichien tah tahin agen hi. Tuachi’n Peter in 
ama apui tuoma, aphawh ta hi

33. Hinanleh Ama akiheia, anuazuite aen a, Peter aphawh a, “Setan, 
kanuaah peiin, Nang Pasian silte ngaituo louin, mihing silte na 
ngaituo zaw hi,” achi hi.

Nuazui hina dihtah
34. Tualeh Ama’n mipite leh anuazuite ahan a, akung uah, “Mi 

koipouin ahing zui ut leh ama gimthuoh khawh sa louin, akros 
puain hing zui heh, 

35. Mi koipou ahinna humbit ut in ataan dinga, hinanleh mi koipou 
keima leh khantanhoi zieha ahinna taanin ahumbit ding ding hi.

36. Aziehpen mi’n leitung apumin nei henlen, ahinna tan ta leh 
bang aphatuom diei?

37. Ahisihleh, mi’n ahinna taangin bang ape diei? 
38. Mi koipou tulai khangtha angkawm hat leh giloute laha keima 

leh ka thu zumpi khu, Mihing Tapa in zong vansawltahte tawh a 
Pa thupina a kivona ahing pei chiengin tua mi khu azumpi ding 
hi” achi hi.

Hilchetna
Khantan Hoi Mak-in Jesu sillamdang bawl tanchin sawmlehgiet vei 
agen a, sawmlehthum-te khu bung sagi-naah atalang a, a sawmlehli 
chinna khu bung 8 ah agen hi. Misiem khenkhatte ngaidanin Mak-in  
bung guh-a mipi tul nga vana tawh sil tung thakhat hi dana agen hi 
dingin agingta uhi. Hinanleh Jesu’n  atuom tuoha mi 5000 ava-na 
(Mat. 14:13-21; Mk.6:32ff; Lk. 9:12-17; Joh.6:1-14) leh Dekapoli a 
mi 4000 ava-na (sil tung ahi dan agen chien hi.

 Thuhun Lui ah Pasianin Israelte Egypt apata apuidoh laiin 
gamdaiah ann aum sih a, tuaziehin nichinin Manna (bang e) kichi 
Ann tha van apatin ang kesuh a, Pasianin tam sillamdangte khu 
nichinin abawl pieh zel hi. Kum 600 liem ta vel laiin mipa’n zawlnei 
mi khatin zawlnei Elisha kungah tanghou tawn sawmni ang tawia,  
Elisha in mi 100 te neh dingin thu ana pie hi. Mipa’n tam tanghou 
tawmnou khu mihing 100-in bang achi neh ding uh e?  achi leh, 
zawlneiin “Mangpa’n tam bangin agen hi, ane ding ua, akham val 
nalai ding uhi” achi hi. Tua khu Pasianin supungin akiningching sah 
ding hi chi etsahna ahi hi.. Tuabang zelin Pasian silbawltheina khu 
mihingte lahah Pasian tah ahina theichet nadingin bawlin aum zel 
ahi.

 Tuachi’n Mak bung giet khu Mak bung guh thu atuom deua 
gensawn kiana hilouin, Exodus 16 leh 2Lengte 4 thu banga Pasianin 

amite dinga aguonggalna (provision of God) agensawnna ahi zaw 
hi. Tua khu Jesu’n ama khu Pasian tah tah ahi thu asuhlat nuomna 
ahi, tualeh,  Thuhun Lui-a zawlneite leh nasep silbawl leh thu 
kigenkhol zousie khu ‘negetive’ ahi a, Jesu khu ‘possitive’ ahi thu 
zong theichet ahoi ding hi. Zawlneite leh Thuhun lui thute pansan 
louin Jesu’n bangma bawlin asem ngai sih hi chi zong zilsiem ahoi 
ding hi.

Pharisaite’n chiemtena asui uh
Mak 8:11-13 khu Jesu’n Bethsaida pulama mipi 5000 avana 
banzopna ahi a,  (Mk.6:32-44). Tuazouin Galili ah ang kile kia a, 
tawndante sanga athuneina tungtangah Pharisaite tawh kinielna 
anei uhi (Mk.7:1-13). Tuachi’n Dekapoli biel Genesaret mun a mipi 
4000 ava zouin Galili-ah kile kiain Pharisaite tawh chiemtena phut 
theina thu anei uleh anei louuh tungtang akiniel kia uhi. Aziehpen 
athuneina khu Pasian akipat ahi ziehin. Tua thu khu Pharisaite’n 
akichetna athei nuom ziehuh ahia, tuaziehin Jesu’n athuneina khu 
zawlnei thugenkhol tangtunna ahi ziehin chiemtena pieh ding anuom 
sih hi (Mat.16:1-4; Lk.11:29-32).

Bethsaida-a mittaw asuhdamna
8:22-26 khu Khantan Hoi-te laha alunglut huoi dieh thu khat ahi. 
Mittaw suhdamna khu sakhuo tanchin abung bunga kizoma Jesu 
silbawlte lahah tua khu khatvei thua suhdam asawm sih a, ni vei 
suhdamna tawh sillamdang bawlna khu abukimsahta hi. Tam thu 
tawh kizopin misiem tam tahte’n suhdamna sawng ni khu nuazuite 
hagau lama amittawt danuh ensahin agen uhi. Aziehpen nuazuite’n 
mittawpa bangin Jesu nasep leh  ahina tah athei thei ma ma sih ua, 
tualeh Pasian Gam thuguh athei danuh zong amiel ma ma a, tuaziehin 
nuazuite khu nivei khoi apoimaw dan asulang hi. Mak.4:11-12).Mak 
8:22-10:52 bangin Nuazuite khu mutheina bukima tunding ahi ding 
thu uh zong mu ahi hi.

Peter-in Jesu, Krist ahi chia apuonna
27-29 Galili tuipi pieu tumlama hun azah zouin Jesu leh anuazuite 
simlam mel 27-na ah azinkhie ua, tua khu Herod Antipas, Philip 
sanggampa vaihawmna biel, Kaisaria Philippi mun ang tung uhi. 
Tam mun khu Hermon muol leh Jordan lui naah-a um ahi hi. Original 
tahin tam munkhu Peneas ahi a, Grik-te pasien ‘Pan’ kibiehna mun 

ahi hi. Philip-in tam biel khu hing tungdingin kivaihawmna munpi 
(capital), Iturea khu Kaisar minpuoin aheng a, Dekapolis bang louin 
tam khu Pasianin Israelte piehchiem gamgi sunga um ahi a, tuachin 
Kaisaria Maritima ahi saha, tua mun khu Kornelia tenna (Nasepte 
10) leh Felix leh Festus-te’n Paul suongkula akhumna mun uh ahi 
hi (Nas.23:23ff).

 A Bible text-in Jesu leh anuazuite khopi sunga alut lamuh 
agen kha sih hi. Mathiu 16:13-ah “Kaisaria gam biel” (the district of 
Caesarea Philippi) achi a, Mak-in “Kaisaria Philippi khuote” achi hi. 
Grik thubul ‘khuo’ khu ‘kome’ chi ahia, tua khu nasem mite lupna 
china ahi hi. Tuachin tam mun aum hunun Jesu kikhetbeh na ding 
hun anai hiei hiei ta ua, Jesu’n amaute thei dinga poimaw teng hilna 
hun lemtangin azanga, thu ahil hil ta hi.

 Tam mun khu Grik pasien ‘Pan’ kibiehna munpi ahi ziehin 
Jesu’n mite’n koi ahi chi thu nuazuite adong ta hi. Sunggil tah leh 
hagaua thei ahi bou ziehin mite’n Pasian Tapa ahi lam atheiphah 
lou banah, nuazuite tahpi’n zong Krist hina tah athei zou sih uhi. 
Hinanleh, Peter-in hun tom khat zouin na phatsan nanleh Krist 
Pasian Tapa ahi dan ana puongkhie a, tua thu khu Mathiu 16:13-20 
leh Luk 9:18-20-ah imu hi. Mathiu gennaah ‘Sa leh sisan in atheisah’ 
hilouin, ‘Pa vana miin’ atheisah ahi thu Jesu kamah genkhiehin ana 
um hi. Tuate khu mihing hin hilou, numei pasal dei dana hin zong 
hilou (Joh.1:12f) Pasian a pieng ahi uhi. Tahsa leh sisan, mihing 
deidana pieng chite thuah, Lot in tanu ni aneia, tuate suonte khu 
Abraham leh Lot ziehin Mosiin Israel chi leh nam hi dingin namdetna 
(recognition) ana bawl teisama, hinanleh akhang peidana etin Lot 
tanu masa suon Moab leh anaunu suon Ammon suonte khu Israelte 
sugentheitute ana hi uhi. (Gen.19:30ff). Tuamabangin Kristian-te 
lahah zong tahsa dan leh sakhuo dana piengtha banga uma, hagau 
taha pieng lou tam tah aum a; tuate khu tahsa Kristian akichi a, mi 
buoihuoi ma ma te ahi uhi chi ei zilsah ahi.

Jesu’n ashi ding leh athawkia na ding agenlawhna
8:30. Peter-in Krist na hi chia adawn zouin Jesu’n atanchin koima 
hil lou dingin amauh akham hi. Khantan Hoi sungah Jesu khu zeet-
in aum zinga tualeh ama’n ama khu “KEI” Mosi tawh muol tunga 
um khu ka hi, thu dang kia ah, Ama khu Pasian ahi chi khu ama 

hehsetute gintat thei ahi sih a, siemmaw tansah leh suonga selia a shi 
sah ding bou alangte siltup ahi. Ama vang, zawlnei thugente abukim 
masangsie ama khu ashi hun atun nai lou ziehin, atanchin koima 
theisah lou dingin akham ahi hi.
8:31. Jesu’n athuoh ding, ashi ding leh leitung vaihawmte deilou 
atuoh ding thute agenin nuazuite’n atahsang sih uhi. Aziehpen 
ahinkhuo uah Jesu khu Pasian silbawltheina tawh kithuoma, ama 
bawlsetute apata hundam ding vansawltahte aum hi chi agin dan uh 
ahi hi.
8:32. Peter-in atuomin apuidoh a, aphawh ta hi: Tam hun laitah 
in theiphah louin Setanin Peter zangin Jesu Kros lampi adal ahi chi 
Jesu’n athei pai a, tuaziehin 33. Kiheiin, ‘Setan’  kanuaah peiin, nang 
in Pasian lam sil ngaituo louin mihing sil na ngaituo hi, achi khun, 
Setanin Eden-a Pasianin ana galgihna, ‘Nang leh numeinu suonte 
kikalah kimelmatna kakoi  dinga; nangin numeinu suonte Aaketul 
natuh pieh dinga, numeinu suonte’n nang lutang atuonguoi ding uhi’ 
ana chi khu Setanin kamelma dingppa  numeinu suon  apata hing 
pieng ding ahi chi athei ziehin numei hin pasal hing pien na ding 
hia aginmaw Abel khu Kaina’n athat sah ta hi (Gen.4:8). Abanah, 
Abraham khangah Sarah sunga pasal ang pien lou na dingin Sarah 
aching (barren) sah kia ta hi. Juda suon sung apatin chi ahi kia leh, 
Juda tapa Er zi Tamar ahi a, Er agitlou ziehin ashi ta a, Judate danah 
upa in ta ahin sihleh, anaupa’n aupa thakhela ta ahin pieh ding chi 
thu dungzuiin Juda in anaupa Onan kungah na u a ding hahlehsuon 
hin piehin chi’n amounu Tamar luppi dingin asawl a, hinanleh 
Setanin Onan lungsimah hazatna lungsim guon piehin amou apawl 
chinin achi khu tuolah apaimang zel a, ta hing louin Onan zong ashi 
kia ta hi. 

Tuabepin Juda-in ata tum pen Shelah pichin chienga aneisah dingin 
amounu Tamar khu anua lamah asawla, hinanleh Juda in amounu 
asol ziehin, amounu thangah aawha, zawlta ahin pen tungtawnin 
(Gen.38ff). Khang 10-zouin Boaz leh Ruth-te sungkuon Obed, 
Jesse, David suon sung panin Joseph leh Mari tungtawnin Jesu ang 
pienga, Setanin akhang khanga tang apan vangin, leitung hundampa 
ding ang pieng ta a, Herod lungsimah na hing sem kiain, naupang 
kum ni nei sie hon shina atung kia a, hinanleh akhum zou sih hi. 

Jesu hing pichingin, kum thum sung ministry hing semin, Pasian 
kumtawn siltup Kros ang nai tah ziehin Peter kungah pan hing la kia 
in, Kros tung lou dinga alawm hoi pen Pasian apata theisahna tangtu 
Peter kama pata ze-etna hing um ahi thu Jesu’n athei chien ma ma a, 
tuaziehin ‘Setan’ achi mai dan ahi.

Nuazui hina dihtah :8:34-37. 
8:34. Tualeh Aman mipite leh anuazuite ahan a, akung uah, “Mi 
koipouin ahing zui ut leh ama gimthuoh khawh sa louin, akros 
puoin hing zui heh …” Tam khu I Mangpa’n nuazui hi ding dan 
atahlatna leh nuazui umzie agenna ahi. Tam khu Jesu’n mipite khu 
nuazuite tawh aum khawm laiin mipite ngaituona ah dohna asiemna 
ahi a, mi tam tahte’n hichibang theisahna khu lamdang sain Jesu’n 
nuazui siem dinga sui ahiei achi ua, tua khu Khantan Hoi thezah 
ding; ahisihleh nuazui hinkhuo a hindan umzie agenna ahi. Jesu’n 
mi tam tah kungah dohna asiem khu nuazui hilouin, Kristian na hi 
ding uoi? chi ahi. Nuazui hilouin, Kristian mai na hi ding uoi? chi 
khu I Mangpa thudoh nuom pi pen ahi hi. ‘A kros kipuohin ang zui 
ding ahi’ Jesu hun laiin Kros khu tuolthatte kithana ahi a, tuachi’n 
Krist-in ama zuitute khu amin zieha tuolthatte banga thuoh ngap mi 
ahi ding adei thu agenna ahi. 35. “Mi koipou ahinna humbit ut in 
ataan dinga; hinanleh mi koipou keima leh khantan hoi zieha 
ahinna taanin ahumbit ding hi ….” Hinna. Tam khu Grik ham 
bulah ‘psuche’ chi ahia, tua khu ‘hinna nahu (breath of life) china 
ahia, hinanleh, mi khat hinna genna ahi pen hi. Sap hamin hagau 
(spirit), hinna (soul) aum tuoma, zou hamin tamte tuom khenna 
hamzah aum sih hi. Spirit khu Pasian ei pieh hagau, ama bahna neia 
kisiem penin leivuia kisiem itahsa khu hinna apie a, tua hinna in 
lungphu (pulse) apie hi. Bible kamzah danin hinna chi khu soul ahi 
a, hagau ahi sih hi. Tua hinna (soul) leh mihing tahsa kizop khu tu a 
ihinna uh ahi a, Mangpa Jesu’n agen khu tua hinna khu ahi. Mihingin 
I it pen khu I hinna ahi. Jesu hun laiin mite’n Jesu a khantan hoi 
zieha hinna pengam khopa Jesu it ding khu asilphut pi pen ana hi hi. 
Nuazui 12-te hinkhuo iet leh tuolshi ngen ana hi ua, Mangpa’n ama 
zieha tuolshi ngam ding mi bou anuazui dingin asui hi. 

Gingtu hinkhuoah nopsahna leh awngthawlna-te sangin thuohgimna, 
bawlsietna etc.-te khu gingtu hinkhuo tawh kizop ahi hi. Stephen 

suonga aselia laiun Jesu khu Pasian khut zietlamah ading hi 
(Nas.7:66). Kristian bawlsiet ahi laiin martar khu Pasianin angaisang 
ma ma hi (Kih.20:4). Shina hilou bawlsietna, lehehna, zuoua hehna 
leh Krist leh adihna zieha huotna-te khu gingtu hinkhuo tawh 
zawhkhawm ahi ziehin, gingtu in pahtawina, deisahna, tawisangna 
etc.te alamet ding ahi sih a, Kristian dihtah leh Jesu nuazui photin 
ama tawh thuoh khawm leh gentheina te khu alamet ding ahi zaw hi 
(2Tim.3:12).

 Tualeh, ahinna it-a ahinna taan umzie khu Bible-in Lot zinu 
tawh amehbet hi (Luk.17:33). Lot zi nu hinkhuo in ei zilsah khu, 
Angelin nuahei sihunlen, na mailam naw zinzen un achi kimlai 
Lot zinu’n nualam veiin, anualam aen leh, chikhuom asuoh ta chi 
imu hi (Gen.19:26). I nuasie zousa nualam silte ngaikhawhna khu 
hinna taanna asuoh hi. Tuaziehin Jesu louin ihinna khu manbei leh 
bangmalou ahi dan ei zilsah kia hi. 38. “Koipou tulai khangtha 
angkawm hat leh giloute laha keima leh  ka thu zumpi khu, 
Mihing Tapa in zong vansawltahte tawh a Pa thupina a kivona 
ang pei chiengin tuami khu azumpi ding hi” Khantan Hoi zumpi 
umzie khu Pasian thu tah leh, hundamna ching thei dinga Pasian 
silbawltheina ahi lam theiphah louna ahi a, (Rom.1:16), atheichien 
tute a dingin shipi ngam ding khopa theichetna khu ahi hi.Tua khu 
zumpi leh zumpi lou umzie ahi hi (Luk.9:26;Heb.11:18).

Dohna:
1. Mak in Jesu sillamdang bawl bangzavei agen ei?
2. Manna khu bang china ei?
3. Bethsaida a mipi 5000 vana leh Dekapoli a 4000 vana khu atuom 

tuoh ama, thakhat ei?
4. Jesu’n mittawpa ni vei asuh dam sese bang etsahna e?
5. Tahsa Kristian kichite bang te e?

~~~~~~~

Simmun - 13
(Bung: 9:1-29).

MEL LAMDANNA 

(Thuchin. 9:3 “Jesu’n akungah, “Na gintat pouleh agingtate a 
dingin sil zousie bawlthei ahi,” achi hi).  

Laisiengthou. 
1. Tualeh Aman akung uah, “A dihtahin ka hing hil ahi, Tamna 

ding lawi khatte, Pasian gam silbawltheina tawh hing tung amu 
masang sieuh, shina chiem vawtlou ding aum uhi”. 

2. Ni guh nuain Jesu’n Peter, Jakob leh Johan azawpi a, atuomin 
muol sang tung khatah ama uh apei toupi a, tualeh amasang uah 
amel a hing kiheng lamdang ta hi.

3. Tuachi’n apuonsilte leitunga puonsawpmi koiman tuabanga 
asawp ngaou theilou ding khopin, vua bang maiin angouin a 
hing ngou ta hi.

4. Tualeh Elijah leh Mosi akungah ahing kilang ta ua; Jesu tawh 
akihou uhi.

5. Tuachi’n Peterin ahoupi a, akungah “Rabbi, ei a dingin tana um 
ahoi hi; buh thum ibawl dinga nang a ding khat, Mosi a dingin 
khat, tualeh Elijah a dingin khat,” achi hi.

6. Azau ma ma ziehun gen ding pen zong athei sih hi.
7. Tuachi’n meilum lom khatin ama uh ahing lie a, tualeh meilum 

laha kipatin, aw ahing ging a, “Tami ka Tapa deitah ahi, ama 
thu ngai un,” achi hi.

8. Thakhatin akimvel uh aet uleh, Jesu chilou a kung uah midang 
koima mu ta sih uhi.

9. Muol apata ahing kumsuh laiun, Mihing Tapa shina laha kipata 
athawkia masang sie asil mute uh koima kunga hillou dingin 
thu apie hi.

10. Tuachi’n tua thu khu alungsim uah avom chinten ua, Mishi laha 
kipat thoukia achi pen bang achina adiei? Chi’n a kidong uhi.

11. Tualeh amaun, “Bang dinga laigiel miten Elijah hing pei masa 
ding ahi achi uh adiei?” chi’n, ama adong uhi.

12. Tuachi’n Aman adanga akung uah, “Elijah pen ahing pei sasa 
a, sil zousie abawl hoi mawng ahi, ahileh Mihing Tapa in 
sil tampi, athuoh dinga muda a bawlsieta um ding ahi chia, 
atungtang thu bangchidana kigiel adiei? Achi hi.

13. Hinanelh ka hing hil ahi,Elijah a hing pei zou tham ta a, tualeh 
atanchin agel bang ngeiun atungah a ut ut un abawl zou ta uhi,” 
achi hi.

Pasal naupang dawimat ham theilou suhdamna
14. Tualeh Ama anuazudite kunga hing tun tahin akim ua mipi 

tampitah leh laigiel miten ama uh ana kinielpi uh amu hi.
15. Tualeh mipi zousie in Ama amu tahun, lamdang asa ma ma ua, 

akungah ataipai ua, chibai abuh uhi.
16. Tuachi’n Aman laigiel mite kungah, “Ama utawh bang thu a 

kiniel nahi uoi?” chi’n adong hi.
17. Tuachi’n mipite laha khatin ahing dawnga, “Siepa aw, Ka tapa 

dawi mat ham theilou nei na kungah ka hing zawpi hi.
18. A matna mun pouah tuol satna’n akinei sah a,tuachi’n 

achilphuon abuo a, aha agawta, agawng deu deu hi, tuachi’n  
na nuazuite kunga hing nawdoh pieh un ka chileh, abawl thei 
sih uhi,” achi hi.

19. Tuachi’n Aman adawnga, akungah, “Ginna neilou khang thate 
aw, na kunga ua bangtan ahiei ka um dinga, tangtan ahiei ka hing 
thuohpi nahlai ding? Ama khu ka kungah hing puiin,” achi hi.

20. Tuachi’n ama khu Jesu kungah ahing zawpi ua, tualeh dawi in 
ama amu tahin nahpi tahin a sugenthei pai a, tuach’n tuol ah 
apua a, chilphuon kai niainuaiin a kilumlet kawi kawi hi,

21. Tuachi’n Aman apa kungah, “Tambanga ahing umna bangtan 
ahi tai?” chi’n adong hi. Tuachi’n apa’n “A naupan laia kipan 
ahi ta hi.

22. Tualeh sumangthai dingin tam veipi meiah leh tuiah  asawnpua 
a; hinanleh Nangman bang ahiei khat beh na bawlthei leh hing 
hepi inlen, hing panpi in,” achi hi.

23. Jesu’n akungah, “Na gintat pouleh agingtate a dingin sil zousie 
bawlthei ahi,” achi hi.

24. Tuachi’n naupang pa pa khu akikou khe pai a, mit hi luong 
pumin, Mangpa “Ka gingta hi, ka ginlana hing panpi in,” achi 
hi.

25. Jesu’n mipi hing taikhawmte amu tahin dawibua khu aphawh 
a, akungah, “Nang ham theilou leh bilbing, thu ka  hing pie hi, 
asung apat hing pawt inlen, lut kia nawn sin,” achi hi.

26. Tuachi’n dawi khu a kikoukhie a, hatangpiin abawl genthei a, 
tuazou in apawt ta hi. Tualeh naupang khu mishi bangin aum a, 
mi tampiten “Ashi ahi” achi uhi.

27. Hinanleh Jesu’n ama khu akhutin atu a, aphong a, tuachi’n 
ahing thou ta hi.

28. Tualeh Jesu inn sunga ahing lut tahin, anuazuiten “Bang dinga 
kouten notdoh theilou ka hi uoi leh?” chi’n simthamin adodng 
uhi.

29. Tuach’n Aman akung uah, “Tam bangte pen thungetna leh ann 
ngawlna loungalin apawt thei sih hi,” achi hi.

Hilchetna: 

9:1-8. Mel lamdanna. Mat.17:1-9
9:8 Jesu’n Peter, Jakob leh Johan muol tungah azawpi hi. Tam 
muol sang tung khu Bible-in amin agen kha sih a, mi tam tah gintat 
danin ‘Tabor’ muol ahi achi uhi. Ama khu amel ang lamdang ta a, 
amai nisa leh puon ngou tah bangin akaang hi. Mosi leh Elijah Jesu 
kungah ang kilang gel a, khuchi laiin  Peter-in umna ding thum  
aguot hi, tuabepin meilumin ang khuchipa, “Tam ka Tapa, ka it tah 
ahi; atungah ka lung adam ma ma hi. Athu ngai ta un” chi’n vana 
patin aw ang ging hi. Tua khu Jordan lui a baptisma atan laia vana 
pata awging ma ma khu ahi kia hi (Mk.1:11).

Tuabepin nuazuite zauin tuolah abohkhup ta ua, “Thou unlen,” 
”zau sih un” chi’n Jesu’n aphong a, athaw ua adah uleh Jesu chilou 

koima dang aum nawn sih hi.  Mosi leh Elijah te’n Thuhun Lui a 
chabi ni aensah uhi. Mosi in Pasian mipite, Israelte Egypt sal apatin 
apuidoh hi. Tuachi’n Sinai muol ah Pasian tawh akimu ua, mipite a 
dingin Pasian Dan; Thupieh sawm lain Pasian mite apie hi. lijah khu 
zawlnei, Pasian thu potute laha khat ahi. Ama zong Sinai muol-ah 
ava pei a, Pasianin Saisip awnem tah tawh ahoupi  hi.

A etsah leh anasepteuh khu aneia banga gen thei ahi.

*Mosi  = Dan
*Elijah  = Zawlnei

Bible sungah, Pasian umna khu Meilum ahisihleh Meikuong 
banga mu ahi zel hi. Tualeh Muoldawn-ah akilah zel sese hi. Tua 
bang meilum leh meikuong te khu Hebrai hamin ‘shekinah’ aki chi 
hi.  Mel lamdang (trasfiguration) khu ‘apiendan, akilatdan kiheng’ 
china ahi a,tam thuguolah Jesu khu apiendan hing kiheng khun van 
loupina, gal a pata kimu bang ahi hi. Amai khu nisa leh puon ngou 
tah leh vah banga kaang in akimu hi.

Mathiu 16:13-20-a imu bangin Peter-in Jesu hina (identity), ama 
khu Krist (Messiah) ahi dan theiin ana pulah hi. Tam khu Van Pasian 
apata theina gil tah ahi hi. Tam hunin Jesu deituom leh kinaipi dieh 
nuazui – Peter, Jakob leh Hohan-te thu theipi dingin ana tel hi. Jesu’n 
amaute khu Messiah nasep ding, thuohgimna leh shina, anasepna 
gasuote theipitu dingin atel tuom a, Jesu khu Vana pata hing pei a, 
tam leitunga a nasep ding subukim ding ahi dan theipitute ahi uhi.

Tam tanchinin Thuhun Lui thute abukim sah a, Mathiu in tam thu 
khu bailam tahin ana man khe thei hi. Tam siltungte khu Peter-in 
ginna thu apuonkhieh zou ni guh achin hun ahi hi. Tam khu Mosi in 
Pasian hatna atana, Sinai muol akaitou na dinga niguh kisingsahna 
ana nei tawh kibang ahi kia hi. Tualeh Pasian umna khu meilum 
tawh etsah ahi zel hi.

Mosi leh Elijah Jesu nuaah ang kilang ua, a etsah khu Jesu khu ama 
ni thakhel a bangkim subukimtu ahi dan etsahna ahi hi. Tuachi’n ama 
khu Pasian apata Thuhun Tha, mipite a dinga hing poluttu ahi hi.

Pasian aw akizah hunin, ama Jesu khu nuazuite’n gimna athuoh ding 
ziehin athu angaikhieh ua, aman ding ua thupiehna ahi hi. Tuachi’n 
Jesu’n ashi a, athawkia masangsie tua thute koima hil lou dingin thu 
apie hi, aziehpen tam thu khu a shi a athawkia zou chienga thezaha 
um pan ding ahi zieh ahi hi.

9:9-13. Nuazuite kunga Elijah hing pei ding thu ahilna. Peter, 
Jakob, leh Johante’n a loupina kilahna, amel lamdanna amu ua, 
tualeh Elijah leh Mosi thakhat thu ang kilahin Jesu’n amaute khu 
a thuoha, ashi leh athawkia ding thu ahil ta hi. Tuami’n Elijah hing 
pei kia ding thu (Malaki 4:5-6) leh Jesu thugenkhol mihing tapa 
hasa thuoh ding thu (Dan.7:13-14) agen tha hi.Tua khu Jesu’n 
thutah vawt Pasian thuchiem zoma, vana aloupina leh leitunga ang 
kipiehkhiehna thupitah tangtunna hi dingin agen hi.

 Jesu, Messiah, mihing tapa tam leitunga thunei zousie pieha 
um ding khun leheh leh shina tuohin aum ding a, tua khu Elijah 
in ana ensah tabou hi. Leng Ahab zi gilou tah Jezebel in adam 
sungin khatvei ama gingin ana taisah hi (1Leng.19:1-2). Baptispa 
Johan khu Elijah hing pei kia na ding etsah ahi (Mat.17:13), tua 
khu Jesu’n mihing piengte laha thupi pen chia ana gen lawna khu 
ahi hi (Mat.11:11). Ama khu Herodia thubawlin tha in aum a, Leng 
Herod zi gilou nu (Mk.6:14-29). Elijah in shina na tasaiin, ahinga 
vana lahtou (2Leng.2:11) in na um maleh, hinkhuo zauhuoi tah tawh 
ahing nalai hi. Nuazuite’n hun tom nou sunga Jesu azui laiun amau 
a ding mai loupina leh zaumna ding maia ana zui ziehun (Mk.9:33-
34; 10:35-37). Jesu’n Kros zieha noutawia aum ding thu agen zong 
a theipha dan sih uhi (Mk.8:34-38)

 Johanin leitunga athuohgimna khu zaumna munah khun 
lahmangin aum sih a, adih tahin athuohgimna ukhu nuomman 
piehna dinga sil poimaw tah ahi a, tualeh gingtu bawlsietna thuohte 
zousie’n zong tua kipaman khu amu chiet ding uhi chi agenna ahi 
pen hi (Rom.8:18).

Pasal naupang dawimat hamtheilou suhdamna
Tam thuguolah Pa khatin atapa Jesu kungah ang zawpi hi. Tam 
naupang khu dawimat hamtheilou ahi a, Jesu’n aena, “Nou ginna 

neilou khangte” chi’n athuohpi ma ma hi. I tenna khang ietleh, 
eite zong ginlana tuipi zapin I um uhi. Tam ginlana zungpi khu 
thuohgimna nasa tahte zieh ahi hi. Khatveivei, panpitu neilou 
chia kingaisietna in eipumtuom ua, bangma bawltheilou bangin 
ikingaituo uhi. Hinanleh tam thuguolah Jesu’n lampi ei lah hi. 
Jesu’n mite kunga ginna chi atu khu “Koi zong agingta poumate 
a dingin bangkim ahi thei ahi” Tam ginna neilou khang tunga guol 
izaw theina ding Jesu kunga zil ding ahi hi.

 Khatna: “Nou ginna neilou khangte 14-19. Jesu muol 
tunga nuazui thumte tawh kipawlkhawmna anei laiun, nuazui kuo-
te khu mipi’n imin, laigiel mite’n akinielpi uhi. Akinielna zieh uh 
khu nuazuite’n khum naupang dawimat hamtheilou khu suhdam 
sawmin ana buoipi ua, hinanleh, alawsap ziehuh ahi hi. Amasa lamin 
mipiching khat sunga patin dawi ana deldoh ua, tua bang ding ma sain, 
tua naupang dawimat hamtheilou khu amau silbawltheina etsahna 
hunlem hi dinga angai uh ahi hi. Andru in  masangin mipiching khat 
sunga patin dawi kana deldoh a, tam naupang zong tua bangma ahi 
hi achi hi. Tuachin hing kipanin “Hagau gilou hing pawtkhie in” achi 
a, hinanleh bangma thu aum sih hi. Tualeh Thomas Andru lawsam ta 
e chi’n ang kipan kia a, angai ma ahi zel hi. Tuabepin nuazuite khu 
abuoisie ua, tuachi’n ahon ua kikouin “Hagau gilou, hing pawt in” 
achi ulezong naupang khu kam ka heuhouin aum giap hi. Tuaziehin 
nauzuite khu guollel tahin aum ta uhi. Tuabepin laigiel mite’n eng 
houin, ‘nou thanei loute leh lamkai dihloute mipite na sol uhi chia 
a enghou bepun nuazuite’n abou dawn uhi. Mipite’n nuazuite khu 
anuisan ua, nuazuite khu a zala ma ma uhi.

 Hichi hunin Jesu ang pei a, mipite’n Jesu amu bepun akipah 
ua, bohkhupin chibai abuh uhi. 16. Tuachin Jesu’n laigiel mite 
kungah amau tawh bang thua kiniel na hi uoi? chi’n adong hi. 17. 
Tuachi’n naupang pa pa hing peiin atapa suhdam ding ngetna ang 
bawl hi. Jesu’n tam leitunga hun sawt anei nawnlou zieh leh nuazuite 
ginna tawmdan ngaituoin adapi ma ma hi. bang tanvei kang umpi 
ua, bangtanvei thaneina kang pieh ding uh ahi diei? achi a, naupang 
khu ka kungah hing pui un achi ta hi.

 Ni-na. 20-29 Jesu’n ginna chi khu mite lungsungah atu 
hi. Jesu ngetna bangin naupang khu Jesu kungah ang zawpi laiun 
naupang khu kisat zot zotin, tuol sena a kinei leh kipumlia in dawiin 
abawl chienga aum dan bangin aum ta a, tuachi’n Jesu lungsim 
khu naupangpa pa ngaikhawhna lien tah neiin, hinanleh, dawiin 
naupangpa pa Pasian muonna lungsim apata heimang asawm tinten 
hi. Jesu’n ginna chi khu naupangpa pa lungtanga tu anuoma, tuachi’n 
bangtan ahi tai? chi’n adong hi. A pa’n aneu laia kipan ahi ta a, 21. 
tawp louin mei kolai ahiei tui sung ahieiah tha asawm zing ahi hi. 
Nangin bangkim na bawlthei a, ei lungsiet inlen, ei panpi in chi’n 
apa’n angen vangut hi.

 Tam naupangpa pa’n atapa thuohgimna zieha athuohnat ding 
dan ngaituo hasa tah ahi hi. Hinanleh, Jesu’n asuh dam thei nadingin 
ama lungsimah ginna ang pieng masa a, Jesu’n sudam thei ahi chi 
bangma tawh hallouin ginna dettah anei zou ta hi. Khuchibanga 
hasatna thuoha naupang aum laiin Jesu lah muoltungah auma, Jesu 
nuazui kuote mai aum ua, nuazuite kunga sudam dinga angeta, 
nuazuite’n theitawp asuo vangun asudam thei sih uhi. Tuami ziehin 
laigiel mite tawh nasa taha kinielbuoina apieng giap hi. Tam thulom 
sungah ginna louin Jesu suh lungdam thei ahi sih hi. Ginlana 
khu khelna sanga khawhzaw ahi a, Number bung 13-14-ah nam 
sawmlehni lamkaite hing thupuoh, Pasian gamchiem enkhe dinga 
kuon mi 12-te lahah mi 10-te’n gam neitute khu alienun ahat thei ua, 
eite vang khauphe bang giap ihi uhi chia ang gen laiun mipite kap leh 
mauin aum ua, Mosi tungah helna lien tah abawl law uhi. Ginlana 
khu Pasian simmawna asuoh hi chi thu, tam bang ginlouna thutut-te 
ziehin Pasian akipah vawt sih a, “Bangtanvei tam mite’n ei simmaw 
ding uh ahi e? bangtanvei ei gintat lou ding uh e?...” (Num.14:11). 
Tuaziehin Pasian tuabang ginna neiloute teng shi sieng masangsie 
kum sawmli sung gamdaiah atham sah hi. Pasian bang ichi lungdam 
sah ding e? Ginna loungalin Pasian suh lungdam thei guol ahi sih hi 
(Heb.11:6). Pasian khu amite ginna tunga akipahin guol azawl ahi. 
Naupangpa tungtanga Jesu thugen khu ‘Koizong agingta mi a dingin 
bangkim ahi thei ahi’ chi ahia, ginlouna khu sehlien tawh suongpi 
sat tawh kibang ahi giap a, Jesu’n kamteng, “Na hithei leh? Koizong 

agingta mi a dingin bangkim ahi thei ahi,” tuami’n naupangpa pa 
lungtang khu kehzahin, ang kihong a, tuabepin Jesu’n suhdamna na 
asem thei ngal hi chi thu imu hi. Khuchi hunin naupangpa pa’n atapa 
buoina khu dawi zieh hilouin, keima ginlana zieh ahi zaw hi chi ang 
theikhe ta a, tuabepin ‘kagingta hi Mangpa, ginlelna guolzou dingin 
ei panpi in’ achi hi. 24. Jesu’n apa ngetna azah tahin dawi hagau 
khu aphawh a, “Nang bilbing hamtheilou hagau ama akipatin hing 
pawtdohin chi’n thu kang pie hi achi a, 25. Hagau gilouin naupang 
khu nasa taha soisain ang pawtdoh a, naupang khu mishiluong bang 
maiin alum a, mite’n ashi hi ta achi uhi. 26. Hinanleh Jesu’n akhuta 
tuin alam toua adingsah a, ang dingkhe ngal ta hi. 27. Tuabepin 
nuazuite’n, ‘bang dia koute’n ka bawl thei lou uh e?’ chi’n adap 
doh ta uhi. 28. Jesu’n “tam bangte khu an ngawlna leh thumna tawh 
loungalin ahi thei sih hi” achi hi (Mat.17:19-21).  29. Hagau lam 
tawh kisai pouma thumna tawh louin sil hithei lou ahi thu ang zilsah 
hi. Aziehpen thumna khu : Pasian kunga kipiehkhiehna ahi a, eima 
deidan khu Pasian deilam hi dinga piehkhiehna ahi hi.

Dohna:
1. Mellamdanna tanga vakilang Mosi leh Elijah in bang aensah uoi?
2. Ginlana khu bang sangin akhawh zawi?
3. Hagau lam tawh kisai pouma bang tawh louin sil hitheilou ahi 

achi ei?
~~~~~~~

Simmun - 14
 (Bung:  9:30-50)

ASHI DING THU AGENLAWHNA

(Thuchin. 9:35 “Tuachi’n ama atoua, sawmlehnite ahan khawm a, 
akung uah, “Mi koipou amasa pen aut leh anukhia pen ahi dinga, 
tualeh mi zousie nasemin a um ding hi,” achi hi)

Laisiengthou.
30. Tuachi’n khuna kipatin apei doh ua, Galili gam akantan ua, 

tualeh koima thei ding aut sih hi.
31. Aziehpen anuazuite thu ahil a, akung uah “Mihing Tapa khu 

mihingte khuta matsah ahi dinga, tuachi’n athat ding ua, atha 
nuauh nit hum niin athou kia ding,” achi hi.

32. Hinanleh ama un athugen atheisiem sih ua, Ama lah dong ngam 
sih uhi.

Kingaingiemna thu ahilna
33. Tuachi’n ama khu Kapernaum khuo ahing tunga, Inn sunga 

aum laiin, anuazuite kungah, “Lampi a nakinielnauh bang thu 
ahiei?” chiin adong hi. 

34. Hinanleh ama uh hamlouin aum ua, aziehpen lampi-ah koi ahiei 
alienpen ding chiin ahing kiniel malam ta uhi.

35. Tuachi’n Ama atoua, sawmlehnite ahan khawm a, akung uah, 
“Mi koipou amasa pen aut leh anukhia pen ahi dinga, tualeh mi 
zousie nasem in aum ding hi,” achi hi. 

36. Tuachi’n Aman naupang meng khat akai a, alah uah ading sah a, 
tualeh apoma, akung uah,

37. Mi koipou ka mina tam bang naupang mengnou kipahpi pouma 
“Keima hing kipahpi ahi; tualeh Keima hing kipahpi pouma khu 
kei hing kipahpi ahi siha, kei hing sawlpa kipahpi ahi” zaw uhi.

38. Johanin akungah, “Siepa mi khat na min a dawite notdoh kamu 
ua, aman eite ahing zuilou ziehin ka kham ta uhi,” achi hi.

39. Hinanleh “Jesu’n ama kham sih un, aziehpen ka mina sillamdang 
bawl ngala anua chienga kei hing gense pai mi aum sih hi, chi’n 
ama adawng hi.

40. Koi hitaleh ei hing doulou pouma khu ei lama pang ahi uhi. 
41. Koipou Krist mi na hi zieh ua ka mina dawn ding tui nou khat 

hing pe pouma khu chitahzetin ka hing hil ahi, akipahman mu 
ding ataan vawt sih ding hi.

Midangte dallou ding
42. Tualeh koipou kei hing gingta tam naupang neunou noute laha 

khat zong puasah mi khu angawngah sumheh suong kikhi henlen 
tuipi-ah kipailut leh ama a dingin ahoi zaw ding hi.

43. Tualeh na khut-in ahing puasah leh tankhie in. Khut ni neia 
gawtmun mei mit theiloua nalut sangin; khut neiloua hinna a lut 
nang a dingin ahoi zaw ding hi.

44. Athanuh ashi louna leh, meikuong ami louna ah,
45. Tualeh na kengin ahing puasah leh tankhie in, keng ni neia 

gawtmun mei mit theiloua nalut sangin, keng beia hinna a lut 
nang adingin ahoi zaw ding hi.

46. Athanuh ashi louna leh meikuong ami lounaah.
47. Tualeh na mitin ahing puasah leh kheikhie in, mit lang ni neia 

gawtmun meikuong a pailuta na um sangin mit lang khat neia 
Pasian gama lut nang adingin ahoi zaw hi.

48. Athanuh ashi louna leh meikuong ami lounaah.
49. Aziehpen michin meikuonga saw-alin aum dinga kithoina 

chinteng chi a saw-al in aum ding hi.
50. Chi pen ahoi a, hinanleh chiin a alna mansuo taleh, bang na chi 

alsah kia ta diei? Nouma ma ma ah chi kinei unlen, khat leh khat 
kilem tahin um un,” achi hi.

Hilchetna.
Thumapui. 9:30-32 Synoptic Gospel-te-ah tam thu genkhahna tuom 
tuom aum a, (Khantan Hoi Mathiu, Mak leh Luk) Jesu’n ama shi 
ding thu agenkhol hi. Hunlem ni-te laha amasa pen khu akikhetbeh 
na ding thu agen a, Mathiu in ama leh anuazuite Jerusalem alut 
masang, khum muna akikhetbeh ding thu agen hi.

Khantan Hoi Mak sungah, 
Atangpiin Mak-in Khantan Hoi masa AD.70-a kigiel khu athuop 
pen hi. Jesu’n ashi ding thu  agenkholna, Synoptic Gospel sung, 
mun kuo velah mu ahia, amasa pen khu Kaisaria Philippi geia 
Peter-in Messiah ahi thu apuon zou diema agen ahi a, Jesu’n 
anuazuite kungah Mihing Tapa in sil tam tahah athuoh ding a, upate, 
siempumangte leh laigiel mite nuola umin, tha ahi dinga nithum nua 
chieng athou kia ding hi, achi hi. Peter-in aniel laiin “Kanuaah peiin, 
Setan! Nangin Pasian silte ngaituo louin, mihing silte na ngaituo hi 
(Mk.8:31-33) achi san hi.

Khantan Hoi Mathiu sungah:
Khantan Hoi Mathiu-in tangthu ahala, khum huna Jesu’n hunlem 
khenkhatah, anuazuite kungah Jerusalema sil tamtah siempute leh 
vaihawmte apata athuoha tha a aum ding thute agen kia hi.

Luk 9:22-27-a imu bangin Luk in athu asutom a, Jesu leh Peter 
kihou-na (dialogue) mai asulang hi. Anivei-na dingin Mak 9:30-
32-ah Jesu’n ashi ding thu agen kia hi. (Mathiu 17:22-23)-ah zong 
aneia banga mu ahi kia hi: “Mihing Tapa khu leheha umin, migiloute 
khuta pieh ahi dinga, athat ding ua, ni       thum zou chiengleh 
athou kia ding hi” chi thu agen kia hi. Hinanleh nuazuite’n athugen 
atheisiem sih ua, ahivangin adong ngam sih uhi. A thumvei-na ah: 
Mathiu 20:17-19-ah  khetbeha aum ding thu deituoma suhlat ahi kia 
hi.

A livei-na khu:  Mathiu 26:1-2-ah mu ahi kia a, Juda sakhuo 
lamkaite’n  hehna abawl masang deu-uh ahi hi. Tua hunin Peikan Kut 
khu, ni 2-avat nalaia Mihing Tapa khu migiloute khuta piehkhieha 
uma, khetbeh ahi ding thu gen ahi hi.

Khantan Hoi Johan: Mangpa Jesu leh Nikodem kihounaah Jesu’n 
Nikodem kunga ana suhlat, “Mosi’n gamdaia sumgul akhaikang 
bangin Mihing Tapa zong khaikangin aum ding hi ana chi hi 
(Joh.3:14; Num. 21:4-9).

Jesu’n, “Ahun atung ta hi, Mihing Tapa tawisangin aum ding hi, 
chitahzetin kahing hil ahi, Mangbu tang khu tuola akieha ashi sihleh, 
amatangin aum dinga, ashi leh vang, ga tampi asuong ding hi, achi 
hi.

Khantan Hoi thugenkholte etkahna

Synoptic Gospel-te chietin Jesu’n ashi-a, nithum nia athawkia ding 
thu agenkhol-na, mun thum chiet agawmin 9-vei agen-a; Johan-in 
khat-vei agen hi, aneia bangin:

1. Mathiu sung-ah 3-vei: 16:21-23;17:22-23;20:17-19.
2. Mak sungah  3-vei-ma: 8:31-33;9:30-32;10:32-34.
3. Luk sungah 3-vei: 9:22-27; 43-45; 18:31-34
4. Johan 3:14 (cf.Num.21:4-9).

9:33-35. Koi e alien pen? 9:33-50 khu Jesu’n ashi ding thu agen 
ni vei-na leh thumvei-na,  thulom khen-na ahi a, Kapernaum khu 
Jesu pansatna Inn, Galili tuipi-a ngamatna khuo ahi a, khum mun 
ang tunun, Jesu’n anuazuite kungah ‘Lampi a na kinielna uh bang 
ahiei chi’n adong a, ama’n tam kinielna tungtawna sil um ding dan 
thei anuom hi. 34. “Hinanleh amaute asip uhi, aziehpen lampi-a 
akinielna uh sanga hunlemzaw leh zalen taha kinielna hun athei zieh 
un. Jesu’n vang Pasian Gam hing tun ding tungtang leh  khum gama 
alamet-uh tawisangna mun khu tu a Jesu na asepna uh ahi thu ahil 
hi.

 Khum kinepna khu adih ahi. Jesu’n Mathiu 19:28-a ana 
etsah – “Adih tahin kang hil uhi, Mihing Tapa Lei Tha-a aloupina 
touna tunga atou hun chiengin,  nou tu-a kanua zuite zong nam 
sawmlehnite touna-a touin, Israel nam sawmlehnite tung-ah vai 
nahawm ding uhi.” Achi hi.

Hinanleh koiin mun sang pen atang diei? Koi touna ahoi pen diei? 
Koi e Jesu ban-a tou leh ama ban zomtu ding?  35. “Tualeh ama 
atou-a, sawmlehni-te hankhawm-in akung uah, ‘Koi zong amasa ut-
te, anukhia pen-a pangin; mizousie nasem ahi ding hi.” Jesu atou-a 
chi umzie khu khum hun laia thuhil siete bawl dan zui-a tou ahi hi.  
Ama’n amau-te kungah letna lampi dihtah hil anop ziehin – tua khu 
tam leitung mite ngaidan tawh kikal leh tuom mama thuguh ahi hi.

Jusu thuhil dan lam dang-ah:
- Mak 10:43-44 : “Hinanleh noute lahah tuabang ahi sih ding hi, 

mi koipou nalah ua milien hi ut khu na nasemun apang zaw ding 
hi. Tualeh mi koipou nalah ua, masa pen ut khu mi zousie suoh 
a apan masah ding ahi.

- Luk 22:26 – “Hinanleh noute lah-ah pen tua bang nahi sih ding 
uhi, tuanah sangin nalah-ua lien pen khu naupang zaw bangin 
um henlen, tualeh alamkai pen khu mi nasem bangin um zaw 
heh.

- Mathiu 23:11 – “Nalah ua thupi pen khu, na nasem ua aum zawh 
ding ahi.

Tam leitunga mi dang apat hilou, eima leh eima milien banga kikoi 
leh kingaina khu eima leh eima kingiem koina asuoh zaw hi chi ei 
zil sah hi. Tuaziehin tam leitunga milien leh thupi a kingai mihingte 
khu mite nesep pieh ahi ding uh ahi. Mite’n ‘nang hing hi in’ ei 
chi hiloua, eima’n panmun leh thupina leh mun hoi itu-a, pawlbawl 
(groupism) a, hattuom sung-a politics hoilou bawl khu Jesu huot 
lam tah ahi thu te ngaituo ahuoi ma ma hi.

Jesu’n zillai (lesson) Taang 36-37 ah apie hi : “Tuachi’n ama’n 
naupang  meng khat akai-a, alah uah ading sah-a, tualeh apom-a, 
akung-uah, mi koipou ka min-a tam bang naupang mengnou kipahpi 
pouma keima hing kipahpi ahi; tualeh keima hing kipahpi pouma 
khu kei hing kipahpi ahi sih-a, kei hing sawlpa kipahpi ahi zaw uhi. 

 Jesu’n  let leh thupina khu munngiem leh vantang 
dinmuna mi dangte nasep piehna a hing kipan ahi – Tam thu-ah, 
nangma  leh nangma ngiem tah-a nakikoi-a tasam-te na nasep pieh 
leh, tualemahin mite’n nang tawisang-in na na ang sep pieh zaw 
ding uhi.

 Lam dang kia khat, Jesu’n tam thu tawh kizoma agen khat 
khu, nang hing thuh zoulou ding mite tel in (Lk.14:13-14). “Hinanleh 
annkuong nalui chiengin, taga-te, mi zanwng-te, piengkhiel-te, 
kengbai-te, tualeh mittaw-te chiel zaw in. Tuachi’n ama-un ahing 
thuh zoulou zieh-un nahampha dinga, aziehpen midihtat-te thawkia 
chieng-in thuh-in naum ding hi,” achi hi.

Leitung lam letna bangchi sui ding e?
Atangpi thu-in hattuom community sung-ah koi pou-in midangte 
sanga  hi-zawh inuom chiet ding hi. Etsahna’n  lawchinna del Pastor 
khat – a hattuom khu lien sem sem-a, mi zousie thei tham suo sawm 
leh minthanna-te  nei sawmin pan ala hi. Let sem semna leh mite thei 
tham hi ding vang asie leh adihlou ahi sih-a, hinanleh Jesu dei pen 
khu Mang nasepna munah eima leh eima kingiemkoi leh hattuom 
mite tung-a kikoingiem kawm tah-a midangte lungsim tah tawh na 
seppieh ut-na lungsim nei khu let-na leh thupi-na leh mite thei law-
na lampi dih tah ahi zaw hi.

Hattuom sunga member khat panlah-na dan: Na hoi leh pha 
sem nuom hisamloua, eima leh eima kipoimaw sahna-te, eima 
silbawltheina zang leh chalak taha ei-ma kitundingna-te, awmtha 
leh politiks zang-a kibawlthei sahna-te khu eima leh eima kiza pieh 
(promote) na lel ahi hi. Tua khu panmun zaum delna mai ahi-a, mite 
nasep pieh ding dei-na ahi sih hi.

Hattuom member tallang ut mi:  Hattuom sung-ah hakat, nasep 
hat koima’n theipieh samlou, khuchi hun chienga  lungthah thei, 
mite theisiem ding khu asie leh dihlou ahi sih a, hinanleh ihi-na mite 
thei tei tei ding dei-na khu leitung lungsim leh lampi ahi hi.

Eite dinga Mangpa Jesu kamteng:  Tam leitung thupi-na lunggul 
lungsim tawpsah unlen, ‘noute khat leh khat kilem tahin um un’ 
Taang 50. Manggam loupina suiin, nouma tallang-na khu pai un.

Tuachi’n Mangpa Pasian-in ahun tahin ang tawisang ding hi. Tam 
thute ziehin zong lungkham sih un. Nouma leh nouma  mun ngiem-
ah  kikoiin tallang hi-na nuasie in. Tamte’n ni tawpni angah zou sih 
a, ngah zou lachin tua khu amanpha sem hi.

9:38-41: Johanin akung-ah, “Siepa mi khat namin-a dawite notdoh 
kamu-ua, ama’n eite ahing zuilou ziehin kakham ta uhi,” achi hi. 
Hinanleh “Jesu’n ama kham sih un, aziehpen kamin-a sillamdang 
bawl ngala anua chienga kei hing gense pai mi aum sih hi, chi’n  
adawng hi. Koi hitaleh ei hing doulou pouma khu ei lama pang ahi 
uhi, achi hi.

 Jesu nuazui sawmlehni-te khu dawite deldoh-a, damlou-te 
sudam thei dinga Jesu’n thanei-na  apieh ahi a, Johan-in dawi deldoh 
pa khu tua bang hilou mi ahi ziehin angai thei sih-a, Jesu min-a 
sillamdang bawlthei-na  huong pulam-ah akoi a, hinanleh Jesu’n tua 
zong ahuong sungah ahuomkhawm hi. Aziehpen Jesu min khu min 
tungnung leh lei leh van leh, asunga umteng tunga thuneina neitu, 
tungnung pen Tapa ahi zieh ahi.

 Nuazui hilou chi thu tawh kizop: Nasepte 19:13-16-a imu 
dan-in, Malai-in Judate lah-ah dawithusiem vielvah hon khat-in  
Paul-in atangkoupi-pa Jesu minin achi ua, dawite ana deldoh zel 
uhi. Tua banga bawl dingin Juda siempu lien (Aaron, Mosi-te leh 
Pasian siempu-te bang hilou, leitung siempu  dinga kiguot)  Skeva 
kichipan’n  tapa sagi aneia,  tuate’n tua banga ava bawl uleh, dawi 
mat pa’n “Jesu katheia, Paul zong katheia, nou-te koi nahi-uh chi 
kathei sih hi” chi’n abawa, azoua, khum inn a kipatin saguohin 
ataimang sieng ta uhi. Tua bangmain  Jesu min khu dihlou taha zah 
thei ahi hi.

 Nuazui hilou, ei pawl hilou chi thu tawh kizuiin Thuhun Lui-
ah Mosi’n upa sawmsagi atela, tuate khu gauthu genthei nadingin 
Mosi’n hagau ahawm-a, tuachi’n Eldad leh Medad kichi, upa 
sawmsagi-te sunga mi hiloute’n gauthu (prophesy) agenuh atawp 
theilou ziehun, Joshua’n,  Mosi kungah ‘tam tegel tawp sah ta’n’ 
chia agen laiin, Mosi’n bang dinga  kei nei thangsiet ahiei? “Israel 
mite  teng tengin zong gau thu gen theileh ichi laiin” chi’n ana 
phawh hi.

 Thuhun Lui khu Thuhun Tha lim (shadow) ahi dungzui-in  
Jesu’n zong ama nuazui khel loua, ama mina dawite deldoh khu ama 
adou lou ziehin apawlte bangin ana ang huom hi.

9:41. Koipou Krist mi nahi ziehua kamina dawn ding tui nou 
khat hing pe pouma khu, chitahzetin kahing hil ahi, akipahman 
mu ding ataan vawt sih ding hi. Tua bangmain heisung munah 
zong Jesu’n melmate it a, zauhuoi dinmuna umte phal taha panpi 
dingin ei han hi.

 Silpieh, Jesu’n mawl taha agen khu ‘tui nou khat’ chi umzie 
mihing hinkhuoa dinga poimaw bang ahiei khat koi kunga zong pieh 
zuai thei genna ahi hi. Tui nou khat chiemtena  khu atah taha silpieh 
– Ann, Sillehten, inlum, sum leh pai etc-te ensah ahi sieng hi.

9:42-48. Midangte dal lou ding: 42a.Tualeh koipou kei hing 
gingta tam naupang neunou noute laha khat zong puasah mi 
khu angawngah sumheh suong kikhi henlen tuipiah kipailut leh 
ama a dingin ahoi zaw ding hi. Tam naupang nou chi umzie khu, 
naupang genna ahi sih a, Jesu Krist gingtu khat genna ahi. Ging 
tha mi ahiei, ginna dengdel genna ahi. Neunou chi khu ngaidanah 
zauhuoi dinmuna um leh detdou lou genna ahia, mi thahat leh Kristian 
pichingte’n thu hasa leh sil hasa khatphot adou zou ua, hinanleh, tam 
naupang neunou achite’n tuate adou zou sih uhi. Tuaziehin gingtute 
lahah tua bang dinmuna umte kidiem tuo a, kisuhhat tuo ding khu 
Jesu sinsahna poimaw tah ahi hi.

42b. Angawngah sumheh suong kikhi henlen, tuipiah kipailut 
leh ama a dingin ahoi zaw ding hi. Sumheh suong mihing dop zou 
thei suong leh Sangawngsau dop zou giap, (mulos onikos) suong 
lien leh gih auma,  Jesu’n tua bang suongte agenna ahi hi. Tua bang 
suongte’n mihing ngawnga khi a, tuipi a pailut ahileh, kin tahin  
tuipi todopah atung pai ding hi. Tua banga suonglienin tuipi todopa 
akailutte khu hoi taha kivui loua, tuipi sung todopa kailuta um tamai 
genna ahi a, tua khu Judate mitmuah ‘sil tuoh mulkimhuoi tah’ ahi hi.

43. Na khutin ang puasah leh tankhie in. Khut ni neia gawtmun 
mei mit theiloua nalut sangin; khut neiloua hinna a lut nanga 
dingin ahoizaw ding hi. “Tankhie in” Tam thu khu Jesu’n tankhieh 
tah tah ding achina hilouin, mi khat kipalpua sah khu Pasian 
khuta thuohna tuoh ding leh sil chizathuoi tah ahi thu agen uotna 
(hyperbole-exaggerated language) ahi zaw hi. Gawtmun mei mit 

theilou chi umzie Hebrai hamin ‘ge Hinnom’ chi ahi a, Sap hamin 
‘Gehenna’ chi ahi. Tua khu Hinnom phaijang, Jerusalem tawh kinai, 
Thuhun Lui mite’n  kithoina a ana zah zel uleh, nin paina leh halna 
mun, asun azana meikuong mit ngailou mun khu ‘Kumtawn mei mit 
theilou’ chia le ahi hi.

 Tualeh, Taang 42-a Jesu’n ‘angawngah sumheh suong khi’ 
achi khu, mi khat kipalpua sah hoilou dan leh zauhuoi dan agenna 
ahi a, tua khu pulam sil ahi a, tuin, eima sunga solna hing pieng ding 
zauhuoi dan agenna ahi kia a, tua khu sunglam sil ahi hi. Tuate khu 
ei sunga sil hoilou pieng dingte khu tansan leh gamtat hoilou taphot 
khut leh keng thakhela tansan ding agenna ahi zaw hi. Sawltah 
Paulin ‘tan’ thakhelin ‘that’ ana chi hi. Tua khu “tahsa silbawlte khu 
Hagaua na tha uleh na hing ding uhi” (Rom.8:13).

48. Athan ashi loua, amei ami ngailouna: Tam kammal khu Isai 
66:24 “Tualeh ama ute apeidoh ding ua, ka tunga takhielte mishi 
luong haw ava en ding uhi. Athante uh ashi sih ding a, ameikuong 
uzong amit sih ding a, ama u pen mi zousie a dingin kidahhuoi ma 
ma ahi ding uhi” chi apata lahsawn ahi a, tua khu athupuoh dihtah 
leh Isaiin Pasian langpan mite khu thukhenna zauhuoi tuoh ding ahi 
uh thu apuonna ahi a, tua khu Jesu’n tua Pasian thukhenna hing tung 
ding pansana ang genkhieh kia ahi hi.

9:49-50: Aziehpen michin meikuonga saw-al in aum dinga 
kithoina chinteng chi a saw-al in aum ding hi. 50. Chi khu ahoi 
a, hinanleh chiin a-alna mansuo taleh, bang na chi alsah kia ta 
diei? Nouma ma ah chi kinei unlen, khat leh khat kilem tahin um 
un,” achi hi. Taang 49 leh 50-na khu sil  thum genna hiin akilang a, 
Mak-in tuateng ‘Chi’ tawh gentena a ang gensawn ahi.

Michin khu chi leh mei tawh saw-al ahi ding hi: Chi leh mei 
khu Ann siem leh kep nadinga hoi ahi a,  tualeh Temple kithoinaah 
zong chi leh mei apoimaw hi (Lev.2:13). Tua thu Jesu’n nuazui 
hinkhuoa hasatna chinteng atuoh ding thu aetsahna ahi. (Edwards, 
296, France, 383) in nuazuite kipiehkhiehna leh bawlsietna neia chi 
banga al zing ding in agen hi.Tam thu khu Mak-in tam lai kigel hun 
leh dinmun tawh kituoha a-present ahi hi.

50a. Chi khu ahoia, hinanleh chiin a-al-na mansuo taleh bang 
nachi al sah kia ta diei? 
Chi-in An  asuhtui banah asiet lou nading leh a-ui lou nadingin 
akepching thei ziehin chi khu ahoi mama hi. Hinanleh Chi dih tah 
aum a, tuate’n  a-al-na  amansuo thei sih hi. Hinanleh Tuipi Shi 
(Dead Sea) pieua kila, chi (salt) tawh kibang chi nam khat auma, 
tuate khu Chemical damdawi tawh guarantee neia kisiem, chi  
hithounapi,  lou leh ai tawh kihalkhawm leh kisiemkhie ahi ziehin 
tua bang-te khu sawt apang zou sih a, zong al sah na ding leh kepbit 
nadingin akizang thei sih hi. Sil khat sil dang tawh kihal-a hing 
pieng ‘Chi’ (adulterated  salt) kichi Palestine gamah aum a, tuate 
khu nasem mite law-in ana pe zel ua, tuaziehin English hama ‘law’ 
(Salary) khu ‘Salt’ chi apata lahsawn ahi hi. Sil khat sil dang tawh 
gentena, nuazui hinkhuoa Jesu Krist thuhilna hinkhuo leh leitung 
halkhawmna genna-a Jesu’n azah ahi hi. Tam bang hinkhuo nei khu 
ginna leh silbawltheina-te mangsah a, gingtu kizenlou ichite asuo 
thu ei zil sah ahi. 

Tuami’n agen nuom pen khu ‘Leitung Lawm hina nei’ (Jakob 3:10-
12) “ Kam sung khata kipatin phatna leh hamsietna apawt khe zel 
hi, ka unaute aw, tam silte hichibang ding hilou ahi. Tuinah khat apat 
tui sieng leh chitui apawt khawm thei amah? Ka unaute aw, theipi 
kungah Olive aga thei ngai amah? ahisihleh grepgui-ah theipi aga 
thei amah? Tua mabangin chikhuh-in  zong tui sieng apawt sah thei 
sih hi” chi ahi bangin sil ni kihalkhawm khu original ahi thei sih hi. 
Tua khu gingtu hinkhuoa etton dinga hoi ma ma ahi hi. 

Tam thumal  kibahpi Mat.5:13-ah, “Chi khu a-al-na bei taleh 
paimanga mite totchil ding loungal …” chi thu imu kia a, 50a-a 
igen bangin tua bangin Companyte’n tulaia 50kg bag-a stock abawl 
mabangun khumlai mite’n zong abawlun, Godown-ah asie uhi. 
Tuate khu guarantee abei chiengleh munsang kaitouna kalbi (step) – 
in azang zel uhi. Tua thu Jesu’n ‘mite totchil ding loungal …” chia 
gentena-a ana zah ahi hi.

50b. Nouma ma ah chi kinei unlen, khat leh khat kilem tahin um 
un, achi hi: Jesu’n nuazuite khu ginna sungah chi banga al-na nei a, 

tua tawh khat leh khat kilem taha um dingin adei hi. Tam khu Taang 
39 tawh kizop ahi a, Jesu’n Johan kungah Jesu mina dawi deldoh 
pa khu kham sih un ana chi khu ei gingtute khu pulam mite tawh 
zong kilem thei hinkhuo nei ding agenna ahi a, Taang 50-ah Jesu’n 
asunga um mite tawh kilem taha um thei ding adei thu agenna ahi hi.

Dohna:
1. Jesu’n ashi ding thu agen kholna mun bangza aum ei?
2. Jesu nuazui hiloua, Jesu mina dawi deldohte khu Jesu’n bang 

chi ding achi ei?
3. Mosi leh Elijah in bang thuhun akeng uoi?
4. Chi dih tah in bang aensah in, akihalkhawm chi suohte’n bang 

aen sah ei?
5. Tankhie in’ achi khu bang gennopna ahi diei?

~~~~~~~

Simmun - 15
 (Bung:  10:1-22)

KIKHUL THUA DOHNA  

(Thuchin.10:9 “Tuaziehin Pasianin agawmsa khu mihingin khen sih 
heh,” achi hi).

Laisiengthou.
1. Tuachi’n khuna kipatin adingdoh a, Jordan luigal lang khata 

Judia gamah apei ta hi. Tualeh mipite akungah ahing kikhawm 
kia ua, Ama’n  abawl ngaina bangin thu ahil hi.

2. Pharisai-te ahing pei ua, “Ama ze-et nadingin mi’n azi akhul 
asieng ei?” chi’n  adong uhi.

3. Tualeh Ama’n adawnga, akung uah, “Mosi-in noute bang thu 
ahing pie ei?” achi hi.

4. Tuachi’n ama un “Mosi’n kikhuolna laigiel a, kikhul aphal hi,” 
achi uhi.

5. Tuachi’n Jesu’n adawnga, akung uah, “Na lungtang khau zieh 
ua, tam thupieh noute dinga ahing na gelpieh ahi.

6. Hinanleh leitung siemchil akipain Pasian-in ama uh Pasal leh 
numei in asiem hi.

7. Tam thu ziehin pasalin anu leh apa anuasie dinga, azi langah 
abeh chinten ding hi.

8. Tuachi’n ani un sapumkhat ahi ta ding ua, tuachi’n ni ahi 
nawnsih ding ua, tahsa pumkhat ahi zaw ta ding uhi.

9. Tuaziehin Pasianin agawmsa khu mihingin khen sih heh, achi 
hi.

10. Tualeh inn sungah anuazuite’n tua thu khu Ama adong uhi.

11. Tualeh Aman akung uah, “Mi koipouin azi akhula, zi dang anei 
leh azi angkawm san ahi.

12. Tualeh numei in apasal akhula, midang anei leh angkawm ahi 
hi.”

Nuapangte Jesu’n aguolzawlna
13. Tuachi’n akhoi thei nadingin naupangte akungah ahing pui ua; 

hinanleh anuazuite’n ahing puite ana phawh uhi.
14. Hinanleh Jesu’n tua khu amu tahin alungkim tasih a, akung 

uah “Naupang neute kakungah hing peisah unlen, kham sih un, 
aziehpen Pasian gam khu hichibang mite ading ahi.

15. A dihtahin ka hing hil ahi, mi koipou naupang neute banga 
Pasian gam kipahpilou pouma asungah alut sih ding uhi,” achi 
hi.

16. Tuachi’n Aman ama-ute apoma, atung uah akhut akoi a, amauh 
aguolzawl ta hi.

Tangval hausa in kumtawn hinna asui
17. Tualeh lampi apei dinga apawt doh laiin, mi khat ahing tai a, 

amasangah akhupdin a, akungah, “Siepa hoi, kumtawn hinna 
katan thei nadingin bang ahiei kabawl ding?” chi’n adong hi.

18. Tuachi’n Jesu’n  akungah, “Bang dinga hoi hing chi na hiei? Mi 
khat chi loungal ahoi koima aum sih, tua khu Pasian ahi. 

19. Thupiehte nathei vele, angkawm sin, tuolthat sin, Gu sin, 
theipitu dihlouin pang sin, mi sol sin, Na nu leh napa zatat in, 
chite ahi,” achi hi.

20. Tuachi’n ama’n adawnga akungah, “Siepa aw, tamte zousie, ka 
naupan lai akipata kazui ahi ta hi,” achi hi.

21. Tuachi’n Jesu’n ama aen a, ait ta a, akungah, “Sil khat na sam 
nalai hi; pei inlen naneiteng zua inlen, mi zawngte kungah pie 
in, tuachi’n vanah gou nanei ding hi, tualeh hing pei inlen kros 
puoin hing zuiin,” achi hi.

22. Tuachi’n  amapa khu tua thuah amai ahing muol a, lunggim 
tahin apei ta hi, sum tampi nei mi ahi ziehin.



[127]Khantanhoi Mak Hilchetna 

Hilchetna.
1-2. Tuachi’n khuna kipatin adingdoha, Jordan luigal lang khat 
a Judia gamah apei ta hi, Tualeh mipite akungah ahing kikhawm 
kia ua, Ama’n abawl ngaina bangin thu ahil hi. Pharisaite ahing 
pei ua, “Ama ze-et  nadingin mi’n azi akhul asieng ei?” chi’n 
adong uhi. Chi tanchin agenchien zouin Jordan lui gal lang khat 
apei a, Pharisaite’n  amaw mat thei na dingun ‘Zi khul asieng ei?’ 
chi’n adong uhi. 

Jesu’n thu khat phot phot  Thuhun Lui pansana agen zel ahi a,tam 
zi khul thuah Pasianin zi khul him him aphal lou thu Malaki 2:16 
“Aziehpen Mangpa Israelte Pasianin kikhul kahuo hi achi hi, 
tualeh puonsil banga pawngbawlna kikhukhum kahuo hi, galkapte 
Mangpa’n achi hi. 

Tuaziehin nahagau lam uah pilvang unlen, nasenzi tung uah lepchie 
sih un.” chi thu pansanin Pharisaite adawng hi (10:9).

 Ginum louna tungah, Pasianin kikhul aphut leh adeilam 
hisih zong leh Mosi tungtawnin phalna ana pie hi (Mat.19:7-8). Tam 
phalna pieh tungtang vang theisiem hasa tah khat ahi. A tangthu 
dungzui ah, Kristiante’n ngaidan nam tuom tuom anei hi. Mihing 
kikalah ginum louna leh khelna ziehin  kizopmatna asattan thei 
a, hinanleh Pasian deidan pi pen khu lawmtate’n kisia a, lunghei 
thei a, khat leh khat khelna kingaidam tuo a kilem kia thei khu ahi 
(Lk.17:3-4) “Pilvang un, naunuapa’n na tunga sil abawl khiel leh 
taihil inlen, akisia leh ngaidam in, Ni khat sunga sagi vei  na tunga 
sil abawlkhiel a, sagi vei nakunga  kakisia hi achi a, nang lama ahing 
kihei kia leh nangaidam ding ahi; 1Kor.7:10-11. “Tuin kitengsate 
kungah thu kapie hi, kei pieh hilouin Mangpa pieh ahi zaw, zi in 
apasal taisan sih heh. A taisan hiel tahleh pasal neilouin um den heh, 
ahisihleh apasal tawh kilem kia uheh chi ahi.

Khat leh khat kingaidam tuo ding:
Bangchih hunin zong ngaidamna khu silphut ahi zing a, ngaidam ngap 
louna-ah kingaidamna asu hasa a, zong hun asawt lut hi.  “Hinanleh 
mite khelna nangaidam sih uleh, napa un zong na tatkhelnate uh 
ahing ngaidam sih ding hi” (Mat.6:15). Pasianin bangchih lai tanin 

khat leh khat kingaidamtuona khu adei zing ahi. Kitenna khenkhatah, 
ginumlouna ahisihleh, kilem noplouna lungsim aum nuom ma ma a, 
tua khu malam hun mu theilouna nam khat asuoh hi.

Koiin zong azi akhula, midang anei leh angkawm ahi. Tualeh koi 
zong apasalin akhulsa kitenpi aum leh angkawm ahi (Lk.16:18). 
Pasianin mi khulsa nei khu aphal sih hi. Ahi thei tana kilem kia leh 
kipumkhat kia sawm ding khu ahi a,  midang tawh kitenna tha bawl 
kia khu phal thei ahi sih a, tua khu Bible-in khelna ahi achi ziehin.

Tualeh, 1Korin 7:10-11-ah “Tuin kitengsate kungah thu kapie hi, 
kei pieh hilouin, Mangpa pieh ahi zaw, zi in apasal taisan sih heh. 
Ataisan hiel tah leh pasal nei louin um den hen. Tua ahi sihleh apasal 
tawh kilem kia uheh. Tualeh pasal in azi akhul lou ding ahi.

Anei lai zi/pasal ashi leh, adam lai zi/pasal khu midang tawh 
kiteng thei dinga zalen ahi hi. Zi khat khu adam sung teng apasal 
adinga kaan (bound) ahi a, hinanleh apasal ashi leh adei khat 
tawh kiteng dinga zalen ahi a, tua khu Mangpa thu bang giap in 
(1Kor.7:39).

Deuteronomy  24:1-4 “Mi khatin azi apui a, akitenpi a, amanu 
sienlouna bang ahiei khat amu zieha, amit atun sihleh, hichi ahi 
ding a, kikhulna  lai agel pieh dinga, akhutah ape dinga, ainn apat 
asawldoh ding hi. Tualeh ainna pat apawt doh nua chiengin pasal 
dang anei thei kia ding hi. Tualeh apasal nukhia penin amuda a, 
kikhulna lai agel pieh a, akhuta apieh a ainn apat asawldoh leh, 
ahisihleh apasal nukhia pen ashi a ahileh; apasal masa ama nu khul 
masa pa’n asuh thanghuoi sa ahi ziehin akitenpi kia thei nawn sih 
ding hi, Mangpa adingin sil kidahhuoi ahia, Mangpa na Pasianun 
goutan dinga ahing pieh gamah khelna nalutsah lou ding uh ahi.”

 Mak 10:1-12-in bang dinga koi ahieiin Kristian sunga kikhul 
theina ding sui theina lampi anei thei ding e? Pasian Thu apata 
kinielna nam li imu te bangin en talei:

          i). Mak 10:1-12 tawh zawhkhawm Mathiu in  Kristian 
khatin ‘Angkawmna’ ziehin kikhul phalna aum thu ahuom hi. ii). 

1Korin 7:15- khu pawlkhatin Taimangna (desertion) leh tawpsanna/
nuasiena (abandonment) ziehin kikhenna phal thei ahi.  iii). Thuhun 
Lui sungah, kikhulna khu Angkawmna ahi sih hi. iv)  Kitenna khu  
Pasian leh amite kizopna banga ngai hinanleh, Jeremiah leh Isai ah  
Pasianin amite khu hagaulam angkawmna ziehin akhul hi chi thu 
agen hi – tuaziehin Pasianin tua bang abawl leh eite’n zong ibawl 
thei uhi. Hinanleh Jesu Khrist in ang kilepsanlou zieh in bawlthei 
ahisih hi. 

Bible thutuun (content) pumlum khu eima ngaidama ium bangin 
e’n zong midangte ingaidam ding uh ahi. Eite khu Krist tawh 
kizopna thuah angkawm chingte ihi ua, ama’n ikhelnate ngaidamin 
ei tungding a, ei susiengthou ta hi. Eite’n zong khum ngaidamna 
leh tundingna thuguh khu eima zi/pasal tunga, akhelna ziehua ei 
dounateuh, angkawmna zieh ahiei, zieh tuom tuom zieh ahiei itunga 
akhelnateuh ngaidam nuomna lungsim inei ding ukhu Kristian  
adingin Pasian lunglam bawlna banga ngaia hasa sah lou ding ahi 
hi. Kitenna khu damsung ading (permanent) ahi a, nupate adamsung 
teng ua um den dinga guot ahi hi.

Zi leh pasal nei nailoute adinga thei lawm khu: Kitenna khu 
permanent ahia, dam sung hun a (last long) kizopmatna ahi hi. Abul 
phutkip loua, tahsa deina bang a kitenna mawh bawl khu lawsapna 
ahi a, Kitenna dihlou taha bawl lou dingin amasa’n  na deitelna leh 
nalungkimna bul khu Pasian-ah bou nga masa in, tuabang Pasian 
tunga nanei bang khu napasal ding, nazi dingte kungah pe lachin, 
kiten khiel um lou leh buoina umlouin nadamsung teng nanunnuom 
ding hi.

 Hattuom khu Nupate ang kip masah leh, tate hing kipin; 
Insung khat hoi taha ang dinkhieh leh hattuom leh society ading det 
thei a, Insung buoi tamna leh nupa kal buoina tamna munah hattuom 
atuontuol law hi.

Naupangte Jesu’n aguolzawlna: 10:13-16
10:13:Tuachi’n akhoi theina dingin naupangte akungah ahing 
pui ua; hinanleh anuazuite’n ahing puite anaphawh uhi. 
Hinanleh Jesu’n tua khu amu tahin alungkim tasih a, akung 
uah “Naupang neute kakungah hing peisah unlen, kham sih un, 
aziehpen Pasian gam khu hichibang mite ading ahi. Jesu hun 
laiin Rabbi in naupangte aguolzawl thei nadinga akunga hing zawpi 
khu Judate dan ahi. Genesis 48:14-16-ah Jakob in atute, Ephraim leh 
Manasseh aguolzawl laiin atung uah akhut angam hi. ‘Zawpi’ chi 
kammal khu ‘prosphero’ chi ahi a, aumzie khu hing zawpi chi mai 
sanga kulzaw ‘kithoi leh siensuo’ china kammal ana hi hi. ‘akhoi 
thei nadingin’ chi khu naupang tunga khut ngama guolzawlna khu 
Judate ngaisang leh tawndan ahi ziehin, pate’n naupangte Jesu khoi 
dingin ang zawpi uh china ahi. Siensuona nasep khu pate mawpuoh 
ahi a, tuachin amaute khu hagau lam makaitute ahina uh kilahna ahi 
hi. Naupangte chi kammal khu ‘paidion’ chi ahia, Grik thumalah 
mun kuo vel aum a, tua khu ‘Naupangte’ (Child) chia le ahi. English 
ah ‘infant’ leh ‘adult’ chi ahia, naupangte chi chiengleh kum 
nausen apata kum sawmlehni tante khu ‘Naupangte’ chi ahi. Luk-in 
‘brephos’ chi umzie ‘naupangte’ (infants) ahisihleh ‘naupang neute’ 
(small children) chi azang hi. 

Thuhun Tha sungah naupang ang khankhieh masang apata lai sim 
thei nailou tan genna nam li aum a; Luk. 1:41,44-ah apieng nailou 
nausen chi ahi a, Luk 2:12,16 leh 1Pet.2:2-ah apiengchil (new 
borned child) chi ahi kia a,  Nasepte 7:19-ah ‘a tangehte uh’ (very 
young children) leh 2Tim.3:15-ah ‘naupang neu, lai sim thei nailou’ 
te ahi uhi.

 Tuate ahi a, Mak 10:16-in eihil danin amaute khu Jesu’n 
apom a,  atung uah akhut akoi a, ama uh  guol azawl ta hi chia agente 
khu kum nga, kum guh sanga tamzawlou naupangte ahi ding hi.

Hinanleh anuazuite’n ahing puite aphawh uhi. Pate’n tanoute 
tunga Rabbi in atung ua khut angah a, guol azawl ding adei uh 
ahi a, tua ding ahi laia nuazuiten ana phawh khu 14. Jesu’n amu 
tahin ‘alung kim tasih a’ (indignant), tam kammal khu Bible-ah 

sawmlehkhat vei azang a, tua khu nuazuite’n  Pasian Tapa manphat 
dan theiloua amau ngaidana sil abawlte uh amu chienga azah zel ahi 
hi. Nuazuite ngaidan-ah Jesu agim ta a, ama dinga tawldamna hun 
lem aum laia mite’n khuchia ang suhbuoi ukhu dih asah lou ban uah, 
nuazuite’n Jesu tawh mimal taha kitenna thute, kikhulna thute leh 
zinei pasal neilou tungtang thu ahoulimna uh ang suhbuoi ziehuh 
ahi hi.

15. “Adih tahin kahing hil ahi, mi koipou naupang neute banga 
Pasian gam kipahpi lou pouma asungah alut sih ding uhi,” 
Naupang neu hi mana Pasian gama lut mai ding china ahisih a, 
aziehpen naupang neute zong Adam khelna vei,  pienken khelna nei 
(original sin) ahi a, Late 51:5-ah “Ngaiin,  gitlounaa hinin kaum a, 
kanu’n khelna tawh ei nahing hi” chi ahi. Hinanleh Jesu’n naupang 
agen uong na khu naupang hinkhuo  ah chalak,  lepchie leh mi tunga 
dih lou taha hinkhuo zah sawmlou, lungsim siengthou nei mi ahi ua, 
Kristian hinkhuo leh piengtha Pasian gam lut thei ding mite’n tua 
bang naupang hinkhuo banga mawl taha suhnatna lungsim panglou 
hinkhuo anei ding thu Jesu’n agen nuom pi pen ahi zaw hi.

10:17-22. Tangval hausapa’n kumtawn hinna asui:
Tualeh lampia peidinga apawtdoh laiin, mi khat ahing tai a, 
Amasangah akhupdin a, akungah, “Siepa hoi, kumtawn hinna 
ka tan thei na dingin bang ahiei ka bawl ding?” chi’n adong hi. 

Tam thudoh tawh kisaia chiemte ding thu tuom tuom aum hi.

Khatna: Mak in Tangval hausapa’n Jesu tawh kihou na dinga 
hunlem anei pen taan lou dingin ang tai hi chi agen a, tualeh Jesu 
a pata bang ahiei dawnna khat lamen in, mihing dinmuna deithaw 
luotna zong aensah hi.

Nina: Tangvalpa khu Jesu masanga ang khupdin khu langtang taha 
Jesu azatat dan aetsahna ahi.

Thumna: Tangvalpa’n dante azawsieng tah ziehin Jesu mi hi banga 
kingaiin, ama khu kumtawn hinna neizouta bangin akingaituo hi. 
Aziehpen ama’n Daniel 12:2 “Leivuia lum tampite ang khang ding 

ua, pawlkhat kumtawn hinna-ah leh, pawlkhatte kumtawn zalahna-
ah” chi thu ana thei ahi zieh ahi. Tangvalpa’n ahundamna tawh 
kisaia thutawp khu muchien ma ma ahi ziehin Jesu kungah pelmaw 
hundamna khu thei nuomin ang sui hi.

 Tuin, synoptic gospel dang nite’n Tangvalpa Jesu masanga 
kingaingiem taha ang khupdin tanchin tamzaw agen ua, Mathiu-
in ‘ama khu tangval ahi’ (Mat.19:20) achi a; tualeh Luk-in ‘ama 
khu vaihawmtu’ ahi (Lk.18:18) achi hi. Tualeh synoptic gospel 
thum tengin kibang tahin tangvalpa khu ‘mihausa’ ahi achi chiet 
uhi. Tuaziehin tam pa khu ‘Tangval hausa vaihawmtupa’ chia hat 
ahi. Tam khu synagogue-a lamkai ahi thu kichien tahin eitheisah a, 
tualeh Sanhedrin-a zong member ahi maithei thu zong imu thei hi. 
(BAGD3, 1167,2a).

10:18. Tuachi’n Jesu’n, “Bang dinga hoi nei chi ahiei? Pasian 
chilou mi hoi aum sih hi” chi umzie khu Pa Pasian khu kumtawn 
Pasian, shitheilou, setheilou, khelna neilou ahi a; Jesu vang, khelna 
neilou hinanleh, lei mihingte mawna puohpi dinga hingpei, numei-
hin leh Adam suon banga Pasian mihing hing suoh (incarnation) ahi 
ziehin, ama van mi hina nuolin mihing banga ang um ziehin khelna 
nei mihing bangin akigen hi (1Pet.3:18) “Aziehpen Pasian kunga  
eite ahing pui thei nadingin Krist-in zong khelna ziehin khatvei 
athuoh ta a, midihin midihloute dingin tahsa a thain aum a, hinanleh 
Hagau a hinsah in aum hi”; (2Kor.5:21). “Aziehpen Ama a Pasian 
dihtatna ihing hi thei nadingun, khelna mawng mawng thei ngailou, 
ama khu Pasianin eite ziehin khielin abawl ta hi”.

10:19: Thupiehte nathei vele, angkhawm sin, tuolthat sin, Gu sin, 
theipitu dihlouin pang sin, mi sol sin, Nanu leh napa zatat in, chite 
ahi,” achi hi. 20. Tuachi’n ama’n adawnga akungah, “Siepa aw, tamte 
zousie, ka naupan laia kipata kazui ahi ta hi,” achi hi. 21. Tuachi’n 
Jesu’n ama aen a, ait ta a, akungah, “Sil khat nasam nalai hi, pei 
inlen naneiteng zua inlen, mi zawngte kungah pie in, tuachi’n vanah 
gou nanei ding hi; tualeh hing pei inlen, kros puoin hing zuiin,” achi 
hi.  22. Tuachi’n amapa khu tua thuah amai ahing muol a, lunggim 
tahin apei ta hi, sum tampi nei mi ahi ziehin. Tam thu-ah Jesu’n 



[133]Khantanhoi Mak Hilchetna 

Tangvalpa khu ama hitheina teng leh aleitung hausatnate nuasie a,  
Jesu thuhilte zui leh ama gimthuoh nate  khawh saloua, Jesu pom 
dingin ahil  hi. Hinanleh, tangvalpa’n  tua thu azah chiengin angap 
nawn sih hi. Mihausa ahi ziehin.

Dohna:

1. Tangval hausapa kinepna bang e?
2. Bangdia Jesu mi hoilou banga kigen e?
3. Bible-in koite khu Aangkawm achi’i?

~~~~~~~~~



[134] Khantanhoi Mak Hilchetna

Simmun - 16
(Bung:  10:23-52)

HAUNA IN LAMPI ADAL

(Thuchin . 10:25 “Hihausa Pasian  gama alut sangin, Sangawngsau 
phinbil vanga alutsuoh abailam zaw hi,” achi hi).”

Laisiengthou.
23. Tuachi’n akimvel aena, anuazuite kunga, “Mihausate Pasian 

gam alut hasat tuoh na mai e!” achi hi.
24. Tualeh anuazuite’n athugente lamdang asa thei mama uhi. 

Hinanleh Jesu’n adawng kia a akung uah, “Tate aw, hausatna 
muongte dingin Pasian gama lut hasa hina va ia e!.

25. Mihausa Pasian gama alut sangin, Sangawngsau phinbil vanga 
alutsuoh abailam zaw hi,” achi hi.

26. Tuachi’n amaun genthei guollouin lamdang asa ua, tuabang 
ahileh “Koi hundamin aum zou diei?” akcihi uhi.

27. Tuachi’n Jesu’n amauh aen a, “Tua khu mihing adingin bawl 
guol ahi sih a, hinanleh Pasian adingin ahi theilou ahi sih hi, 
aziehpen Pasian adingin sil zousie ahi thei hi.

28. Tuachi’n Peterin akungah, “En vawi, koute’n bangkim nuasiein 
ka hing zui ua, chi’n ahing gen pan ta hi

29. Tuabepin Jesu’n adawnga, “A dih tahin kahing hil ahi, mi koipou 
keima zieh leh khantanhoi zieha, inn ahiei, sanggampa ahiei, 
sanggamnu ahiei, pa ahiei nu ahiei, zi ahiei tate ahiai, tualeh 
gamte ahiei nuasie khu,

30. Tu damsung mama in, innte, sanggampate, sanggamnute, nute 
tate leh  bawl gentheinate tawh ale za a mu lou ding aum sih uh, 
tualeh hun hing tung ding a kumtawn hinna tawh.

31. Hinanleh mi tampi amasa pente anukhia pente ahi ding ua, 
anukhia pente amasa pen-te ahi ding uhi.”

Jesu’n ashi ding agenlawh thum veina
32. Ama ute Jerusalem khuo zuon tou a lampia apeitou laiun, Jesu 

amasang uah apei a, tualeh amaun lamdang asa ma ma ua, 
azuipum un azau uhi. Tuachi’n Ama’n sawmlehnite atuomin 
azawpi kia a, atunga sil hing tung dingte ahil pan ta hi.

33. Ngaiun, Jerusalem khuoa haw tou ding ihi ua, Mihing Tapa khu 
siempu liente leh laigiel mite kunga matsahin aum dinga, tualeh 
ama khu shi dingin amawpai ding ua, Jentelte khutah apekhe 
ding ua; 

34. Ama un apmai bawlna’n anei ding ua, ajep ding ua, chil 
asietkhum ding ua, tualeh athat ding ua, tualeh ani thum niin 
athou kia ding hi,” achi hi.

Jakob leh Johan ngetna
35. Tuachi’n Zebedi tapate Jakob leh Johan ahing pei ua, akungah, 

“Siepa kanget pouma uh nang bawl pieh ding ka ut uhi” achi 
uhi.

36. Tualeh Jesu’n akung uah, “Nou adingin bang hing bawl pieh 
leng naut uoi?” achi hi.

37. Tuachi’n amaun akungah, Na thupinaah khat nazietlamah, khat 
navei lamah hing tousahin, achi uhi.

38. Hinanleh Jesu’n akung uah, “Bang ahiei nangetuh nathei sih uhi, 
ka nou dawn ding nadawn thei ding uoi? Tualeh ka baptisma tan 
ding zong natang thei ding uoi?” achi hi.

39. Tuachi’n amaun akungah, bawl ngam e,” achi uhi. Tuachi’n 
Jesu’n akung uah kadawn ding nou pen nadawn ngei ding ua, 
tualeh ka baptisma tan ding zong  natang ngei ding uh,

40. Hinanleh ka zietlam leh ka veilama tou ding pen Kei pieh ding 
ahi sih a, ama ua dinga kibawl piehte ading ahi zaw ding hi achi 
hi.

41. Tualeh sawmte’n tua thu azah tahun, Jakob leh Johan tungah 
alung kim ta sih uhi.

42. Jesu’n amauh ahana akung ua, “Jentelte tunga vaihawm dinga 
aguotte uh atung uah alal mama ua, amiliente un atung uah 
thuneina tawh vai ahawm uh, chi na thei uhi.

43. Hinanleh noute lahah tua bang ahi sih ding hi, mi koipou nalah 
ua milien hi ut khu na nasem un apang zaw ding hi.

44. Tualeh mi koipou nalahua, masa pen ut khu mi zousie suoha 
apan masah ding ahi.

45. Aziehpen Mihing Tapa zong mite’n ana asep pieh dinga hing 
pei ahi sih a, mite nasep pieh ding leh mi tampi tatna dinga 
ahinna pe dinga hing pei ahi zaw hi,” achi hi.

Mittaw Bartimai suhdamna
46. Tuachi’n Jerikouah ahing tung ua, tuachi’n Jesu Jerikoua 

kipatin anuazuite leh mipi tampi tawh apei doh laiun, Timai tapa 
Bartimai mittaw lam geiah khutdawin ana tou hi.

47. Tualeh Nazareth Jesu ahi chi azah tahin “Jesu David tapa kei 
hing khotuo in,” chiin akikou ta hi.

48. Tuachi’n mi tampite’n ama sip dingin akham ua, hinanleh ama’n  
“David tapa kei hing khotuo in” chi’n akihakou sem sem hi.

49. Tuachi’n Jesu ading a, “Ama hing han un” chi’n thu apie hi. 
Tuachi’n amaun  mittawpa ahing han ua akungah, “Hamuong 
tahin um inlen, thouin, Ama’n nang ahing han hi” achi uhi.

50. Tuachi’n ama’n  apuon silte paikhiein ading a, Jesu kungah 
ahing pei ta hi.

51. Tualeh Jesu’n ama ana houpi a, akungah, “Na tungah bang bawl 
leng na-ut ei?” achi hi. Mittawpa’n  akungah, “Mangpa muthei 
ka-ut hi,” achi hi.

52. Tuachi’n Jesu’n  akungah, “Peita in, naginnain ahing damsah 
ta hi,” achi hi. Tuachi’n amit ahing vah pai ta a, lampi ah Jesu 
azui ta hi.

Hilchetna
10:23-25: Jesu’n athuhil banzomin aen kawi kawia, anuazuite 
kungah, mihausate Pasian Gam alut hasat tuoh namai e!” …. 
“Tate aw, hausatna muongte dingin Pasian gama lut hasa hina 
va-ia e!. Mihausa Pasian gama alut sangin Sangawngsau phinbil 
vanga alutsuoh abailam zaw hi,” achi hi. Nuazuite’n leitung 
hausatna khu Pasian deisah leh guolzawlna hia, Pasianin guol 
azawla hausatna neite dinga agam tunna ding khuchi hasat, bangchi 
dan ahi diei? chi’n alunggim mama uhi.

 Adih tahin leitung hausatna ziehin Vangam lut hasa hilouin, 
Jesu’n agen nuom pen khu nei leh lamte khu Pasian guolzawlna 
ahi laiin, tua guolzawlnate’n mihing lungsim pui kawiin, Pasian 
adingin mun su-awng lou khopin mihing ngaituona tam tah aguona, 
damsung khosah ngaituona zieha Biehna, ginna leh nuazui hinkhuo 
subuoi dinga  lungsim pui kawi leh luodim sah genna ahi zaw hi.

 Pasian leh van kotkhahte asangin, azaia, eima thua lut mai 
thei ahi lou ziehin Pasianin migilou shina adei sih a (Eze.33:11) 
hinanleh mi teng teng hing kileheia hutdama aum ding uh adei hi. 
Lei guolzawlna ei piehte khu phal taha pie leh I tena bang banga 
te-a um ding ihi thu khu Jesu thu dei pen ahi hi (Lk.6:38). Hinanleh, 
mihaupa’n  “na neiteng zua inlen, mizawngte pie in” achi bepin 
aneisa, aleigoute tua banga bawl ding alungsimin ane zou nawn sih 
a, tuaziehin maimuol tahin apeimang ta hi.

10:24-27. “Tate aw …” Tam munah Jesu’n anuazuite kungah ‘Tate 
aw’ ana chi khu, ama Jesu nuazui ahi ziehun tam athugen hausatnain 
van kot akhah lamdang sahna ukhu amaute a dinga bangma buoina 
aum loudan agenchet piehna ahi hi.

 Mangpa Jesu’n Phin bil hawma sangawngsau etsahna agen laiin, 
phinbil hawma sangawngsau alut suoh ding agenna ahi sih a, 
tua khu sil hitheilou mawng mawng ahi a, leitung hausatna tawh 
kidimte khu van gama athawl lou thu agenna ahi a, Vangama lut thei 
ding khu Bible Pasian mite, ama gingtute- Pasian nuazui ginumte, 
Thuhun Lui a Abraham leh Job leh Thuhun Tha ah Lydia chite bang 
etsahnaa azah nuom zieh ahi hi. Van kot khu khopi det tah kotvang 
neunou tawh kibang ahi a, khum kot vang neunou sunga mihing 
leh ganhingte alut thei lou bangin Pasian silpieh tang, tam leitung 
hausatna in alungsim apum luodim mite khu khum kotvang neunou 
sunga alut theilou tobang hi a, agen nuom pen ahi hi.

10:28-31. “Tuachi’n Peter-in ‘Koute’n  bangkim nuasiein kang 
zui ua’…Tam khu Peter-in nuazuite maisuo leh lungkieh dan amu 
zieha tuate dalna dinga ang genkhieh ahi hi. Hinanleh, Jesu’n 
adawnna-ah amaute khu tua bang kipiehkhiehna anei tah ziehua 
vanlam nuommanin angah tah dan kichien taha atheisah nuomna 

kammal ahi kia hi. ‘Keima leh khantan hoi zieha …’ te khu tam 
leitung nei leh gou kiningching agenna hilouin, hun hing tung dinga 
phattuomna amu dinguh thu genchetna dinga Jesu’n thumal tuom 
azah ahi bou hi.  – ‘Koizong amasate nukhiain, anukhiate amasa 
ding hi’ Jesu’n nuazuite lungsim leh ngaituona khu lam tuomtuom 
leh zie tuomtuomin ana puihuoia, gendan tuomtuom leh kammal 
tuomtuomte zong ana zang zing hi (Mk.8:34-35; 9:35; 10:42-45).

10:32. Jerusalem zuona apei laiun, lampiah ‘Jesu zuiin, 
lamdang sa leh zauin aum uhi…’ Tam khu Jesu’n zie tuomtuom 
leh lam tuomtuoma nuazuite kunga thu agen zel ziehin nuazuite khu 
lamdang sahna leh dipkuot thuoin hinkhuo azang zing ua, 33-34. 
Atunga sil tung dingte khu nuazuite kungah deisah tahin agen zinga, 
gen masa sa sih taleh, ahun atun chiengleh nuazuite’n theisiem loua 
alungsimuh akisiet lou na dingin Jesu’n gen hasapi bang nanleh, 
agen loutheilou thu ahi hi.

10:35-45. Jakob leh Johan ngetna: 37. “Khat nazietlam, khat 
naveilamah hing tou sah in…”Tam thu tawh kizop gen ding dang 
zong aum na a, hinanleh Jakob leh Johan-in Jesu kunga asil nget 
ukhu atheilou thu angetuh ahi a. Jesu khu agam thupi tah tawh hing 
tung pai ta ding banga angaituo uh ahi hi. “Kadawn ding Nou … 
katan ding baptisma…” achi khu Jesu’n thuohna tampi thuoh leh 
ashikhum ding thu agen pieh malam ahia, tangval hausapa tungtanga 
lungkieh thu agen laiun Jesu’n Israel nam 12-te tunga vaihawm 
ding nahi uhi ana chi (Mat.19:28) ahia, tuabanah Jesu tawh mite 
thei tungtuong dawkan (proverbial table)-a tousah ding anget laiun 
Jesu’n mite lahah mun ngiem leh dinmun neilou banga um dan 
ding ahilkhum zaw hi (Lk.14:7-11). Aziehpen, Leengpa zietlama 
touna pen thumoptu zatathuoi mite touna ana hi bou a (1Leng.2:19; 
Lat.110:1). 1Samuel 20:25-a “Leengpa khu nidanga atou ngaina 
bangin, bang geia atounaah atoua, tualeh Jonathan adinga, Abner 
Saul geiah atoua, tuachi’n David touna a-awng hi” chi khu  Judate 
laigielpa (Jewish historian) “ Josephus’n Jonathan Saul zietah 
touin, Abner khu Saul veilamah atou hi chi’n ahilchien hi (Josephus 
Antiquities VI.Xi.9). Zietlam khu Tapa/gouluotu mun ahi dinga; 
veilam pen thumoptu toumun chi ding dan ahi.

 Peter, Jakob leh Johan-te khu Jesu kinaipi pen mite ahi ua, 
tuaziehin Jakob leh Johan-te’n Jesu Lalna Gamah amau zong lal 
sam anuom ua; hinanleh tuabang thupe ding khu Jesu ahi sih hi 
(Mk.10:40). Jesu khu thumoptu poimaw ding bangin angaituo ua,  
aziehpen Jesu khu “mihing tapa” chi mai ahi ziehin (Dan.7:13-14), 
khanglui lai Judaism-in agen danin ‘mihing tapa’ chi khu shithei, 
mihing/silsiem, Messiah hilou chi ahi. Hinanleh, Jesu khu Pasian 
Tapa leh Pasian ahi ziehin mihing thumop apoimaw sih hi (Is.40:13-
14; Job.40:6-41:34).

 Pasian zietlamah Jesu (Heb.1:3; 12:2; 1Pet.3:22; Nas.7:55-
56) chi khu “Pasian Tapa, shina zoua ‘zaumna’, Pasian lutang hi-na 
sunga, Pasian tawh dinmun kikim” ahi zieh bou ahi. Jakob leh Johan-
te’n Jesu bul leh bal atheichien sih ua, Pasian apata silbawltheina 
nei, Leeng thupi mama  khat banga angai ziehuh hidinga gintat ahia, 
adinmun leh azie theichien loupia, panmun khat dei tawh kibang 
giapa zong ngai thei ahi.

10: 46-52 “Timai tapa Bartimai mittaw lamgeiah khutdawin 
ana tou hi…” Apa min Timai (Timaeus) ahia, tam khu Grik mina, 
‘Timaios’ ‘Zaum’ (honour) china ahi. Ama khu kumzabi khat leh li-
na laia Platonic thumal Lexicon laigiel khat ahi. Timai leh aziin tapa 
sagi anei-te lahua atum pen ‘Bartimai (Bartimaeus) khu apielchil 
apata mittaw saa pieng ahia, anu leh apa’n kum sagi achina patin 
khutdaw dan azil sahua, tuachi’n  Rome solkalin khutdaw phalna 
pieh thei chin aneia, tuabang khutdaw ding Rome solkalin phalna 
apiehte khu, khutdaw puonsil leh kuong, Rome seal,’Mupi Lim’ khu 
kuong  leh avanzah dingteah anam ua tuate khu piein khut adaw ta 
hi..

Bartimai ginna hing kipatna:
Tam Bartimai khu Jerusalem kotkhah hoi kichi munah, kengbai 
khat leh mittaw khat tawh khutdawa na tou uh ahia, hinanleh, khum 
munah khutdaw mi thum adinga sil hasa ahi ziehin, Bartimai khu 
Jeriko lamah kituonin khut adaw hi. Ni thum adaw zouin, kengbai 
Peter-in “Dangka sana pieh ding bangma nei sing, Nazareth Jesu 
minin  dam ta’n chia akhuta akaidinga suhdama umpa (Nas.3:6) hing 

peiin, Bartimai, nei thei ei? ava chi a, theilou, koi nahiei? achi leh 
Jerusalem kotkhah hoia, na khutdawpi kengbaipa kahia, Nazareth 
mi Jesu’n  damlou asudam thei hi, ama dingin bangma bawlmaw 
aum het sih a;  damlou tuom tuom tampi abawl hilou maw! chi’n 
Jesu sillamdang bawlte ahil ta hi:

•	 Phah asudam thei a (Mk.1:42)
•	 Kengbaite zong asudam thei hi (Mk.2:12)
•	 Khutzaw-te zong asudam hi (Mk.3:5)
•	 Numei siluong damtheilou zong asudam hi (Mk.5:29) ang chi 

hi. 
Tam thute azah tahin Bartimai-in lungsim dang nei louin alungtang 
pumlum khu Jesu-ah angah tah ziehin mite’n khamin vau nan uleh, 
ama sungah dampi ching ginna aum tahziehin, Jesu mu nuoma, mite 
kunga Jesu kunga hing zawpi ding mi lunggula aum laiin, Setan 
hing peiin, “Bartimai, Jesu dingin kengbai-te leh dam lou tuom 
tuom suhdam hasa loutah ahi naa, nang pienchila mittaw tobang 
suhdam nading sil hitheilou ahi bou hi” chi’n ava sol leh Bartimai in 
zong atahsanga hima ding hi, chi’n khutdaw in aum kia hi. Khuchia 
khut adaw vangin, koima’n bangma pelou ahi manin ni nga sung 
an angawl ta a, khuchi laiin, apien apata mittaw suhdama umpa 
(Joh.9:6) hing peiin, Bartimai nei thei ei? ava chi leh ‘theilou, koi 
na hiei? achi leh amapan Nazareth mi Jesu tawh kakituoh kha a, 
kamitah buon anoi a, Siloam dilah vasil  ta’n  chi’n ei sawla kava 
sil leh tu’n chien tahin kamu thei ta khula! chi’n ava gen ta hi. 
Tuabepin Bartimaiin Jesu adingin bawlmaw bangma um vawtlou 
ahi lam thei leh ginna alungsimah koima solzaw guollouin anei ta 
a, tua chi’n, mipi hon hing pei thawmging azah bepin mite dongin 
bang thu ahiei? achi leh mite’n Nazareth mi Jesu hing pei ahi achi 
ua, tuabepin lung dang gellouin, alungsima um khu ‘Jakob in Angel 
abuona, guol nei zawl masangsie kang ha sih ding hi (Gen.32:26) 
achi thu khu Bartimai lungsim ahi tamai hi. 

Tuabepin 47. Jesu David tapa kei hing khotuo in,” chiin akikou 
tasem hi. Mite’n kham nanleh, tawp sawm louin Jesu David tapa 
kei hing khotuo in chia aw neisuna akikou khu Jesu’n aza ta a, hing 

kiheiin, hing han un, chi’n thu apieh bepin ‘Ang han hi, lungmuong 
tahin um in’ achi ua, tuabepin ama’n zong apuon hawhkhiein apai 
a, Jesu lam adel ta hi. Bartimai tungtanga zil ding khu : ‘Ang han 
hi, achi bepun, apuon (Rome solkalin khutdaw thei na ding phalna 
(recognition) puon poimaw tah ahi a, hinanleh dam sih khaleng 
kazah kia ding chia lungthuo nei hetlouin ginna chim tah tawh Jesu 
hatna aw azah tahin thunua thuma khuol louin akhutdawna puon 
50 paikhiea dingin Jesu azuon ta hi. Jesu kunga atun tahin, Jesu’n 
thu adong vateh hi. 51“Natungah bang bawlleng na nuom ei?” 
achi a, ama’n, “Mangpa, muthei ka nuom hi” achi hi. Zil ding: 
Pasian silbawlthei lampang khu mihingte zousie adingin bawlsa 
leh piehsa (grant) ahi ta a, hinanleh mihingin ama mimal tahsap leh 
deina Mangpa kunga pulah leh kipuonna um louin, khum hagau 
lam guolzawl leh hundamna khu panna bei leh aum lou tobang ahi 
(1Tim.4:10) thu, “Aziehpen Pasian Hing imuon ziehin isemgim a, 
gensietna thuohin ipang tei tei uhi. Ama khu mi zousie hundamapa 
ahi a, hinanleh, agingtate hundampa ahi tuonse hi”. 52. Tuachi’n 
Jesu’n akungah, “Peita in, na ginna in ahing damsah ta hi” “Na 
ginna in ahing damsah ta hi” Adamsah tu khu Jesu ahi laiin, ama 
mittawpa sunggila sil dang tawh kihal lou, damna ching ginna um 
zouta ahi ziehin khum ginna ziehin Mangpa Jesu’n na asem thei hi 
chi ei zilsah hi.

Dohna:

1. Mosi’n kikhul phalna apieh thu Jesu’n bangin akhumsin ei?
2. Naupang hi mana Pasian gam luo tei tei ding ahi diei?
3. Mihausate Pasian gam lut ding ahasatna bang zieh ahi e?
4. Bartimai bang china e?

~~~~~~~~~

Simmun - 17
(Bung:  11: 1-33)

JERUSALEMA GUOLZOUA ALUTNA

(Thuchin 11:17 “Tualeh ama’n akunguah, “Ka inn khu namchin 
dinga thungetna inn akichi ding, chia kigiel hilou ahiei mah? 
Hinanleh noute’n gutate munpiin nabawl ta uhi.” achi hi.)

Laisiengthou.
Jesu guolzoua Jerusalem alutna
1. Tualeh Jerusalem kunga Olive muola Bethphage leh Bathani 

khuo kung ahing tun tahun, anuazuite laha mi ni asawl a,
2. Ama’n akunguah, “Namai zawn ua khuoah va pei unlen, nalut 

tah chiengun, sabiltung nou kikhi, atunga koima tuon ngailouna 
khat namu dingua, tua khu hing sut unlen, hing kaiun.

3. Tualeh mi koi ahieiin nakungua, bang dinga nasut uh ahiei? 
Ahing chileh Mangpa’n atulmaw ahi, tam munah ahing koikia 
pai nading hi,””chi un achi hi.

4. Tuachi’n amauh ava pei taua, gawlzinga kot pulama sabiltung 
nou kikhi ava mu ua, tua khu asut ta uhi.

5. Tualeh khuna ding koite ahieiin akunguah, “Bangdinga sabiltung 
nou sut nahi uoi?” achi uhi.

6. Tuachi’n amau’n akunguagm  Jesu’n thu apieh bangin agenua, 
tuachi’n apeisah ta uhi.

7. Tuachi’n amau’n  sabiltung nou khu Jesu kungah ahing kaiua, 
atungaha puonteuh aphaua, tualeh atungah atuon ta hi. 

8. Tualeh mi tampiin apuonteuh lampiah apha ua, adangte’n zong 
gamlah a sawlbawhte satin lampiah apha uhi.

9. Tuachi’n a mailam apeite leh anualama zuite’n “Hosanna! 
Mangpa mina hing pei ahampha hi!

10. Gam hing tung ding ipa David gam ahampha hi; Tungnung 
penah, Hosanna,” chiin a kikou uhi.

11. Tuachi’n Jesu Jerusalema Pasian biehinnah alut a, tuachi’n 
sil zousie a et kimvel zouin, nitah lam zong ahing hi ta a, 
sawmlehnite tawh Bethani khuoah apei ta uhi.

Theipi kung hut sapsietna
12. Azingni’n Bethani a kipata ahing pei laiun, agil ahing kiel ta hi.
13. Tualeh theipi kung na pha mamakhat gamlapia um amu a, aga 

kamu khahleh chi’n ava zuona, amun atun tahin, anaa loungal 
bangma amu sih hi; theipi ga hun a hilou ziehin. 

14. Tuachi’n Jesu’n theipi kung ahoupia, “Tubansie bangchihtanin, 
nang akipat koima’n ga ne nawn sih heh” achi hi. Tualeh 
anuazuite’n tua khu aza uhi.

Jesu’n biehinn asuh siengna
15. Tuachi’n Jerusalem ahing tung ua, tualeh Jesu Pasian Biehinnah 

alut a, biehinn sunga van zua leh leite anotdoh pan ta a, sum 
heng mite dawkante leh palva zuate tounate a sawnpua pieh ta 
hi.

16. Tualeh Pasian biehinna koima’n van alut peisuohpi uh aphal sih 
hi.

17. Tualeh Ama’n akunguah, “Ka inn khu namchin dinga thungetna 
inn akichi ding, chia kigiel hilou ahiei mah? Hinanleh noute’n 
gutate muna munpi inn nabawl ta uhi.”

18. Tualeh laigiel mite leh siempu liente’n tam thu aza ua, Ama a 
suhmang thai  thei nadinguh asui ta uhi; mizousie’n athuhilte 
lamdang asah ziehun, Ama agiing ta uhi.

19. Tualeh nitah lam ahing hi tahin khopi akipatin apawtdoh ta hi.
Ginna silbawltheina
20. Zingmawnga ahing pei kawmun theipi kung khu azung tandonga 

agawgawp khu ahing mu ta uhi.
21. Tualeh Peter-in hing theidohin, akungah, “Rabbi en vawi, theipi 

kunga na hamsiet khu agaw gawp ta hi” achi hi.
22. Tuachi’n Jesu’n adawnga, akungah, “Pasianah ginna nei un. 
23. Adihtahin kahing hil ahi, mi koipou in tami muol kungah, 

kisuondoh inlen, tuipiah kiaplutin, chia alungtanga ginglel lou 
keia agen khu hing tung ngei ngei ding ahi, chia gingta poumain 
agen pouma amu ding hi.

24. Tuaziehin nakunguah ka gen ahi, silbangkim na thum chiengua 
na nget poumauh, musain kingai un, tuachi’n namu ding uhi.

25. Tualeh  thungena nadin pouma chiengun, koi tung hitaleh na 
lungdam louna uh aum leh, ngaidam un; tuachi’n napa uh vana 
um ion zong na khelnate uh ahing ngaidam thei nadingin.”

26. Hinanleh na ngaidam sih uleh, “Napauh vana umin zong na 
khelnate uh ahing ngaidam sih ding hi,” achi hi.

Jesu thuneina aginlelna uh
27. Tualeh Jerusalem khuoah alut kia ua, tualeh Pasian biehinn 

sunga ava kawi kawi laiin, siempu liente leh laigiel mite akungah 
ahing pei ua, 

28. Akungah, “Bang  thuneina nanei a, tam silte nabawl ahiei? 
Tualeh tam silte bawlna dinga thuneina hing pie koi ahiei?” achi 
uhi.

29. Hinanleh Jesu’n adawnga akunguah, “Ke’n zong thu khat ka 
hing dong ding, hing dawngun, tuachi’n bng thuneina neia tam 
silte kabawl ahiei, chi ka hing hil ding.

30. Johan Baptisma khu vana kipan ahiei, mihing akipan? Hing 
dawng un,” achi hi.

31. Tuachi’n amauh akingaituo ua, vana pat chilei lah, bang dinga 
ama gingta lou, ahing chi dinga;

32. Hinanleh mihing akipat ichi mai ding ade aw!” akichi ua, 
hinanleh mipite a giing zel ua, aziehpen mi zousie in Johan khu 
guolnei tah tahin abawl chiet uhi.

33. Tuachi’n ama un Jesu adawng ua, akungah, “Kagen thei sih uh,” 
achi uhi. Tuachi’n Jesu’n adawnga, akunguah, “Ke’n zong bang 
thuneina neia, tam silte bawl ka hiei chi ka hing hil sih ding hi,” 
achi hi.

Hilchetna: 
11:1-11. Jesu ahun tawp na dingin Jerusalemah apei a, tua sungah 
asilbawl thumte laha amasa pen khu athuneina ahi dan khu adih ahi 
chia hangsan taha genin (Mk.11:1-11, Theipi kung asapsiet khu Israel 
te dinmun genna leh chiemtena ahi (Mk.11:12-14,20-25), Temple 



[145]Khantanhoi Mak Hilchetna 

khu sum bawlna muna azah thute uh (Mk.11:15-19) Tuachi’n Jesu’n 
sakhuo lamkaite khu Pasian ngaisahna leh nam tawndan  kikala 
Pasian biehna dihtah anuol thu uah nasa taha nielkalin adem ahi 
(Mk.11:27-12:44) 

 Jesu’n Galili gam nuasiein  Judea gamkai leh Jordan gallam-
ah khuolzin apan ta hi (Mk.10:1). Thuhilna nasep hing sem kiain, 
ama umna mun lam khawlsanin (Mk.8:11-13). Tualeh Samari gam 
kantanin Jordan lui mal lam Galili, leh Dekapoli mal lam apat Perea 
ang tung hi (Mat.19:1). Tualeh tum lam kantanin Tuipi shi sim lam 
ning ang tung a, tua khu Jericko tawn malam ahi (Mk.10:46). Tuana 
patin Bathani leh Bethphage (Mk.11:1) leh Jerusalem tawpna ahi 
hi. Jesu Jerusalem-a guolzoua alutna thusim khu Mathiu 21 leh Luk 
19:29; Joh.12:12-ah imu hi. 2-3. Ama’n akung uah, “Na maizawn 
ua khuo ah va pei unlen, na lut tah chiengun Sabiltung nou 
kikhi, atunga koima tuon nailouna khat namu ding ua, tua khu 
hing sut unlen, hing kai un. achi hi. Sabiltung kikhi, koima tuon 
khahlouna, chi ahia, English-ah ‘Donkey’ khu Sabiltung piching 
ahia, Koima tuon khahlouna chi khu ‘Colt’ chi ahi kia a, tua khu 
‘Sabiltung nou’ kum 4-5 vela upa ahi hi. Tuaziehin, Jesu’n nuazuite 
kungah koima tuon khah louna achi pen ‘Sabiltung nou’ china ahi.

 Jesu Sabiltung tunga atouna zieh thum aum hi: Khatna-
ah: Zawlnei Zekariah 9:9 a, Guolzoua Sabiltung tunga atuon khun 
kingaingiemna leh, kilemna aensah hi.  Sakol khu Bible ah gen 
ahi zela, hinanleh Leengte leh galdouna lama kizang ahi pen hi. 
Hinanleh, Jesu vang Sakol hilouin, Sabiltung nou tungah’ chi ahi 
ziehin Leitung leengte banga galdouna Sakol hilouin, Sabiltung nou 
tungah  ‘dihna leh guolzou leh kingaingiem tahin ang pei hi chia 
zawleni Zekariah thugenkhol khu Mathiu 21:1-11-ah ang tangtung 
ta hi. Tualeh Sabiltung pen mipi vantang tawh kizopa gen ahi zel hi. 
Ni-na: Malai Bible gam ah, lamkai khat khu Sakol tunga tuongin 
gal adou chi achi laiin, Sabiltung tunga ang tou leh lemna thu 
etsahna ahi zel hi.  Thum-na: Jesu’n Sabiltung khu mipi vantang 
tawh kizopna neiin azang a, kumzabi khat laia Rome-te neia khosa 
Judate hinkhuo ahasa mama a, tuaziehin Jesu’n tam leitung aum 
laiin tuabang mizawng leh damlou leh suhgentheia uma panpi 
ngaite nasa tahin angaituoin alung siet ma ma hi. Tuaziehin ama’n 

Sakol zang louin, bawlsietna thuohte panpi leh nasep pieh dingin 
Sabiltung atel zaw hi.

 Sabiltung bang etsahna ahiei? Mite nasep piehna, 
thuohgimna, Kilemna leh kingaingiemna etsahna ahi zieha Jesu’n 
David khopi sung lutna dinga azah ahi.

 Bangzieha Jesu’n Sabiltung tuonna dinga a nget ahiei? 
Judate tawndan leh malai Leengte’n galdouna leh galzoua inn ang 
kilekia chieng ua Sabiltung  khu touna a ana zah zeluh symbol Jesu’n 
azui banah, khopi sunga Sabiltung tunga tuong kawma ang lut khun, 
tatna nasem dinga guolzawna sign leh lemna thu etsahna ahi zieh ahi 
hi.

 Bang zieha Jesu’n apu thei loua, nuazuite sabiltung nou 
kikhi sut-a hing kai dinga thu apieh ahiei? Ama Jesu khu Pasian, 
bangkim theitu (Omnicient) ahi a, “Aziehpen gamlaha gamsate 
zousie kei a ahi a, muol tulkhat tunga um ganta zousie zong kei a 
ahi. (Lat. 50:10 cf.Deut.10:14; Lat.24:1; 89:11; 95:4). Tuate bangin 
Jesu’n  Sabiltung leh aumna munte athei sieng keii hi. Sabiltungnou 
tunga atuon ding khu Zawlnei thugenkhol (Zakariah 9:9)-a “Messiah 
khu Sabiltung nou tunga tuongin ang pei ding hi” chi thu tangtunna 
ahi hi.

 11:8. Leengpa alamdawn (welcome) uh – Sabiltung tunga 
tuonga Jesu ang pei bepin mipite’n lampi ah apuonte uh phain, 
adang te’n sawlbawhte apha ua, tuami tungah Jesu tuonna Sabiltung 
apei hi. Tam khu mithupi koitobang lamdot dan ngaina bang ahi sih 
a, michinin athei ngai bangun, Jesu khu mishi kaithou a, dawimatte 
deldoh leh damlouna chintengte sudamtu ahi dan theichien ma ma 
ahi ziehun, nasa taha lamdawnin akikou ua, Judate Leengpa banga 
ngaiin alamdawn uhi. Jesu’n tam thu khu ama thu leh phuotawma  
agen asih a, zawlnei thugenkhol tampite gensa banga ang zui tou ahi 
a, Sabiltung khu sonlah ahiei, kawm ding ahiei banga gen louin, ama 
neisa um banga va la dingin nuazuite asawl ahi zaw hi.

11:9. Hosanna Mangpa mina hing pei ahampha hi: Hosanna 
thumal hing kipatna khu Late 118:25-26 ahi. Hebrai hama 
‘Hoshana,’ (“hosha” leh “na” kigawm ahia, aumzie khu “Tuin 

hundamin” ahishihleh “ei bawlsete apatin hing hundamin kang 
ngen uhi”  china  ahia, tua khu “Tuin hundam in” chia lekhieh ahi 
hi. Azienpen amaute’n Ezekiel 37:24-a “Amaute tungah ka suohpa 
David Leengpa ahi dinga, amaun aunpiun belampu khat anei ding 
uhi. Ka thukhennate azui ding ua, ka dan thupiehte akem ding ua, 
abawl ding uhi.” Ezekiel-in David Innsunga Pasian suohpa Israelte 
belampu Josep suon sunga hing pieng ding chi thu athei chiet uhi. 
Hinanleh, atapa Solomon  shi zou (BCE- 999-931)-a Israel gam 
(United Kingdom) pen vaihawmna gam ni a akiphalsuo tah  ziehin 
Taang 15-24 tan khu David tawh genbeh theiin aum sih hi. Tuabanah 
(BCE-622-570) a Ezekiel-in kumzabi sagi in BCE kumzabi li-na 
nua lama Bible tangthu ana gen khu hun hing tung dinga sil umdan 
ding ana genna ahi hi. Tuaziehin Judah chiengkhut khu Judah 
insungah ading dinga, ka suohpa David khu amaute tungah Leeng 
ahi ding hi chi khu Zawlnei thugenkhol ana hi tamawnga, tua ziehin 
David Tapa, “Mangpa Mina hing peipa” ahampha hi chi khu ‘n Jesu 
khu “Krist” achi hi theipina a, mipite kikouna aw ahi hi. Zawlnei 
thugenkhol David Leenggam, Jesu Krist-a hing tangtunga, thunei 
tah leh guolzou taha Jerusalem alutna tanchin khu Deuteronomy 
18-a Mosiin ‘keima banga zawlnei ding nouma nam sung ngeiah 
katungding ding hi’ ana chi, Peter-in Nasepte 3:18-22 a ana gen Jesu 
khu khum thuchiemte tangtunna ahi hi. Zawlnei thugenkhol Jesu 
Missiah ahina tungtang gen (refer) ding atam seng ziehin tam tanah 
ingah phot ding hi.

11:10 . Gam hing tung ding ipa David  gam ahampha hi; 
“Tungnung penah Hosanna,” chi’n akikou uhi.  Leenggam khu 
David kung thuchiem ahi:  Israelte tungtanga zawlnei thugenkhol, 
thupi liente laha khat khu David kunga Leenggam thuchiem khu 
ahi hi. Tua zawlnei thugenkholin Israelte dinga hung hing tung ding 
agen nopna thubul ahi hi. Abraham kunga asuonte’n gam aluo ding 
thu khu Israelte Leenggam hing tung ding thuchiem ahi hi.

 Abraham thuchiem apieh pen Genesis 17:6 ah mu ahi a, 
tua khu Isaak leh Jakob genna ahia, Genesis 49:10 ah Juda suong 
sunga hing tung ding chia agenna ahi kia hi. Tualeh tam thu tawh 
kisaia Pasian thugen lien pen khu David thuhun (Davidic covenant) 
2Samuel 7 leh 1Chronicles 17-ah David suon te kunga thuchiem ahi 

dan atalang hi. David kunga thuchiemin  ahuop te khu : 1) David khu 
ama Mangtouna luotu ding tapa chiem ahi hi. 2) David-in Pasian 
biehbuh (Temple) lam ana nop pen ama hilouin, atapa’n alam zaw 
ding hi. 3) David khu khelnaah kitulut tamaleh, a Leenggam khu 
atapa akipatin koima’n atudoh sih ding hi. 4) Zawlneiin ana gen, 
David insung, a Leenggam leh a Mangtouna khu kumtawna tunding 
ahi ding hi. Tuabang thuchiem dungzuiin Solomon ang pieng a; 
tuachi’n Temple ang lam ta hi. Tam thute ziehin David suon sunga 
patin Israelte tunga vaihawmtu ding apieng hi chi kichien taha mu 
thei ang hi ta hi.

 Late 89:3,4-in  “ka mi tel tuom leh ka suohpa David tunga 
thu hunin, kumtawn a dingin na suonte’n namte tungah vai ahawm 
ding hi” chi’n ka kihahsiel ta hi a chi hi. Zawlnei thugen banga Kris 
thing pienna Isai 9:6,7-in David Mangtouna khu ang suchien ta hi. 
Jeremiah 23:5,6 in  David tapa Leeng vaihawmna neiah Israel leh 
Judah namte bit taha hutdamin aum ding uhi chi thu Jeremiahin ana 
giel hi. Tam munah Jehovah leh David, aleengpa uh na asem ding 
uhi chi leh Kum sang lalgam tun chiengleh David khu shina apata 
hing thou kiain Israelte tungah Krist tawh vai ahawm ding hi chi 
imu hi.

 David thuhun khu 2Samuel 7 leh 1Chronicles 17 ah namdet 
ahi a, tuate sanga namdetna thupizaw khu Late 89 leh Thuhun Lui 
zawlnei thugenkhol belapna Isai 9:6,7; Jermiah 23:5-8; 30:8-10; 
33:14-17; Ezekiel 37:22-25; Hosea 3:4,5; Amos 9:11,15, tualeh 
Thuhun Lui thuguolte tawh kibang, Thuhun Tha-ah zong tam thute 
namdetna Luk 1:30-33; Mathiu 19:28; 20:20-23; Luk 22:29,30; 
Nasepte 1:6; 15:14-18; leh Kihilna 20-a tam thugenkholte khu tu 
nua chienga hing tung ding genna zong ahi hi. Tam thute ziehin 
mipite’n “gam hing tung ding ipa David Leenggam ahampha hi” 
chia atangsap uh hi hi.

11:11. Tuachi’n Jesu Jerusalema Pasian biehinn ah alut a, 
tuachi’n sil zousie aet kimvel zouin, nitah lam zong ahing hi ta 
a; sawmlehni te tawh Bethani khuoah apei ta uhi. Jesu kikhetbeh 
hun atun masang ni phabep sunga siltung khu Khantan Hoi teng 
tengin agen chiet uhi. Mipite’n Rome te thuneikhumna neia pata 

Messiah amaute hunkhe dingin na sa tahin ana lamdawn uhi. Jesu 
khu sabiltung tunga pata hing kumsuhin zawlnei thugenkhol Lemna 
leh zalenna puoa ang pei masahna Mathiu 21:1-11 khu guolzoua 
alutna Isai 62:11; Luk 19:29-44 khu Pharisaite’n sip dingin akham 
ua, Jesu’n AD.70-a Jerusalem Rome-te’n asuhsiet ding thu theiin 
akap ta hi. Nuazuite’n Jesu van akatou masang a Zakariah 9:9-a 
zawlnei thugenkholte athei pha nai sih uhi.

 Jesu khu Jerusalem Temple-ah alutna khu Suolam Kotkhah 
ahisihleh, Susa kotkhah khu khuolzin mite’n Olive muol apata 
Kidron phaijang kantana lut theina ahi a, AD.1600 vel laiin Muslim 
Ottoman Turks kichipa’n kotkhahpi maiah Hanmuol (cemetery) 
siemin, namdetna abawl a, tua khu Messiah hing lut na ding chia 
zawlnei thugenkhol suhtawpna ahi hi. Hinanleh Pasianin Ezekiel 
kunga  tua kotpi khu khah ahi ding thu Ezekiel 44:1-3 leh 43:1-5-ah 
ana gen zou ta hi.

 Tuachi’n sil zousie aet kimvel zouin :  Grik ham bul 
‘periblepo’ chi ahi a, Jesu’n khum Biehin thupi tah khu aen kawi 
kawia,  akimvel lah hoi tahin aenchien hi. Tuami ni khu Peikan Kut 
masang ni guh ni ahia, nitah lam ang hi tah ziehin  anuazuite tawh 
Bethani khuoah Mari, Martha, leh Lazar tawh nitah Ann anekhawm 
uhi (Joh.12:1-8). A zingni’n guolzouin khopi sung alut a, (Joh. 
12:12-19). Tami ni ahiei, azingni ahi chi theichetlou hunah Jesu’n 
Jerusalem akakhum hi (Lk.19:41-44). Azingni’n Theipi kunga 
asamsiet zouin temple apei kia hi (Mk.11:12-14; Mathiu 21:18-19).

11:15-19 : tuachi’n biehin thukhenna mun leh Jentelte thukhenna 
munte-a sum heng leh summet bawlte zousie asusieng hi. Temple 
siensuona leh Theipi kung sapsietna tanchin nite khu Mak in sil 
ni tunga bawldan tuomtuom a tanchin agenna ahi a, tua pen khat 
tunga agen uongna ahi. 15. Tualeh Jerusalem ang tunun, Jesu khu 
temple ah apei a,  temple zua leh leite teng teng adeldoh sieng a, 
sum hengte dawkante azong alehmang sieng hi. 16. Tuachi’n Pasian 
biehina koima’n  van alut peisuohpiuh aphal sih hi.  17. Tualeh 
aman, Ka Inn khu namte thumna inn kichi ding ahi chia kigiel hilou 
ama? noute’n gutate kulpi nasuo ta uhi ahi chi hi. 18. Tualeh laigiel 
mite leh siempute’n azah tahun, ama suhsiet thei na ding lampi asui 



[150] Khantanhoi Mak Hilchetna

kimvel ua, hinanleh, mipite’n athuhil khu lamdang asah ziehun 
lah azau ngal uhi. 19. Tualeh nitah ang hi tah ziehin, khopi apatin 
apawtdoh ta hi. Tam thu khu Mathiu 21:12-17; Luk 19:45-48; Johan 
2:13-22 tawh etkah in.

 Theipi kung asapsiet zouin anuazuite tawh Jerudalem alut 
ua, Temple sunga sum hengte leh kithoina na dinga gahing zuate’n 
sumsuina a azah tah ziehun Mak in Jesu asuhlungthah ua adawkante 
uh lehmang siengin ahousie hi chi’n agen hi. Tam khu Jesu  gamtat 
lahah akhansiethuoi pen umsun ahi a,  tuaziehin Theipi kunga 
asapsiet khu tawh akizop ahia, tuaziehin Mak in hichi banga  aetsah 
ahi hi.

Theipi kung leh Temple:
Jesu nasep leh gamtatna khu bang ensah ahi diei? Pawl khatin hun 
tha hing nai ta, hun tha khu sabieh peidana nam zousie’n thumna 
neina muna anei ding upen Judate’n tua thu beisaha dawkan leh 
sumbawlna munpi asuo sah ziehun Pasian deitel namte dinmun 
asuhlatna zong ahi hi.

 Tuabanah, pawlkhat kiate’n Jesu thutup khu  Judate chindan 
leh bawldan khu mizang gentheite totbehna leh bawlsietna banga 
angai ahi achi uhi. Sakhuo kithuhilna sanga Temple khu metna 
leh sum kihentuona leh van zuana mun asuo zieh ahi achi kia uhi. 
Tuachi’n Temple khu Kristian zousie Judaism ahisihleh Israelte 
mite’n gutate kulpi asuosah ukhu tunua chiengleh Kristian hing 
punga Jentelte tanchieng vanghuomna ahi thu Mak in ahemgenna 
ahi hi. Jesu’n sil tung ni-te laha khat agenchetna:

Bangkim nasuhbukim thei nadingun, tua tawh kisaiin ginna naneiuh 
angai hi. Mak in Theipi kung asapsiet zou, ni khat kihalin nuazuite’n 
theipi kung gawta dan thu atheisah uhi.

Jesu, Ginna, Thumna leh Silbawltheina
Tam tanchin nite laha khat khu khat pen kimvel thu ahi a, tua 
khu siltung nite sungah, bangkhat phot suh bukim nadingin ginna 
apoimaw dan agenna ahi.

 Mak sungah, Theipi kunga asapsiet apat ni khat nuain 
nuazuite’n sil umdan ang puongkhie ua, Mathiu-ah siltung khu 
thakhata tung pai hiin agen hi. Mak in siltung nite, Theipi kung 
sapsietna leh Temple suhsiengthouna khu kichien tahin agen kia 
hi. Tuate lahah Jesu’n ginna silbawltheina leh poimaw dan ahil a, 
Theipi kung samsiea zan kala nagaw tamai pen Pasian ginna sunga 
um ahi thu nuazuite kunga tua lou zong sil dang tunga sillamdang 
bawl thei nadinga silpieh tungtang genna ahi hi. Tami’n 23-a muolte 
tanpha suohkhieh theina ahi thu agenna ahi kia hi.

 Khantan Hoi bu dangteah thumna silbawltheina khu bihiel 
um loua ginna tawh bangchin tana zong sillamdang bawl thei ahi 
dan nuazuite ahilchetna ahi hi. Ginna khu Kristian hinkhuoa um thei 
ding sil ahi thu genin tua khu Pasian Itna leh khotuona silpieh zong 
ahi khawm hi.

Thumna leh khiel ngaidamna nasep:
Mi khatin sil amu nadinga thumna mai ahuntawh sih a,  mi athum 
chiengleh,  koi tung ahieia alungthahna khu angaidam masah 
apoimaw hi. Thuguol taang 25 khu Mathiu 6:14-15 “Mite tatkhelnate 
na ngaidam uleh, na pa uh vana umin zong noute ahing ngaidam 
ding hi. Hinanleh mite tatkhelnate na ngaidam sih uleh napa un zong 
na tatkhelnate uh ahing ngaidam sih ding hi” chi thu tawh kizop ahi 
hi. Tua khu Mang biehnaah genkhah ahi sih a; misiemte’n taang 26-
na khu anua lama athu tawh kizawitawna Bible le na a, ana belapna 
hi dingin agingta uhi. Hinanleh, mi’n midang khat khelna angaidam 
leh ama khelna zong ngaidama um ding ahi chi thuguol vang khu 
thuguol kizop dan hi a ngai thei ahi hi.

Jesu thuneina aginlel uh:(11:27-33 cf. Mat.21:23-27; Lk.20:1-8).
Jesu thuneina hei apata hing kipan e?
Jesu’n Theipi kung asapsiet nuain Temple suhsieng thu agen nua, 
ahon ua Jerusalem anglut kia khu Jerusalema alut thumvei-na ahi 
hi. Ang lutna Temple ah thunei tungnungte tawh akimutuona uah, 
Pharisaite’n aphielguhna teuh chimtah huoi asa ta ua, tuaziehin 
amaute suse thei thu tampi agente zieha mawmat theina lampi dang 
dang asui kuol uhi.

 Tam bang sil tungah, Jesu khu midangte’n asilbawl masahte 
tungtangah zong thudoh  maitang deha aum thu  Mak bung 2 leh 
3-ah zong mu ahia, tu a pen khu Jesu thugente tungtanga apoimaw 
masa penin athugente ziehin chouna leh mawmat nading poimaw 
tah abawl uhi. Tuachia mite chouna thudoh dan tuomtuom khu bung 
8-ah “mihing tapa in sil tampi ah athuoh dinga, upate leh siempu 
liente leh laigiel mite” nuolin aum ding hi chi thu imu hi. 

11:28-33 “Bang thuneina tawh tam bang silte na bawl e?” Tam 
bung sunga thumal kizang khu Temple asuhsieng thu tawh kisai ahi 
deu pena, hinanleh, Mak-in  Jerusalem leh akimvela asilbawlte teng 
teng leh athuhilna te zieh hi dingin alungsimin angaituo hi.

 Tam muna akilat danin Jesu thu kidohna teng khu athu neina 
zieha thang kam khum theina ding lametna hi penin akilang hi. 
Athuneina khu Pasian apata hing kipan hi chi taleh amaute’n Pasian 
gensie ahi achi ding uh ahia, tualeh, ama silbawltheina  apat chi 
taleh mimaw leh mibangloua angai ua abawlsiet thei nadinguh ahi 
kia hi. Tualemahin, mawl taha adawnna khu, Jesu’n Baptispa Johan 
ahisihleh, Jesu leh asiltuoh te khu Jesu lim (shadow) aensah hi chi 
agenchet khumna kamteng ahi hi.

 Khantan Hoi Mak-in Jesu thuneina tawh kisaia agen nuom 
pen khu Jesu’n  dohna te khu tang tah (direct)-a dawnna apieh nuom 
lou thu agenna ahi.

Dohna :
1. Sabiltung khu kum bangza guol e?
2. Bang dinga Jesu’n Sabiltung apu thei loua ason lah sah e?
3. Theipi kung asapsiet khu Jesu’n nuazuite kungah bang thu hilna’n 

amang ei?
4. Baptis pa nasep khu bang lim ahiei?
5. Pharisaite’n bang thuneina tawh tamte na bawl e? achi laiin 

Jesu’n bang thudoh abawl ei?
~~~~~~~

Simmun - 18
(Bung:  12:1-17)

(GREPHUON GENTE THU)

(Thuchin : 12:17.  Tuachi’n Jesu’n adawnga, akunguah, “Kaisar 
silte Kaisar kungah pie unlen, Pasian silte Pasian kungah pie un,” 
achi hi.)

Laisiengthou.
1. Tuachi’n ama’n akunguah gentena thuin thu agen pan ta hi. 

“Mi koi ahieiin grep-huon abawl a, daiin a-im kimkot a, grep 
tui suhna khuh atou a, inn sang khat alam a, lou houmite kugah, 
asan-in apie a, gam dangah apeisan ta hi.

2. Tualeh aga law hunin, huon a ga atan ding lou hou mite kunga 
kipat va la dingin asuohte khat asawl hi.

3. Tualeh amapa ana man ua, avuo ua, khut guohin asawl kia ta 
uhi.

4. Tuachi’n ama’n asuoh dang khat asawl kia a, amapa suongin 
ana sep ua, alutang ana suliem ua, zumhuoi taha nabawlin 
asawlmang ta uhi.

5. Tuachi’n ama’n asuoh dang khat asawl kia a, amapa anathat 
ua, tualeh adang tampi zong kim khatte avuo ua, kim khatte 
athat uhi.

6. Tuaziehin tuin tapa ittah khat anei nalai a, ka tapa pen azatat 
ding uh, chi’n ama zong anukhia penin akunguah asawl ta hi.

7. Hinanleh tua lou hou mite’n, Tampa pen gouluo dingpa ahi, 
hing pei un, I that ding ua, agouluo ding khu ei a ahi mai ding 
hi, a kichi uhi.

8. Tuachi Ama khu aman ua, athat ua, tualeh grep huon pulamah 
apai ta uhi.

9. Tuaziehin grep huon neipa’n bang abawl ta diei? Ama ahing 
pei dinga, lou hou mite asumang dinga tualeh grep huon khu 
mi dangte kunga ape ding hi.

10. Tam Laisiengthoua kigiel: Inn lam mite suong deilou pen,  Tua 
ngelngel khu, Aninga suong phattuom pen    A hing hi ta hi.

11. Tam khu Mangpa bawl ahi, Imitmu uah alamdang hi, Kichi 
simkha ngailou na uoi mah?” achi hi.

12. Tualeh Ama mat atum ta uhi, a gentena thu khu ama uh agenna 
ahi chi athei ua, hinanleh mipite a giing ua, tuachi’n Ama 
anuasie ua apei mang ta uhi.

Kaisar kunga sie pieh thu a dohna
13. Tuachi’n amaun athugente a man dingin Pharisaite leh Herod 

pawl a mi koite ahieii Ama kungah asawl uhi.
14. Ama uh ahing tun tahun, akungah, “Siepa Nang midihtah 

nahia, deisah tuom koima nanei sih a, mihing koima zatat tuom 
zong nanei sih hi, hinanleh Pasian lampite dihtahin nahil zel 
chi kathei uhi. Kaisar kunga sie pieh adih ahiei, dihlou?

15. Pe ding kahi uoi ahisihleh pelou ding kahi uoi?” achi uhi. 
Hinanleh Ama’n  alepchie dan uh athei a, akunguah, “Bang 
dinga hing ze et nahi uoi? Makhai khat hing tawi un kaen ding” 
achi hi.

16. Tuachi’n ahing tawi ua, tualeh Ama’n akunguah “tam koi lim 
leh koi min ahiei?” achi a, tualeh amaun “Kaisar,” achi uhi. 

17. Tuachi’n Jesu’n adawnga, akunguah, “Kaisar silte Kaisar 
kungah pie unlen, Pasian silte Pasian kungah pie un,” achi hi. 
Tuachi’n amaun lamdang asa mama uhi.

Hilchetna:
12:1-12  Mak thu suidan khu thuguh phoukhiehna (apocalyptic) ahi.  
Tam taang huom sung khu Mak-in hun ni-in akhen hi: 

1) Tu hun hoilou, Pasianin asuhmanga atunding kia ding
2) Pasian Leenggam, Leitung Tha Pasian kumtawn siltup banga sil 

zousie suhlata hing um dingte etsahna neia thu asui hia ngai ahi.

Jesu nasep (Ministry) khu tam hun ni pei zing ahi a, tua hun kikhel 
(transition) khu mu suoh theia um dingin asulang  hi. Tua thuguh 
khu Jesu hing peikia chienga suhlamdang leh hing bukim ding ahi 
thu Mak-in agen pen hi.

 Mak in Romete’n Jerusalem alah ua, asuhsiet hunuh ce. 
AD.70  thu zong ana giel khawma, tua khu Mak bung 13 tawh kizop, 
Jesu’n Theipi kung asapsiet thu tawh zong etsahna kibangin agen 
khawm a; tuami chiemtena khu thuguh kiphuol chiemtena tawpna 
khu temple suhsietna ding hun anai dan etsahna hiin agen hi. 

 Tualeh Mak-in  Jesu’n gentenaa azah suoh gilou hon khu 
temple sung leh Juda lamkai dan leh siempumang, laigiel mite leh 
upate etsahna ahi thu zong Mak 11:27-a imu bang leh Mak 13:9-
13 bangin Juda lamkaite’n Juda sakhuo kivaihawmna tawh kihuitup 
ahi ziehun Jesu thuhil leh silbawlte khu Juda sakhuo douna  banga 
ngaiin atheisiem thei sih ua, bawlsiet anuom ua, hinanleh mipi agiin 
ziehun anuasie ta uhi.

 12:8  Jesu gentena thua grep huon nei tapa thata grep 
huon pulama apaimang thu khu : Grup huon chi kammal  khu 
Pasianin amipi Juda-te kunga thu achiem etsahna ahi (e.g. Isai 
5:1-7;Ezekiel 15:1-7) Mak-in Grep huon chi thumal khu Pasian 
Leenggam sung hinkhuo leh quality hidinga deithaw mama leh 
avanghuom ahi hi (2Baruch 36,39). Hinanleh Pasianin hichi bang 
khopa angaikhawh mama Juda lamkaite anuasie ta hi.

 Mak 12:2-5-a Grep-huon neipa’n lou gasuo apata ama satan 
ladinga suoh asawl pen khu, Pasianin zawlneite tungtawn-a ami 
Israelte  ginumna alamet laiin, Israelte’n Pasian zawlneite anuol ta 
uhi. Tuachi’n Mak-in agenbe naah Juda mipi leh Judaism chindan 
ngaina (tradition of Judaism) dan in zawlneite abawlsie hi chi thute 
etsahna (e.g.2Chronicles 24:20-22; Jeremiah 26:20-30; cf. Luk 
13:34; Nasepte 7:52) te zong en in.

 12:6-8 . Pasian (Grep huonneipa’n) “a tapa neisun” asawl 
kia a: Ama ngaidanin Lou bawl (tenants) te’n tapa hiel leh agoutan 
khu nazatat ngei dinga alamet laia, tha a aum bangin Israelte’n 
Pasian Tapa neisun ‘Jesu’ (Mak 1:11; 9:7) khu ana that ta uhi.

 12:9. Lou neipa’n loungah mite sumangthangin, Huon 
khu midang kungah ape tading hi: Juda lamkaite leh mipi tunga 
athuneina uh sumangthaiin Pasian Leenggam thuneina khu Jesu leh 
anuazuite khutah ape ta hi. ‘Sumang’  chi kammal khu lungsietna 
hun sung tengah Pasianin Juda lamkainate’n Temple sung thuneina 
leh Judaism lamkaina ataan (lose) banah, athuneina uleh mipite khu  
Jesu Krist Leenggam leh anuazuite khuta piein, amaute Jentelte 
hun bei masie lungkhauna ziehin,  Leitung Tha (i.e. Jentelte hun 
sung teng) ah thelthanga aum dinguh Mak in agen hi. Johan 12:10-
11 “Hinanleh siempu liente’n Lazar zong atha theina ding danuh 
akikum uhi. Aziehpen  Lazar  ziehin Judate tampiin amaute nuasiein 
Jesu agingta ta uhi” chi thu khu Mak-in Late 118:22-23 “Inn lam 
mite suong deilou khu, aninga suong poimaw pen ahing hi ta hi. 
Tami mangpa bawl ahi a, imitmuah alamdang ma ma hi.” chi thu 
tangtun nading leh thukhumsinna dinga Mak in  ana gen ahi hi. 
Tuamabangin,  Sam sunga Inn ningsuong poimaw ana nuol ukhu 
Jesu’ Leenggam dihtah theipina agente khu Pasianin Leenggam 
khaikhawmtu leh neitu leh hing khangtou ding ahi thu theipinaa 
mangin tuin khum Leenggam dihtah neitu Jesu Krist khu ‘aninga 
suong phatuom’ Leenggam neitu khutah bangkim kepsahin aum ta 
hi.

12:13-17 :“Pasian silte Pasian kungah pie un …” chi ding dan 
ahi. 13. Tuachi’n amaun athugente  a man dingin Pharisaite leh 
Herod pawla mi koite ahiei ama kungah asawl uhi. 
Tam munah thei dinga deihuoi khat : Herod pawla mi koite ahiei 
Ama kungah asawl uhi chi thu imu a, Judaism hunah pawl li naumte 
khu bang pawl pawl ahiuh chi theinuom ahuoi maithei a, tuate khu: 
1) Pharisaite, (Pharisees)  2) Sadukai (Sadducees)  3) Herod pawlte 
(Herodians) leh Sanhedrin-te ahi uhi. 

1) Pharisaite: (Pharisees)   Tam pawlte khu Judaism Temple 
ni-na laia mipi vantang ahona umna leh taimang pawl ahi 
uhi. Temple ni-na (Second Temple) suhsiet zou AD. CE 70 a 
kibulphuna, Biehna dan dinga gelsa nei pawl leh Judaism sunga 
Rabbi (Rabbinic) tawndan kibulphu pawl leh mishi thawkiana 
gingtalou pawl, BCE 167 vela na kiphutkhe pawlpi khat ahi.

2) Sadukaite: (Sadducees) : Tam pawlte khu Juda mi, Juda 
gam sunga Temple ni-na hun lai, BCE kumzabi ni-na apata 
Temple suhsiet hun tan ahia, CE.70 sunga sabiehna khat taisana 
sabiehna danga tai pawl ahi ua, Sadukaite khu sabieh dang hun 
tawh etkaha um ahi uhi. BCE 167-in ana kiphutkhiea, atanchin 
(Historical leaders) lamkai ukhu Johan Hyrcanus, Alexander 
Jannaeus, Aristobulus 11 ahi uhi. Tam pawl li tungtang gen ding 
atam ziehin abilbaw deu pena thei dinga poimaw tuatanah inga 
mai ding hi.

3) I) Herod pawlte: (Herodians) : Tam pawlte khu Jesu nasep hun 
(ministry) sungin ni vei akilang ua, khatvei-na khu Galili gamah 
leh ani-na khu Jerusalem ahi. Amaute khu Herod Antipas (Herod 
lien tapa) Government thuop (support), Political party ahi uhi.  
Hinanleh koite ahi ua, bang ahi uh chi aneia bangin imu thei uhi.

ii) Herodian-te kimuna: Amaute khu Thuhun Tha sungah thumvei 
suhlatin aumua, tuate lahah  a) ni vei khu Khantan Hoi Mak 
sungah 3:6, Pharisaite’n Galili synagogue munah Sabbath ni a 
khutzaw asuhdam thu amu uh thu ziehin tha ana sawm uhi (3:6).  
b) Tua zouin Mak 12:13-a imu bangin Pharisai leh Herod pawl 
hon khatte’n gumnawna tawh Kaisar kunga sie pieh hoi na sai? 
chi’n adong ta uhi (12:14).  “ Kaisar kunga sie pieh adih ahiei, 
dihlou? …” achi laiun, Jesu’n pil taha adawnna khu “Kaisar 
silte Kaisar pie unlen, Pasian silte Pasian pie un” achi bepin 
Herod pawlte khu lamdang sa tah kawmin apeimang san ta uh 
chi thu imu hi. c) A thumvei na ding leh atawpna penin Mathiu 
22:16-17 “Tuaziehin hing hil in bang na  chi ngai ei? Kaisar 
kunga sie pieh asieng ei, sienglou?” achi uhi. Tam khu atunga 
thu tawh kizop ahia, adawnna zong akibang ahi hi.

4) Sanhedrin-te: Hebrai, Aramaik leh Grik hamin ‘synedrion’ chi 
ahi a, tua khu ‘Ngaituo neia pawl khat kikhopna (assembly),’ahiei 
‘council’ china ahi a, member 24 ahiua, (Israel phung chin apat mi 
ni zel telkhieh ahia, siempu lah ahisihleh, upa 72 Temple ni-na siet 
nua laia ‘rabbis’ kichite, tua khu bang ahiei thu poimaw ngaituo 
dinga malai Israel gam sunga mi poimaw kiguotte ahi uhi. Tuate 
khu Israel phung china mi 2, siempute sunga mi 2 leh laigiel mite 
sunga pata mi 2 tuateng gawmkhawm khu member 72 ahi hi.

Sanhedrin khu lom ni, Jewish Rabbinite thukhenna court khu 
Sanhedrin chi ahia, nam ni a khen ahi hi. ‘Sanhedrin lien’ (Great 
Sanhedrin) leh ‘Sanhedrin tawmzaw’ (Lesser Sanhedrin) chi ahi hi. 
Tua Lesser Sanhedrin kichite khu thukhentu mi 23 khu khopi chinah 
bang ahiei ngaituo khawm dinga kiguotte ahi ua, Sanhedrin lien pen 
khu thukhentu 72 umna ahia, thubuoi Sanhedrin tawm zaw penin 
thu alelte ngaituo leh thututna mun khu Great Sanhedrin ahi kia a, 
tua khu ‘Suprem Court’ achi uhi. Azahdan tangpi uah Sanhedrin-a  
lelmaw deu thute khu Great Sanhedrin-ah tut ahi zela, tua khu ‘Nasi’ 
kichi, court member-te tunga makaipa leh, AV BEIT DIN kichi aum 
kia a, tua khu Nasi ni-na hiin, general member 69 umna ahi sawn kia 
a, tua khu (Mufla) aki chi hi.

Temple ni-na hun sungin Sanhedrin Lien pen khu Jerusalem 
Temple-a “Hall of Hewn Stones” kichi munah atou khawm zel 
ua, tuachi’n   Anzaluini leh Sabbath ni chilouah khum hall ah atou 
khawm zing uhi.

Temple ni-na siet nuain Bar Kokhba helna (Bar Kokhba Revolt) 
lawsap ziehin Sanhedrin lien pen khu Galili gama tuonkhieh ahia, 
tua khu Rome gamsunga biel khat, ‘Syria Palaestina’ kichi mun ahi 
hi. 

Hebrai Bible (Hebrew Bible)
Hebrai Bible (Exodus 18:21-22; Numbers 11:16-17; 11:24-25; 
Deuteronomy 1:15-18; 17:9-12) a imu bangin Pasianin Israelte 
tate khu thukhenna court din dinga thu piein Israel tate teng tunga 
thuneina sang pen hidingin Pasianin Mosi tungtawnin thukhenna 
court ana siema, tua court-in  Dan tawh kizop ‘TORAH’ ana bawlkhie 
hi. Khum hun laia tua bang nasem dingte khu Israel tate laha sakhuo 
lamkai bang, thuhil siete bang ahi uhi. Tua khu community tunga 
‘mawpaina’ (Conviction) leh ‘siem tansahna’ (exoneration) ahi (cf. 
Numbers 35:24-25), “Tualeh mipi kikhawmte’n tam vaihawmna 
dan dungzuiin mi thattu leh phuba latu kikala thu khen piehin, tualeh 
mipi kikhawmte’n tuolthat mi khu sisan phuba la mi khut apatin 
ahunkhe dingua, mipi kikhawmte’n amapa tailutna kihumbitna 
khopiah akoi kia dingua, tualeh sathau siengthou kinu siempu lien 

shi masangsie tua munah aum den ding hi.” chi banga thupuana siem 
dinga vote bawl dingte ahi uhi. Tua bang vaihawmnaah member 
atawm penin mi 10 zel ahi a, (10 vs 10) ahi. Majority chin thei  na 
dingin member khat dang apoimaw a, (11 vs 10), hinanleh simple 
majority in Exodus 23:2) bangin mawpaina apieh thei lou ziehin 
(12 vs 10) ahi angai a, atawpnaah court khatin thukhenmi number 
23 sanga tamzaw anei thei sih hi. Tualeh thupuana kisiemtheiloute 
ven nadingin thukhenmi 23 (i.e. 12 vs 10 leh 1) ahi angai hi. Tam 
court in sakhuo tawh kisai thute alel ding hi. Sanhedrin tawh kisaiin 
upa 70 khu Mosi panpitute ahi ua, Egypt ah tam  mite khu 
Egypt saltang  nasep makaite ahiua, amaute’n building project nasep 
lawchin nadinga amipiuh Israel mite avuoh nuom sih  uleh Egypt 
mite’n amauh avuoh zel uh ahi hi.

Sanhedrin masa hun tanchin:
Sanhedrin hun masa laiin, Hasmonean court Judea gama naum khu 
Alexander Jannaeus in BCE.76 tan ana makai (preside) a, tua zouin 
azinu Salome Alexandra in aban ana zom kia hi. Tua khu Synhedrion 
ahisihleh Sanhedrin ana kichi hi. 

 Tam teng khu Bible-ah Pharisaite leh Herod pawlte chi 
kammal aum ziehin  Israel namte kivaihawmna sunga vaihawm mi 
pawl li umte tungtang gen ding leh thei nophuoi tampi umte laha 
abilbaw suhlat loutheilou tomkim theitawp isuhlat theite ahi ding hi.

12:15-16: Bang dinga hing ze-et nahi huoi? Makhai khat hing 
tawiun ka en ding achi hi…” Tuachi’n ahing tawi ua, tualeh Aman 
akung uah “Tam koi lim leh koi min ahiei?” achi a, tualeh amaun 
“Kaisar a,” achi uhi. Tam munah ‘Kaisar’ chi aum ziehin bang 
Kaisar ahi chi them khat igen ding hi.

 Rome Leeng, tam sumtang tunga min leh lim tuong  “Kaisar” 
chi pen khu mihing min ahi sih a, Rome Leengte title min ahia, ama 
khu “Augustus” akichi hi. Ama masang tanchin igen man sih ding 
a, ama khu Rome Leeng masa pen ahi a, AD.31 apat 98 tanah Rome 
Leeng 12 aum ua, tuate thei kibelap na dingin italang ding hi:

NO LEENGTE MIN LEENG AHI KUM AHUN SAU DAN
1 Caesar Augustus BC. 27 ~ 14 AD Kum 14 sung
2 Tiberius AD. 14 ~ 37 Kum 23 sung
3 Caligula AD. 37 ~ 41 Kum 4 sung
4 Claudius AD. 41 ~ 54 Kum 13 sung
5 Caesar Nero AD. 54 ~ 68 Kum 14 sung (Catacomb hun)
6 Galba AD. 68 ~ 69 Kum 1 sung
7 Otho AD. 69,  Jan ~ April Ha 4 sung
8 Aulus Vitalius AD. 69, July ~ December Ha 6 sung
9 Vespasian AD. 69 ~ 79 Kum 10 sung

10 Titus AD. 79 ~ 81 Kum 2 sung
11 Domitian AD. 81 ~ 96 Kum 15 sung
12 Nerva AD. 96 ~ 98 Kum 2 sung

Dohnate
1. Grep huona nasemte khu koite ahiei?
2. Huon neipa suoh, ana vuoh ua, ana tha teuh bang etsah ahiei?
3. Huon neipa’n Tapa khat anei, atawpna dingin asawl leh, ana that 

uh achi khu koi ahi diei?
4. Kaisar kunga sie pieh siengmaw, sienglou achi laiun, Jesu’n bang 

chi’n adawng ei?
5. Israelte council-a vaihawm mite pawl bangza ahi ua, bang bang 

ahiei?
~~~~~~~

Simmun - 19
(Bung : 12:18-44)

THAWKIANA THU A DOHNA  

(Thuchin : 12:30 “Tualeh Mangpa na Pasian khu nalungtang zousie, 
nahinna zousie, nalungsim zousie, tualeh nahatna zousie tawh na-it 
ding ahi. Tami thupieh masa pen ahi).

Laisiengthou.
18. Tualeh Saddukaite mishi thawkina aum sih chite akungah ahing 

pei ua,
19. “Siepa, Mosi in mi khat asanggampa’n ta neilouin azi shisan 

taleh, asanggampa’n azi luoin asanggampa adinga ta ahin pieh 
ding ahi, chi’n ahing gel pieh hi.

20. Tuin sanggam pasal sagi aum ua, aupa penin zi anei a, hahlesuon 
neilouin ashi ta hi.

21. Tuachi’n anina pa’n ama nu akitenpi a,  hahlesuon nei louin  
ashi zel a, tualeh athumna pa’n zong hichi mabangin

22. Tuachi’n asagiun akitenpi chiet ua, hahlesuon neilouin ashi 
chiet ta uhi, tuale atawpah tua numei zong ashi ta hi.

23. Tuaziehin mishi laha kipat thawkiana nia, ahing thawkia 
chiengun, alahua koipen zi ahi tadiei leh? asagiun akitenpi chiet 
ngal ua chi’n dong uhi.

24. Jesu’n amauh  adawnga, akunguah, “Tamte zieh hilou ahiei 
mah, natheikhel zel nauh, Laisiengthou leh Pasian silbawltheina 
natheilou zieh un.

25. Mishi laha kipat athawkia chiengun, zi leh pasalin akiteng nawn 
sih dingua, hinanleh vanah vansawltahte abang zaw ta ding uhi. 

26. Hinanleh Mishite kaithaw-a aum ding thuuh, Mosi laibua 
sawlbawh laha Pasianin kei Abraham Pasian, Isaak Pasian leh 
Jakob Pasian kahi, chia ahoupi dan sim khalou na hi uoi mah?.

27. Amapen mishi Pasian ahi sih a, mihing Pasian ahi zaw hi, 
tuaziehin nah theikhiel na va ia uchie,” achi hi.

Thupeih thupi pen thua dohna
28. Tuachi’n laigiel mite laha khat ahing pei a, akiniel uh aza a, 

Jesu’n ama uh hoi tahin adawng chi athei a, akungah “Thupieh 
teng teng laha masa pen bang ahiei?” chiiin adong hi.

29. Jesu’n adawnga akungah, “Thupieh zousie laha masa pen khu, 
Israelte aw ngaiun, Mangpa I Pasian ukhu, Mangpa khat ahi.

30. Tualeh Mangpa na Pasian khu, nalungtang zousie, nahinna 
zousie, nalungsim zousie, tualeh na hatna zousie tawh na-it 
ding ahi. Tami Thupieh masa pen ahi.

31. A nina khu tami ahi, Nangma naki it bangin nainnvengte na-it 
ding ahi. Tamte sanga thupi zaw thupieh dang aum sih hi, a chi 
hi.

32. Tuachi’n laigiel mipa’n akungah, “Adih hi, Siepa thudih nagen 
hi, Psian khat aum a, Ama chilou adang aum sih.”

33. Ama khu lungtang zousie a, theisiemna zousie a, hinna zousie 
a, tualeh hatna zousie a it a; tualeh eima Iki-it banga invengte 
it khu, halmang sillat leh kithoina zousie sangin ahoizaw hi,” 
achi hi. Tuami nua kalsie koima’n thu adong ngam ta sih uhi.

34. Tuachi’n pil tahin adawng chi Jesu’n athei tahin akungah, 
“Pasian gam akipat nagamla sih hi,” achi  hi. Tuami nua kalsie 
koima’n thu adong ngam ta sih uhi.

Krist David Tapa
35. Tuachi’n Jesu’n Pasian Biehinn-a thu ahil laiin ama uh ahoupi 

a, laigiel miten, “Krist khu David tapa ahi,  bang chidana achi 
uh ahiei?

36. Ama David ngelin, Hagau Siengthou in: Mangpa’n ka Mangpa 
kungah,  Na melmate nakeng ngapna a     Ka bawl masangsie in 
ka  Zietlamah ah touin,   Achi a, achi hi.

37. Tuaziehin David ngelin ama khu Mangpa ahi, achi ngal a, hei 
akipana Ama atapa hi ata diei?” achi hi. Tualeh mipi vantangin 
kipah tahin a thu angaikhie uhi.

38. Tuachi’n Aman akungua athuhilna-ah, “Laigiel mite lahah 
kiveng un, ama ute puontuol sil a, van zuana  munte a chibai 
buh bang aut uhi.

39. Tualeh kikhopna inn a toupha hoi pen leh annkuong luina a 
mun hoi pen bang anngaina tuom uhi.

40. Meithaite innsungte ane gam ua, tualeh sawtpipi thu ngen khem 
akipang uhi, tuabang miten mawpaina lienzaw sem amu ding 
uhi,” achi hi.

Meithainu thawlawm pieh
41. Tuachi’n jesu sum koina lelam pangah atou a, mipiten sum 

koina bawma asum khieh danuh aen a, tualeh mihausa tampiten, 
tampipi akhie uhi,

42. Tuachi’n meithai zawng ma ma khat ahing peia, paisa san ni 
ahing khie hi, tua khu paisa khat tawh kibang ahi. 

43. Tuachi’n Ama’n anuazuite ahana, akunguah, “A dihtahinin ka 
hing hil ahi, sum kholna bawma sum khete zousie sangin tam 
meithai zawng tahin akhe tam pen hi.

44. Aziehpen ama ute zousie in anei val uh akhieh uh ahia, hinanleh 
tam meithainu’n anei zousie  a kitunding nading teng akhieh 
sieng ahi,” achi hi.

Hichetna:

Thawkiana thu a dohna12:18-27 

12:18: “Siepa Mosi in mi khat asanggampan’n ta neilouin azi 
shisan taleh …” (Deut.25:5; Mat.22:24) chi thu pansanin thu ang 
dong uhi.
Tam muna Saddukaite thudohna, tu nua chienga sil hingum ding, 
numei khat ahinkhuo tawpna ding maban thawkiana thu khu Jesu’n 
kumtawn mun leh kitenna akisai khah lou thu agenkhumna ahi 
zaw hi. Aziehpen mihing khu khen thuma kikhen hi a, Pasianin 
mihing asiem laiin vanzah tawh asiem leh vanzah pangloua asiemte 
tungtang asukha a, vanzah pang loua asilsiemte khu, lei leh van leh 
asunga sil umteng leh hagaute, tuite, huite ahia, “Hing um hen” achi 
mai ahi (Gen.1ff). Vanzah tawh asiem khu mihing tahsa Adam (Gen. 
2:7) ahia, Adam nah hawm sunga athunlut khu ama kumtawn hinna 

Hagau, shi theilou khu (Gen.2:7) ahi. Tua khu sawltah Paulin “Pasian 
apata namuuh Hagau siengthou Inn (1Kor.6:19) achina zieh tah khu 
amisiem, mihing nahhawm sunga ama hinna hagau akhumlut bepin 
‘Mi khu hinna nei mihing’ ang suoh ta hi. Pasian hinna hu mihing 
sunga akhumlut  khu English in ‘Spirit’ chi ahia; hu aha khum zieha 
‘mi’ leh ‘mihing’ khu Mizo (Lushai) hamin ‘mihring chu minung alo 
ni ta’ chi ahia, English in ‘Man become living thing’ chi ahi kia hi. 
‘hinna’ khu English in ‘Soul’ Hebrai ‘ruah’ chi ahia, tua soul (hinna) 
aum ziehin mihingin lungphu (pulse) ei hama ‘Sou’ ichi zel ukhu 
ang neia, tua suol (hinna) khu abei leh, Edena anah hawm sunga 
athunlut hinna hagau pen asiempa kungah apei chiengleh  “Leivui 
khu ahina bangin ang kipatna leiah anua kia kia dinga; Tualeh hagau 
khu apepa Pasian kungah akia kia ding hi” (Eccl.12:7; Gen.3:19; 
Job.34:15), tua hun chiengleh lei tahsa leh hindan bang hita louin, 
hagau khu numei leh pasalna um nawn louin Angelte bang ahi tah 
ding thu agenna ahi hi. Aziehpen Van gamah numei pasal chi um 
louin, kitenna chite zong aum het sih hi. Amavang, Saddukaite’n 
tua thuguh atheisiem lou ziehun, lei tahsa gam leh hagau khovel 
atheipha sih ua, ganhing tobang mai ahi uhi.     

Ganhingin deitelna khat mai anei a, tua khu ne vang, ne sih vang, 
lum vang, thou vang chi chieng ganhing hinkhuo ahia, tua kan 
ngaituona dang bangma anei sih uhi. Mihingin ganhingte ngaituona 
banah, hagau lungsim inei ua, tuaziehin mihing huoh (brain)-
tawh ngaituona khelah tunglam ngaituona lungsim leh theitheina 
mihingin anei a, tua khu hagau ahi. Peter thot ni-na bung 2:12 leh 
Juda taang 10-ah thu kibang ana gena “Hinanleh tam mite’n gamsa 
gilou ngaituona neilou, mata suhmang dingte bangin atheisiem loute 
uh silte agensie ua, tuachi’n  amauh sietnaah amangthai sieng ding 
uhi. Chi leh Juda taang 10-ah “Hinanleh tam mite penin, atheiloute 
uh agensie ua, ngaituona neilou gamsate banga pienken thei theina 
a, atheite uh abawl ua, ama uleh amauh akisusie uhi.” achi tobang 
mai khu Saddukai, thawkiana leh Angel gingta loute dinmun ahi 
bou hi. Pasianin Adam nahhawm sunga hu ahakhum khu ama hinna 
hagau, kumtawna shitheilou, setheilou, tahsapum nei, gulehtaang 
neilou, sisan pang lou, hagau tahsa ahi hi. Tua tahsapum nei hagau 

tungtang akichet thei nadingin Genesis 32:24 leh “Zankhova a Jakop 
kibuonpi khu ‘Mi khat’ achi a; Genesis 18:1-ah ‘Mangpa’ achi kia 
a, Gideon kunga va kilah khu ‘Mangpa vansawltah’ (Jdg.6:11); 
Elkanah siempu (Baptispa Johan pa) kunga va kilah zong ‘Mangpa 
vawnsawltah’ chi ahi zel hi. Tuateng zousie khu hagau, sapum nei  
genna ahi hi.  (Constitution bung 2), “Pasian khat bou aum a, Ama 
bou khu bieh ding ahi. Ama khu Hagau ahi, Ama thua hingum, 
hagau dangte tawh kibanglou, lamdang theilou, kumtawna um, 
ahina kikhellou, pilna silbawltheina, sienthouna, dihtatna, hoina, 
thutah leh itna khu ahi”  

  12:25: “Mishi laha kipat athawkia chiengun zi leh pasalin 
akiteng nawn sih ding ua …”  Tam thu khu Jesu’n Saddukaite 
anawgawpna ahia, aziehpen ama’n mishi thawkiana agintat lou danuh 
atheichet mama ziehin. Tualeh hamlettu tamzawte’n Angelte khu 
tua banga kitenna nei ngailoute ahi uh achi ua, tam khu thupoimaw 
loupi Jesu aphin nop man ua adohuh ahi chi thu agen uhi. Tualeh 
Hebrai Bible-in Angelte khu numei pasalna bawl chingte ahi lou 
laiun, Genesis 6:1-4-a Pasian tapa te’n leitung numeite pawlin ta 
ahinpi uh chi thu khu zong amehbet ua, hinanleh Pasian tapa kichite 
khu, khum laia leitunga  mihat tah tah umte genna ahi zaw hi achi 
hi. Tuanahsangin, Angelte khu shina thuoh china ahi sih a, tuaziehin 
hah kihahpieh sawn (leviration) dinga kitenna thu bangma aum 
nawn lou thu agen pieh malam ahi.

12:26. “Hinanleh mishite kaithawa aum ding thuuh Mosi laibu a 
…” Tam Jesu thudoh apatin Jesu khu Sadducaite thudoh tungtangah 
apilvang mama chi imu thei na khu, Saddukaite’n kitenna thu 
tawh kisaia thudohna abawluh hilouin, thawkiana tawh kisaia Jesu 
aetkhieh sawmna uh ahi zaw hi. Athuguol peidanah “Sawlbawh” 
apata meikuong chi ahia, sawlbawh kuongin, sawlbawh katum 
lou chi penin Pasian silbawltheina aensah a, tuamabangin Pasian 
silbawltheina in mihingte meikuong apatin akembit hi china ahi hi.

“Kei Abraham, Isaak leh Jakob Pasian …”  ana chi khu, tam 
suongtute kunga athuchiem tangtung nailouin amaute lah ashi sieng 
ta ua, shinua chiengleh tam suongtute zong thoukia dingin ana pei 
masa ta uhi chi khu Saddukaite ginna anielkalna ahi hi.

12:27 “Ama pen mishi Pasian ahi sih a, mihing Pasian ahi zaw 
hi …” “Nou …bawl….khiel” chi khu grik ham verb (planao) “na 
theikhiel uh” chi pen “na bawlkhiel uh” china ahia, tua khu bung 
12:24-a ‘Pasian thu, laisiengthou natheilou ziehun’ achi a, tuaziehin 
Saddukaite thudohna khu Jesu’n nahpi taha sil dihlou ahi thu agen 
uong nuomna kamtenga azah ahi hi.

Thupieh thupi pen thua dohna 12:28-34

28. Tualeh laigiel mite laha khat ahing pei a, akiniel uh aza a, 
Jesu’n amauh hoi tahin a dawng chi athei a, Akunguah “Thupieh 
teng teng laha a masa pen bang ahiei?” chin’n adong hi. Laigiel 
mite’n thupieh masa pen thua  athudohna uh synoptic laibu thum-
teah  mu ahi a, hinanleh, tupdan tuom tuomin agen uhi.

 Mathiu 22:34-40 leh Luk 10:25-28, Laigiel mite khu Jesu 
nielkal leh enkhe dingin angpei ua, tua sungah Mak-in kim tah leh 
lungkim huoi tahin agen hi. Luk-ah Jesu’n laigiel mite thudoh khu 
tang tahin adawng siha, hinanleh, “Dan bua kigiel bang ahia? Bang 
nachi sim uoi?” (Luk 10:26 achi zaw hi. Laigiel mite’n dawnna apie 
ua, Jesu kamteng mama poimaw tahin aviel gen pieh ua (Mak 12:30-
31), hinanleh Israelte thugin laigil (shema) “Israelte aw Mangpa 
khu khat bou ahi” 12:29).

 “Jesu’n adawng a, “A lien pen khu, ‘Israel, ngai in, I 
Mangpa Pasian khu Mangpa khat bou ahi. 30. Ama khu (Gr.
agapeseis-agape love) tawh na-it ding, tualeh, na lungtang zousie 
(Gr.kardias) leh na hinna teng teng (soul) ‘Gr.psuches’ tawh na-
it ding, tualeh nalungsim teng teng (Gr.dianoias) leh nahatna teng 
teng (Gr.ischuos) tawh na it ding chi pen thupieh teng teng laha 
alien pen ahi. 31. Anina khu tam ahi, ‘nangma na kiit bangin 
na invengte it in.’ Tamte sanga thupizaw dan thupieh aum sih hi. 
Mathiu 22:37 leh Luk 10:27-ah “Alien pen khu tam ahi, ‘Israel 
aw, I Mangpa pasian khu khat bou ahi’ chi thu ahuom sih a, 
hinanleh apoia poimaw ahi hi. Tuami umzie khu Mangpa khat mai 
um pen chi lou sildang it ding aum sih hi chi agen uong ahi. 

 Judate’n tam thu khu “Shema” achi ua, alam dan 
(pronunciation) khu shi-MAH) ahia, aumzie khu “Ngaikhe ding” 
Deuteronomy 6:4-5 “aw Israel ngaikhie un, Mangpa I Pasian 
ukhu Mangpa khat ahi. Mangpa na Pasian khu nalungtang 
zousie, nahinna zousie leh nahatna zousiea na it ding ahi.” chi 
thu pansana tam Shema khu hamzah tangpi dinga abawl uh ahi hi.

 Grik hama  Mangpa it nadinga kizang kamteng ‘agape’ lam 
dan (pronunciation) khu ‘uh-GAH-pay) itna achi ua, Agape itna khu 
‘ingaituona teng’ sanga ‘sangzaw leh hoizaw’ a it ding china ahi a, 
tam kammal ni te khu Agape itna ah apang chiet ngei uhi. Agape 
itna-in nasep aphut (requires action) – phut chi penin itna khu atah 
tah leh nasep gamtata hing kilang ding chi akawh hi. Nounel taha 
genchet dan ding atam mama ziehin tua tanah zong ‘Agape itna’ 
akilang zou taa, tua tanah inga mai ding hi.

31a. “Ani-na khu tam ahi, ‘Nangma na kiit bangin nainvengte 
it in” Laigiel mite’n thudoh khat mai apieh laiun, Jesu’n dawnna ni 
apie hi. Tam dawnna ni-te khu Dan thupieh teng teng khaikhawmna 
leh bukimna ahi hi. Judate danthupieh 613 umte teng teng sanga 
thupi leh poimaw zaw tam thumal ni-te kan adang bangma aum sih 
hi. Tua ziehin laigiel mite kunga agen mai hilouin, ei Kristiante zong 
ei huom sieng keii a; I Pasian bieh dan leh I it a, a nna isepte tam 
thumal ni-te tawh etkahna hoi tah hattuom kichawmna ah supung 
loua, nelsie hattuom lamkai hi khu “Pasian langpan lamkai zing 
kawma kristian lamkai” ihi thei hi chi ei zilsah hi.

12:32-34a : “Pasian Gam tawh kigamla sih chie …” “hi dihtah, 
lah hi zou nailou”  china ahi hi.Tam thu tawh kisaia gen ding tampi 
umte lahah akhaikhawm bang giapin hichi’n igen ding hi. Kamsiem 
taha dih sahpina nei nanleh, Jesu’n agenkhum nuom khu Pasian 
thutahte pomin gensiem mama nanleh alungtang leh ahinna pang 
nailou ahi ziehin. Tuaziehin Mangpa it tah tah chi pen kamsiem leh 
pilhuoi tah leh mihip thei taha thugen theiin, alungsim kul, asie leh 
pha theina abuhkhieh sih leh ‘pumlum’ (solid) hi thei lou ahi thu 
agenna ahi. Job 42:3 “Nang, theina neiloupia, thuhilna phuolgu koi 
ahiei? Chi’n nadonga, tuaziehin katheisiemlou kei adinga lamdang 



[168] Khantanhoi Mak Hilchetna

taluo silte kagendoh kha ta hi” ana chi khu laigiel mipa leh Kristian 
tam tah hinkhuo ahi dante ei zilsah hi.

Krist David tapa  : 12:35-40
Tam thu tawh kisaiin Mathiuin tanchin kimzaw ana giel hi. Mathiu 
22:41-42 “Jesu’n amauh thu adonga, Krist khu “Bang na chi 
ngai uoi? ‘koi tapa’ ahiei?” achi hi. 

 Tam thuah laigieltute’n BC kumzabi kim masa tanah Messiah 
khu tang tahin David tapa chia gen ahi sih hi. Mak 9:11-13-a bangin 
Jesu’n laigiel mite thuhil dan khu anielkal siha, hinanleh aumzie 
buching zawsemin ahilchetna khu Late 110:1 tawh entuohin, Mak 
12:36-na in tam thu akikal hileh akilawm sahna  aensaha, hinanleh 
tam thu ni-te adih tuoh tuoh hi. 

 Judaism-ah suongtu (ancestor) khu dinmun sang zaw nei 
(outranks) khu asuonte thakhela pang ahi a, tam thu khu Melkizedek 
siemputna Levi-te siemputna sanga naum masa zaw ahia, aziehpen 
Abraham, Levi-te pu thupi tahin sawmakhat ana piehna pa ahi 
(Heb.7:1-10). Tua khu Messiah, Leeng David suon hina-in azuia, 
David sanga ngiemzaw ahi ding hi. David kung a zawlnei Nathan 
thutut (1Chronicles  17:11ff “Tualeh nadamlai nite ahing beia, 
napulepate kunga napei hun chiengin, nanuaah nangma tapate 
laha kipatin nahah nasuonte katungding dinga, tualeh a Leenggam 
kasuhkip pieh ding hi; Jeremiah 23:5-6 “Ngaiun, David dinga 
bazam dihtah katun doh ding hun hing tung ding ahi ta, Mangpa’n 
achi hi. Ama’n Leengpa bangin pilvang tahin vai ahawm dinga, gam 
sungah thudih leh dihtatna atungsah ding hi. Ama hun sungin Juda 
hutdam ahi dinga, Israel bit tahin ateng ding hi. Ama kihatna min 
tami ahi ding  “Mangpa I DIHTATNA UH” Tuachi’n tam khanggui 
dungzuiin Messiah khu David sanga atuom bihna aum sih hi.

 Bible-in ana zah zel kamham,  “……. Tapa” chi khu 
khatnaah khang khat sunga pasal suon chi ahia, Jesu’n tam sil 
poimaw khu Joseph leh Mari khanggui tungtawnin ang sutangtung 
hi. Joseph (Mat.1:6-16) leh Mari (Luk 3:23-31). Jesu’n laigiel mite 
leh Pharisaite khu ‘Setan tate’ ana chia, aziehpen agamtat uleh 
alungsim utawh kizuia achi ahia, ama’n Pasian thutah agen ziehin 

tha ding asawm gige ziehuh ahi hi (Joh.8:39-47). Messiah khu David 
tapa ahi theina khanggui tam bang ahi: Genesis 38:1ff-ah Juda in 
amounu Tamar tawh zawlta Perez aneia, Perez suon (Hezron, Ram, 
Aminadab, Nahshon, Salmon) te ahi ua, Salmon leh  Jerikou-a 
kizuanu Rahab kitengin, Boaz ang hing uhi (Mat.1:5; Ruth 4:13). 
Boaz leh Ruth (Moab numei, Naomi mounu) kitengin Obed ahing 
ua, Obed-in Jesse ahinga, Jesse in Adael tanu Nitzevet tawh David 
ahing hi (Rut. 4:22; Mat.1:6). Tam taang sungah David pa Jesse zi, 
Nitzeveth nu leh apa min genkhah ahi sih hi.

David khanggui  peidan tam bang ahi kia hi: David-in zi 9 aneia, 
tuate general knowledge hi dingin italang ding hi. 1. Michal, Leeng 
Saul tanu  2. Ahinoam : Jezreel mi, Ahimaaz tanu ahia, David zi 
ahi main, Saul zi ana hia, Saul tawh, David lawmpa Jonathan leh 
David zi Michal ahing uhi.  3. Abigail : Carmel mi, Nahash tanu 
ahia, David tapa ngana Daniel (Kiliab) hingnu ahi.  4. Maacah: 
Geshur Leengpa Talmai tanu (2Sam.3:3) ahia,  tam khu Abraham 
sanggampa Nahor meinu Reumahin ta li aneite lahah atum pen ahi 
(Gen.22:24). Tamnu’n David tapa Absalom ahing hi (1Chr.3:2; 3:3).  
5. Haggith: Tam nu khu David-in Hebron aum laia anei, Adonijah 
hing nu ahi (2Sam.3:4; 1Leng.1:5; 2:13). 6. Abital: David tapa 
guhna Shephatiah hingnu ahi (1Chr.3:3). 7. Eglah: Tam khu David-
in Hebron-a vai ahawm hun BC.1055 huna anei ahia, Ithream ahin 
pieh hi (2Sam.3:3; 1Chr.3:3). 8. Bethsheba: (Bath Shua) Eliam tanu, 
Hit mi Uriah zi masa ahi (2Sam.11:3). Tam khu Solomon nu ahia, 
Solomon bana anina Nathan hingnu ahia, tam Nathan suon sunga 
patin Mari pasal Joseph ang pieng hi. Tuaziehin Jesu khu David tapa 
chi ahi hi.  9. Amin kitheilou David zi dang khat auma; amanu’n 
tapa kuo ahin pieh a (2Sam.5:16; 1Chr.3:8; 14:4). Tualahah sanggam 
numei khat anei ua, tua khu Tamar ahia, Juda tapa upa pen Err zi ahi 
(1Chr.3:9). David-in tapa 38 anei hi.

12:36-37: “Ama David ngelin Hagau Siengthou in, Mangpa’n 
ka Mangpa kungah, ka zietlamah tou in …” Tam kammal umzie 
khu Jesu khu Leitung Kumpi ahi dinga melmate leh Pasian douna 
leh dawi silbawltheina zousie shina leh thawkiana zieha guol azaw 
ding thu genna ahi. Tam kammal hing kipatna khu Late.110:1, tam 

taang in thei bailam dingin Mathiu 22:41-45; Mak 12:36; Luk 20:4-
44 leh Nasepte 2:35 bang ahi. Mathiu, Mak  leh Lukte’n Jesu Krist 
dinmun agenchetna ahia, tam taangin “Krist” (Messiah) khu tatna 
nna asepzaw hun ding thu ana genna ahi hi.

Mangpa’n : David-in Mangpa’n achi khu ‘sawltu van Pasian’ 
genna ahia, tua khu Hagau kam ahi. 2Samuel 23:1f-ah David 
kamteng nukhia 2. “Mangpa Hagauin keima mangin thu agen a, 
tualeh a thu ka leiah aum hi 3. Israelte Pasianin agen a, Israelte 
suongtu in ahing houpi a; mite tunga vaihawmpa leh Pasian giing 
kawma vaihawmpa khu adih ngei ding” ana chi hi.“Ka Mangpa 
kungah” chi khu ama Jesu’n Jentel mi Israel bawlsetute khuta pata 
ahutdam ding ziehin ama khu guolzawna zieha min teng teng tunga 
min tungnung piehin aum hi (Phil.2:9-11). Tualeh Jesu shina leh 
khelna zou dinga mihing hing suohpa khu shina leh khelna zawna 
khu khiel baanglou leh setheilou ahi ziehin kithoina siengthou leh 
dem guollou mihing ahina suhlatna ahi hi.

12:38-40: “Laigiel mite lahah kiveng un …” meitheite inn sungte 
anegam ua, sawtpipi  thungen khem akipang uhi, tua bang mite’n 
mawpaina lienzaw sem amu ding uhi,” achi hi. Tam thulom sungah 
thei dinga deihuoi thu khu Jesu len laiin mipi Messiah ahina banga 
poma, athuhilnate, asillamdang bawlte tungtawna Pasiana hing 
kipan ahi gingtaa zuitu mipi hon leh ama mat nading leh nielkal 
ding maia Jesu sulzui Pharisai leh dansiem kisate leh laigiel mite 
hon tawh kihau hau ahia,  Jesu’n tua bang mite aphawna Luk 11:43 
“Nou Pharisaite lepchiete natunguh agih hi …” Aumzie khu Mak 
12:38-40 sunga agen nuom pen khu, atunga igen mite bangin tulai 
hattuom lamkaite’n hattuom neitu Belampu tungnung zieh hiloua, 
ama mina lamkai hia, mipoimaw hi nuoma kivei upa leh Pastor leh 
hattuom lamkaina dawkana naum mi tam tah, minphat del, mite 
maia mipoimaw ahi lam kipulah ngainaa, Pasian mite kiveinaa nei 
mite ahiua, tuate khu ‘Meithai tagate’ negam ana chi te ahi uhi.

Meithainu thawlawm pieh: 12:41-44
12:41-44 “Meithainu’n  atam khieh pen hi …” Thawlawm pie 
mi nam nite: mihausa, tampi pi khete leh Meithainu sumsan tang 

hingkhieh thu ahi a, thawlawm pieh danah, kitaidemna, minthanna, 
tungtuonna leh pieh dingma ahi china tawh pie etc-te auma; tuasungah 
Meithainu’n akitunding nading zousie bangma khet neilouin ang pie 
hi chia Jesu’n agen khu “Ama hinna ding nangawn ngaituo taloua itna 
tah tawh silpieh khu Pasian adingin anamtuiin pom ataha; tua khu 
guolzawlna bulpi ahi dan Zeraphath meithainu leh Elijah tanchinah 
1Leng.17:8-15 kum thum leh akim sung guo azuh lou laia Israel 
gam hasat laiin meithainu’n ama leh atapa nehding tangbuong kan 
khat leh ulip sathau kan khat mai um khu Elijah ngetna banga ama 
nuta’n ngawl ngapa apieh ziehin kum thum leh akim sung pumpi 
kiem taloua kumtunga neh ding anei thu imu hi. Tuaziehin Paulin 
phallou sa saa pieh ding ahi siha, aziehpen Pasianin kipah taha pe 
mi a-it hi. Tualeh Pasianin hepina zousie kiching tahin noute ahing 
pe thei hi, tuachi’n noute bangchih lai pouin, sil zousie a buching 
taha umin, nahoi chinteng sem dingin ahing kiningchingsah thei hi 
(2Kor.9:6ff).

Dohna:

1. Grep huon bang etsahna ahiei?
2. Grep huon ngah suohte koite etsah e?
3. Huon neipa suoh loua asawlte koite ahiei?
4. Atapa neisun atha pa uh koi etsah e?
5. Dan 613 umte laha alien pen bang ahi e?

~~~~~~~

Simmun - 20
(Bung: 13: 1-23). 

JESU’N PASIAN BIEHINN SIETNA DING LEH HUN 
TAWPNA DING AGENLAWHNA

(Thuchin: 13:19 “Aziehpen khum nite banga gimthuohna thupi 
mawngmawng Pasianin leitung asiem chila kipat tuni tandong aum 
ngai nai siha um zong aum kia nawn sih ding hi)”

Laisiengthou.
1. Tuachi’n Pasian biehinn akipata apeidoh laiun anuazuite laha 

mi khatin, akung ah, “Siepa, en vawi, asuongte bang chituha 
liena, akilam dan bang chituha thupi atai,” achi hi.

2. Tuachi’n Jesu’n adawnga, akungah, “Tam inn thupitah 
namu maw? Suhchip loua, suong khat tunga khat kichieng 
mawngmawng  tanah aum sih ding,” achi hi.

3. Olive muol tunga Pasian Biehinn lam ngaa atou laiin, Peter, 
Johan, Joakob leh Andru te’n simthamin akungah, 

4. “tam silte bangchih chienga hing tung ding ahiei? Tualeh tam 
silte hing tun ding chiengin chiemtena bang ahing um diei?” 
Hing hilin chi’n adong uhi.

Gimthuohna hing tung ding
5. Tualeh Jesu’n amauh adawnga, akunguah, “koima’n ahing sol 

lou nadingun pilvang un.
6. Aziehpen kei Krist kahi chiin mi tampi kaminin ahing pei 

dingua mi tampi asol ding uhi.
7. Tualeh gal thute leh kidou thuthangte nazah hun chiengun 

lunggim sihun, tuate ahing tung maawng ahi; hinanleh atawpna 
ahi nai tadi sih ding hi. 

8. Nam tuom leh namtuom akidou dingua, gam tuom leh gam 
tuom akidou ding uh, tualeh mun tuom tuomah zil akiling 
dinga, kielte leh buoinate atung ding hi, tamte nauvei kipatna 
ahi ding hi.

9. “Hunanleh pilvangun, vaihawm mite khutah ahing mansah 
dingua, kikhopna innte-ah ahing vaw dingua, tualeh keima 
ziehin gam uhte leh Leengte maiah theipina pedingin nahing 
ding ding uhi. 

10. Tualeh khantanhoi khu nam zousie kunga gen masah ahi ding.
11.  Hinanleh ahing matua, ahing piehdoh hun chiengun bang 

kagen diei chi’n kingaituo masa sih un, hinanleh ahun taha hing 
kipeteng genzaw un, aziehpen agenpen nouma nahi sih ding ua, 
Hagau Siengthou ahi zaw ding hi.

12. Tualeh sanggampa’n  sanggampa tha dinginamansah dinga, 
tualeh pa in  ta amansah dinga, tate’n zong nu leh pate adou 
dingua, athat sah ding uhi.

13. Tualeh keima min ziehin mizousie huot nahi ding uhi, hinanleh 
atawp donga thuoh zoupa khu hundamin aum ding hi.

14. “Hinanleh guolnei Danielin anagen, sumangthaipa kidahhuoi 
khu adin lou nadinga ding namu chiengun (asim poumain 
aumdan thei heh) tua hun chiengin, Juda gama umte muol 
tungah tai uheh,

15. Inn tunga umte kumsuh sih heh, insunga sil umte lakhe dingin 
valut sih hen;

16. Lou a umte zong apuon ladingin nuakia sih hen,
17. Tua ni chiengin naupaite leh nausen neite tung agih ding hi.
18. Tua hun khu phalbi lai ahi lou na dingin thu ngen un.
19. Aziehpen khum nite banga gimthuohna thupi mawng mawng 

Pasianin leitung asiem chila kipat tuni tandong aum ngai nai 
siha, um zong aum kia nawn sih ding hi.

20. Tualeh Mangpa’n tua nite sutom sihleh mihing mawngmawng 
hingin asuohta sih ding uhi, hinanleh mi tel, atel tuomte ziehin, 
anite asutom ta hi.

21. Tuachi’n tua hun chienga mi koipouin na kungua, Enun, tanah 
Krista um, ahisihleh Enun, khunah Krista um, achi uleh tahsang 
sih un.

22. Aziehpen Krist tahlou leh guolnei tahlou ahing pawt ding ua, 
tuate’n chiemtenate leh sillamdang te mite solnain aensah ding 
uhi, hithei leh telte nangawn asol ding uhi. Hinanleh pilvangun, 
enun, sil zousie kahing hil masa zou sieng ta hi.

23. Hinanleh pilvangun, enun, sil zousie ka hing hil masa zou sieng 
ta hi.

Hichetna:
Bung 13:1 leh 2 khu Jesu’n temple muola athugen ni Mak 11:15 
– 12:44-te khu abana thulom tawh kiphutuoa agen kankhawmna 
houlimna tomnou khat ahia, hun hing tung ding khu Jerusalem dinga 
mielna leh hasatna hun hing umdingte agenlawhna  ahi hi. 

13:1-2 : “Tuachi’n Pasian Biehinn akipat apeidoh laiun …” 
Tam Biehinn thupi tah khu Herod lien (Herod the great) kichipa, 
BCE.73-in apienga; BC.4 (Jesu pien lai, naupang kum ni nei atha 
sieng zou) in ashia, aza atapa Archelaus in aluo hi. Ama khu BC.37 
apatin Judea gam vaihawm dingin Rome Leengpa Kaisar Augustus 
in ana guot hi. A Leeng hi hun sungin Herod-in Judate amai etnaa 
Temple akehlet mai hilouin Temple muolte zong ana kehliena, hoi 
taha temple lam thain, suongkaang hoi tah tah tawh abawl banah 
kulpi thupi tah, ning li neiin abawla, Temple leh akimvelte nasa taha 
etlawm leh deihuoi tah ahi hi. Temple dung leh vai leh akiguonggal 
dan nounel igen zou sih dinga, isuhlat nuom pen khu “anuazuite 
laha khatin, Jesu kunga inn kilam dan leh athupi dan  ang 
puonkhiehna zieh khu Herod-in thupi taha ana bawl tha zieh ahi.  
Hinanleh Jesu’n khum munah zintun nading amu zou lou ziehin zan 
chiengleh Olive muol tungah agieh zela, zing khovah chiengleh Jesu 
leh anuazuite khu Jerusalem suolam kotkhah apata hing lutin sun 
chiengleh Temple huongsungah thu ahil zel hi (Lk.21:37). Temple 
nasemte’n Jesu anuol ukhu Pasianin Pasian biehna mun asuhbua 
ziehua amaute anuol ding aensah hi. Kum sawmli sungin Jerusalem 
Temple leh Israelte kichimatna khu AD.70-a suhsiet ahi ding thua 
Jesu thugenkhol Mathiu 24:1-3 leh Luk 21:5-7-ah mu ahi hi. Bible 
thu khu sil thum, i.e. Apeisa, Aumlai, Angum ding, hun thum-te 
huoma gel ahi lam imangngil lou ding ahi. 

 13:4 Tam silte bang chih chienga hing tung ding adiei? 
Tualeh tam silte hing tun ding chiengin chiemtena bang ahing 
um diei? Hing hilin chi’n adong uhi. Tam hun khu Jesu’n Oliv 
(Temple muol) tunga athuhil nukhia niin nuazuite kungah tam 
suongte khat tunga kithuop um loua, apumpia se dimdiem ding 
ahi thu nuazuite ahil hi (Mak.13:2). Jerusalem nuasie a Oliv muol 
suolama atou laiin nuazui mi li, Peter,Johan,Jakob leh Andru hing 
peiin athugenkholte hilchien sah dingin ang pei ua, Mak-in thumal 
khat sil kibang dangte dohna (generic question)-in agiel a; Mathiu in 
vang “Tam silte bangchih chiengin ahing um diei? Tualeh nahing 
peikia nading leh leitung tawpnading chiemtena bang ahi diei?” 
Hing hil in, achi uhi, chiin kim zawsemin adong uhi (Mat.24:3).

 Nuazuite’n atawpna penah dohna dih tah adongua, azieh 
pen kum thum sung Jesu nua azui ua, khum hun sungin Jesu’n  a 
Leeng hina dih tah hing lain Rome-te thunei khumna neia pata 
Judate hundam ta ding danin angaituoua, tua hileh amaute’n zong 
a Leenggamah thuneina dinmun nei ding bangin zong a kingaituo 
uhi (Mak.10:35-45). Jesu’n  tampi vei ashi ding thu ana gen gen 
ta a (Mk.8:31; 9:30-32; 10:32-34), hinanleh amaute’n angaituo 
bangua Jesu guolzawna khu kin leh buonga hing tung lou ding ahi 
dan atheisiem het sih ua (Lk.9:45; 18:34), Jesu  shi ding lam zong 
atheipha dan sih uhi. Tam Jesu thugenkholte lahah hun tomkhat zou 
chienga  bawlsietna leh Jerusalem suhsiet hun AD.70 in nuazuite 
zong ahuom khah lam zong angaituo kha sih uhi.

 Jesu thugente’n  nuazuite mai huom louin hun tawp hun 
chienga Jesu nuazuite zong ahuom phaa, tua khu itulai hun peidan, 
bawlsietna, galte, kangmei leh silzauhuoi thupi (natural disaster) leh 
kibawlsietna tuomtuomte tanpha huom zou thama agen ahi hi.

13:5-6. Gimthuohna hing tung ding: ‘Koiman ahing sol lou 
nadingun pilvangun’. Tam thumal khu Grik thubula ‘blepo’ kichi 
ahia,  tua khu dinmun kimuchien theilou huna sil hing tung dingte 
thei theina genna ahia; tam kammal khu Jesu’n ngavei azang hi (Mak 
13:2,5,9,23,33). Nuazuite kungah Temple leh atuol chiemte hoi 
dingin ahila, tualeh nuazuite khu chiemtena leh ang pei kia nading 

thua pilvang ding hilouin, kiveng zing leh pilvang ding thu li vei 
ana hil ta hi. Jesu kikhetbehni atun masangin nuazuite’n Jesu ashia, 
athawkia ding thu athei kha nai sihua, tualeh ni sawmli zou chienga 
vana akatou ding zong athei sih uhi (Nas.1:9-11), ama khu hun hasa 
zou masangin angkilekia sih ding hi. tam deituom thuhilnaah Peter, 
Jakob, Johan leh Andru-te kungah hun hing tung ding lametna bang 
ahiei aum thu agen hi. Tam khu amau hun nukhia leh leitung bei 
ding thu ahi. Jesu’n angaikhawh pen khu amaute leh eite khu Bible 
a kigiel thutahte theina inei ding leh thuhil dihloute zieha theina beia 
ivahvai lou nading ukhu ahi hi. 

6. “Kei Krist kahi chiin mi tampi kaminin ahing pei ding ua mi 
tampi asol ding uhi”. Tam khu sil khat ahina tah genna kamteng 
ahia, Jesu van akatou zou hun sawtlou nua chienga mi khenkhatin kei 
khu ama kahi achi ding thu agenna ahi., Sabiehna tawh kisaia pasal 
neiloua um pawlte phuttu  Ann Lee kichi nu’n,  numei pien banga 
mihing hing suoh ‘Krist’ khu kahi ana chia, tualeh Baha’u’llah kichi 
pa’n zong Kristianna mai hilou, sakhuo dang ni tangtun nadinga 
hing pieng kahi ana chi kia hi. Tualeh Sun Myung Moon kichipa 
nuazui, hattuom kipumkhatna gingtate’n ‘Jesus Jim Jones khu Jesu 
ahi ana chiua, ama khu Bhuddha hiin  ang kiletkia ahi hi achi kia hi. 
Tualou zong Marshall Applewhite, Charles Manson, Jose Luis de 
Jesus Miranda leh David Koresh te zong ahi uhi.

 Amaute mai hilouin thuhil dihlou mite hia na kigiel khu 
Bizarre Loonies leh apawlte zong ahi ua, tuate’n mi tampi thuzawin 
hattuom kipumkhatna khu mi 250,000 banah million thumte’n ana 
zom uhi. Tuachi’n ‘The world Mission Society’ akichi ua, Jose Luis 
de Jesus in nuazui 1.7 million kanei achi a, 

Miranda in million ni ka nei hi ana chi hi. Tamte ziehin Thutah khu 
millionte’n athei pha nawn sihua, Jesu ang pei kia zou ta achi ban 
uah, midangte sum lahpieh thei nadingin  Jesu minin hell ah apuilut 
ding hi chi thute ana gen uhi.

 Gingtu pawlkhatte Krist nuazuina apata pampiel sahin, 
amau nuazui dinga asiem banuah Krist dihlou tampite’n anauzuite 
ukhu tahsa shinaah apuilut ua, Marshall Applewhite-in Van kotkhah 

achi mun uah mi ama leh ama kithat dingin member 39 athununa, 
tuabanah David bameng 80 phiel te khu  David Koresh’s,  gam 
tuomtuom kizopkhawmna agent (federal agents)-te  tungtawnin ana 
bawlsie hi. Tualeh Jim Jones-in anuazui mi 920 te khu poison dawn 
sahin athat hi.

 Tamte thugenkholna Bible Mathiu 12:33-37; 16:15-16; 
Galati 1:7-9; Joh. 2:22; 2Joh.1:9; Juda 1:11 teah mu ana hi hi.  Tam 
muna thuhil dihlou kichite achien taha genchet thei hisih nanleh 
2Korin 11:14-15 ah  zong gen ana hia, amasa’n Pasianin inget leh 
pilna hing pe dingin thu achiem hi (Jak.1:5). Gingtu khang nukhia, 
hun beikuon chieng tana natengte vang sol ahi sih dingua; hunbi 
(premellenial) tawh gen dingin Krist nuazui, hattuom khu rapture-a 
lahtou ahi dingua, gimthuohna athei pha sih ding uhi (1Thes.4:13-
18; 1Kor.15:50-54). Hinanleh amaute’n Pasian thu khu pilvang tah 
leh ngaisahna thuhtah aneiuh apoimaw hi chi vang akichien ahi 
(Mk.13:22). Tam thugenkholte khu AD.30 apat 120 huomsunga 
sil tungte genna hideu penin misiemte’n  agen uhi. Genbe ding thu 
tampi um nanleh hitanah inga phot dinga; tulai khanga gingtute’n 
Bible thu apeisa, aumlai leh ang um ding thute, Bible khu amun, 
ahun, acontext bidan siem taha Pasian thu chip taha isui apoimaw hi 
chi thu zong ei sinsah uhi.

13:7. Peter, Jakob, Johan, leh Andru-te’n Temple siet ding 
chiemtena (Mak 13:4) leh ama hing pei kia nading leh leitung tawp 
ding chiemtenate bang hiding ahiei  achi uhi (Mat.24:3),  Jesu’n  
sil tun dante agen pieha, tuate khu chiemtena ahi siha, hinanleh 
hun bei nading anai dan agenna ahi. ‘Galpi’ chi khun itenna leitang 
tunga kidoupina gal tahtah genna ahia, ‘thuthang’ chi penin ei hing 
sukha lou galkidouna tanchinte genna ahia, eg. Myanmar military 
coup-te leh PDF etc-te bang; Palestine leh Israel kidou thute bang, 
Ukrane v/s Russia chileh galvanga kidouna thuthangte china ahia, 
tuate khu nauvei kipatna hi dingin agen hi. Hun peisa kum sangni 
laiin kidouna sim senglou ana tung taa; mi million 123 vel zong ana 
shi ta hi. Zing chiengleh nuclear galpi hing pieng ding hitalezong, 
tua khu  Jesu hing pei kia pai ding china ahi sih hi. Tam galpite 
leh thuthangte khu mun khenkhatah apoimaw mama hi. Bang zieha 

Pasianin aguonggalna a, galpi leh dana thupite ana pansah ahi chi 
vang ithei sih hi. Khuchi ahi laiin, Israel namte kitunding kiana 
khu galpi ni-na gasuo bang ahi thu zong ithei zel hi. Krist tahloute 
khu Israel leh amelmate kikala lemna botsetute apata kichien taha 
theikhieh ahi ding hi (Dan.9:24-27).

13:8. Namtuom leh namtuom, gam tuom leh gamtuom akidou 
ding uh, tualeh mun tuom tuomah zil aling dinga, kielte leh 
buoinate atung ding hi, tamte nauvei kipatna ahi ding hi. Tam 
thugenkholte khu ituolsung ngelah zong muthei tam tah aum ta hi. 
eg. Kum 1993-94; 96-97 te in zong Naga leh Kuki tuolgalte bang, 
Kuki leh paite tuolgal etc-te atung zou taa, tualeh zilling thuah 
Meghalya, Mizoram, Nagaland (North East India) sung ngelah mu 
thei leh genthei tampi aum taa, kiel leh taa, natna hisie tam tah, Jesu 
thugente ei hunnukhia, lungsietna huna umte kungah zong mitmu 
phahin aum taa, tuate khu nauvei kipatna ahi thu ei sinsah uhi. Taang 
9-13 khu adieh tahin Jesu nuazuite khan sunga sil tung ding agenna 
ahideu pena, Jesu’n nuazuite bawlsetu ding mi pawl ni ana gena, 
“Council” khu tuolsung Juda vaihawmna council leh Sanhedrin 
pawl kichi Mosi Dan veng leh kemtute ahiua, amaute’n mi bawlsiet 
theina tha anei sih ua, eg. Nasepte bung 7-a Stephen abawlsiet ukhu 
dan lou ahi a, amavang koi ahiei khu amat ua, tuolsung synagogue 
apata anawsuo thei uh ahi hi. “ 11. Agen pen nouma hilouin, Hagau 
Siengthou ahi zaw ding hi.  Tam thugenkhol tangtunna khu Nasepte 
4:1-22 ah imu a, Peter leh Johante’n Temple muoltung,  Solomon 
Inn hoi kichi muna thu agen laiun siempute leh  Saddukaite leh a 
guard-teun manin Sanhedrinte kungah atut uhi. Tuachi’n amaute’n 
bangchibanga kengbaipa asuhdam uh ahi thu ngaikhe dingin aphut 
uhi (Nas.3:1-10), Peter-in Hagau Siengthou power tawh adawnga, 
tuabepin nuazuite galgihna tawh adeldoh ua, hinanleh tuami zouin 
sillamdang abawlnate ziehun aman ta ua, nuazuite khu avuoh 
zouun aha ta uhi (Nas.5:40). Tam bang khansietnate khu khang 
deu deuin Nasepte bung 7-ah Stephen zong suonga selia ahia; 
tualeh Nasepte 12:2-a imu bangin Jakob khu ngawngtan ana hi hi. 
Hattuom bawlsetute laha lawching mama khat khu Juda mi Tarsus 
mi, amin Saul ahi hi (Nas.8:1-3). Ama’n a Mangpa amu masangin 

silbawltheina  tawh Khantan Hoi thezah ahi lou nadingin bangkim 
abawl hi. Jesu apom zou nuain, Jentelte kungah peiin Jentel 
hamin amin khu ‘Paul’ chia phuopieh ana hi hi (Nas.9). Tuachi’n 
Rome gam biel tengah kum tam tah sung  khantan hoi thezah leh 
hattuomte phuta khuolzinna hun ana zang hi. Temple-a kiselbuoina 
ziehin Paul khu gamvaihawmpa Felix kunga tut ahi (Nas.23:23-35). 
Gamvaihawm Porcius Festus kung (Nas.24:22-23) atun masangin 
Leeng Agrippa kunga pulah ana hi hi (Nas.25:13). 

 Hichi bang zelin Jesu’n  ama nuazuite leh nuazui dangte 
tunga sil tung ding ana genkholte khu adiehin hattuom masa khang 
sunga siltung ding diehin  nuazuite kungah nounel leh kim taha 
anagen  chien zaw thu ahi hi. 

Dohna:

1. Suhchip loua suong khat tunga khat kichieng mawng mawng 
tanah aum sih ding, achi khu bang genna ahi diei?

2. Jerusalem Temple koi siem tha e?
3. Jesu’n Biehin siet ding leh ahun tawp ding agenlawh khun tulai 

khang ahuom diei?
4. Gingtu nukhia tulai khang mite’n bang poimaw achi ei?

~~~~~~~

Simmun - 21
(Bung: 13:24-37). 

MANGPA HING PEI KIA NADING 

(Thuchin : 13:36 “Ahisihleh thakhatin hing pei khataleh imu in 
ahing mukha ding hi”)..

Laisiengthou.
24. “Hinanleh khum nite a, tua gimthuohna tunzou chiengin ni 

suhmielin aum dinga, hapi zong avah nawn sih ding hi,
25. Vana kipatin aasite ahing kesuh dingua, vana silbawltheina 

umte suhlingin aum ding hi.
26. Tua hun chiengin Mihing Tapa silbawltheina leh thupina tawh 

meilum laha hing pei amu ding uhi.
27. Tua hunchiengin,  Aman avansawltahte asawldoh dinga, atelte 

lei ning li-akipat, kawlmong leitawpna kipatin van tawpna 
dongin, akhawmkhawm ding uhi.

Theipi kunga chiemte ding
28. Tuachi’n theipi kungah gentenathu zilun, abate ahing dawn 

suonga, ana-te ahing sel chiengin nipi anaita chi nathei uhi.
29. Tua mabangin noute’n zong, tam silte ahing tun namu chiengun, 

Ama ahing nai taa, kotkhah bulah aumta, chi theiun.
30. Adihtahin kahing hil ahi, tam silte zousie atunkim masangsie’n  

tulai khangthate amang sih ding uhi.
31. Lei leh van amang dinga, kathu ahileh amang sih ding hi.
32. Hinanleh tua ni leh ahun pen Pa loungal koima’n,  vana 

vansawltahte’n zong, Tapa in zong, athei sih hi.
33. Pilvang unlen, kigingsaa umin thu ngenun, ahun natheilou 

ziehun.

34. Mi khat ainn nuasiea, asuohte kunga thuneina piea, anasep ding 
uh pechieta, kotkhah vengte zong kiging dinga thu pephota, 
gamlapi-a va khuolzin bang ahi.

35. Tuaziehin kiging zingun, inn neipa hing pei ding hun, nitah ahiei, 
zanlai ahiei, aa akhuon hunin ahiei, ahisihleh zingmawngin 
ahiei, chi nathei sih uhi.

36. Ahisihleh thakhatin hing peikha taleh imuin  ahing mu kha ding 
hi.

37. Tualeh nakungua kagen khu mi zousie kunga kagen ahi, kiging 
zing un.

Hilchetna

Mangpa hing pei kia na ding. 13:24-37
24-26. “Hinanleh guolnei Danielin ana gen ….” Jesu’n hun tawp 
ding thu Peter, Jakob, Johan leh Andrute kunga ana gen (Mak 13:19) 
bangin  “Aziehpen khum nite banga gimthuohna thupi mawng 
mawng Pasianin leitung asiem chila kipat tuni tandong aum ngai 
naisih a, um zong aum kia nawn sih ding hi” chi thu khu, Daniel 
9:27 thu ahia; ‘khum ni chiengleng “Kum sagi sung gimthuohna 
thupi aum dinga”, tua khu tun ni-a khen ahi ding hi. Kum thum 
leh akim masa penah Krist dihlou in thuneina angsuo masa dinga, 
kum thum leh akim nukhia penah Pasianin tu a ama helsante banah 
ama nuol mite tunga phuba lahna hun ang zang ding hi.Tua nite khu 
‘gimthuohna thupi’ chi ahi ding hi. Tua khu Mak 13:24-27 sungah 
Jesu’n ana gena, kum sang vaihawm masang deu ahi ding hi.

 Pasianin Ni, Ha leh Aasite khu ivah nadinga asiem (Gen.1:14-
19) ahi laiin, ni-te miel ding achi in, Pasian thangpaina leh phuba 
lahna (Is. 13:10) khu, sil khat, sildang tawh gentena (metaphor) 
Babulon leenggam sietding genna (Eze.32:7) khu Egypt leenggam 
sietding thu genna ahi hi. Jesu ashi laiin leitung dahkal thumsung 
amiel thu imu hi (Mak 15:33). Tualeh Jesu nathugen khu Isai 24:23 
leh Joel 2:10 ah gen ahi kia hi. Johan masa 1:5-ah Pasian khu ‘Vaah’ 
ahi thu imua, vaah lahkhieh ahi chiengleh banghun hiding ……? 
chi ngaituothei ahi hi. Khum hunah tam leitunga siltungte ziehin 
mihingte mangbatna atung  ding hi (Luke 21:25-26). Pasian thugen 

kholbangin Khantan Hoi gending Israelte laha Pasianin atel mi 
144,000 (tamte khu Israel nam 12-te laha mi 12,000 zel kitelte) leh 
Israelte vengbittu dinga Pasian miguot theipitu ni (Kih.7:4; 11:1-12) 
ang umdinga, hinanleh leitung mite’n atungua bang thukhenna tung 
ahi chi athei sih ding uhi (Is.34:1-2).

13:27. Vana kipatin vana Aasite ahing kesuh dingua, van 
silbawltheina umte suhlingin aum ding hi: Aasi leh van 
silbawltheina tungtang laibu dangah zong gen ahia,  Pasianin asilsiem 
tungah athuneina suoin, I tulai science-tawh kisai (technology)
tungtang lam thuma gen thei ahi.

1) Nuclear zieha silsie nengthemte’n huikhuo aluodim ding ziehin 
Ni, Ha leh Aasite asumiel ding hi. Aasi kesuh ding khu Satellite 
silbawltheina zieha leitung vaihawm (planets) te kisiein athunun 
theinate uh nuclear missle-te’n asuhbei pieh ding hi.

2) Pasianin asilsiemte tungah tha asuo dinga, ama kumte nite leh 
hate tunga thunei ahi ziehin tua thuneina khu Joshua 10:12-14 
ah ‘Joshuain amelma Amon mite tunga guol azaw masie Ni ding 
sah dingin thu apie hi. Tualeh Leeng Hazekiah anatna apata adam 
sah kia laiin anua lamah kal sawm nuatawn sah hi (2Leng.20:1-
20). Korahin Pasian thu aman lou ziehin ainkuonpite teng tawh 
leikhi kikeh sahin avalmang sieng hi (Num.16:31-33). Sil siemtu 
ahinaah tam leitung mangbatna teah Pasianin buoina anei sih hi.

3) Hagau gilou paikhieha umte Isai 14:12-ah Aasi kie tungtang 
imua, tua khu Setan genna ahi (Is.34:4 leh Kihilna 6:13-ah 
van apata silhon kesuhte thu imu kia hi. Van khu Grik hamin 
‘Ouranos’ chi ahia, aumzie khu huikhuo ahiei, hagau giloute 
umna vanmun ahia, ‘Silbawltheina’ khu Grik hamin ‘dunamis’ 
ahia, aumzie khu galkap thaneina chinate ahi. Tualeh ‘kesuh’  
chi khu Grik hamin ‘pipto’ chi ahia, aumzie khu atah taha kie, 
kie chi umzie khu zauthawng, thuneina apata paikhieh china 
te bang ahi hi. Tuaziehin Pasian hunchiem tunhun chiengleh 
atunga lam thuma igente Pasianin adeidan danin atungsah thei 
hi chi pom huoi tah ahi hi.

13:28-32. “Theipi kungte khu …”  Khokhal hun tunding naichienga 
chiemtena hoi tah ahia, Phalbi chiengleh ana hing suongin khokhal 
nailam chiengleh ang pulkhe zel hi. Tuamabangin khokhal hun nai 
chiemtena dingin theipi kung gentena’n ana zang hi. Tuate etsah 
nadingin Jesu’n kidouna nam tuomtuom, nam khat leh nam khat, 
ta leh pa kalahte, mou leh inpi kikalahte gam khat leh gamkhat 
kidounate,  kidouna galthuthangte, Zilling, kielpi leh hipi te umding 
thu ana gen hi (Mak 13:8; Mat.24:6-8; Luk.21:9ff). Hinanleh ei, 
tulai hattuomte’n tua hun ang tun tahtah masangin  ithei sih dingua; 
(Nas.1:6-7) bangin ahun khu Pa chilou, koima athei aum sih hi. 

13:33-36. “Pilvang unlen ..., ‘kigingsaa umin, thu ngen un’, ahun 
natheilou ziehun …” Kigingsaa umin, .thu ngenun chi thumal bul 
Grik ham ‘agrupneo’ chi khu kiging zing un chi leh thu bawngkhat 
(figurative)-ah hun bei kuona chiemtena sil hingtungte ngaiven 
siemna (Mak 13:28-29) genna ahi. Jesu’n ginna ah hun awl nei lou 
dingin thu apie hi. Paulin Ephesa 5:15-16-ah “Tuachi’n na umdan 
uah pilvang un, mimawte banga umlouin, mipilte bangin umun, nite 
ahoi lou ziehin”, suoh ginum tah bangin (Mak 13:34-36), ahisihleh 
moudawnding nungahte (Mat.25:1-13) leh suoh gilou lungsim neipa 
bang louin (Mat.24:48-51).

 Khantan Hoi Luk-in  nounel tahin hun beikuona hun hasa 
tungtang ana gen (Lk.221:34) “Hinanleh pilvangun, tuachilouin 
nehval tahluot leh zukham leh damsung khosah ding ngaituonain, 
nalungtang uh aluodim seng khadinga, tualeh  tua ni natheilou 
kaalun, ahing tung zuai kha ding hi”, achi  bang in. Sil hoilou 
lama nopsahna (dissipation) khu Grik thubul ‘kraipale’ umzie khu 
adieh tahin khamtheina tawh pumbuoina zieha bangmalam theiloua 
lungmotna atunsah zauhuoi dan genna zong ahi hi.

 Hasatna hunah gingtute atamzaw martar ahiding ua (Kih.6:9-
11), Kielin leitung anawdinga, hinanleh  Krist tahlou nuazuite’n  
vang nopsahna leh hamphatna atang ding uhi (Kih.13:16-17). 
Hinanleh tua bang hausatna leh nopsahnate khu hunsawt peizoulou 
ding ahi bou hi (Kih.18).

 Jesu’n zong gimthuohna hunah ama nuazuite hin theina anei 
dinguh deisahin ahasota, tuaziehin hun chintenga  pilvang leh kiging 
zing leh thumzing dingin thu ahil hi. Tua hun hasate apata apitdoh 
thei nadingua thahatna neiding leh mihing tapa masanga ding thei 
dingin (Lk.21:36) adei ahi.

 37. “Tualeh nakungua kathugen khu mizousie kunga 
kagen ahi …” Olivet muoltung houlimna khu Peter, Jakob, Johan 
leh Andru te’n temple pua ding thua athudohna ua hing kipan 
ahi a (Mk.13:3-4), leh ang peikia nading leh leitung hun tawpna 
chiemtenate tungtang (Mat.24:3) ahi. Nuazuite’n  Jesu,  Judate  
Leengpa thuneina la a Israelte tunga vaihawm leh amaute’n zong 
hamphatna atan theiding lametna lien tah anei uhi (Mk.10:35-37).

 Jesu’n ang peikia nading leh leitung tawpna ding khu amaute 
lamet bang ahi louding thu agen khumna ahia, tam thu agen apat 
kum 2000 nuain zong Mak thungaikhetute’n bangma mu anei nai 
sih ua, eite zong tam Jesu thugente leh ang tangtun nading kikala um 
ihi ua, Jesu’n tuate tanpha mu zoua thu ana genna ahi.

Dohna:

1. Gimthuohna thupi (tribulation) khu lom bangza a kikhen e?
2. Khantan Hoi gena kitel mi 144,000-te khu koi te ahi uoi?
3. Theipikung khu bang chiemtena e?

~~~~~~~~

Simmun - 22
(Bung: 14:1-31).

JESU THA SAWMA APHIELGUHNAUH  

(Thuchin:14:30 “Tuachin Jesu’n akungah, ‘Adih tahin  kahing hil 
ahi, tuni, tuzan ngeiin, Aa nivei akhuon masangin thumvei nahing 
kitheimawbawl ding hi,” achi hi).

Laisiengthou.
Jesu tha tuma aphielguhna uh
1. Ni ni nuain Peikan pawi leh tanghou tolsawlou pawi umding 

ahia, siempu liente leh laigiel mite’n Ama khu solbawla, mata, 
tha thei nading dan asui uhi.

2. “Hinanleh pawi hunsung hida heh, tuachilouin  mipi vantang 
lahah, buoina hingum khava,” achi uhi.

Bethani khuoa Jesu sathau nuna
3. Tualeh Behani khuoa Simon miphahpa inna aum laia, annkuong 

aim laiin, numei khat alabaster bawma spikenard sathau 
gimnamtui mantamtah tawiin ahing peia; tualeh amanu’n 
abawna tawkeha, alutungah asung ta hi.

4. Hinanleh alahuah lungkimlou pawlkhat aumua, “Bang dinga 
tam thaugimnamtui kimawh suhmang ahiei?

5. Tam sathau namtui makhai zathum sanga tamzawa zuaa, mi 
gentheite kunga pieh thei ding ahi,” achiua, atungah aphun ta 
uhi.

6. Hinanleh Jesu’n “Amanu khu aumumin um sahun, bang dinga 
subuoi nahi uoi mah? Ka tungah sil hoi abawl ahi.

7. Aziehpen migentheite nakunguah aum zingua, na-ut hunhunun 
napanpi thei uhi, hinanleh kei pen nakunguah  kaumzing sih 
ding hi.

8. Ama nu’n abawlthei khamkham abawl ahi ta hi, kasapum vui 
dinga sathau anu masah ahi.

9. Adih tahin kahing hil ahi, leitung pumpia tam khantanhoi 
kigenna photah, tam numeinu silbawl amanu thei zingna dingin 
akigen ding hi, achi hi.

Juda muonhuoi louna
10. Tuachi’n Juda Iskariot, sawmlehnite laha khatin Jesu zuousana 

amatsah thei nadingin siempu liente kungah avahaw ta hi.
11. Tuachi’n tami athei tahun, akipahua, ama sum pieh achiem ta 

uhi. Tuachi’n ama’n  amatsahna ding lemtang asui ta hi.
Nitah ann nukhia pen
12. Tualeh tanghou tolsawloupawi nimasa pen, peikan pawi 

belamnou agaw niun, anuazuite’n akungah, “Peikan annkuong 
nanehthei nadingin, heisungah vabawl uleng na-ut ei?” achi uhi.

13. Tuachi’n Ama’n anuazuite ni asawla, akunguah, “Khopi sung 
valut unlen, khunah pasal bel a tui puo khatin ahing tuoh dinga, 
ama zui un.

14. Tualeh nalutnapen penuh inntehpa kungah, Siepa’n ka nuazuite 
tawh peikan annkuong kaneh na dinguh mikhuol pindan heisung 
ahiei? achi hi chi un. 

15. Tuachi’n ama’n indan tungnung lientah vanzah ding umsa leh 
guotsa diema um ahing ensah ding a, tuanah ei adingin bawl 
un,” achi hi.

16. Tuachi’n anuazuite apawt taua, khopi sungah ava lutua, akungua 
agen bangin ava muua, peikan annkuong luina abawl ta uhi.

17. Nitahlam  ahing hitahin Ama sawmlehnite tawh ahing pei ta 
uhi.

18. Tualeh toua, ann aneh laiun, Jesu’n “Adih tahin kahing hil ahi, 
na lahua mi keima tawh ann nekhawm khatin ahing zuousan 
dinga, ahing mansah ding hi,” achi hi.

19. Tualeh alungdong pan taua, khatkhatin akungah kei kamaleh? 
achiua, abanbanin “Kei kamaleh?” achi chiet uhi.

20. Tuachi’n Ama’n adawnga akunguah, “Sawmlehnite laha mi 
khat, kaannkuong sawkhawmpipa ahi, achi hi.

21. Mihing Tapa atung tangthu ana gelbangtahun apei dinga, 
hinanleh Mihing Tapa zuou sana mansah dingpa tung agih hi. 

Tua mihing khu pienda vanglahleh ama  adingin ahoizaw ding 
hi,” achi hi.

22. Tuachi’n aneh laiun, Jesu’n tanghou alaa, aguolzawl zouin 
aphalsuoa, akunguah apie a, “La unlen, ne un, tami katahsa ahi.”

23. Tuachi’n nou alaa, kipahthu agen zouin akunguah apiea, 
tuachi’n abawnun adawn chiet ta uhi.

24. Tualeh Ama’n akunguah, “Tami kasisan, mi tampi adinga luong 
thuhuntha khu ahi, achi hi.

25. A dihtahin kahing hil ahi. Pasian gama athaa kadawnni atun 
masangsie’n grepguia ga kadawn nawn sih ding hi,” achi hi.

Jesu’n nuazuite taisan ding agenlawhna
26. Tualeh lakhat asah zouun, apawt ua Olive muolah apei ta uhi.
27. Tuachi’n Jesu’n akunguah, “Tuzan chiengin nabawnun katungah 

nalungkesieng ding uhi, Aziehpen belam chingpa kasat dinga, 
Belamte akithethang ding uhi, chi gel ahi.

28. Hinanleh kathawkia zou chienga Galili gamah namasanguah 
kapei ding,” achi hi. 

29. Hinanleh Peter-in  akungah, “Abawnun lungkesiengin hing 
taisan nanuleh, ke’n vang kang taisan sihding hi,” achi hi.

30. Tuachi’n Jesu’n akunguah,” Adihtahin kahing hil ahi, tuni, 
tuzan ngeiin, aa nivei akhuon masangin thumvei nahing 
kitheimawbawl ding hi,” achi hi. 

31. Hinanleh ama’n khau tahin, “Nang tawh shikhawm ding 
hinanleng kahing kitheimawbawl sih ding,” achi hi. Tua 
mabangin abawnun, achi chiet uhi.

Hilchetna
14:1-2. “Sanhedrin huong sunga Siempulien leh laigiel mite …” 
(Mk.14:1) leh  upate (Mat.26:3) Messiaha kingaituo Jesu mipite 
kala pata mat thei nading lampi suiin abuoi mama uhi. Peikan pawi 
khu nam nia hilchet thei ahia, Jerusalema pawi lawma um mipi 
honpite mitmua matlou ding, aziehpen Jesu khu Jerusalemah sun 
huna umzing ahi ziehin, zan ang hia, mipi tawh akikhen chienga mat 
theina hunlem sui ding chia angaituo uh ahi hi (Mk.14:49; Lk.22:53).

 Ahisihleh, Anzalui  khu hunbih ahia, Peikan Kut nisagi leh 
tanghou tol sawlou pawiin ang zui pai ahia, Peikan Kut leh tanghou 

tolsawlou pawi atuom tuoh leh kinai taha kimang ahia, Rome gam 
pumpi, adiehin Judea, Galili leh Perea-a um, Juda pasal zousie khu 
kumchin ani giet niin ang pei khawm chiet uhi. 

 Jesu khu akhuo Nazareth-ah nuolin umnanleh (Mk.6:1-6), 
Galili gam mite’n ait mamaua, tuaziehin aumna pouah agam sui 
kawikawi uhi (Joh.6:24-26). Numeinu’n  Jesu lutunga  sathau namtui 
anu zouin Juda Iskariotin Jesu matsah nadingin Juda siempute 
akihoupi hi (Mk.14:10-11). Tuachi’n Jesu’n  Peikan Pawi hun 
sungin Juda Iskariot alungtup tangtun dingin thu apie hi (Joh.13:27).

14:3-9 “Simon miphahpa ina aum lai, annkuong aim laiin …” 
Tua khu Mathiu, Mak leh Johan-ah Judea gam khuo khat, Bethani 
leh Mathiu leh Mak-in miphahpa Simon Inn chi ahia, Luk 7:36-ah 
‘Jesu khu Pharisaipa Simon inah an nedinga chiel ahi thu mu ahia, 
Luk 7:39-in Nain khuoa meithainu tapa akaithawna mun chi’n ei hil 
kia hi. Johan 12-ah Tua munah mikhiel numeinu  atenga, Mathiu 
leh Mak in amin agen siha, Lazar leh Martha sanggamnu Mari 
hingpeiin, spikenard sathau namtui bawm hing tawiin  Jesu kengah 
nuin asamin anul hi chi agen a, tua khu Jesu’n mikhiel adinga ahinna 
abuh ding etsahna hi hi.

14:10-11. Tuachi’n Juda Iskariot, sawmlehnite laha khatin 
Jesu zuou sana amatsah thei na dingin siempu liente kungah 
avahaw ta hi: Juda Iskariot khu Jesu tun munding atun thei nading 
leh atanchin kigiel banga mata thaa aum ding thu suhbukim ahi thei 
nadinga Pasian na telsa ahi.

14:12-15. Nitah Ann nukhia pen

Tanghou tolsawlou pawi nimasa pen Peikan pawi (Passover)
Peikan Pawi chi umzie :Tam khu Leviticus 23:4-8 sung thu ahia, 
aumzie ‘Peipel, kantan, taikan’ (Passed over) china ahi. Pharoah 
khuta Israel saltangte pawtkhiehsah ding huna Pasianin Mosi kunga 
thu apieh banga belamnou nuolbanglou thata, asisan Israel mi 
taphot kotbienga tat zieha, tapa pieng masa pen that dinga hingpei 
Vansawltahin kotbienga sisan kitatna inn taphot ataikan etsahna ahi. 
Exodus 12 en in. Hebrai Calendar danin Jesu hun masangin Nisan 

14 nia Pawi anit zeluh ahia, ei Calendar danin March leh April kim 
khat tuoh huom ahi hi.

 Tanghou tolsawlou Pawi chi umzie: Tam khu Egypt 
apawtsan ding zanua, tanghou laha tol saw nading hun umlouin, 
kinlehbuonga aneh uleh, Egypt gam sunga agenthei danteuh 
chiemtena dinga an bua neloua ana umnauh etsahna ahi hi. Israelte 
khanga Kutpi sagi aneiteuh aneia bangin italang ding hi: Tuate lahah 
li-te apeisa ahia, thum-te khu angum nalai ding ahi hi.

1. Peikan Pawi (Passover)  (Exo. 12; Lev.23:4-8), aetsahna: 
Mikhiel dinga thading Pasian belamnou (Joh.1:29). Egypt ~ 
Kalvary

2. Tol sawlou Pawi (Unleaved Bread) (Lev.23:6) Tam khu Peikan 
Pawi zingnia kipanin, nisagi sung anit uh ahia, Tanghou Tol 
panglou Pawi chi ahia, aumzie khu Khiel banglou, Jesu hinkhuo 
leh, ama khu khielkithoina bukim chi etsahna ahi hi. “Kei khu 
Hinna tanghou ka hi” (Joh.6:35) leh ikhiel tatna mai hiloua, I 
hagau chawmtu zong ahi hi.

3. Gamasa Pawi (First Fruits) (Lev.23:10) Jesu shina apata 
athawkiana ahia, Paulin Jesu Krist khu mishite thawkiana 
mapuitu ana chi khu ahi (1Kor.15:20).

4. Pentikos Pawi (Feast of Weeks or Pentecost) (Lev.23:16) 
Aumzie  “Ni 50 chinni” china ahi. Tam khu Gamasa Pawi apat 
hapta sagi zoua anit-uh ahi. Jesu’n anuazuite kungah ‘Bu lah 
ding atama, bu ladingte atawm hi’ (Mat.9:37). Tualeh Jesu’n 
nuazuite kungah ‘Nangah un’ (Nas.1:4) achi, Hagau Siengthou 
hingtun niding agenna ahi.

5. Pengkul Pawi (Feast of Trumpet) (Lev.23:24). Tami niin Israel 
mi, numei pasal Ann kithoina tawh Pasian abieh dinguh; tualeh 
tamini a nasep tengteng khawl dingin Pengkul amut dinguh chi 
ahi. Tami etsahna khu Sawltah Paulin “Pengkul nukhia agin 
chiengin, thakhatin mitphiet kalin suhlamdangin ium ding uhi, 
aziehpen pengkul hing ging ding ahi; tuahun chiengin mishite 
muot theiloua kaithouin aum dingua, eite zong suhlamdangin 
ium ta ding uhi (1Kor.15:52). Ang pei kia chiengleh Belamnou 
zinei Anzaluina aum ding hi (Kih.19:9).

6. Kilemna Ni (Day of Atonement)  (Lev.16, 23:26-32). Tami 
ni khu Israel tate dinga Pasian kunga kisia a, alungtang uleh 
asielehpha theinauh Pasian masanga pieh ni leh  siempupa 
Munsiengthou pena alut ni ahia, Thuhun Tha danah Jesu shina 
in kumtawna dinga khielte sawpsiengna ensah ahi hi (Heb.9:12).

7. Hampheng Kut (Feast of Tabernacles of Booths) (Lev.23:34) 
 Puonbuh (Tabernacle) inn suonkawikawi thei puonbuh, 

Tabernacle kichi ahia, Israelte gamchiem zuona apei laiua, 
umpizingpa Pasian umpina etsahna ahia, amin Immanuel 
(Mat.1:23) leh, Van Tha leh Lei Tha etsahna ahi kia hi. ‘Shina 
leh gentheina aum tasih dinga, amitua kipat mittuite anul tading 
hi’ (Kih.21:4).

14:12. “Peikan annkuong naneh theinadingin, heisungah vabawl 
uleng na-ut ei? Tam thu khu Deuternomy 16:5-6-in “Mangpa na 
Pasianun ahing piehna khopi huongsung kholai pouah peikan pawi 
kithoina nabawl theisih ding uhi. Hinanleh Mangpa na Pasianun, 
Amin umna dinga aguotnading mun maimaiah ahidinga, khum 
munah, Ezipt gama kipata nahing pawtdoh hun laitahuh nitah 
lam nitumkuon chiengin, peikan pawi kithoinain nakithoi ding 
uhi” ana chi thu ziehin Nuazuite’n Jesu kungah amun ding adong 
vateh uhi. Mosi Dan kigel hunin Israelte khu gamchiem alut nai 
sihua, Jerusalem zong David hun (2Sam.5:5) masangin Israelte 
munpi (capital) ahinai siha, Pasian thusawmbawm zong Solomon 
hun (1Leng.8:1-11) tannin Temple muola koi ahinai sih hi. Khang 
hingpei zelin Leeng Josiah (2Leng.23:23) leh Leeng Hezekiah 
(2Chr.30:1) te’n Peikan pawi khu Jerusalem huongsunga lopding 
ahi thu angtheikhie uhi. Tuachi’n pasal zousie’n ainkuon bawmpiun 
khum munah Peikan pawi bawlin hun angzang pan uhi.

14:13. “Tuachi’n Ama’n  anuazuite ni asawl a …” Mak-in Jesu 
nuazui mini asawlte min agen siha,  Peter leh Johan ahi uhi (Luk. 
22:8).

Khopisung valut unlen, khunah pasal bela tui puo khatin 
ahingtuoh dinga, ama zui un. Jesu’n annkuong lui nading mun 
atheisa hileh kilawm tahin ahama, Inn neipa tawh kithumu masa 

ahidiei chi vang theithei ahisiha, ahisihleh, Hagau Siengthou 
mapuina tawh agen zong ahimaithei hi.

Jesu leh anuazuite khu Olive muol ah nichinin akhosa zingua, 
zanmasa lamin Bethani-a nitah an nea, Mari-in alutunga sathau 
namtui anu niin (Mk.14:3-9) Peikan Kut ngah ahi taua, tua hun khu 
nitum kuon ahi hi.  Mathiu leh Mak-in Jesu lutunga sathau nunu min 
agen sih uhi. Johanin Mari achi hi (Joh.12:3).

Tuibel puo pasal khat khu : Jerusalem alut dinga, Sabiltung nou 
neipa (Mak 11:1-7) hi dinga gintat ahi. Hinanleh Jesu’n inneipa 
ahoupilam Bible-in bangma agen louziehin tuabang lampui leh 
theisahtu khu Hagau Siengthou guonggal ahi ding hi.

14:15-16. Tuachi’n ama’n inndantungnung lientah vanzahding 
umsa leh guotsadiema um ahing ensah dinga, tuanah ei adingin 
bawlun,” Tam thulom sungah Jesu’n sil umdan ding teng atheisuoh 
abanga, Galili mal lam, Perea suolam leh Rome Leenggam sunga 
umte leh Jerusalema um mipi atulsawm sawmte hing peikhawmin, 
tua munah room kiningching taha muin Peikan pawi ang lawm uhi.

14:18. “Adih tahin kahing hil ahi, nalahua mi, keima tawh 
annnekhawm khatin ahing zuousan dinga, ahing mansah ding 
hi,” achi hi. Khuchia Peikan annkuong theitham tah anei laiun, 
Jesu’n nuazuite kungah ama leheh ding mikhat aum chithu agen laiin, 
sawmlehkhatte ginlel ahuoi sih hi. Huntengin Judas khu Khantan 
Hoi-ah Jesu leheh ding leh lehehna nasep tuonsuo dinga gen ahizela, 
Jesu’n tuate theizing kawmleh sutangtung dingin nuazui dinga ana 
tel samawng ahi hi (Joh. 6:64). 

Aziehpen ama khu mangthang tapa ana chi tahmawng ahi (Joh.17:12) 
a, ama khu suhsiet nading lung tup neimi ahi hi. Juda lamkaite’n  
adan uleh amaute dinmun venbit asawm ua (Mk.3:6) ahisihleh 
Jerusalema lemna leh muonna umding adei seng ziehun  (Mat.26:3-
5; Joh.11:49-50), Jesu thugen angaikhieh vangun silzauhuoi bangin 
angai uhi. Judas-in Jesu thugen angaikhieh zing vangin khawhsahna 
bangma anei ngai siha, ama khu dinmun sang, political, suhattu 
bang ahithei naa, hinanleh Bible in sumdeimi mai hiin agen zaw hi 
(Mat.26:15).

14:19. Jesu’n nalahua khatin eileheh ding hi :  achi thu ziehin 
nuazuite kimuonna  ang sezah ta hi. Judas in Jesu aleheh khu Grik 
thumal ‘paradidomi’ umzie ‘ginna tawpsan mi’ chi tawh kibang ahi 
a, Jesu thugente ngaikhe zel nanleh kumtawn adingin ana nuol ta ahi 
(1Joh.2:19). Judas in asilbawlkhiel atheikhieh tahin kisiaa Pasian 
ngaidamnalam zot sangin ama leh ama kipaimangin ashilaw ta hi 
(Mat.27:3-10). Tuamabangin eite’n ihinkhuoa Jesu ilehehnate khu 
Judas bang lou leh kingaise mai loua Pasian ngaidamnalam ingata 
ikitunding kia ding khu Pasian deilam ahi hi.

14:21 Mihing Tapa atungtang thu ana gel bangun apei dinga, 
hinanleh Mihing Tapa zuousana mansah dingpa tung agih hi, 
tua mihing khu pienda vanglah leh ama adingin ahoi zaw ding 
hi: ‘Mihing Tapa’ chi khu Daniel bung 7:14 -apata lahsawn ahia, 
Messiah ahi. Messiah khu sathau nu china ahia, Sathau nu khu guot 
china ahi kiaa, tua khu bang ahieikhat hidinga sathau kinu zel ahi. 
(eg. Leengte, Saul, David, zawlneite Elisha, Samuel etc.te ahi uhi. 
Jesu’n nuazuite kungah ashia, athuohgim dingthu tamveipi ana 
gengen tamaleh (Mk.8:31; 9:9,12,31; 10:33), nuazuite’n athugen 
umzie athei sih ua, tualeh Judas khu sum-ip  kem ahi ziehin, zing 
nitah tanghou tolsawlou Pawi hunchienga neh leh dawn dingte leia 
pawt, ahisihleh  migentheite kunga bangahieikhat pedinga Jesu’n 
asawlpawt hidingin agingta ua, tanghou phalkhat lain apawt khe taa, 
tua khu zanlai ahi (Joh.13:28-29).

“Hing pienda leh ahoizaw ding hi  …” Tam khu Jesu’n Judas 
tungtawna ginglou mite khu kumtawn meilipi sunga siemlou tansah 
thukhenna mel amu sangun apien louuh ahoizaw ding hi achi nopna 
ahi. Kristian hinkhuoah theisiem dinga hoi, Pasianin I kumtawn 
hagau shitheilou leh setheilou eisiempieh khu damlai hunsungin 
apieh hinna neidinga pomna leh nuol theina deitel theina ei pie uhi.

14:22  “La unlen, ne un, tami katahsa ahi…” Tam khu amasapen 
ahi nawn siha, Jesu’n anuazuite kungah tanghou leh amatahsa tekahin 
ne un (Joh.6) achi hi. Kapernaum-a tanghou nga leh nga tawnni tawh 
mipi sangtamtah ava khu ‘Ama khu hinna tanghou’ ahidan suhlatna 
ahi hi. Jesu’n mipite khu Mihing Tapa tahsa nea, asisan adawn 

dinguh apoimaw zie aensah hi (Joh.6:53). Jesu’n sil khat sildang 
tawh agentena thu (Joh.6:63), Pasianin Israel tate gamdaia athaam 
laiua, Manna apieh  netezousie ashi siengua, hinanleh hinna tanghou 
nemi pen kumtawnin ahing ding hi achi hi. Eite zong tua tahsa leh 
sisan neleh dawnin umnanlei Ishi ngei dingua, hinanleh Jesu pieh 
hinnahagau nete vang kumtawnin ahing ding hi achi hi.

14:23 “Tuachi’n nou ala a, kipah thu agen zouin, akunguah 
apiea, tuachi’n abawnun adawn chiet ta uhi.  Nuazuite dawn 
Grep zukhu Mak 14:25-ah imua, uoin dawn thu Lk.7:33-35 ah 
Jesu’n anatheisah khu, ama Jesu’n grepzu akham ngai siha, hilezong 
Thuhun Lui dungzuiin ana dawn zel zaw hi. Late 104:14-15-a kigen 
khu Kristian zousie’n abawl ding china thu vang aum sih hi. Tualeh 
Krist nuazui tapouin alcohol khu pumpel dinga Jesu’n pelmaw 
zuiding dante laha agen khu zong ana hi hi. Jesu leh nuazuite’n Nou 
khat kitaangin adawn khawm chietua, mi khatin kam khat adawn 
zoua midangin abana adawn khun gingtute kizopkhawmna suchientu 
hiin zong akilang hi. Jesu’n Jakob leh Johan kunga kadawn ding hai 
nadawn thei ding uoi? … (Mak 10:36) chia ana doh khu Jesu sisan 
genna leh Kros tunga Jesu nasepdan pompina ahia, tua mabangin 
tulai ei gingtute’n zong tua thu ma ikitanpiuh ahi zing hi.

14:24. Tami kasisan mitampi adinga luong thuhun tha khu ahi 
…. Bible ah hagau lam hinkhuo khu tanghou tungtawna etsah ahi 
a (Joh.6:22-71) tualeh Tui (Joh.4:13-14), hinanleh sisan vangkhu 
Pasianin sil khat sildang gennaa azah zel ahia, ganhing hinna sisan 
(Lev.17:11; Gen.9:4) khu Pasianin hagau tunding kia nadinga sisana 
kithoinain azang hi. Pasianin Iziptte tunga azah gawtna nam sawmte 
lahah belamnou sisan akotbiengua atat ukhun sisan zieha suotatna 
ensahtu ahia, Pasianin sisan chiemtena nei Inn taphot ataikana, sisan 
banlouna Izipt mite vang tapa piengmasa zousie ashi sieng keii hi 
(Ex.12:1-32). Tuaziehin Jesu sisan Pasian lungthahna pumpelna 
dingin chiemtena ahi hi. Tam khu kasisana thuhun tha khu ahi. 
Maitam tunga kilan kithoina sisanin mihingte khelna teng aliekhu 
ahi (Jer.31:31-33).

14:25. “Pasian gama athaa kadawnni atun masangsie’n grepguia 
ga kadawn nawn sih ding hi, Jesu sisan thakhela Uoin zah ahilaiin, 
Uoin khu ni poimaw ahiei hunpoimaw khat lopna vanzaha kizang 
zel ahi (Late 104:14-15). Tam muna Jesu’n agen nuom pen tah khu 
Belamnou zinei guolnop lop hun (Kih.19:7-10), rapture zou chienga 
hattuomte tawh kitenna hun azah ding agenlawhna ahi hi.

14:26-31. Jesu’n nuazuite taisan ding agenlawhna.
Jesu leh nuazuite’n Jerusalem indan tungnunga hun azah zouun, 
Olive muolah apeiua, khunah khum hapta sung zanchinin hun azang 
zel uhi (Lk.21:37). Tua alasah ukhu ‘Great Hallel’ akichi a, tua la 
khu Late 113-118, 136 ahia, tua khu Anzaluina lapoimaw tah ahi hi.

14:27-28. Tuzan chiengin nabawnun nalungke sieng ding uhi. 
Thuguol ‘lungkie’ chi khu Grik thumal bulah ‘skandalizo’ chi ahia, 
aumzie khu gintat zounawnlou zieha Jesu’n amuon tahlou thu 
genna ahi. Aziehpen nuazuite ginna khu haichi thepa gente thua 
suongsileia tu achite bang giap ahia, suongsileia haichi tute khu ang 
poudoh sama, hinanleh zung ahah lou ziehin nisat chiengleh avul 
gawp tah bangin nuazuite’n Jesu thugente apom samua, hinanleh 
bawlsietna leh hun zauhuoi tunhunah zung neilou ahi zieha ataisiet 
dinguh amuchien zieh ahi hi.

14:29-31. Peterin ke’n vang kang taisan sih ding hi . Jesu’n 
nuazuite akithethang dingthu agen khu Peterin aniela, suongkul leh 
shina tanpha maituo ngap dingin agena (Lk.22:33), hinanleh Jesu’n 
Peter dinmun atheichien ziehin tuzan Aa nivei akhuon maa thumvei 
akilepsan ding thu agenkhum laiin, ama tawh shikhawm angap thu 
agena, aunpiun tua bangin agen chietua,  hinanleh Jesu thugenkholte 
khu aunpiin atangtung veve hi.

Dohna:

1. Bethani khuo Jesu sathau kinu khu bang etsah ahiei?
2. Peikan Pawi khu bang etsah ahiei?
3. Juda Iskariot khu bangthu tangtun nadinga guot ahiei?

~~~~~~~~~~~~~

Simmun - 23
(Bung: 14:32-72).

JESU GETHSEMANI HUONAH

(Thuchin: 14:41 ”Ahun ta hi, ahun ahing tung ta hi, enun, Mihing 
Tapa zuousana mikhielte khuta pieh ahi ta)”

Laisiengthou.

Jesu Gethsemani Huonah
32. Tuachi’n amaun mun khat Gethsemani kichina mun ahing 

tungua, tualeh Ama’n anuazuite kungah “Kathunget sungteng 
tanah natou un” achi hi.

33. Tualeh Ama’n  Peter, Jakob leh Johan azawpia, alungsim sengin 
achimaw pan ta hi. 

34. Tuachi’n akunguah, “Ka hinnahagau alunggim sengsenga, 
shinakhophiel ahi. Tanah naum unlen, kiging zing un” achi hi.

35. Tuachi’n mailamah gamla deu ava peia, tuolah apuaa, ahitheileh 
tuahunin Ama apel thei nadingin thu angen hi.

36. Tualeh “Abba Pa, nang adingin sil zousie ahithei hi, Tam nou 
kei akipatin lamangin, hinanleh  kei thu hilouin, Nangma thuthu 
hizawheh,” achi hi. 

37. Tuachi’n ahing peia, amaute imu in amua, tualeh Peter kungah, 
“Simon imu nahieimah naikal khat zong kiginga um zoulou 
nahiei mah?

38. Solna a nalutlou nadingun kiging zingunlen, thu ngenun. Hagau 
in angapa, tahsa pen ahat sih,” achi hi.

39. A peimang kiaa, thu angena, agen ngaima agen hi. 

40. Tuachi’n ahing nuapei kiaa, amauh imuin ahing mukia zela, a 
imut uh asuoh mama ziehin Ama dawn dingdan athei sih uhi.

41. Tuachi’n athumvei hing peinaah, akunguah, “I munalaia, 
tawldam nalai lai nahiuoi mah? Ahun ta hi, ahun ahing tung ta 
hi, enun, Mihing Tapa zuousana mikhielte khuta pieh ahi ta.

42.  Thouun pei vai, enun Keima hing mansah dingpa ahing tung 
ta hi.”

Jesu kimatna
43. Tualeh athugen laitahin, Juda sawmlehnite laha mi khat, 

siempuliente, laigiel mite leh upate a kipatin mipi tampi namsau 
leh khetbuh tawite tawh ahingtung pai hi. 

44. Tuin Ama mansah dingpa’n, “Ka tawp penpen khu Ama ahidinga, 
man unlen, kitup tahin peimangpi taun, chiin chiemtena apemasa 
zou ta hi.”

45. Tuachi’n ahing tun tahin akungah ava peipaia, Akungah “Siepa, 
Siepa” chiin atawp pai hi.

46. Tuachi’n amaun atungah khut ahaua, amanta uhi.
47. Tualeh akungua dingte laha khatin namsau adoha, Siempu 

lienpen suohpa asata, abil asatkhie hi.
48. Tualeh Jesu’n  amauh adawnga, akung uah, “Suomhat man 

ding banghielin, namsaute leh khetbuhte kengin kei man dingin 
nahing kuon uh maw?

49. Nichinin Pasian Biehinnah thu hilin kaum zinga, nahing man 
sih uhi, hinanleh Laisiengthou thu atangtun ngei ding ahi,” achi 
hi.

50. Tuachi’n Ama anuasieua, abawnun ataimang sieng ta uhi.
51. Tualeh tangval koi ahiei khatin, diel puonnem khat silin ama 

azuia, tualeh tangvalte’n  ama ana man ua,
52. Tuachi’n adiel puonnem nuasiein aguohtangin ataimang ta hi.
Jesu Siempu lien maia adinna 
53. Tuachi’n Jesu siempu lienpen maiah azawpiua, tualeh ama 

tawh siempu liente leh upate tualeh laigiel mite zousie ahing 
kikhawm ta uhi.

54. Tualeh Peterin gamlapiah, siempulien pen innpi huong sung 
tandong azuia, tualeh suohte tawh atoukhawmua mei aawi uhi.

55. Tualeh siempuliente leh vaiahawm mite zousie’n  Jesu atha thei 

nadingun, ama heh nading asuiua amusih uhi.
56. Mitampi in theipina dihlou tawh ahehua, hinanleh ahehna 

thuteuh akituoh sih hi.
57. Tuachi’n mi koite ahiei adingdoh ua, zuou thuin ahehua,
58. Tam khuta kibawl biehinn kasusedinga, “Ni thum sungin, khut 

a bawllou adang khat kalamdoh ding achi kaza uhi,” achi uhi. 
59. Hinanleh tuabanga aheh nangawnunzong,  ahehna akituoh thei 

tuom sih hi.
60. Tuachi’n siempulienpen  alahuah adingdoha  Jesu kungah, 

“Bangma adawnglou nahiei mah? Tam mite hing hehna 
bangchidan ahiei?” chiin adong ta hi. 

61. Hinanleh Ama asip didea, Bangmain adawng sih hi, 
Siempulienpenin “Nang Krist hampha Tapa nahi ama leh?” 
chi’n adong kia hi. 

62. Tualeh Jesu’n kahi hi. “Mihing Tapa silbawl theina zietlama tou 
leh van meilum laha  hing pei na mu dinguh,” achi hi.

63. Tuachi’n Siempu lienpenin apuonte abotkeha, “Theipi midang 
bang ding ichi nalai diei? 

64. Pasian agensiet dan nazata uhi, bangchi nasa uoi?” achi hi. 
Tualeh abawnun Ama khu shitah ahi chiin amawpai chiet ta uhi.

65. Tuachi’n pawlkhatin chil asietkhum pantaua, amai atuom 
piehua, avuoua, tualeh akungah “Siemin,” achi uhi. Tua veng 
mite’nzong akhut pehun abeng uhi.

Peterin Jesu a kitheimaw bawlna
66. Tuachi’n Peter khu neilama innpi huongsunga aum 

laiin,Siempulienpen suoh nungahte  laha khat ahing peia, 
67. Ama nu’n Peter mei awia um amu tahin, aena, “Nang zong 

Nazareth Jesu tawh umkhawm na hi,” achi hi. 
68. Hinanleh ama’n  kitheimawbawlin, “Katheikhasih, nathugen 

zong katheisiem sih,” achi hi. Tualeh inn himah ava pawtdoha, 
tuachi’n Aa akhuong ta hi.

69. Tualeh suoh nungahnu’n amu kiaa, akunga dingte kungah, 
“Tampa alahua khat ahi,” achi kia hi.

70. Hinanleh akitheimawbawl kia ta hi. Tuachi’n tomkhat zouin 
akunga dingte’n  Peter kungah, “Alah ua mi khat hizen teh, 
Galili mi nahia, nahamin zong akithei hi achi uhi.” 

71. Hinanleh ama’n  tua namihing genpauh “Kathei khasih, chiin 
hamsie louin akichiem ta hi.”Tua laitahin “Aa ahing khuonga 
aniveina ahi. Tuachi’n Peterin  Jesu’n akunga, Aa nivei khuon 
masangin thum vei nahing kitheimawbawl ding hi,” achi thu 
atheidoh ta hi. Tualeh ama’n  tua thu angaituoa, akap ta hi.

Hilchetna
14:32-34-35. Tuachi’n amaun munkhat Gethsamani kichina 
mun ahing tungua  Jesu leh nuazuite’n Peikan Pawi alawm zouua, 
tuin Gethsemani huon kichi, Temple muol suolama um Olive 
muoltungah aum uhi (Lk.21:37). Gethsemani huon khu “Sathau 
suhna” (oil press) kammal apata lahsawn ahia,  tualeh suolam Gate, 
Belam kotkhah tawh kituona lampi tawh kinai mama ahia, Belam 
kotkhah khu Temple muol simsuo tawpa um ahia, Peikan Kut kithoi 
nading Belamte khu tammun tawna hing pei zel ahi hi. Jesu’n 
anuazuite akimupi zelna mun ahiziehin Judas inzong atheichien hi 
(Joh.18:2).

 Khum munah Jesu khu amasang hun tomnou nuaa sil 
hingtung dinga douzawna tha anei thei na dingin athuma, Peter, 
Jakob leh  Johante kungah galvengzing dingin ahil hi (Mk.14:34). 
Galveng zing chi thumal khu Grik ham ‘gregoreuo’ chi ahia, aumzie 
khu mangbatnahun hingtung dingte pumpel thei dinga galveng leh 
kigingzing china ahi.

 Mangbang khu Grik hamin ‘perilupos’ chi ahia, aumzie 
khu lungkhamna tawpkhawh china ahia, tam munah Jesu’n leitung 
mihingkhat thuohding sanga sangzaw leh tahsan huoiloukhop siet 
puohgih puo ahi ziehin puapiching ding natna khu athuoh tangeia, 
apa’n lah anuaheisan ta hi. Jesu’n dinmun hasa tah muna tung 
ahiziehin leh Kros manaw ahi thute lah kichientahin athei ngala, tua 
bang dinmun mihing a dinga puohzaw guollou ma ahi hi.

14:36. Abba Pa,  Abba chi khu Aramaik hama ‘Pa’ china ahia, Jesu’n 
Pasian tawh akizopna umdan lien tah ni agena, khatna: Pasianin 
Jesu aitna khu ama apa banga bangkim Jesu hoinading adeisah hi. 
Nina:Jesu’n apa bawl dungzuiin thumang taha bangkim amuolkhum 
ding khu aba hi chi akithei hi.



[199]Khantanhoi Mak Hilchetna 

Tam hai tawh . Jesu’n  adawndinga amu masah Hai chi umzie khu 
Kihilna 14:10-a Sahang chiemtena  latute tunga Pasian lungthahna 
siltuoh dingte genna ahi zieh ahi banah, ama’n, Pasian lungthahna 
Uoin silbawltheina hai sunga kikoi hai khu Kros tunga adawn ding 
khu ngapla mama kawmin, a pa deibanga umzaw dingin akipekhie 
hi.

14:37. Simon, imu nahiei? Naikal khat zong kiginga um zoulou 
nahiei mah? Kiging zing chi kammal khu Grik ham thubulah 
‘gregoreuo’ chi ahia, aumzie khu nahpi taha kiging china leh bang 
ahiei chia sil hoilou hingtungding pumpel thei dinga kigin zingna 
genna ahi. Hinanleh nuazuite’n Pasian amuonna sangun Juda 
lamkaite aginnauh alienzaw hi.

Solna a nalutlou nadingun: Jesu’n Peter, Jakob leh Johante Jesu 
thunget kala imu aphonga, Jesu’n tuohsietna thupi (disaster) khu 
‘solna’ achi hi. Tuate natuohlou nadingun mitven zingun achi  hi.

Hagau in angapa, hinanleh tahsa pen ahat sih hi. Hagau khu 
Grik thubulah ‘pneuma’ chi ahia, mihing sungah Lungtang, Hinna, 
Lungsim leh Hagau auma, tuate lahah Hagau khu mihinna khovel 
leh tahsa bang hiloua, bangkim sie leh pha theithei hinna sunga 
semtu’ Tahsa khu Grik thubul ah ‘sarx’ ahia, tua khu mihing khat 
sapum genna ahia, hagau in ngap nanleh, athuoh tahtah ding pen tua 
sisan suoh thei leh natna theithei tahsa ahiziehin khumi’n angap sih 
hi achi hi.

14:39-40. Apei mang kiaa, thu angena, agen ngaima agen hi. 
Thu angenngena, hinanleh athei ngai teng ma umden ahiziehin 
alunggimna khu shinaching khopin agiha, nuazuite lah phohzaw 
guollouin aimutuh asuoh den hi.

14:41. Ahun ta hi, Ahun hing tung ta. Judas dingin ahun angtung ta 
hi. Ama khu Pasianin mangthai tapa hidinga ana telsa ahi. Mangthai 
tapa khu suse dinga tuomse ahi ziehin.

14:43. Jesu kimatna.  Gethsemania guolzawna atan tah dungzuiin 
Jesu khu amelmate maituo dingin apei ta hi. Gethsemani khu Jesu’n 

nuazuite akimupi zing namun ahiziehin Judasin khum munkhu 
atheichien mamaa, tuachi’n Judasin zankim tahin Temple vengtute 
hon leh Rome galkap hon hing zawpiin, thakhatin Jesu ang dinmat 
hi.

 Khuchi hunin nuazuite’n dou ding anuom taua, hinanleh 
Jesu’n khansiet nabawl uleh nouzong khansietna thuohding nahiuh 
chi’n akham hi (Mat.26:51; Lk.22:47 etc.).

14:47. Tualeh akunga dingte laha khatin namsau adoha : Tua khu 
Peter ahi. Siempu lien suohpa Malchus kichipa bil zietlam asatkhieh 
pieh hi (Joh.18:10-11). Tuachi’n Jesu’n Malchus bil atuodam pieh 
kia hi. Luk 22:49-51; Mathiu 26:51-54 te’n namsau dohpa leh abil 
asatkhieh piehpa min agen sihua, Johan 18:10-11-ah Peter ahi thu 
leh abil zietlam  asatkhieh piehpa khu Malchus (Siempu lien suohpa) 
ahi thu agen hi.

14:49. Nichinin  Pasian Biehinnah thuhilin kaumzinga, nahing 
man sih uhi. Jesu khu Jerusalem kimvelah hapta khat sung vel, 
sunchiengleh Temple muolah Juda sakhuo leh civil lamkaite thuhil 
leh kinielin hun azang zela, Zan chiengleh Olive muolah anuazuite 
tawh agieh zel uhi (Lk.21:27-38). Tuachi’n Juda lamkaite ava suzum 
(humiliated) zel hi. Tualeh Temple sung bangza taha sumsinna munpi 
asuouh ahiei chite asuosal hi (Mk.11:15-19). Tualeh Baptispa Johan 
tunga alepchie dante uzong aphoulanga, (Mk.11:27-33). Temple-a 
thu ahilhil laiin mat anuom tabouua, hinanleh mipi azau zieh ua 
amat ngam louuh thu Jesu’n aphoulahna ahi hi. 50. Ama anuasieua, 
aunpiun ataimang sieng ta uhi.

14:51. Tangval koi ahiei khat diel puonnem khat silin ama azuia 
tualeh tangvalte’n amanua, aguohtangin ataimang ta hi. Bible-
in tam tangvalpa tanchin agen kha siha, scholar tam tahte’n Johan 
Mak, tam laibu gielpa ahi achiua, aziehpen Mak inkuonpite tenna 
indan tungnung, malai nuazuite kikhop khawm zelna mun ahia 
(Nas.12:12). Ama khu Barnaba unaupa hi achi uhi.  Puonnem chi 
khu ‘sindon’akichia, tua khu puonmalngat dielsau, mishi tuomnaa 
kizang nam khat ahi hi.

Jesu siempuliente maia adinna:
14:53-54. Tuachi’n siempulien pen maiah azawpi ua: Tam khu 
Siempu Anna, Kaiapha sungpa ahia, Juda mipite maia adin masahna 
pen (Lk.18:12-14), tuazouin Kaiapha kungah azawpi kia uhi. 
Peterin gamlapiah siempulienpen inn huongsung tan azuia, tualeh 
nuazui dang khatin zong Jesu azui hi chi (Joh.18:15-18) khu Johan 
leh Peter-in Jesu khu lamdungtugah azuiuh china ahi ding hi.

14:56-59. Mi tampiin theipina dihlou tawh ahehua, hinanleh 
ahehna thuteuh akituoh sih hi: Deuteronomy 17:6-in ‘Theipi mi 
ni ahiei, thum ahiei, kamakipata theichetna tawh suhlupding mikhu, 
suonga selia ahi dinga, hinanleh theipimi khat kama pat selia ding 
ahi sih hi”. chi ahiziehin, Jesu ahehna uh khatin atuom, adangin 
atuom gen kawikawi ahi ziehua, ahehnauh kituoh theilou ahi hi.

14:62-65. Pasian Tapa ka hi ma hi: Tam munah Jesu’n theipina 
dihlou-te apata ama kivenbit ding nuom sihnanleh, ama hina tah 
apuongkhe ta hi (Mk.14:62). Tuabepin theipitu dang angai nawn sih 
hi chi’n athu akhumsin phot tadi uhi.

Peterin Jesu akitheimawbawlna
14:66-72. Peter in Peikan ankuong aim zouun, Jesu kungah sil thum  
achiem a, 14:29 Abawnun lungkie in hing taisan sieng nanuleh, ke’n 
vang kangtaisan sih ding hi, achi hi. Suongkul tanchiengah zong kang 
zui ding hi (Lk.22:33). Shi-nading mun hilezong shi khawmdingin 
achiem hi (Mk.14:31). Peterin athuchiem atangtun ding laiin thum 
vei zen alusua, Jesu’n Thouin thum vei ana chi hi (Mk.14:32-41). 
Hinanleh Peterin thum vei zen akilepsan ta hi (Mk.14:66-72). Grik 
thumalin Peter hinkhuo agenna ‘epibalon eklaien’ khu ‘Lungkie, 
thakhata kephut, taisanna leh lungkiehna genna ahia, tuachi’n Peter 
khu guollel tahin leiah puain deikhopin akap ta hi.

 Jesu’n  athawkiazou, Galili tuipi pieua Peter kunga ‘Simon, 
tamte sangin kei nei it zawei? Chia thumvei vingveng adohnazieh 
khu Peterin thumvei zen akilepsan zieh ahi chi ahia (Joh.21:15-18), 
hinanleh Jesu’n ama nuazui dinga ahat masahpa ahi hi (Mk.1:16-
18). Atawpnaah Peter ashi tanpha-in Jesu azui kia ta hi.

Dohna:

1. Solna a nalut lou nadingun mitven zingun chi khu bang genna e?
2. Jesu amatun koikungah atut masa pen uoi?
3. Tangval puonnem silpa min bang e?
4. Jesu’n athawkiazou, Galili tuipi pieua, Peter kunga thumvei zen 

nei it ei? bang zieha achi e?
~~~~~~~~~~~~~~~~

Simmun - 24
(Bung: 15:1-23)

JESU ROME GAM UHPIPA PILAT MAIA ADINNA

(Thuchin: 15:22 “Tualeh Jesu khu Golgotha munah azawpiua, tua 
khu lugu mun, china ahi)”

Laisiengthou.
1. Zingmawng ahinghi tahin siempuliente khu upate leh laigiel 

mite, tualeh vaihawm mitezousie tawh akikum khawmua, Jesu 
akaan ua, azawpiua Pilat kungah apedoh ta uhi.

2. Tuachi’n Pilatin “Judate Leengpa nahi amah?” chi’n adonga, 
Ama’n adawnga, “Nang nagen ta hi,” achi hi.

3. Tualeh siempuliente’n thutampiin ahehua, hinanleh ama’n 
adawng sih hi.

4. Tuachi’n Piliatin adong kiaa, akungah, “Bangma a dawnglou 
nahiei mah? En in, sil tampi in ahing heh uhi,” achi hi. 

5. Hinanleh Jesu’n bangmain adawng nawn tasiha, tuachi’n Pilatin 
lamdang asa mama hi.

6. Tualeh Pilatin pawi ni chiengin henta mikhat anget penpen uh 
apawt sah zel hi.

7. Tualeh mi khat amain Baraba kichipa ahelpite tawh kolbut khat 
auma, amaun ahehna ziehun tuol athat uhi.

8. Tuachi’n mipite avapei touua, amaua dinga abawl pieh zel 
banga bawldingin angen uhi.

9. Hinanleh Pilatin adawnga, akunguah, “Judate Leengpa hing 
hadoh pieh leeng naut uoi?” achi hi.

10. Aziehpen siempulienten thangsietna zieha ama apiehdohuh ahi 
chi athei hi.

11. Hinanleh siempuliente’n, Baraba hing hadoh zawin, chia ngen 
dingin mipite achiil ta uhi.

12. Tuachi’n Pilatin adawnga, akunguah, “Judate Leengpa 
nachipauh bangkalaw tadiei leh?” achi kia hi.

13. Tuachi’n amaun “Kros-ah kilbehin,” chiin akikou kia uhi.
14. Tuachi’n Pilatin akunguah, “Bang dingin la, Ama’n bang 

bawlkhiel aneiei?” achi hi. Tualeh amaun “Kros-ah kilbehin,” 
chiin akihakou sem sem uhi. 

15. Tuachi’n Pilatin mipite suhlungkim auta, Baraba ahadohpieh ta 
hi, Tualeh Jesu ajep zouin Kros-a kilden dingin ape ta hi.

Galkapten Jesu asimmaw bawlna uh
16. Tuachi’n galkapte’n Amakhu innpi huongsung Praitorium 

achiuah, apuilutua, tualeh galkap zousie akihan khawm uhi.
17. Tualeh puonsandup asilsahua, linglukhu aphanua, akhusah ua, 
18. Tualeh Ama asalamua, “Judate Leengpa chiin salam abuh uhi”
19. Tuachi’n alu pumpengin asatua, chil asietkhumua, tualeh 

khupdinin Ama abie uhi.
20. Tualeh chiemmui bawlnaa azah zouun, puonsandup khu asatung 

apat ahawhkhieua, Ama puonte a silsah kiaua, Kros-a kilden 
dingin azawpi ta uhi.

21. Tualeh mi khat gamlama kipata hingpei, Sairin khuoa mi, 
Simon, Alexander leh Rufus pa khu Kros paw dingin aman ta 
uhi.

22. Tualeh Jesu khu Golgotha munah azawpi ua, tua khu lugu mun 
china ahi. 

23. Tuachi’n uoiin murrah tawh kihal dawndingin apieua, hinanleh 
Aman asang sih hi.

Hilchetna
15:1 “Zingmawng ahinghi tahin …” Mak bung 15 sunga 
siltung tawpnakhu Khetbeh ahina, Vui ahi na leh athawkiana thute 
ahia, Mak-in Khantan Hoi budangte sangin agensau zawa, Khuchi 
laiin Khantan Hoi Mathiu-in akip akawia agenna aneia bangin ana 
chiemte hi:

Jesu tungthu lelna guhte: Mathiu 26:57ff; Pilatin hutkhieh 
asawmna: Mat.27:14-23; Simmaw taha abawlnauh: Mat. 27:27-28; 

Kros apuohpi ding: Mat.27:32; Atunga laigel: Mat.27:37; Kalvari-a 
sillamdang tungte: Mat. 27:53; Pilatin Jesu keng sutawng dinga 
thu apieh: Mat.27:56; Arimathai khuo mi Joseph: Mat.27:57; Kros 
tunga Jesu kamteng sagite: Mat.27:66.

15:2. “Pilatin Judate Leengpa nahi ama? achia, ama’n adawnga, 
nangin nagen ta hi …” Mak laibu in Jesu tungtang akip akawia 
genna thu tamtah ataikan hi. eg. Heh-a aumnate, Sanhedrinte’n Jesu 
tungtanga suonlam abawlnate uh, ‘ama’n Judate puisiein Galili 
tanpha ah mipite achilsie hi’ chia ahehnate uh, Herod kunga thot 
ahinate bang Mak-in ataikan (omit) hi. Tuate lahah Jesu’n ama khu 
Kumpi kahi achithu a angohnate Pilat-in michin muthei dingin ana 
sulang hi.

Nang Judate Leengpa nahi ama? Tam khu Pilatin Khrist kunga 
avenbit thei nadinga thudoh abawl ahi a, ama dawnna mabangin 
Pilatin zong apompi ta hi.

15:4. Tuachi’n Pilatin adong kiaa, akungah, “ Bangma a 
dawnglounahiei mah? En in, sil tampiin ahing heh uhi,” achi 
hi. Jesu leh Pilat kikala akikupnauh (interview) khu Johanin ana 
record khu Mak in ataikan hi. Khantan Hoi Johanin Jesu’n bangmaa 
adawnlounazieh khu amasa penin Jesu’n Sanhedrinte hehna khu 
suhdih poimaw asah lou zieh ahia, tua khu Herodin zong tam thu 
zieha shipi ding mawna um lou ahidan apom ta hi.

15:5. Hinanleh Jesu’n bangma in adawng nawn tasiha, tuachi’n 
Pilatin lamding asa mama hi. Pilatin ama leh Jesu kikala 
akihounauh tungtawna Governor panpina zong poimaw sahetlou 
ahithu amu bepin lamdang anah sah ma ma hi.

15:6. Pilatin pawi ni chiengin hentang a um mikhat anget 
penpenuh apawt sah zel hi. Tam munah governor tawndan khu 
sabieh tawh kisaihilou, leitung lam tawh kisai ahiziehin Pasian leh 
sabiehna lam tawh kisaia  hun peisa a siltungte gieltute’n tam khu 
Jesu khetbeh ahi dingtawh kizopin ana gen uhi.

15:7. Baraba: ‘A pa tapa’ china ahia. atheinuom semdinga 
genna (paraphrase) in ‘Papa ta’ china ahi. Ama khu gitlouna hau 
mi, tuolthat, suomhat mi leh kumpi thuzui lou dinga mitosota pang, 
tuabang gilou siemna nei mi leh agamtat dungzuia thading hunngaha 
um ahi hi. 

15:8-15. Tuachi’n mipite ava pei touua, ama uadinga abawl pieh 
zel banga bawl dingin angen uhi. Tam thu umzie khu siempumang, 
upate, laigiel mite leh Juda council vaihawmte’n mipite sulungthahin 
Jesu khenbehdingin akikou banuah, mipite’n Peikan pawi nia saltang 
khat hakhiehding dan zuidingin Pilat atophut uhi. 

 Juda sakhuo laibu Mishnah in “Mi koi ahiei khat, suongkula 
pata hakhieh ding thupieh amu leh, midangin belamnou peikan kut 
satan (ama mun) aluoding ahi chi ahia, Rome-te danin tuabang thu 
theichet bangma pesih nanleh, Rome thukhen mangpa (magistrate) 
in mitaang, siemlou tanga umkhat mipi ngetna ziehin ahakhe thei hi.

 Tam bang bawldan khu Peikan Pawi danin ahuomsa ahi 
hi. Tuadungzuiin Pilatin mipi honte kungah Baraba leh Jesu kikal 
deitelna apie hi. Baraba khu tamini a khailia dinga thupuana um 
hinanleh, mipite ngetna bangin Pilatin ahakhe taa, Jesu vang eite 
hagaulam shi ding ngaha umte thakhelin tuolthat dinmuna thain 
aum ta hi.

15:16. Galkapte’n Jesu asimmaw bawlnauh: (The mockery)  
Api penin Jesu simmawbawlna guhvei aum a: 1) Siempu tungnung 
suohpa 2) Herod Antipas leh agalkapte 3) Rome galkap mun/khopi 
vengtute 4) Mipi vantangte 5) Siempute leh laigiel mite 6) mi ni 
khetbehte laha suomhatpate ahi uhi.

Praitorium : Praitorium kichi khu Kaisar official tenna inn huong 
sunga galkap hon tengte umna, Kaisar uliente tenna inn ahisihleh, 
Antonio Insang (tower) ahisihleh Herod Leengtouna Hasmonean 
genna ahia, galkaphon umna munah apuilutua, tualeh galkap 
zousie akihankhawm uhi. Khum munah galkap thupite’n khansetah 
leh kidahhuoi tahin etnophuoi kimawlna’n anei uhi. Tua banga 
bawl galkap honte khu Italian galkap hon ninate ahiua, tua galkap 

khansie honte’n sisan suo leh suhgimna lampang khu nuom achi lam 
tahuh ahi zing hi. 17. Tualeh puon sandup asil sahua, linglukhu 
aphanua, akhusahua : Adum leh asan kihal puonpawl: Tam khu 
mithupite silpuon thupi hilouin, simmawna tawpkhawh puonsil 
ahi hi. Hichibang simmawna puon Mangpa asilsah ukhu rong 
(color) nam thum vel aphaa, A-eng, adum leh asan kihalpawl leh 
puonsandup ahia, tuakhu Temple banglai-a kizang nam ahi hi.

Ling tawh kisiem manglukhu: Tam lukhu dinga kisiem lingte khu 
Palestine gama pou, Jordan lui panga kiguol dimdem lingkungte 
ahia, tam khu Setan mai maiin hu a hakhum a, galkap khatin akhuta 
alaw,  gamvaihawmtu (governor) in mawna neilou mi ahichia apuon 
mi simmaw bawlna vanzah nam khu Mang Jesu tunga kizang ahi hi.

15:18. Ama asalamua, Judate Leengpa chiin salam abuh uhi: 
Tam khu Rome mi tamtahte’n zong simmaw bawl kitaidemnaa 
azahuh sil ahia, galkaphon laha thupepa’n tam bang bawl dinga 
mite thu apieh banga abawluh ahi hi. Hichi banga simmawbawl 
taha zatatna apieh ukhu silzumhuoi tawpkhawh akhuhsahnauh zong 
ahia, amaiah khupdin leh umze nei lou taha la sa in ‘Judate Leengpa’ 
achi uhi.

15:19. Tuachi’n alu pumpengin asatua, chil asietkhum ua, tualeh 
khupdinin Ama abie uhi. Tam khu migilou leh tawnsete khuta 
Krist-in sil namsie tawpkhawh apuoh etsahna zalahsahna dinmun 
ahi hi.

15:20. Tualeh chiemmui bawlnaa azah zouun puonsandup 
khu asatung apatin ahawhkhieua, Ama puonte asilsah kia ua, 
Kros-a kilden dingin azawpi ta uhi: Tam munah guolnop bawlna 
leh lepchie engsiet manin puon nam tuom tuom silsah hinanuleh, 
zawlnei thugenkhol leh Pasian thu tangtun na dingin ama puonsilte 
mama tawh Kros-ah kilbehin auma, tua khu ama pienken silpuon 
ahi hi.

15:21. Tualeh mi khat gamlama kipata hingpei, Sairin khuoa mi, 
Simon:  Tam khu I Mangpa’n Kros apuoh zou tah lou zieha apuohpi 
dinga galkap lamkaipa’n amat ahia, aziehpen Kros khu beam  ft.15 
asau leh Kros bameng ft. 8 a sau ahia, agih ma ma hi.

“Simon, Alexander pa leh Rufus …”  Tam khu I bible-ah 
Sairin khuoa mi, Simon Alexander leh Rufus pa achia; hinanleh 
‘Alexander pa Simon leh Rufus chi ding hizawleh akilawm hi. 
Rufus khu ‘Mangpa telkhieh’ china ahia, ama khu Rome 16:13-a 
Rome hattuomte sunga mi minthang leh thupi tahkhat ahi hi.

15:22. Tuachi’n Jesu khu Golgotha munah azawpiua, tua khu 
lugumun china ahi.. “Golgotha = lugu mun” (The place of skull) 
: Tam mun khu Jerusalem khopi lui (the old Jerusalem city) mal tum 
lama lutang gu (skull) shape-nei, muol khat ahiziehin ‘Lugu mun’ 
chia hat ahi mai hi (Mat.27:33-34).

15:23. Tuachi’n Uoin murrah tawh kihal dawndingin apieua, 
hinanleh Ama’n asang sih hi. Uoin, Murrah tawh kihal chi khu 
Bethlehema apienlaia, mipil thum, Melchoir, Casper leh Balthazarte 
laha athumna pa Balthazar, Arabia mipa’n Murrah (myrrh) ana pieh 
khu thuohna leh shina lim etsah ahia, tua khu Kross dawnah tuabanga 
tuolshite adawnsah zel ukhu Judate custom (Thupilte 31:6- pansanin  
“Mangthai dinga kisate kungah zuchia pie inlen, tualeh milunggimte 
kungah zuchia pie in” kichi banga tuabang tuolshi tapou khu Uoin 
adawnsah zel bangun, Jesu jong apie ua hinanleh ama’n adawn 
nuom sih hi (Mat.27:34).

 Azieh pen Scholar Cranfield-in anuazuite tawh pindan 
tungnunga Peikan pawi ankuong a-im  laiun “Pasian gama athaa  
kadawnni atunmasangsie’n  grepguia ga kadawn nawnsih ding hi,” 
chia thu ana chiem zieh ahi (Mak 14:25) achi hi.

Dohna:
1. Jesu kizawpina Praitorium khu bang genna e?
2. Golgotha khu bang china ei?
3. Jesu Kros puohpi dinga galkap lamkaipa’n amat koi leh koi 

ahiei?
4. Zuthua leh murrah kihal adawnsah laiua Jesu’n bang dia adawn 

nuom lou ahiei?
5. Chiemmui bawlnaa asilsah uh puon khu nambangza ahiei?

~~~~~~~~~~~~~~~

Simmun - 25
(Bung: 15:24-47).

JESU KHETBEHA AUMNA. 

 (Thuchin. 15:39 “Tualeh Ama maingata ding galkaplienpa’n 
tuabanga kikoudoh leh ahagau aha ta chi amutahin “Tam mipa pen 
Pasian Tapa hingeingei va,” achi hi)..

Laisiengthou.
24. Tualeh Krosa akilbetzou tahun, michinin atanding chietuh thei 

nadingin aisanin apuonsilte kihawm uhi.
25. Tualeh Ama akilbet hun ukhu nai thumna vel ahi.
26. Tualeh ahehna laiuh, atunglamah atahua, “JUDATE KUMPIPA” 

chiin agiel uhi.
27. Tualeh Ama tawh suomhat mi ni akilbetua, khat aziet lamah, 

khat aveilamah.
28. Tuachi’n Laisiengthouin, “Ama khu migiloute tawh simtha 

ahi,” achikhu atangtung ta hi.
29. Tualeh khummuna hing peikha poumain alu uh thinkhumin, 

“Ehei! Nang Pasian biehinn Susie a, nithum sunga lamdohkiapa,
30. Nangma kihundoh inlen, Kros akipat hingkumkhiein, chiin 

a-enghou uhi.”
31. Tuachibangmain siempu liente’n zong laigiel mite tawh amauleh 

amauh kihouin, a-enghou ua, “Ama’n midang ahundoha, Ama 
akihunkhethei sih hi.

32. I mu a, tualeh igintat thei nadingin, Krist, Israelte  Leengpa tuin 
Kros apat hing kum khie heh” achi uhi. Tualeh Kros-a Ama 
tawh akilbetkhawmteun zong Ama a-enghou uhi.

Jesu shina
33. Nai guhna ahinghi tahin, gam pumpi tungah naikuona tandongin 

mielna aum ta hi.

34. Tualeh naikuona ah, Jesu awngaitahin “Eloi, Eloi lama 
Sabakthani?” chiin akikoukhiea, tua khu “Ka Pasian, Ka Pasian 
bangdinga hingtaisan nahei?” china ahi.

35. A kunga ding pawlkhatte’n tuami azahtahun “Ngaiun, Elijah 
ahan hi,” achi uhi.

36. Tuachi’n mi khat ataia, puonnem khat zuthua a diedimin, 
chiengdawna tahin adawndingin apiea, ngaisah daun, “Ama 
lakhe dingin Elijah ahingpei ngel eimah en vai,” achi uhi.

37. Tuachi’n Jesu awngaitahin akikoua, ahagau aha ta hi.
38. Tuachi’n pasian biehinna puonjah khu atunglama kipat, aneilam 

tandongin phalni ahing kisuo ta hi.
39. Tualeh Ama maingata ding galkaplienpa’n tuabanga kikoudoh 

leh ahagau aha ta  chi amu tahin “Tam mipa pen Pasian Tapa 
hingeingei va,” achi hi.

40. Khunah numeite zong gamla taha kipata enin aumua, tuate 
lahah, mari Magdalene, Jakob naupang zaw leh Joses nu Mari, 
tualeh Salomi apang uhi.

41. Amaute khu, Galili gama aumlaia Ama zuia, a-nna seppiehte 
zong ahi uhi. Tualeh numei dang tampi Jerusalema Ama tawh 
zawhtoute zong aum uhi.

Jesu kivuina
42. Nitah lam ahinghitahin, kiginni ahiziehin, tua khu khawlni 

masang ni ahi.
43. Joseph Arimathai khomi vaihawm zatathuoitah Pasian gam 

hingtungding  kilamenzinga um, ahing peia, hangsantahin Pilat 
kungah luta, Jesu luong ava ngen ta hi.

44. Tuachi’n Pilatin  hichibanga ashi pai khu lamdang asa mama a, 
tuachi’n galkap lamikai khat ahan a, ashina asawt taimah chiin 
adong hi.

45. Tualeh galkap lamkaipa akipata shita chi athei chientahin, 
aluong Joseph kungah ape ta hi.

46. Tuachi’n ama’n puonnem alei a, Jesu alakhie a, puonnemin  
atuoma, suong khuohkuoh han khatah asiel ta hi, tualeh suong  
khat hankotah alia a, akha ta hi.

47. Tualeh Mari Magdalene leh Joses nu Mari in asielna amu uhi.

Hilchetna
15:24. Tualeh Kros-a akilbeh zoutahun, michinin atanding 
chietuh theinadingin ai sanin apuon silte akihawm uhi. Tam 
thu khu Late 22:18-a thugenkhol apata lahsawn tangtunna ahi hi 
(Mat.27:35-36).

15:25. Tualeh Ama akilbeh hun ukhu nai thumna vela hi. Tam 
khu Rome-te standard time dungzuiin zinglam 9:00 ahi hi.

15:26. Tualeh ahehna laiuh, atung lamah atah ua, ‘JUDATE 
KUMPIPA” chiin agiel uhi. Thuhun Tha in Jesu khu ‘Judate 
Kumpipa’ ahisihleh ‘Judean mite kumpipa’ chiin agena, tam kammal 
nite khu alenlai apata ahun bei tana ana hat  zelnauh  ahi hi (Joh.19:3). 
Aumzie khu ‘Basileus ton Ioudaion’ chi ahia, Kros tunga initial-a imu 
danin ‘I N R I’  chi khu Latin hama ‘I=Iesus, N=Nazarenus, R=Rex, 
I=Iudaeorum’ (Joh.19:19) English-ah ‘Jesus the Nazarene, King of 
the Jews’ tua khu “NAZARETH JESU JUDATE KUMPIPA” china 
ahia (Joh.19:20) ham thum, Hebrai,Grik leh Latin hama kigiel ahi 
hi. Tua pen Judate siempuliente’n Pilat kungah “Judate kumpipa 
kahi achi hi, chiin giel zawin,” achiua, hinanleh Pilatin “Kagelsa 
khu kagelsa ahi ta hi” achi san hi.

15:27. Tualeh Ama tawh suomhat mi ni akilbehua, khat aziet 
lamah, khat aveilamah : Azietlama kikhaipa khu ‘Titus’ ahia, 
aveilama pa ‘Dumach’ ahi. Jesu pien laia Herod zaua Izipt gama 
agaltai lai, gammaang migiloute camp geiah Josephte inkuon asuoh 
uhi. Tua hun khu halia leh havahsiem laitah ahi a, camp gei lampia 
angsuo laiun Dumach-in nausen Jesu gou neiteng (suolam mipil 
thumte pieh goute china ahi)  lahpieh anasawma, khuchi hunin 
Titus-in ana hundam hi. Tuami zou, kum 30 ang kiveinuaa, Kros 
tunga Jesu tawh hing kikhai khawmuh ahi hi. Titus-in khum huna 
nausen Jesu limkai (reflection of Cross) tanchin genthei aum hi.

15:28.. … “Tuachi’n Laisiengthouin, Ama khu migiloutetawh 
simtha ahi,” Tam khu zawlnei thugenkhol “tualeh mikhieltetawh 
simkhawmin aum taa, tualeh mitampite khelna apuoa, tualeh 
mikhielte adingin thu anget pieh hi” chi thu tangtunna ahi hi 
(Is.53:12). Aveilama pa Dumach in “Nang Krist na hileh nangma 

kihundam inlen kougel zong hing hundam in,” achi leh, aziet lama 
pa ‘Titus’ in  “Pasian nangawn ginglou namah? eite gel ikhelman 
tang ihia, ama’n mawna anei loupi” Mangpa nagam natun chiengleh 
eitheizing in aw! achi a, Jesu’n “tuni’n ‘Paradise-ah’ nang tawh ka 
um khawm hi” achi hi.

15:29. Tualeh khum muna hingpeikha poumain alu-uh 
thinkhumin : Tam khu Jesu kikhetbeh masanga chiemmui 
thangbawlnahun tomkhat zou, tuabanga simmawna guhveina ahi hi. 
Tualeh Jesu’n Johan 2:19-a “Biehinn Susie a, nithum  nia tunding 
kia ding” thu agenna khu zong tammunah siempu liente leh mipi 
vantangin zong enghouna’n ang nei kia uhi.

15:30-31. Kihundam inlen, hing kumsuh ve : Ip umlouin, Jesu 
tunga simmaw enghouna khu mihing gama, tatna na angsepa, mite 
khelna apata ahutdamnain atunkhawm china ahi.

15:32. “I mu a, Igintat thei nadingin, Krist, Israel Leengpa tuin 
Kros apat hing kumkhie heh” achi uhi. Tualeh Kros-a ama tawh 
akilbeh khawmteun zong Ama a-enghou uhi.

Imu ua, igintat thei nadingin ….Tam phutna khu Krist adingin 
sil hitheilou ahi. Mangpa’n Kros apata kumsuh sanga thupizaw leh 
lamdangzaw sil tampi abawl vangin agingta tuon sih ua (Nas.1:3) 
Jerusalema laigiel mite’n Jesu sillamdangbawlte amu ua, hinanleh 
Setan thaneina achi san giap ua (Mk.3:22), nithum sungin siempute’n 
mishi akaithawthu azading ua, aban ni sawmli sungah Jesu anuazuite 
ve leh hanthawn-a azin kawikawi thu zong azadingua, khuchi ahilaiin 
gintat malah sangin Jesu nuazuite abawlsiet zawh ding ziehun Kros 
tunga patin hing kumsuhlezong amaute dingin gintattheina lampi 
khatzong aum lou genna ahi hi (Nas.4:1-3; 5:17-18; 6:8-15; 7:54-
60).

 Mak-in guta nite tanchin (Mat.27:44) khu tom tahin agena, 
Jesu nu Mari khu Kros geia ding ahi ziehin Luk-in Mari kunga pata 
thu amu hidingin scholarte’n agingta uhi. Hun tomkhat zounuain 
khat penin alungtang ang khel thu Luk-in ana chiemte hi (Luk. 
23:39-43). Ama’n alawmpa housiein, amagel khu asepga lou hiin, 

Jesu vang mawna neilou ahithu apuong a, tuachi’n “Mangpa nagam 
natun chiengleh hing theizing in aw” (Lk.23:42) achia, Jesu’n, 
“Adih tahin kang hil ahi, tuni’n Paradise ah kei tawh naum ding hi” 
(Lk.23:43) achi ta hi.

Jesu shina
15:33 Nai guh ahing hitahin gampumpi tungah nai kuona 
tandongin mielna aum ta hi…Amos 8:9-in anagenkhol tahbangin 
mihing bawlthei guollou leitung mielna’n leitung teng aluo dima, 
tam hun khu halia laitah ahiziehin nisa zong bangma hasatna aum 
sih hi. Tua mielna khu nisa’n athaneina asuo tahlou zieh ahi ding 
hi (Lk.23:45). Khumini khu leitung tengtenga Pasianin  aumpina 
theisahnain mangbat leh chizatna atun chi mutheiin aum hi.

15:34. Tualeh nai kuonaah, Jesu awngaitahin “Eloi, Eloi lama 
sabakthani?” chiin akikou khie a … Tam khu Late 22-apata 
lahsawn ahi. Khetbehna thu zawlnei thugenkhol akip akawia 
genna sawmni vei sanga tawmzawlou kichien taha mu ahia, Pasian 
siengthou leh khelna kilem theilou ahia,  Jesu’n leitung khelnateng 
puoa  siemlou tanga khai ahi tahziehin khum khelna mel khu Pa 
Pasianin amungam nawn siha, akiheimang san thu genna hi.

15:35. Akunga ding pawlkhatte”n tuami aza tahun “Ngaiun, 
Elijah ahan hi,” achi uhi.  Mathiu in ‘Eloi, Eloi lama sabachthani?” 
(Mat.27:46) achi a, Mak 15:34 thu khu Aramaik ham ahi.

Elijah ahan hi … chi khu Judate tawndanin Elijah khu Peikan 
Pawiah apanga, tualeh Elijah khu midih hundam dingin angpei 
ding hi, ana chi zel uhi. Aziehpen Jesu Messiah tahtah ahiziehin. 
Malaki .4:5-ah Pasianin, “Ngai un, Mangpa ni thupi chizathuoi hing 
tunmain Elijah kang sawl ding hi” chia achiem khu tawh mehbetin 
Elijah han ma ahi achi uhi.

15:36. Tuachi’n mi khat ataia, puonnem khat zuthua a diedimin 
chieng dawna tahin adawn dingin apiea, ngaisah daun, “Ama 
lakhe dingin Elijah ahing pei ngel eimah envai,” achi uhi.

Zuthua … ”Tamkhu Rome galkapte nichin ration, zuthua pang 
ahia, Mangpa Kros tunga shi dinga um khu hepina leh deisahna 
tawh apieh ahi hi.

Chieng dawnah ata a, ….. Tam khu Johan 19:30-a siltung tawh 
kibang ahi maitheia, Tua bang ahileh, chieng khu “Hussop” zuou 
bawla awlnoukhata gemkawma akama ava suhlut ahi maithei hi. 

Dawn dingin apie a … Jesu’n tuami tui thua anget ahisiha, ngai 
taha kikoua anget khu tui ahi zaw hi. Hinanleh, atep zouin adei 
nawn sih hi.

Elijah ang pei ngel eimah en vai … Tam khu simmaw leh enghouna 
kammal mai tobang ahi bou hi.

15:37. Aw ngai taha kikouin… Tam khu lungthahna awsuo genna 
ahi hi.

Tuachi’n Jesu’n, greptui thua adawn zouin … Tam khu adawn 
tahtah ahisiha, zuou bawla gen kawma akama ava tul bepin tui hiloua, 
zuthua ahi atheibepin adei nawn sih hi. Azieh pen Scholar Cranfield-
in anuazuite tawh pindan tungnunga Peikan pawi ankuong aim  
laiun “Pasian gama atha a  kadawnni atun masangsie’n  grepguia ga 
kadawn nawn sih ding hi,” chia thu ana chiem zieh ahi (Mak 14:25) 
achi hi.

Adawn zouin … chi pen khu adawn hilouin, mipa’n zuthua akama 
ava tuopieh zouin chiding dan ahi ding hi.

Hatang pia kikou in… Bicketsteth in Kros tunga shidingte koima 
kikoukhe ngailouin, adap shi chiet ahi ua, hinanleh Jesu vang 
hatangpiin akikou hi chi khu mihing genthei guollou, silbawltheina 
leh Pasian ahina suhlatna hiin agen hi.

“Zaw ahi ta,” achi a, alu akunsuha, ahagau aha ta hi. Tam 
munah Jesu khu  midangte banga shi natna thuoh leh tuate zieha shi 
hilouin, tatna na asepdingteng asepzaw tah zieha, natna zieh hiloua, 
ama leh ama kishisah ahi zaw hi. Jesu leh midangte kibahlouna khu, 
midangte Kros dawna shi ngaha hun sawt pipi um zel ahiua, Jesu 



[215]Khantanhoi Mak Hilchetna 

vang athuchiem atun tahzieha  Angalta asattawng pieh zel ukhu 
zong azingni khu Sabbath ni ahi zieha tuamini  nitum masang a Kros 
apata lahkhieh teitei ding chi khu tawndan ahia, Jesu zong tua dinga 
ava et uleh ashi ta chi athei bepun angalta sattawng ngainawnlou chi 
ahi hi. Tualeh Laisiengthouin “Agu khat zong suhtawng ahi sih ding 
hi chi tangtunna ahi kia hi (Joh.19:36; Late34:20).

15:38. Tuachi’n Pasian biehinn-a puonjah khu atunglama kipat 
aneilam tandongin phalni ahing kisuo ta hi… Biehinn puonjah.. 
Tam puonzah khu Jesu tahsa ensah ahia, ama ziehin lampi hing leh 
tha Kristiante adingin honin aum a (Heb.10:19). chi umzie Thuhun 
Lui khu Thuhun Tha ensah ahi a (2Kor.3:14-16), tami’n shina 
tunga guol zoua, Jesu tahsa in shina atuoh natungah thuhun lui khu 
nuoimangin, Kristiante adinga Pasian umna mun zottheina lampi 
honna lim ahi hi.

15:39. Tualeh Ama maingat a ding galkap lienpa …(Centurion) 
leh ageia umte…(Mat.27:54);  

Galkap lienpa.. (Lk.23:47-48). Tampa khu amin Gabrisa akichi a, 
ama khu Rome gamsung galkap 

tengteng lamkailien, galdou leh kitha kimat nalama hat pen leh 
nobel prize mupa ahia, Judea gam buoi zieha Rome kumpiin Juda 
gamsung buoina enkai  (incharge) dinga asawl uh ahi. 

Tua banga kikoudoh leh ahagau ahata  chi  amutahin “Tam mipa 
pen Pasian Tapa hingeingei va,” achi hi. Pasian Tapa hingeingei 
va (Mk.15:39) chi pen khu, Gabrisa, tam galkaplienpa (zalamkai) 
leh vengtu leh aumkhawmpi galkap khenkhat (Mat.27:54) te’n 
zillinga, khomiel leh hante kihong amu tahun “Tam mipa khu Pasian 
Tapa dihtah ahi” achizaw ta ua, tam sil tung tungtawnin hundamna 
atang ua Cranfield-in tam galkaplienpa khu Jesu nah teipi a vasunpa 
ahia, tua munah Jesu silbawltheina tangin akikhetbehna Kros bulah 
kithing zoihzoihin Mangpa hagau tang leh Pasian pahtawi kawmin 
akinuale ta uh achi hi. Tuachi’n ama khu Jesu mina  Martar-a shi 
ahi hi.

Kalvari muol-a, Jesu shina vazou mi pawl li: 1) Gabrisa galkap 
za lamkaipa, 2) Baraba, 3) Titus, (azietlama kikhaipa) leh mipi 
galapata zilling, khomiel leh hante kihong chientaha vamute laha 
hundamna tang pawl thum leh hundamna tang samloua, sillamdang 
chinteng leh Pasian loupina mute aum ua, tuate khu Luk 23:48-a 
imute ahiua, tuate khu “Tualeh aendinga hingpei mite zousie’n sil 
umdante amuun aawmuh tumkawmin anua pei uhi” achite ahiua, 
hinanleh hundamna tang phaloute ahi uhi. 

 Tuate chilou, No. 1-a galkap zalamkaipa Gabrisa khu atunga 
Taang 39-a igen bang khu ahi. No.2-na Baraba khu shiteitei dinga 
kingaituo lai, galkap lamkai Gabrisa vapeiin, ava pui doh leh “Sap, 
Kalvari muollam hiselouin, tammunah hingsatlia maita’n ana chi 
laiin, ‘bangma theilou, peisimin’, chia anawin Kalvari muol, ashina 
munding zuon dana kineiin khodah ngamlou leh tuolkun kawma apei 
laiun kalvari muol atungua, galkap pa’n  alu phohpiehin aensaha, 
alaia khu nang thakhela kitelkhepa ahia, nang vang mun nanei 
nawnsih hi achi leh “kei tanga shi, ka mangpa” chi’n hundamna 
atang hi. 3) Titus pen aziet lama kikhaipa ahia, “Mangpa nagam 
natun chiengleh eimangngil sin” achi leh Jesu’n ‘Nang tawh tuni’n 
Paradis-ah kaum ding hi’ achi pa khu ahi uhi. Pasian silbawltheina 
leh thupi dan mu leh chiemsama, hundamna tang loua umthei ahidan 
ei theisah hi.

15:40. Khunah numeite zong gamla taha kipata enin aum ua… 
Tam sunga numei agente khu Mari Magdalene, asunga dawi sagi 
adeldohnu leh, Jakob neu leh Joseph-te nu Mari, Jebedi tate nu 
(Mat.27:56),  tualeh Jesu’ nu Mari leh anu sanggamnu Kleopas zi 
Mari (Joh.19:25) te’n gamlapi apata galet-te ahi uhi. 15:41. Numei 
thumte banah, amelthei te… Tamte khu Galili gam  aumlaia 
Ama zuia, anaseppiehte zong ahi uhi. Tualeh numei dang tampi 
Jerusalema Ama tawh zawhtoute zong aum uhi (Luk 23:49). 15:42. 
Khawlni masang ni ahi…Tam khu Sabbath ni china ahia, Sabbath 
kipatna khu ziltawpni nitah nai 

guh apat, kiginni nitah nai guh tan ahi. Tuaziehin Jesu kikhetbeh ni 
khu ziltawpni ahia, nitah nai guh masanga aluong hepkhieh teitei 
ding chi ahi.

Sun thum leh zan thum … Jesu han sunga alup hun, sun thum leh 
zan thum aching nai? chi khu dohna   tampi  leh kinielna pipenkhat 
ahi. Numeite’n Jesu han hawm ava et ni khu Sunday ni chi ahia,  
Mathiu 28:1-ah,”hapta beizou, animasapen ni, phalvahin numeite 
hanah ava pei uhi chi ahia,” Mak 16:2-ah, “Nipi kalkhatsung 
nimasapen ni zingkal matahin ‘hanah ahing pei uhi’ chi ahi kia hi.” 
Luk 24:1-ah “hapta khat ani masa pen zingmawng matahin” chi ahi 
kia a, ahisihleh hapta nimasapen ni zingmawng matahin chi khu 
khuo miel nalai china ahi (Joh.20:1). Khuchia hapta nimasapen ni 
(Sunday) khova kuona han hawm amu ukhu’n Jesu khu zing matah 
banghun ahieia nathouta hiin akilang hi.

 Hapta sunga Jesu kikhetbeha, hana vui ahini thuah Mathiu 
12:40 (cf. Jon.1:17) - a “Jonah ngapi gil sunga sunthum leh zanthum 
aum bangin,  mihing Tapa zong sunthum leh zanthum lei gilsungah 
aum ding hi “ chi ahileh, sun thum leh zan thum (dahkal 72) achin 
nadingin Nilaini nitah lama kivuia Kiginni zankim zoulama thoukia 
ahi ding hi. Hinanleh, aneia bible taang mun 19-teah ‘sun thum leh 
zan thum’ chilouin, Jesu kivui leh ‘Ni thum nia’ athawkia ding 
thu genna ahizaw ding hi: Mat.16:21; 17:23; 20:19; 26:61; 27:40; 
Mk.9:31; 10:34; 14:58; 15:29; Lk.9:22; 13:32; 18:33; 24:7, 21, 46; 
Joh.2:19, 20; Nas.10:40; 1Kor.15:4. Tam mun 19-te sungah ‘Nithum 
ni’n, Nithum sungin’ chi ngenin apei bou hi. Mathiu 12:40- (cf.
Jon.1:17)-a chilou, Bible mun dangah sunthum leh zanthum genna 
dang bangma aum siha, tam khu ziltu, misiemte’n  Jesu’n bang 
zieha Jonah ana paulap ahiei: chi thuah, Pharisai leh laigiel mite’n 
Jesu sillamdang bawl tamveipi amunuaun, atahsang sihua, Messiah 
ahina chetna dinga sillamdang bawlbe dinga anget hunutawh 
kinaipen, asillamdang bawlna nukhia pen  khu Mathiu 12:9-13, 
22-a ‘Khutzaw leh dawimat’ asuhdamna ahia, tuazong tahsanglouin 
‘Belzebul’ zieha sillamdang bawl achinalai ua, tuazouin sillamdang 
bawl dingin aphut kia uhi. Tuaziehin Jesu’n Ui leh vohpi tawh agente 
giap hi (Mat.7:6). Tuabepin Jesu’n “Jonah chiemtena loungal pieh 
hi sih va uh” ana chi hi.

 Jonah. Hebrai hamin ‘djou nas’ chi ahia, aumzie khu 
“Va khu” (Dove) china ahia, Nineveh khopi lientah khu sq.mi.14 

ahia, mihing 25,43,000 umna mun ahi. Tuate lahah Mangpa’n 
Jonah kungah ‘Nangin nakepsa zong hilou, Umgui na khuchi 
lungkhampileh, ke’n, nualeh ma theilou mi tul zalehsawmni sanga 
tamzaw’ kalungkhampi sih ding ama? ana chi hi. Nineveh khopi khu 
among apat khopi mong tan tunnading ni thum  lampi ahi chi ahi 
(Jon.3:3).

Ngapi chi khu Pliny ® in Shark or the sea monster (Ngapi lien 
mama, asau lam ft.600 leh aletdan ft.340), agilpi sunga Sakol zong 
dingtheinam ngapi lienmama genna ahi achi hi.

 Ngapi gilsungah nithum leh zanthum : Tam bang taha sim 
ding hileh dahkal 72 achin angai dinga, Bible kamham leh tanchin 
suidan etin “Ni thum ni” chi ding ahi zaw hi. Tualeh Jonah khu 
nithum leh zanthum chet china hilouin, “nithum ni” chi khu bible 
timeline dihtah ahi hi (cf. Est.4:16; 5:1) en in. Esther-in amipite 
kungah “keidingin nithum sung anngawlun” chi leh “a ni thum ni’n 
Leengpa kungah” avahaw hi chi ahi.

 Jonah 1:17 leh Mathiu 12:40 “Sunthum leh zanthum” chi khu 
“Ni thum ni’n, or ni thum zouin” chia lah ding ahi hi. Jesu nithum 
ni’n chi khu Ziltawpni dah 6 apat, Kiginni zing dah 6, Kiginni zing 
dah 6 apat, Kiginni zan dah 6, Kiginni zan dah 6 apat Pasianni zing 
dah 5-vel khu part khat-a sim ahia, tuateng khu Judate nisimdanah 
nikhat khu dahkal 12 ahia, 12x3=36 khu “Nithum ni” or “nithum 
zou” chi sudihtu ahi thei  ding hi.

 Thuhun Lui sungah nithum  tawh kisai ref. 31-vei mu ahia, 
Thuhun Tha sungah 19-vei mu ahi kia hi. Hinanleh tuate igen 
zounawn sih dinga, bang hileh atunga bible timeline igen banga 
pom khu bit huoi tah ahi ding hi. Ziltawpni khu “Good Friday” chi 
ang dih thei ding hi.

15:43. Joseph, Arimathai khomi …. Ama khu Sanhedrin member 
ahia, mihausa mama ahi (Mat.27:57). Luk-in mihoi leh dihtah 
ahi ziehin Sanhedrine-te’n Jesu akhailiauh apom sih hi achi hi 
(Lk.23:50-51). Joseph-in Jesu azui laiin Sanhedrine, amemberpi-te 
mu lou dingin aguh leh pilvang leh zau tahin ana zui hi (Joh.19:38).

Arimathai… Atenna khuo khu Judate khopi khat Arimathai chi ahi 
(Lk.23:51). Tam mun khu Jerusalem mal tum lam mel 25 vela gamla 
mun ahi. Tampa’n Pilate kungah Jesu luong ava ngena, tuadungzuiin 
Pilate inzong ape ta hi.

15:44. Pilatin hichi banga ashi pai khu lamdang asa mama a… 
Kros-a kikhenbehte khu nam ni ahia, pawl khatte akana kanthaw 
leh pawl khatte siakil lien tawh akhut leh kenga kikhenbeh ahia, 
tuachi’n Kros tungah ashi nadingua nini, nithum bang lut zel ahia, 
khuchi laiin, Jesu vang Judate standard time-a zinglam dah 9 ~ 12 
ahia, tua khu ei dah in 12~3 pm ahi hi. Naikal thum sunga ashizuoi 
mai pen Pilate in lamdang asah mama thu ahi.

 Jesu khu Kros dawnah siakil-a kikilbeh ahibanah, anah teipi 
tawh munsagi a kidawt ahia, hinanleh ama khu liemna zieha shi 
hilouin, Pasian hunchiem atun theinadinga, ama leh ama kishi sah 
mai ahi zaw hi.

15:45. Tualeh galkap lamkaipa apata ashi ta hi chi athei bepin 
aluong khu Joseph kungah ape ta hi… Tam muna galkap lamkaipa 
khu 5:39-a itahlatpa “Gabrisa” ahia, ama khu anah teipi tawh mun 
sagi a sunpa ahi. Akeng sattawng dinga angpeilaiin, ashi ta chi athei 
bepin asat tawng nawn sih hi.

Pilatin Jesu apiehna zieh: Judate danin helna leh tuolthana zieha 
singdawna thaa umte khu Kros tunga aluonguh muotden leh  
gamsate nehdinga khaiden ding chi ahia, lawmte ahiei, inkuonpite 
koitobangin vui dinga avangetthei ahiloulaiin, Judate main 
hichibang peikan pawi ni-a, tuabanga melsetaha, singdawna kikhai 
aum ding adei zellou ziehun Pilate-in Jeseph ngetbangin ape khe ta 
hi (cf.15:54).

15:46. Tuachi’n Josephin puonnem aleia, Jesu alakhiea, 
puonnemin atuoma, suong khuohkuoh han khatah asiel ta 
hi… Josephin puonnem leia atuom khu Juda kivui dan ngaina 
ahizieh ahi. Khum han tha khu Joseph gam (Mat.27:59-60), Kros-a 
kikhetbehnamun tawh kinai ahi (Joh.19:41). Tua agam khu nasemte 
guoiin alaisaha, asiel vingvei ta hi. Azieh pen azingni khu Judate 

kiginni ahiziehin Josephin hoi taha avui man khahlouding zauin, 
kinlehbuongin Jesu vuiliem nading vai ahawm hi.

 Mak-in  Josephin puonnem tawh atuoma avui thu agena; 
Johanin Nikodem (Joh.3:1ff)-a zan laia Jesu kunga hinghawpa’n 
Murrah leh Aloe kihal, gimnamtuitah hingtawiin Jesu angvui ve hi. 
Tua Aloe khu Pound 75 a gih ahia, tuabanga kivuidan khu Johanin 
Judate kivuidan bangchet ahithu agen hi (Joh.19:40).

15:47. Tualeh Mari Magnalene leh Joses nu Mari in asielna amu 
uhi… Tam Mari Magdalene khu Josephin puonnem tawh atuom 
kuona aluong silsiengnu ahia, akivuina mun leh akivui dante hoi 
taha ava ettup ziehin kihilna mothuoi khat auma; tua pen Jesu khu 
apasal hisih leh tuabanga bawllouding ahi chi ahia, hinanleh, tuadan 
hilouin, adamlai mawnginzong numeite’n nasa taha adei bawl zing 
mawng uh ahia, Jesu zinu Mari Magdalene ahizieh hilou ahi bou hi. 
Jesu’n Simon Peter kunga, ‘Akhelna kingaidam tamte’n ait tam uhi’ 
ana chi khu Mari Magdalene ahi. Azieh pen asunga dawisagi Jesu’n 
adeldoh piehnu ahi ziehin (Lk.1:2 etc.).

Dohna:

1. Puonsadup khu bang etsah e?
2. Jesu kivuina khu koi gam e?
3. Bang dinga Jesu ‘awngaitaha kikou e’?
4. Galkap zalamkaipa min bang e?
5. Kalvari muola siltun mua hundamna tang mi pawl bangza apha 

uoi?
~~~~~~~

Simmun - 26
(Bung: 16:1-20). 

JESU THAWKIANA

(Thuchin. 16:15 “Tuachi’n Ama’n akunguah “Leitung pumpiah 
peiunlen silsiemchinteng kungah khantanhoi gen un)”

Laisiengthou.
1. Tualeh khawlni ahing beitahin, Mari Magdalene leh Jakobnu 

Mari leh Salomte, ahing peiua, Ama anudingun thaunamtuite 
alei uhi.

2. Nipikal khatsung nimasapenni zingkalmatahin hanah ahing pei 
uhi.

3. Tualeh hankot akipatin suong “koiin hingliakhieh piehding 
adiei?” chia akihou laitahun, 

4. Aet uleh, suongkhu liakhiehsain amu ta uhi, asuong khu alien 
mama hi.

5. Tualeh hansunga alut uleh, tangval khat puonngoutuolsil aziet 
lama panga tou amu ua, azau mama ta uhi.

6. Hinanleh Ama’n akunguah “Zausihun, Kros-a kikilbeh Nazareth 
Jesu sui nahi uhi, Ama athoukia  ta, Tanah aumnawn sih hi. Ama 
asielna munuh en un. 

7. Hinanleh peiunlen, anuazuite leh Peter kungah, Galili gamah 
namasanguah apei hi, nakungua agen bangin, Ama namu 
dinguh, chi’n vahilun,” achi hi.

8. Tuachi’n mauh kintahin apawt ua, han akipatin atai taua, chituna 
lamdang asah ziehun. Tualeh azauseng ziehun koima kungah 
bangma  agen sih uhi.



[222] Khantanhoi Mak Hilchetna

9. Tuachi’n Jesu khu nipi kalkhat animasa pen zingkal mataha 
athawkia niin, Mari, Magdalene, a sunga  dawisagi anawdohnanu 
kungah akilah masa pen hi.

10. Tuachi’n amanu apeia, Jesu tawh naumkhawm zelte, Ama 
suuna nakapte ava hil ta hi.

11. Tualeh amaun Jesu ahing ta hi, tualeh amanu’n amuhi chi 
azahun, atahsang sih uhi.

12. Tuami nuain alahua mi ni gamlam zuona apei laiun, meltuom 
puoin akunguah ava kilah hi.

13. Tuachi’n amautegel apeiua, nuazui dangte ava hilua, hinanleh 
amauh thugenzong atahsang sih uhi.

14. Tuami nualamin, annkuong im-a atou laiun, sawmlehkhatte 
kungah akilaha, athawkia nuaa Ama mute thu atahsan louzieh 
uleh alungtang khau thu uah ataihil hi.

15. Tuachi’n Ama’n akunguah “Leitung pumpiah peiunlen silsiem 
chinteng kungah khantanhoi genun. 

16. Koipou agingtaa baptisma tang  khu hundamin aum dinga; 
hinanleh agingtalou khu siemmaw tangin aum ding hi.

17. Tualeh agingtate khu tam chiemtenain azui ding, kaminin 
dawite anotdoh dingua, ham theilouin aham ding uhi.

18. Gulte khutin aman dingua, shinagu bangchibang dawnnan 
ulehzong, bangma achi sih ding uhi, tualeh damloute tungah 
khut angam dingua, adam zel ding uhi,” achi hi.

Jesu vana akaltouna
19. Tuachia Mangpa’n akungua thu agen zouin, Ama vana puitouin 

auma, Pasian zietlamah atou ta hi. 
20. Tualeh amaute akuondohua, munchinah khantanhoi thu agen 

taua, mangpa’n amaute aseppia, chiemtenatein azuia, athu 
asudet zel hi, Amen.

Hilchetna.

16:1-3. Tualeh Khawlni ahingbei tahin… Khawlni khu ‘Sabbath’ 
ni genna ahi. Nuazuite’n Sabbath khu ‘Khawlni’ achiua, Pasianni, 
‘Jesu thawkiani’ vang khawlni chilouin, ‘Mangpa ni or Pasian ni’ 
achi vateh uhi (Kih.1:10). Sabbath khu ziltawpni nitah dah guh apat, 
kiginni nitah dah guh tan huom ahi hi.

Mari Magalene leh Jakobnu Mari leh Salomte Jesu sathau 
nudingin hanah ava pei ta uhi…. Tam ni khu ‘hapta sunga nimasa 
pen’ chi ahia, tua khu ‘Sunday’ ahi hi. Mari Magdalene,Jakob neupa 
leh Jesu nu Mari (Mk.15:40,47) ahi ua, tualeh Jakob leh Johante nu 
Salome (Mat.27:56), tuateng banah Luk in Joanna (Lk.24:10) leh 
numei dangtezong apanthu agentel hi (Mk.16:1-3).

 Tualeh Johan 20:1-18 in agen bangin, numeite’n thang a 
vakou nua un Peter leh Johante’n han hawm khu ava mu ua, nuazui 
hon umte kungah asil muteuh agen uleh atahsang sih uhi.

Thau namtuite alei uhi…Tam thau namtuite khu mishi muot 
theilou nadinga kizang leh Judate tawndan tawh kituohlou ahi hi. 
Hinanleh amau gintat banglou tahin han awng khu ava mu ua, avan 
tawite uh zahlouin anenjah sieng ta hi.

Han kot apata suong ko’n ang liakhieh piehding adiei? Numeite’n 
han khu aguohsa a naum dingin angaituo kha sihua, hinanleh, suong 
liakhiehsain amu ua, tualeh Jesu nuazuite’n zong hichi bang umthei 
dingin zong ana ngaituo pha ngai sih uhi.

 Mathiu 27:65-66-in Han ngah ding (guard) Pilatin akoi ahia, 
tua galkapte’n suong liakhiehsaa, um khu numeite’n lah liakhe 
zoulouding, tualeh nuazuite zong galkapte sanga hat zawlouding 
chi’n adatmaw mama uhi. Khuchi laiin, eite’n zong koi liakhieh 
ahi chizong ithei zou sih uhi achi uhi. Mathiu 28:2-in ei hildanin 
tamsuong liakhie khu Pasian Van Angelte ahi ding thu eihil hi.

Han Suongpi kiliakhie khu … Tam munah Jesu athawkia 
theinadinga suongpi kiliakhie hilouin, Nuazuite’n  Jesu athoukia 
tahzet hi chi athei nading uleh, han hawm sunga ava lutthei nadingua 
liakhieh ahi zaw hi.

16:5. Han sunga alut uleh, tangval khat  puonngou tuolsil aziet 
lama panga tou amu ua…..  Tam tangval khu Angel ahia,  hagau 
leh vansawltahte’n tahsapum aneiuh chi eihilna ahia, hinanleh, gu 
leh taang neilou, sisan neilou, tahsa pum nei ahi uhi. Eg. Jakop 
mi khatin phalvah dongin akibuonpi hi (Gen.32:24); Abraham 

kungah thuchiem pedingin Mangpa khu tahsa pum neiin akilah hi 
(Gen.17:1); Ophrah munah Gideon kungah Mangpa vansawltah 
akilah a (Jdg.6:12), adang tampi zong aum hi. Hinanleh Pasian 
Yaweh pen koima’n amel amu thei ngai sih hi (Ex.3:10).

16:6. Krosa kikilbeh Nazareth Jesu sui nahiuh ka thei hi…Ama 
athoukia taa, tanah aum nawn sih hi…. Ahal kia mai hilouin, 
tahsain athou kia ta hi chithu kichetna ahi. Tam thawkiana thuah 
etsahna tampi thuhun luiah imu hi: 

1) Elijah hun laiin Meithainu tapa thawkiana (1Leng.17:17-
24); Lazar thawkiana (Joh.11:38-44); amauteni khu shina apata hing 
halkia ahiua, athoukia tahtah ahi sih ua, shina apata hing khanglou 
kia uh, tua bangma a shi kia thou ding ahi uhi. Hinanleh, Jesu vang 
tuabang hilouin, thawkiana khu hing kia sawnsawn ding hilouin, 
tahsa lui suhlamdanga um leh kumtawn adinga thaneia thawkiana 
khu a zou zaw hi. Tuaziehin Jesu tuabang thawkiana makai hidinga 
atahsa tawh thou kia ahi hi. Hinanleh amatahsa khu numei leh pasal 
kipawlnaa hinsah ahi siha, Hagau siengthou hinsah ahi ziehin ‘Numei 
hin’ (Gal.4:4) chi ahia, tua khu Eden tahsa ahi sih hi. Tuachi’n Jesu 
thawkiana khu ama gingtute’n ama banga ithawkia dinguh etsahna 
ahi hi (1Thes.4:14; Rom.1:4).
2) Jesu thawkinain hundamna nasep banzom ding leh ama 
gingtate zousie hundamding leh genpi ding ahi hi (Heb.7:25).

16:7-9. Galili gamah agentah namasanguah apei hi chi  nuazuite 
leh Peter kungah vagen ta un…. 8.Tuachi’n ‘ama uh’ chi umzie 
khu ’16:1 gen kia (repeatation) ahi. Mari Magdalene’ leh numei 
dang china ahia, tua numeidang kichite khu ‘Clopas Mari’ kichi, 
Jakob leh Joanna te nu ahiua (Mk.16:10; Joh.20:11-18), Jesu nu 
Joseph zi Mari nu min  khu ‘Anne’ ahia, tam Anne khu mun thuma 
mouthain, amasa penah ‘Joachim’ tawh Jesu nu Mari ahinga, anina, 
Clopas tawh Mari ma ahinga, amin ‘Clopas Mari’ ahi sahua, tuazouin 
‘Solomas’ tawh kiteng kiain Mari kichima tanu khat aneiua, amin 
‘Salome Mari’ achi uhi. Tuateng khu Mari Magdalene tawh hana 
haw khawmuh hidinga gintat ahi.  Amauh kintahin apawtua, 
hana kipatin atai ta ua, chituna lamdang asah ziehun. Tualeh 

azauseng ziehun koima kungah bangma agen sih uhi. Chi khu 
mishi ha (thadam) zaua chitun hilouin, siltundante khu amau gintat 
bang ahilou thua, lamdang sahnaa dim china ahi hi. Tam Magdalene 
kunga akilah khu akhatvei kilahna ahi.

16:10-11. Amanu chi khu Mari Magdalene genna ahia, ‘Jesu tawh 
na umkhawm zelte, Ama suuna nakapte’ chi khu Taang 8-na igen 
numeite ahiua, hinanleh alungsimuh hamhaigawp ahiziehin tua 
bang hithei dinga gintatna anei loudanuh genna ahi kia hi.

16:12. Akilah thumvei-na:  Sundayni nikailam hun ahia Tuami 
nuain alahua mi ni gamlam zuona apei laiun… Tam mi ni gamlam 
zuon chi khu Jerusalema pata Emmau lam zuona pei Cleopas leh 
alawmpa genna ahi hi (Lk.24:13-32). 

16:14. Akilah livei-na:.Tuami nualamin, annkuong im-a atou 
laiun, sawm leh khatte kungah akilah a. Cleopas leh alawmpa’n 
Jesu’n Emmau khuo, nitum kuona amitmu ua Jesu ahi chi athei 
bepun Jerusalemah akile kia paiua (Lk.24:33-35 sawmlehkhat 
(Nasepte 1:21-26-a Juda Iskariot thakhel ding, Mathias kitelkia 
maa nuazui)  um khawmte kungah asil tuohteuh agenkhawmua, tua 
hunin Jesu alahuah ava dingleh Siha (ghost) hiva achiua, tuaziehin 
Jesu’n amaute asuosal hi. Tua ni khu Sunday sunnualam hun ahi 
hi. Jesu’n athawkiana leh, athawkia zoua sillamdang abawlte leh 
akilahna zousie khu Sunday nizel ahia, tua khu “Mangpa Ni” ahi 
suhlatna zong ahi hi (Kih.1:10). Akilah nga vei-na : Jerusalem-a 
sawmlehkhatte leh midang pawl khat kungah, Sundayni nitahin ava 
kilah kia hi (Lk.24:36-39). 

Akilah guh vei-na: Jerusalem-a Thomas um lou laitah, Sunday 
nitah in (Joh.20:19-25) ava kilah hi. Akilah sagi vei-na: Thomas 
uma nuazui sawmlehkhat-te kungah, nigiet zou, Seppatni ahi 
(Mk.16:14;Joh.20:26-29).

Akilah gietvei-na: Tiberia Dil-ah  hapta khat zouin nuazui misagite 
kungah akilah kia hi (Joh.21:1-25). 

Akilah kuo vei-na: Athawkiazou ni 40 bei kuonin Galili-ah Kepha 
kungah akilaha, tuami zouin Nuazui sawmlehkhat-te leh sanggamte 
kungah akilah kia hi (Mat.28:16-20; Mk.16:15-18; 1Kor.15:5,6).

Akilah sawm vei-na: Athawkiazou ni 40 bei kuonin Galili-ah 
akilah kia hi (1Kor.15:6).

Akilah sawmlehkhat vei-na: Athawkiazou, ni 40 bei kuonin Kipha 
kungah kilah kiain, tuami zouin sawmlehni-te kungah akilah kia hi 
(1Kor.15:7a)..

Akilah sawmlehnivei-na:  Athawkiazou ni 40 beikuonin 
Jerusalemah Jakob kungah akilah hi (1Kor.15:7a

Akilah sawmlehthumvei-na: Ni 40 niin Bethanyah sawmlehkhatte 
kungah akilah hi (Mk.16:19; Lk.24:50-52; Nas.1:4-11).

Akilah sawmlehlivei-na: Damaska khogeiah kumni zouin Paul 
kungah akilah kia hi (Nas.9:3-5; 22:7-8; 26:14-16). 

Tuaminuain zanga sanga tamzawte kungah…(1Kor.15:8). Tami 
500 sangatamzaw umzie khu Misiemte sui danin Khantan Hoi 
budangtengin tam thu agen khasih ua, Paulin tamthu anumber 500 
sanga tamzaw chia atahtaha agenna hilouin, Korinth hattuomte sunga 
Jesu thawkiathu ginlelna lientah leh mishite thawkiana umdingdan 
datmaw leh theibuoina lientah ana umziehin, Jesu khu ashia, 
athoukiata a, tuaziehin khumte khumte kungah akilaha, atawpnaah 
ahun loua pieng keikungah zong akilah hi chi agen chien leh gen 
uong nuomna zieha ana gen hidingin agingta uhi (1Thes.4:13), tua 
khu pawl khatte aimu ta uhi ana chi lawna santah ahi ding hi.

Thupieh tungnung (The great Commandment)
16:15. Leitung pumpiah pei unlen, silsiem chintengkungah 
khantanhoi gen un.. Nam zousie ka nuazuidingin siem un 
(Mat.28:19; Namtezousie kungah khantanhoi gen ahi ding hi 
(Mk.13:10); Kisiana leh khielte ngaidamna thu khu Jerusalem apatin 
namte tungah aminin gen ahi ding hi (Lk.24:47-48); Hinanleh Hagau 
siengthou natungua ang tun chiengleh silbawltheina nang neiding 
ua, Jerusalem, Judea gamzousie leh Samari leh leitung tawptanah 
kathu theipite nanghi ding uhi (Nas.1:8) achi hi.

16:16. Koi zong agingtaa, baptisma tang khu… Khantan Hoi Mak 
in tammunah Jesu thugen future tense azanga, ama tawh kimaituoa 
umte kunga thugen ahiziehin “koi ahieiin agintat sih leh” china ahia, 
hinanleh, khum huna Jesu tahsaa lenga, sillamdang tampi bawl leh 
hun hingtungdinga khantanhoi kigen gingta loute khu ‘tu mamain 
siemlou tangsa’ ahi ta hi chi khu bible peidan ahi (cf.Joh.3:18). Siem 
tansahna leh hundamna khu hun hingtungdinga um ding hilouin, tu 
damsung ngeia neidinga pieh ahi thu eizilsah uhi (cf. 1Kor.15:18).

a) Kaminin dawite adeldoh ding uh… Philipi thumna muolah 
Paulin dawi aisan siem nungahnu sunga patin dawi adeldoh hi 
(Nas.16:18). Paul tunphah louna munah amainul (handkerchief) 
tawiin damloute anu uleh adam hi (Nas.19:12). Peter: Lidda khuoa 
Ainia asuhdamna (Nas.9:32f). Tuabanah Joppa khuoa Dorkas 
akaithawna (Nas.9:36ff). Solomon kotpihoi muna Peterin Kengbai 
asuhdamna (Nas.3:6-8), etc. Paulin mishi akaithawna: Troas-a 
Eutikus Innsawngtunga pata kesuh ashibanga um asuhdamna 
(Nas.20:7f).

16:17. Agingta khu tam chiemtena te’n azui ding…Ka minin 
dawi adeldoh dingua…Jesu’n tam chiemtena agente khu ginglou 
mite laha Khantan Hoi suhkipna leh siemhoina vanzah dinga agen 
ahi (1Kor.14:22). 

Hamtheilouin ahamding uhi…Mathew Black, General Editor, 
New Testament-in Tam thu tawh kisaia ‘Hagau silpieh’ chia Paulin  
agena, 1Korinth 12-14 sungah azie tuomtuomte genchetna ana nei 
hi. a) Pasian hagaua thugen koima’n “Jesu khu hansedong ahi” achi 
ngai sih a; b) Hagau Siengthou loungalin koima’n Jesu khu “Mangpa” 
ahi achithei ngai sih hi, achi a, tuakhu hagau silpieh umzie ahi pena, 
tua khu Grik hamin ‘Glossolalia’ chi ahia, English-in ‘Clavoyant 
faculty’ chi khu  ‘Huoh’ (Psychological) or lei kileh chinalam akawh 
hi. Tuate khu namli a khen ahia, English-in   i) Inarticulate Sound 
chi khu ‘mihing ham tawh kibanglou, atuoma tuom leh shiha-te 
ham hileh kilawm, ham lamdang mama nam khat ahi. ii) Articulate 
Sound khu kichien taha thugen leh theisiem huoi mama namte ahi 
kia a; iii) Coin and phrases word.. Tam khu tawnglotlota thugenna 



[228] Khantanhoi Mak Hilchetna

nam ahi a, iv) Foreign Toungue & Ham Tha (New tongue) 1) 
Tam Hamtha chi umzie khu Pentikos niin mi pawlkhatte Parthia mi, 
Medes mi, Elam mi Mesopotamia mi, Kappadocia mi, Judia gama 
umte, Pontius gama umte, Asia gama umte, Phrigia gama umte, 
Pamphilia gama umte Izipt gama umte, Sairin gamkimvela Libia 
gamkaia umte bang ahi laiun, ama, ama hamchietin akizatuothei 
chietua, lamdang asa ma ma uhi (Nas.2:9-12).

2). Ham Tha (New tongue)  umzie khu BC.3500 hun laiin leitungah 
ham khatbeh um ahia,tuisang let zoua, mite’n imin manmaw 
nadingin Innsang (Tower) lamvai achiua, anglam ngeiua, tua 
innsang lam ziehin Pasian thangpaina mihing tunga umleh innsang 
lam khawlsah nadingin ahamteuh akhenzah pieha, hinanleh, Jesu 
ashia, guolazaw tahziehin mihing tungah alungdam kia taa, khum 
huna ham nakikhenzah pen Pentikos ni’n ang gawmkia thugenna 
ahi hi (Gen.11:1-32) en in.

16:18 “Gulte khutin aman dingua, shinagu bangchibang dawn 
nanuleh bangma achi sih ding uhi…. Gul hing matna : Nasepte 
28:1ff. Paulin malta munah singkang lom laa meia avah leh meihusa 
ziehin hamlasie (viper) aguhat mama (poisonous snake) khat akhutah 
hingkikhaidenin, agammite’n tampa tuolthat hiva achilaiun, Paul 
bangma achi sih hi.

Shinagu bangchibang dawn nanuleh …. Lyon Bishop Irenaeus 
leh Acts of Johan, Apocrypha-a ‘Johan tanchin ngainophuoi’ 
chilaibute gen danin Rome Leeng Domitian in, AD.81 lai apatin 
Kristian bawlsietna huoisettah abawlnaah, khumhunin Johan khu 
hagaulam puitu leh hattuomlamkai poimaw ahiziehin aman ua, 
amasapenin ‘Shinagu’ (poison) adawnsah ua, ashi sih hi. Aniveinaah 
kokhuh sungah maltakhu tawh ahutua, bangma chilou, athumnaah 
sinkhupnei bellienpi sungah sathau sousungah dahkal 18 sung 
ahuon ua, tu’nvang pentaven chia belsin honga aet uleh, tuiluma 
kibuol banggiapin anauma, tuabepin azau ta uhi. Khumhuna koima 
tenkhahlouna  Patmos tuilaisie sq.mi.13 alien, Aegean tuipi adung 
mel 10, avai mel 6 in alaisie, Gulngan, humpinelkai leh sasielne 
ganhinggiloute nehdingin Longneuin avathahlut ua, ang nuasie ta 

uhi. Khummunah Kihilnabu ang giel hi. Thuhun Tha hunah gending 
phabep umte lahah anailam penin Sadu Sundar Singh Kristian 
asuoziehin apa Sher Singhin akham zoulou ziehin aupa Rajender 
Singh in Shinagu (poison) tam veipi adawnsah vangin bangma achi 
sih hi.

 Ama khu British hunlaia Punjab gam Ludhiana khuoah 
1889, September 3-in apienga, Anglican College, Lahore-ah siemna 
sangpi neimi ahibanah, apienna khuo Ludhiana, Ewing Christian 
School-ah zong Pasian Thu zilna hoitah ana nei hi.

16:19-20. “Tuachi’n Mangpa’n akungua, thu agenzouin, Ama 
vana puitouin auma, Pasian zietlamah atou ta hi. Tam taang khu 
Khantan Hoi bu dangah genkhahin aum siha, Khantan Hoi Luk leh 
Nasepte buah sulat ahia (Lk.24:50-51; Nas.1:6-11), Ni 40- achinin 
Jesu’n nuazuite khu Bethani kung, Jerusalemah azawpia, tuachi’n 
Jerusalem-ah Hagau Siengthou hingtungding nangah dingin thu apie 
hi. Tuachi’n nuazuite’n bangchihchienga Pasian Gam hingkipan 
ding ahi atheilou thuuh atheisaha, khantan hoi nasep leh thezah ding 
mai abuoipi ding thuuh agen piehzouin, van lam aen ua, ama khu 
amitmu uah meilumin vanah apui tou ta hi (Nas.1:9)

 Thulom ni-na khu Khantan Hoi bu mun tuomtuomah gen ahia, 
tuachi’n Jesu’n Messiah khu Pasian zietlama tou leh thu ahil ding 
thu agen hi (Mk.12:35-37). Peter-in Hagau Siengthou angtanbepin 
Jesu khu Pasian zietlamah atou thu apuong masa pena (Nas.2:33), 
tua khu Paulin ana thuop hi (Rom.8:34) Tualeh Stephenin zong 
suonga akise tungin Jesu Pasian zietlama adin amu thu (Nas.7:55).

 Jesu’n Messiah khu David sanga athupizawhding thu  
agennaah : “Mangpa’n ka Mangpa kungah, namelmate nakengtotneia 
kakoi masangsie’n kazietlamah touin” (Mk.12:36; 2Sam.23:2; 
Lat.110:1). Ka unaute aw, “Mi koiahiei akheltahleh, ahing genpieh 
dingin (1Joh.2:1) chi leh, koitobang gawtmun maban aum leh 
(Rom.3:23; 6:23), koi zong ama tunga ginna ngah mite khu midiha 
sim ahi ding (2Kor.5:21).

 Pasian zietlam khu Bible-ah thahatna leh silbawltheina 
etsahna (symbol) ahia (Lat.18:35; 20:6). Tualeh akallahah veilam 
zong khu bukimna bangin ahuomkhawm a (2Sam.16:6; Job.23:9; 
Pro.3:16). Tualeh Sam mun tuomtuomahzong hundamna khu Pasian 
zietlama hingkipan ahithu zong agen hi (Lat.60:5; 98:1; 108:6). 
Jesu’n Pasian zietlam khu ama thumoptu bangin agen hi (Lat.16:8). 

 Bethsebain Solomon kungah amangtouna zietlama tousah 
dingin ava ngen hi (1Leng.2:19). Johan leh Jakobte’n Jesu zietlama 
tousah dingin ava ngen uhi (Mak.10:35-37 etc.).

Dohna:

1. Bang dinga Han suong kiliakhie e?
2. Numeite Han apata chitunkawma atai ukhu bang zieh ahi diei?
3. Agingta loute banghunchienga siemlou tangding ahi uoi?
4. Pasian zietlam leh veilamin bang aen sah ei?

~~~~~~~~~~~~~

